
 

 

1 

 

МУАССИСАИ ДАВЛАТИИ ТАЪЛИМИИ «ДОНИШГОҲИ ДАВЛАТИИ 

ХУҶАНД БА НОМИ АКАДЕМИК БОБОҶОН FАФУРОВ» 

 

   Бо ҳуқуқи дастнавис 

ВБД: 83.3 (8212223-95 (5 тоҷ.)) 

 

 

 

НОСИРОВ ОСИМБОЙ ОРИФОВИЧ  

 

 

ВИЖАГИҲОИ МАВЗУИВУ ЖАНРИИ 

ПУБЛИТСИСТИКАИ БАҲРИДДИН АЗИЗӢ 

  

 

ДИССЕРТАТСИЯ 

барои дарёфти дараҷаи илмии номзади илмҳои 

 филологӣ аз рӯйи ихтисоси 10.01.10 – Рӯзноманигорӣ   

 

 

 

                                                        Роҳбари илмӣ: 

                                     доктори илмҳои филологӣ, профессор  

                              Муродӣ Мурод Бердӣ 

 

 

 

 

ХУҶАНД – 2023   



 

 

2 

 

МУНДАРИҶА 

 

МУҚАДДИМА………………………………………....……...............................3-7 

ТАВСИФИ УМУМИИ ТАҲҚИҚ........................................................................8-13 

БОБИ I. РӮЗГОР ВА МЕРОСИ ПУБЛИТСИСТИВУ  

                АДАБИИ БАҲРИДДИН АЗИЗӢ…..................................................14 - 61 

1.1. Замони зиндагӣ ва ташаккули шахсияти эҷодии публитсист.................14-40 

1.2. Таснифи осори публитсистӣ ва адабии Баҳриддин Азизӣ...................... 41-61 

 

БОБИ II. МАХСУСИЯТҲОИ МУНДАРИҶАВИЮ ЖАНРИИ АСАРҲОИ              

                БАҲРИДДИН АЗИЗӢ...................................................................... 62-132 

2.1. Хусусиятҳои мавзуӣ ва мундариҷавии осори публитсистӣ, адабӣ  

ва илмии Баҳриддин Азизӣ ..............................................................................62-88  

2.2. Вижагиҳои жанрии публитсистикаи Баҳриддин Азизӣ...………...........89-132 

 

БОБИ III. МАВҚЕИ ҲАҶВ ДАР ПУБЛИТСИСТИКАИ  

                 БАҲРИДДИН АЗИЗӢ.................................................................... 133-169 

3.1. Вижагиҳои умумӣ ва хоссаи ҳаҷвиёти Баҳриддин Азизӣ.................... 133-150 

3.2. Таносуби воқеият ва бадеият дар осори ҳаҷвии Баҳриддин Азизӣ......151-169  

 

ХУЛОСА...........................................................................................................170-174 

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ...........................................................................175-175 

РӮЙХАТИ АДАБИЁТ....................................................................................176-188 

НАШРИ ТАЪЛИФОТИ ИЛМӢ ДАР МАВЗУИ ДИССЕРТАТСИЯ..........189-190 

 

 

 

  



 

 

3 

 

МУҚАДДИМА 

 

Мубрамии мавзуи таҳқиқ. Дар замони истиқлоли миллӣ омӯзиш ва 

таҳқиқ муҳимтарин масъалаҳои фарҳанги миллӣ, аз ҷумла, анъанаҳои 

рӯзноманигорӣ ва адабӣ вусъат пайдо кард. Аҳли таҳқиқ дар пажуҳиши 

масъалаҳои муҳимми соҳаҳои гуногуни ҷомеа бо диду назари нав муносибат 

намуда, дар ин росто асарҳои арзишманде офаридаанд, ки барои дарку шинохти 

асолат ва ҷанбаҳои миллӣ, илмиву адабӣ заминаи мусоид фароҳам овард. 

Асосгузори сулҳу ваҳдати миллӣ, Пешвои миллат, Президенти Ҷумҳурии 

Тоҷикистон Эмомалӣ Раҳмон доир ба аҳмияти забони тоҷикӣ дар саҳфаҳои 

таърихӣ сухан ронда, аз ҷумла мегӯяд, ки «... аз файзи Истиқлолият мо имкон 

пайдо кардем, ки омӯзишу таҳқиқи таърих, забон ва фарҳанги худро бидуни 

бими «ранҷишҳои дӯстон» ва бе ороишҳои дурӯғин, ки таърихи мо аслан ба он 

ниёз надорад, анҷом диҳем» [149, с. 11]. Гуфтан бамаврид аст, ки пас аз 

фароҳам гардидани шароити мусоид дар соҳаи журналистика низ комёбиҳои ба 

назар намоён ба даст оварда шуданд, ки барои рӯзноманигории ватанӣ 

марҳилаи сифатан нав маҳсуб мешаванд. Маҳз дар замони истиқлоли миллӣ 

таҳқиқи масъалаҳои ниҳоят муҳим дар публитсистика ҷараён гирифт. 

Муҳаққиқони соҳаи журналистика тавонистанд бо такя ба сарчашмаҳои хаттӣ 

ва бо дарназардошти таҳаввули журналистикаи ҷаҳонӣ мактаби нави 

пажуҳандагии журналистикаи миллиро асос гузоранд. Дар ташаккули чунин 

мактаб омилҳои гуногун, аз ҷумла, сиёсиву иҷтимоӣ ва фарҳангиву касбӣ 

таъсиргузор будаанд.  

Бо шарофати истиқлоли миллӣ ба бисёре аз масъалаҳои илмӣ таҷдиди 

назар сурат гирифт. Истиқлоли давлатии кишвар барои омӯзиши илму адаб ва 

публитсистикаи давраи шуравӣ имкон ва шароити мусоид фароҳам овард. 

Ҳамин тавр, аҳли таҳқиқ ба рӯзгор ва осори адибону публитсистон, ки дар 

замони Шуравӣ бо ҷурми душмани халқ айбдор гашта маҳкум шуда буданд, бо 

диди тоза ва бо дарназардошти муҳити сиёсиву иҷтимоӣ ва фарҳангиву адабии 

давр муносибат намуданд. Чунин муносибат аз ҳадафҳои журналистикаи тоҷик 

маҳсуб мешавад. 

Дар солҳои бистум ва сиюми асри ХХ публитсистон ва адибони зиёде бо 

вуҷуди саҳми арзанда барои ташаккули илму адаб ва журналистикаи тоҷик 

мавриди таъқиби сиёсӣ қарор гирифтанд ва умри қисме бо ин сабаб канда шуд. 

Яке аз журналистоне, ки бо ҷурми сиёсати ноадолатонаи солҳои сиюми садаи 

ХХ аз омӯзишу пажуҳиши бунёдӣ дар канор монда буд, Баҳриддин Азизӣ аст. 

Муҳити сиёсиву иҷтимоии солҳои мазкур хеле мураккаб мебошад. Дарк 

накардани моҳияти сиёсии зиндагии нав, дуруст нафаҳмидани мавқеъ ва назари 

ҳамдигар, аҳли қаламро ба иштибоҳ гаравонида буд, ки аз ҳамдигар душман 

метарошиданд. Бар асари ин ноадолатиҳои иҷтимоиву сиёсии замон Баҳриддин 

Азизӣ ҳамчун адиби кулак саркӯб гардид ва аз арсаи журналистика ва адабиёт 

дур карда шуд. Ин муносибати сиёсӣ то охири солҳои 50-уми қарни гузашта 

идома ёфт ва бо дигар шудани вазъ аз садҳо бегуноҳон доғи судӣ гирифта шуд. 

Пас аз дигар шудани вазъ осори Баҳриддин Азизӣ низ мавриди омӯзиш ва 

таҳқиқ қарор гирифт.  

Мавсуф аз саромадони журналистика ва адабиёти реалистии тоҷик аст, ки 

аз рӯйи тавону имкон дар ташаккули матбуоти даврӣ, инкишофи адабиёт ва 

публитсистикаи замони худ нақш гузоштааст. Бо шарофати эҷодиёти ӯ жанрҳои 

фелетон, гузориш, мақола, мухбирнома ва ҳикоя дар журналистика ва адабиёти 

муосири тоҷик таҳаввул ёфт, андешаи публитсистӣ тақвият пайдо кард, навъи 

тозаи ҳаҷв – ҳаҷви публитсистӣ шакл гирифт, заминаи ибтидоии нақди 

публитсистика ба вуҷуд омад. 

Ҳамин тавр, ду масъалаи асосӣ: равшанӣ андохтан ба муҳити сиёсиву 

иҷтимоие, ки ба тарбияи шахсияти Баҳриддин Азизӣ таъсир гузоштааст ва 

бозназарӣ намудан ба вижагиҳои осори публитсистӣ ва адабии ӯ зарурат ва 

аҳаммияти пажуҳиши мавзуи мазкурро боз ҳам асоснок мекунад.  

Дараҷаи таҳқиқи мавзуъ. Роҷеъ ба рӯзгор ва осори Баҳриддин Азизӣ 

дар мақола ва рисолаҳои муҳаққиқони тоҷик изҳори назар шудааст. Аз ҷумла, 

дар пажуҳишҳои Садриддин Айнӣ, Холиқ Мирзозода, Соҳиб Табаров, Расул 

Ҳодизода, Маъруф Раҷабӣ, Салоҳиддин Солеҳов, Лариса Демидчик, Атахон 

Сайфуллоев, Абулҳай Маҳмадаминов, Абдухолиқ Набавӣ, Шарифҷон 

Ҳусейнзода, Субҳони Аъзамзод, Дадаҷон Раҷабӣ перомуни шахсияти эҷодӣ ва 

хусусиятҳои осори Баҳриддин Азизӣ мулоҳизаҳои судманде баён гардидааст. 

Нависандагони тоҷик Ҷалол Икромӣ ва Сотим Улуғзода низ доир ба хислатҳои 

шахсӣ ва вижагиҳои баъзе аз осори ӯ изҳори назар намудаанд. 

 Ҳамчунин, шахсият ва осори Баҳриддин Азизӣ аз назари муҳаққиқони 

соҳаи журналистика дар канор набудааст. Ин ҷо метавон аз Шукрӣ Иброҳим, 

Кенҷабой Юсуфзода, Пайванди Гулмуродзода, Аъзамҷон Азимов ва Мурод 

Муродӣ ёд кард.  

Омӯзиш ва баррасии матбуот ва адабиёти солҳои 1920-1930 аз ҷониби 

адабиётшинос Лариса Демидчик низ сурат гирифтааст. Мавсуф низ перомуни 

шахсият ва осори Баҳриддин Азизӣ мулоҳиза ронда, ҷанбаъҳои зариф ва заифи 

осори ӯро муайян кардааст. Аз мулоҳизоти мавсуф метавон аз вазъи замони 

Баҳриддин Азизӣ огоҳӣ пайдо кард. Дар пажуҳишҳои муҳақиқон Баҳриддин 

Азизӣ ҳамчун публитсисту адиби ҳақиқатбаён ва иҷтимоигаро муаррифӣ 

мешавад. Аз ҷумла, Лариса Демидчик дар атрофи вижагиҳои матлабҳои 

Баҳриддин Азизӣ мулоҳиза намуда, ӯро аз пайравони Садриддин Айнӣ 

меҳисобад ва меафзояд: «С. Айнӣ ва Б. Азизӣ азобу кулфатҳои зиёдеро, ки пеш 

аз револютсия ҳамроҳи халқи худ аз сар гузаронида буданд, ба нияти аз 

гузаштаи шум огоҳ кардани ҷавонон тасвир мекарданд, то ки ҷавонон ба қадри 

имрӯз расанд ва дирӯзи худро фаромӯш накунанд. Хандахариш кардани 

гузашта ва тасвири истеҳзоомези он хусусияти хоси эҷодиёти онҳост» [101, с. 

18]. Маълум аст, ки муҳаққиқ бо ин мулоҳиза танқиду мазаммати гузаштаро аз 

ҷониби ин публитсист ва дигар нависандагон ба ҳаёти сангини пешинаи онҳо 

вобаста кардааст. Ин тарзи нигориш низ дар он замон роиҷ буд. Дар ин гуна 

мулоҳизаҳо фишори нақди замони Шуравӣ ба журналистон, адабиётшиносон ва 

мунаққидон бо истифода аз талаботи зарурӣ мушоҳида мешуд. Лариса 

Демидчик низ бо истифода аз ҳамин равиш тасвири сиёҳи замони гузаштаро аз 

ҷониби ин публитсистон, пеш аз ҳама, аз азобу уқубатҳои шахсии эшон 

донистааст. Ҳол он ки ҳадафи аслии сиёсати замон сиёҳ нишон додани давраи 

гузашта буд, ки дар ин роҳ аз журналистон ва нависандагон низ ба таври васеъ 

истифода менамуд.  

Муҳаққиқ Соҳиб Табаров бар он назар аст, ки Баҳриддин Азизӣ бо 

асарҳояш барои ташаккули адабиёти советии тоҷик саҳм гузоштааст. Ҳикояҳои 

ӯ сода буда, ба омма наздик мебошанд. «Баҳриддин Азизӣ дар якҷоягӣ бо 

Ҳаким Карим, Ҷалол Икромӣ, Раҳим Ҷалил, Алӣ Хуш бо сардории Садриддин 

Айнӣ хиштҳои аввалинро ба девори насри реалистии муосири тоҷик низ 

гузошта буд» [162, с. 160-163]. Таҳқиқ ва омӯзиши осори Баҳриддин Азизӣ 

нишон медиҳад, ки публитсист на танҳо яке аз поягузоророни насри реалистӣ 

маҳсуб мешавад, балки ӯ дар ҳамҷоягии ҳамдавронаш ба ташаккули якчанд 

жанрҳои журналистӣ ва ҳаҷви публитсистӣ асос гузоштааст. 

Беҳуда нест, ки адабиётшинос Холиқ Мирзозода ба хусусиятҳои 

мундариҷавию жанрии осори Баҳриддин Азизӣ таваҷҷуҳ намуда, таъкид бар он 

мекунад, ки дар солҳои бистум ӯ дар қатори чандин равшанфикрони дигар дар 

қолаби ҳаҷв бештар асар эҷод намудааст [ниг. 130, с. 35].  

Муҳаққиқ Атахон Сайфуллоев бар он назар аст, ки аксарияти эҷодиёти 

журналистон ва адибони солҳои бистум, аз ҷумла, Баҳриддин Азизӣ тарғиби 

гуманизми сотсиалистиро фаро мегирад [ниг. 154, с. 247].  

Диққати муҳаққиқи дигари тоҷик Абдулҳай Маҳмадаминовро, асосан, 

тақризи ба «Намунаи адабиёти тоҷик» навиштаи Баҳриддин Азизӣ ҷалб 

намудааст [128, с. 171-181]. Нақди А. Маҳмадаминов бар ҳимояи муаллифи 

«Намунаи адабиёти тоҷик» навишта шуда, баъзан иштибоҳоти муқарризи ин 

асарро бо овардани далелҳо ошкор ва рад менамояд. Мақолаҳои Ҷалол Икромӣ 

[109, с. 32-39] ва Сотим Улуғзода [167, с. 24-26] низ хусусияти нақдӣ дошта, 

ҳусну қубҳи асарҳои Баҳриддин Азизиро дар сояи сиёсати давр муайян 

намудаанд. 

Аз муҳаққиқони соҳаи публитсистика ба осори Баҳриддин Азизӣ 

нисбатан бештар Мурод Муродӣ таваҷҷуҳ намудааст. Ӯ дар диссертатсияи 

номзадиаш «Ташаккули жанри тақризи адабӣ дар матбуоти даврии тоҷик 

солҳои 1920-1930», рисолаи илмиву таълимии «Тақриз ҳамчун жанр», мақолаи 

илмии «Ҳаҷв дар публитсистикаи Баҳриддин Азизӣ» [135, с. 145] ва 

монографияи «Публисиситикаи ҳаҷвӣ» осори Баҳриддин Азизӣ, бахусус, тақриз 

ва ҳаҷвияҳои ӯро мавриди таҳлил қарор додааст. Мавсуф Баҳриддин Азизиро 

дар радифи зиёиёне мемонад, ки барои рушди публисиситика ва адабиёт 

матлабҳои зиёде навиштаанд ва бо он пойдевори публисиситикаро гузоштаанд 

[ниг. 138, с. 95-100]. Бино ба таҳқиқи Мурод Муродӣ «мундариҷаи осори ӯ 

(Баҳриддин Азизӣ – Н.О.), хосса ҳаҷви публитсистиаш вобаста ба талаби айём 

масъалаҳои муҳимми рӯзро фаро гирифта, дар шакли луқма, фелетон, памфлет 

эҷод гардидаанд» [138, с. 95-100]. Таҳқиқот нишон дод, ки осор, хосса 

публитсистикаи ҳаҷвии Баҳриддин Азизӣ дар омехтагии жанрӣ эҷод шудаанд. 

Дар луқмаҳояш хусусиятҳои мақола ва дар фелетонҳояш нишонаҳои памфлет 

ба мушоҳида мерасанд ва ҳикояҳои хурду ҳаҷвияш бо талаботи фелетон иншо 

гардидаанд.  

Бо вуҷуди пажуҳишҳои илмиву оммавии зиёди самти журналистика ҳанӯз 

ҳам рӯзгор ва осори Баҳриддин Азизӣ, бо дарназардошти муҳити фарҳангиву 

адабии солҳои бистуму сиюми садаи ХХ, вижагиҳои мавзуиву жанрӣ, тарзи 

нигориш, маҳорати истифодаи воситаҳои тасвир ба таври мукаммал мавриди 

омӯзиш қарор нагирифтаанд.  

Робитаи таҳқиқ бо барномаҳо ва ё мавзуъҳои илмӣ. Таҳқиқи 

диссертатсионӣ дар доираи дурнамои корҳои илмӣ-таҳқиқотии кафедраи 

журналистика ва назарияи тарҷумаи факултети филологияи тоҷики МДТ-и 

«Донишгоҳи давлатии Хуҷанд ба номи академик Бобоҷон Ғафуров» иҷро 

шудааст. 

ТАВСИФИ УМУМИИ ТАҲҚИҚ 

 

Мақсади таҳқиқ. Мақсади асосии пажуҳиш муайян намудани раванди 

ташаккули шахсияти эҷодии Баҳриддин Азизӣ, таҳлил ва таҳқиқи осори 

публитсистӣ ва дар заминаи методҳои таҳқиқ муайян кардани хусусиятҳои 

мундариҷавию жанрии осори ӯ мебошад. Ҳамчунин, ҷустуҷӯи заминаҳои 

воқеият дар осори адабии публитсист мақсади дигари рисола аст.  

Вазифаҳои таҳқиқ. Дар таҳқиқи осори Баҳриддин Азизӣ ҳалли як қатор 

масъалаҳо, аз ҷумла, шинохти зиндагӣ ва ташаккули эҷодии публитсист, 

муайян намудани мубрамияту моҳияти осори Баҳриддин Азизӣ ва ҳунари 

рӯзноманигории ӯ зарур мебошад. Аз ин ҷиҳат барои ба ин мақсад ноил 

гардидан ба дарёфти ҳалли вазифаҳои зерин кӯшиш намудем: 

– таҳқиқи муҳити иҷтимоии замон, зиндагии адиб ва муносибати ӯ ба 

масъалаҳои ҷомеа, робитаҳои эҷодӣ бо аҳли илму адаб; 

– тасниф ва баррасӣ намудани самтҳои фаъолияти эҷодии Баҳриддин Азизӣ; 

– муайян намудани хусусиятҳои мундариҷавӣ ва ғоявии публитсистикаи адиб 

ва таъсири он ба фазои журналистиву иҷтимоии замон;  

– таснифи осори публитсистии Баҳриддин Азизӣ аз рӯйи мавзуъ, муайян 

намудани мавқеи масъалаи мубрами рӯз дар публитсистикаи ӯ; 

– мушаххас намудани махсусиятҳои чеҳрапардозӣ, кору пайкор ва хислати 

қаҳрамонҳои очеркҳои публитсист, сатҳи маърифату ҷаҳонбинӣ, муносибат 

бо мардум ва хисоили дигар;  

 – муайян намудани таносуби воқеият ва бадеият, тасвир ва дарки моҳияти 

ҳодисаҳои рӯз дар ҳикояҳои Баҳриддин Азизӣ; 

– баррасии осори нақдии публитсист; 

– нишон додани маърифати иҷтимоӣ ва касбии журналист ва маҳорати 

нигорандагии ӯ дар инъикоси воқеияти иҷтимоӣ; 

– муайян намудани вижагиҳои жанрии осори публитсистии Баҳриддин Азизӣ ва 

мавқеи ҳаҷв дар эҷодиёти ӯ. 

Объекти таҳқиқ эҷодиёти Баҳриддин Азизӣ, бахусус, мақола, очерк 

фелетон ва ҳикояҳои ӯ, ки дар матбуоти даврии солҳои 1920-1930 ва маҷмуаҳои 

алоҳида интишор гардидаанд, интихоб гардид. 

Предмети таҳқиқ раванди ташаккули шахсияти эҷодии Баҳриддин Азизӣ 

ва вижагиҳои мавзуиву жанрии публитсистикаи ӯ дар алоқамандӣ ба муҳити 

сиёсиву иҷтимоӣ ва фарҳангиву адабии замони шуравӣ ба ҳисоб меравад.  

Асосҳои назарии таҳқиқ. Асосҳои назариявии таҳқиқро асарҳои 

муҳаққиқони ватанӣ ва хориҷӣ – адабиётшиносон: Л. Демидчик, Х. Мирзозода, 

А. Сайфуллоев, М. Шакурӣ, Р. Ҳодизода, С. Солеҳов, М. Раҷабӣ, А. Маниёзов, 

Ҷ. Бобокалонова, А. Набавӣ, публитсистикашиносон: И. Усмонов, А. Нуралиев, 

А. Саъдуллоев, П. Гулмуродзода, А. Азимов, М. Муродӣ, М. Абдуллозода, Ҷ. 

Муқим, З. Муъминҷонов, Р. Бобоҷонова, Ш. Муллоев, С. Хоҷазод ва хориҷӣ Е. 

Прохоров, В. Учёнова, В. Ворошилов, А. Тертичний, М. Ким ва дигарон 

ташкил медиҳанд, ки барои дарки моҳияти асори Баҳриддин Азизӣ ва муайян 

намудани вижагиҳои онҳо моро раҳнамоӣ намуданд.  

Асосҳои методологии таҳқиқ. Дар омӯзиш ва пажуҳиш ҷараёни зиндагӣ 

ва фаъолияти эҷодии Баҳриддин Азизӣ, вазъи сиёсӣ, иқтисодӣ ва иҷтимою 

фарҳангии ибтидои садаи ХХ аз усулҳои таҳлили таърихӣ ва муқоисавӣ 

истифода гардид. 

Ҳамчунин, барои таҳқиқи осори публитсистии Баҳриддин Азизӣ 

методҳои таҳлили анъанавӣ, муқоисавӣ, контентӣ ва шарҳу тафсири оморӣ 

мавриди истифода қарор гирифтанд, ки бо раҳнамоии онҳо хусусиятҳои 

мавзуиву жанрӣ, таносуби воқеияту бадеият, оҳангҳои иҷтимоӣ, арзишҳои 

адабӣ, муҳимият ва аҳаммияти асарҳои алоҳидаи публитсист муайян карда 

шуд.  

Сарчашмаҳои таҳқиқ. Ба сифати заминаҳои амалии таҳқиқ маводи 

публитсистии Баҳриддин Азизӣ, ки дар матбуоти солҳои 20-30-юми садаи ХХ, 

аз ҷумла, дар рӯзномаву маҷаллаҳои «Шуълаи инқилоб», «Овози тоҷик», 

«Мулло Мушфиқӣ», «Мушфиқӣ», «Тоҷикистони сурх», «Барои адабиёти 

сотсиалистӣ», «Бигиз» ва ғайра ба нашр расидаанд, истифода шуд. 

Навгонии илмии таҳқиқ. Дар диссертатсия бори аввал зиндагинома, 

фаъолияти эҷодии гуногунпаҳлуи Баҳриддин Азизӣ ба таври мукаммал 

мавриди таҳқиқ қарор гирифтааст. Дар ин зимн осори дар матбуоти даврии 

солҳои 20-30-юми асри ХХ интишоргардида ва парешони публитсист 

ҷамъоварӣ карда шуда, сабабҳои бадарға шудани ӯ муайян гардидаанд. 

Инчунин, аҳвол ва зиндагиномаи публитсист, таносуби асарҳои публитсистӣ ва 

адабӣ, оҳангҳои иҷтимоӣ ва ҷанбаҳои публитсистии осори адабӣ, хусусиятҳои 

мундариҷавию жанрии публитсистикаи адиб мавриди омӯзиши гуногунҷабҳа 

қарор дода шуда, мушаххасан нишон дода шуданд.  

Ҳамчунин, мавзуи диссертатсия бо нигоҳи замони имрӯз ва бо 

дарназардошти вазъи сиёсиву иҷтимоӣ ва фарҳангиву адабии солҳои 1920-1930, 

вижагиҳои жанриву мундариҷавии осори публитсистӣ ва бадеиву публитсистии 

Баҳриддин Азизӣ таҳқиқу таҳлил шудааст, ки дар илми журналистикаи тоҷик 

муносибат ва натиҷагириҳои нисбатан нав аст.  

  

Нуктаҳои асосии ба ҳимоя пешниҳодшаванда: 

 1. Фаъолияти эҷодии Баҳриддин Азизӣ аз рӯзноманигорӣ шуруъ гардида, 

баъдан дар самтҳои гуногун идома ёфтааст. Маҳсули фаъолияти эҷодии ӯро ба: 

а) публитсистика (публитсистикаи ҳаҷвӣ); б) осори адабӣ; в) нақди адабиёт ва 

публитсистика; г) тарҷумаҳо ҷудо намудан мумкин аст;  

 2. Осори публитсистии Баҳриддин Азизӣ аз нигоҳи шакл дар қолаби 

жанрҳои публитсистии репортаж, мухбирнома, тақриз, мақола, лавҳа, очерк ва  

фелетон эҷод гардидаанд;  

 3. Баҳриддин Азизӣ бо сиёсати давр ба таври абад маҳкум шудааст. Яке аз 

сабабҳои ба «душмани халқ» ва «зараррасони сотсиалистӣ» гунаҳкор 

донистани Баҳриддин Азизӣ он аст, ки ӯ хатмкардаи мадраса мебошад ва 

падараш дар замони худ муфтиву мударрис буд. Сабаби дигар дар он аст, ки 

мавсуф дар бештари мақолаҳояш аз манфиатҳои миллӣ ҳимоят карда, аз тоҷик 

будани мардуми Самарқанду Бухоро ва атрофи он, дар мактабҳои миёнаи 

Тоҷикистон бо забони узбекӣ ҷараён гирифтани дарсҳо ва ғайри тоҷик будани 

роҳбарону аграномҳо дар колхозу совхозҳо ибрози назар карда, шадидан 

масъулинро маҳкум мекунад;  

 4. Сабаби асосии дар қолаби ҳаҷв эҷод кардани Баҳриддин Азизӣ тақозои 

иҷтимоиву сиёсии замон бошад ҳам, ҷуръати шаҳрвандӣ ва сатҳи баланди 

қобилияти нигорандагии ӯ аст. Ҳаҷвиёти ӯ танқиду мазаммати хислату 

рафторҳои бад («Сартарош», «Бори зарурӣ», «Қурбонӣ»), амалҳои номатлуби 

ашхоси алоҳида («Аз масҷид ба клуб», «Зарбдор ва зарбадор», «Номмонӣ») ва 

камбудиҳои иҷтимоиро («Зайнит», «Ғирча пиёз мехоед», «Хурҷин») фаро 

мегирад; 

 5. Дар публитсистикаи ҳаҷвии Баҳриддин Азизӣ воқеият ва бадеият 

таносубан ҳамвазн буда, муаллиф дар ифшо ва танқиди нуқсонҳои иҷтимоӣ аз 

воситаҳои тасвири сухан: зарбулмасалу мақол, таъбиру ибораҳои фразеологӣ ва 

аносири ҳаҷвсоз: кинояву маҷоз, ташбеҳу истиора моҳирона кор гирифтааст; 

 6. Баҳриддин Азизӣ аз ҷумлаи муқарризоне аст, ки аввалин шуда, ба 

асари С. Айнӣ «Намунаи адабиёти тоҷик» тақризи ҳамном навиштааст, ки 

боиси мубоҳисаҳои зиёд байни аҳли илм ва адаб гардидааст, ки дар бораи 

ҷасорати шарҳвандии ӯ шаҳодат медиҳад;  

 7. Дар аксари ҳикояҳои Баҳриддин Азизӣ худи муаллиф қаҳрамон аст ва 

мушкилоти ҷомеа аз забони ӯ нақл карда мешавад («Сартарош», «Таҷриба», 

«Корди меҳтарҳо болои равған»). Бо чунин тарз иншо кардани ҳикоя онро ба 

жанрҳои журналистӣ – репортаж ва мухбирнома наздик карда, мавқеи 

муаллифро равшантар кардааст; 

 8. Мавзуъ ва мундариҷаи осори публитсистии Баҳриддин Азизӣ, 

ифодагари масъалаҳои замон буда, асарҳои ӯ аз нигоҳи вижагиҳои инъикос ва 

тасвир ҷанбаи бадеӣ ва ҳам ҷанбаи публитсистиро дорост.  

Аҳаммияти назарӣ ва амалии таҳқиқ. Диссертатсия ба таҳлили 

ҳамаҷонибаи хусусиятҳои мундариҷавию жанрии публитсистикаи Баҳриддин 

Азизӣ ихтисос дошта, дар ғанӣ гардонидани ду самти илми журналистикаи 

тоҷик: таърихи публитсистика ва асосҳои фаъолияти эҷодӣ таъсир гузошта 

метавонад. Диссертатсия ва маводи чопшудаи марбут ба он донишҳои назариро  

доир ба публитсистикаи тоҷик, асосҳои фаъолияти эҷодии рӯзноманигорӣ 

афзуда, холигиро дар ин росто пур мекунад. Ҳамчунин, хулосаҳои илмии дар 

натиҷаи таҳқиқ бадастомада барои таҳқиқи маводи матбуоти даврӣ, осори 

публитсистӣ, публитсистию бадеӣ, вазъи сиёсӣ ва илмиву адабӣ, хусусиятҳои 

мавзуиву жанрии матбуоти даврии солҳои 20-30-юми асри ХХ мусоидат карда 

метавонад.  

Маводи диссертатсияро метавон ҳангоми таълифи китобҳои дарсӣ, 

васоити таълимӣ, коркарди машғулиятҳои амалии соҳаи публитсистика, 

таърихи журналистикаи тоҷик истифода кард. Нуктаҳои асосӣ ва 

натиҷагириҳои муаллифи диссертатсия, хусусан, ҳангоми тадриси таърихи 

журналистикаи тоҷик, асосҳои фаъолияти эҷодии журналист, мактаб ва 

ҷараёнҳои публитсистӣ ба кор хоҳад омад.  

Мутобиқати мавзуи диссертатсия бо шиносномаи ихтисоси илмӣ. 

Мавзуи диссертатсия «Вижагиҳои мавзуиву жанрии публитсистикаи Баҳриддин 

Азизӣ» ба шиносномаи ихтисоси 10.01.10 – Рӯзноманигорӣ мувофиқат 

мекунад. 

Саҳми шахсии довталаби дараҷаи илмӣ дар таҳқиқ. Саҳми шахсии 

муаллиф дар таҳқиқот дар ҷамъоварии маводи матбуоти даврии солҳои 20-30-

юми асри ХХ, омода намудани маърузаҳо доир ба мавзуъ, суханронӣ дар 

ҳамоишҳои илмӣ, таълифи мақолаҳои илмӣ зоҳир мешавад. Андешаҳои назарӣ, 

ҳамчунин хулосаҳои илмӣ дар диссертатсия натиҷаи таҳқиқоти мустақилонаи 

унвонҷӯ мебошанд. 

Тасвиби амалии натиҷаҳои таҳқиқ. Муҳимтарин нуктаҳои 

диссертатсия дар маводи конференсияҳои илмӣ-амалии донишгоҳӣ, вилоятӣ ва 

ҷумҳуриявӣ (солҳои 2015-2023) интишор ёфтаанд. Аз ҷумла доир ба мавзуъ 

диссертант дар конференсияҳои ҷумҳуриявию байналмилалии «Воҳид Асрорӣ 

– адабиётшинос ва журналисти номвар» (Хуҷанд, 19.12.2017), «Масъалаҳои 

матбуоти маҳаллии ҳавзаи Суғд дар шароити ҷаҳонишавӣ» (Хуҷанд, 9.03.2019), 

«Журналистикаи минтақавӣ дар шароити рушди технологияи иттилоотӣ-

коммуникатсионӣ» (Хуҷанд, 2021), конференсияҳои ҳамасолаи илмии ҳайати 

профессорону омӯзгорони МДТ-и «Донишгоҳи давлатии Хуҷанд ба номи 

академик Бобоҷон Ғафуров» маърӯза хондааст.  

 Диссертатсия дар маҷлиси кафедраи журналистика ва назарияи тарҷумаи 

МДТ-и «Донишгоҳи давлатии Хуҷанд ба номи академик Бобоҷон Ғафуров» аз 

30.10.2023 (суратҷаласаи №6) баррасӣ ва ба ҳимоя пешниҳод шудааст. 

Нашри таълифоти илмӣ дар мавзуи диссертатсия. Муҳтавои 

диссертатсия дар 11 мақолаи илмӣ, аз ҷумла 5 мақола дар маҷаллаҳое, ки аз 

ҷониби КОА назди Президенти Ҷумҳурии Тоҷикистон пазируфта шудаанд, ба 

табъ расидаанд.  

Сохтор ва ҳаҷми диссертатсия. Диссертатсия аз муқаддима, се боб, 6 

фасл, хулоса, рӯйхати адабиёт ва тавсияҳо оид ба истифодаи амалии натиҷаҳои 

таҳқиқ иборат аст. Ҳаҷми умумии диссертатсия 190 саҳифаи чопи стандартии 

компютериро ташкил медиҳад.  

БОБИ I  

 

РӮЗГОР ВА МЕРОСИ ПУБЛИТСИСТИВУ АДАБИИ 

 БАҲРИДДИН АЗИЗӢ 

 

1.1. Замони зиндагӣ ва ташаккули шахсияти эҷодии публитсист 

 

Омӯзиш ва таҳқиқи таърихи матбуот ва публитсистикаи тоҷик дар солҳои 

20-30-юми асри гузашта яке аз ҳадафҳои муҳимми илми журналистика маҳсуб 

меёбад, зеро бо вуҷуди ба нашр расидани мақола ва рисолаҳои ҷудогона ҳанӯз 

ҳам моҳияти аслӣ ва таҳаввулоти эҷодии ин даврони мураккаб ба таври зарурӣ 

омӯхта ва мавриди шиносоии амиқ қарор нагирифтааст. Дар рисолаҳои Л. 

Демидчик, Х. Мирзозода, С. Табаров, А. Сайфуллоев, М. Раҷабӣ, Д. Раҷабӣ, А. 

Набавӣ, М. Муродӣ, С. Аъзамзод ва дигарон шинохти публитсистикаи солҳои 

1920-1930 ба назар расад ҳам, аммо манзараи куллии мароҳили публитсистикаи 

тоҷик дар ин давра ба таври мукаммал арзёбӣ нагардидааст. Маълум аст, ки 

олимони фавқуззикр зимни пажуҳиши масъалаҳои журналистика, адабиёт ва 

фаъолияти эҷодии публитсистону адибон, доир ба вазъи публитсистӣ ва адабии 

ин давр маълумоти муҳимми илмӣ ироа намудаанд, аммо шинохти мукаммали 

муҳити публитсистикаи ин ё он давраро бо омӯзиши ҳаёт ва эҷодиёти ду-се 

нафар муҳаққиқ муайян кардан номумкин аст. 

Қабл аз он, ки дар мавриди вазъи замон ва фазои зиндагии Баҳриддин 

Азизӣ сухан ронем, зарур меҳисобем, ки пажуҳишҳои қабл аз мо доир ба вазъи 

замон ва публитсистикаву адабии тоҷики солҳои 1920-1930 баанҷомрасидаро 

мухтасаран мавриди баррасӣ қарор диҳем. Муайян намудани дараҷаи шинохт 

ва муаррифии замони мавриди назар аз мавзуъҳои ҷолиб ва аҳаммиятнок 

маҳсуб меёбад. Ҷойи тазаккур аст, ки аксари мақолот ва рисолоти марбут ба 

публитсистикашиносӣ ва адабиётшиносии муҳаққиқони тоҷик ва умуман аҳли 

илми замони Шуравӣ дар асоси нақди марксистӣ-ленинӣ ва реализми 



 

 

15 

 

сотсиалистӣ рӯйи кор омадаанд, ки дар ин маврид низ мунтақидон дар нақди 

навини тоҷик андешаҳои муҳим иброз доштаанд. Адабиётшиносон ва 

мунаққидони тоҷик, чун Холиқ Мирзозода, Шарифҷон Ҳусейнзода, Расул 

Ҳодизода, Муҳаммадҷон Шакурӣ, Соҳиб Табаров, Худоӣ Шарифов, Абдунабӣ 

Сатторзода, Абдухолиқ Набавӣ, Абдулҳай Маҳмадаминов, Субҳон Амирқулов 

ҳарчанд дар шинохти публитсистикаи тоҷики солҳои 1920-1930 кӯшиш намуда, 

асарҳои арзишманде таълиф намудаанд, аммо афкору андешаи эшон асосан, 

дар маҳдудаи нақди Шуравӣ буда, мулоҳиза ва баррасиҳои аксарияти онҳо 

тибқи тақозои сиёсати нақди замон шакл гирифтааст. Табиати нақди замони 

Шуравӣ чунин будааст, ки ҳар журналист ва ё адибе ҳеч набошад, як зарра 

фикри мухолиф пайдо карда, шахси мавриди назарро танқид мекард ва худ дар 

радифи шахсони пешқадам қарор мегирифт, яъне арзёбии вазъи адабиёти 

солҳои 1920-1930 маҳз дар доираи ҳамин гуна нақд ҷараён гирифтааст. Аммо 

бо ин наметавон гуфт, ки дар ин давра андешаҳои муҳим дар шинохти 

журналистика ва адабиёти тоҷик иброз нашудаанд.  

Абдуқодир Маниёзов публитсистикаи ин давраро дуруст дарк карда, 

перомуни он чунин ибрози назар кардааст: «Публитсистика ҳачун як жанри 

фаврӣ (оперативӣ), ки мавзуъҳои рӯзмарраи замонро дар бар гирифта, ба 

манфиати синфи мубориз – синфи револютсионӣ хизмат менамояд, аҳммияти 

ниҳоят калон касб намуд» [125, с. 71]. Воқеан, хусусияти публитсистикаи ин 

давра дар тарғиб ва ташфиқи сиёсати нави давлатдорӣ зоҳир мешуд ва 

журналистон бо чунин шакли нигориш мавқеи эҷодии худро равшан 

менамуданд. Дар ин давра дар радифи журналистика адабиёт низ хизматгори 

сиёсат буда, аз мақсад, аҳдоф ва натиҷаҳои кори он қисса мекард.  

Холиқ Мирзозода хусусияти адабиёт ва мавқеи адибони ин давронро дар 

доираи нақди тавсифии марксистӣ чунин арзёбӣ намудааст: «Беҳтарин шоирон 

ва нависандагони тоҷик роҳи ҳақиқатан озоди эҷодӣ ва ба халқу ватан хизмат 

намуданро дар соҳаи адабиёти советӣ дида, тамоми фаъолияти эҷодӣ-адабии 

худро ба тараққии адабиёти советии тоҷик нигаронидаанд» [131, с. 90]. Дар ин 

иқтибос нуктаи ҷолиб ин аст, ки адабиётшинос аз озодие сухан меронад, ки дар 

асл вуҷуд надошт. Шакл гирифтани адабиёт ва публитсистикаи пролетарӣ ва аз 

рӯйи хоҳиш ва ё иҷборӣ муҳтавои асарҳои худро ба ин раванди сиёсӣ 

бахшидани публитсистон ва адибон далели гуфтаи болост. Азбаски ҷиҳатҳои 

пешрафтаи журналистика ва адабиёт, пеш аз ҳама, дар озодии фардӣ ва фикрии 

адибону журналистон арзёбӣ мегардад, нақди марксистӣ низ ин хусусиятро ба 

адабиёт ва журналистикаи Шуравӣ нисбат медод. Дар ин замина метавон иброз 

намуд, ки журналистикаи советии тоҷик ҳамчун як шакли фаъолияти партиявӣ 

таърихан ба вуҷуд омад ва инкишоф ёфт [ниг. 71, с. 6-25]. Яъне, дар аксар ҳолат 

ҳам журналистика ва ҳам адабиёти ин давра асосан барои баёни ҳадаф, нақша 

ва мақсадҳои ҳизбӣ хидмат намудаанд. Дар давраи мавриди назар аксари осори 

адабӣ дар рӯзномаву маҷаллаҳо ба нашр мерасиданд ва матбуот чун воситаи 

муассири фазосоз ва таъсиррасон хидмат намуда, ҳамчун пуле байни эҷодкор 

ва халқ қарор дошт. Умуман, пас аз равнақ ёфтани соҳаи матбуот ва 

рӯзноманигорӣ барои адибон низ марҳалаи нави эҷод оғоз гардид. Онҳо чун 

рӯзноманигор мақолаву мухбирнома, хабару репортаж навиштанро омӯхтанд. 

«Фаъолияти журналистии нависандагон яке аз шаклҳои асосии алоқаи адабиёт 

бо воқеият гардид. Кори ҳаррӯзаи сиёсию пропагандистӣ ба адибон дар сари 

вақт ба воқеаҳои муҳимми давр ҳамовоз шудан, ба хубӣ дарк кардани 

хурдтарин тағйироту дигаргунии зиндагии иҷтимоӣ психолгияи ҷамъиятии 

мардумро ёд медод» [131, с. 15].   

Адабиётшиноси тоҷик Соҳиб Табаров дар бораи моҳияти адабиёти 

Шуравии тоҷик чунин изҳори назар намудааст: «Адабиёти мазмунан 

сотсиалистӣ ва шаклан миллии советии тоҷик махсули музаффарияти 

Револютсияи Кабири Сотсиалистии Октябр, мубориза ва ғалабаҳои 

оламшумули халқи советӣ дар роҳи сохтмони ҷамъияти коммунистӣ, самараи 

тантанаи идея ва ҷаҳонбинии пешқадами марксизм-ленинизм мебошад» [162, с. 

3].  

Ҳарчанд мавсуф дар мавриди моҳият ва табиати адабиёти замони Шуравӣ 

чунин мулоҳиза меронад, андешаҳои ӯ нисбат ба нақд ва адабиётшиносии 

ҳамон замон низ сидқ мекунад, зеро аксари осори адабӣ ва публитсистии 

замони Шуравӣ, ки эҷоди моҳиятан марксистӣ-лениниро ташкил медод, дар 

доираи ҳамин гуна нақд баррасӣ карда шудааст. «Ҷаҳонбинии пешқадами 

марксизм-ленинизм», ки адабиётшинос таъкид доштааст, дар нақду 

адабиётшиносии тоҷик ва худи ӯ низ таъсири назаррасе гузоштааст. Дар 

таҳқиқи Соҳиб Табаров адабиёти тоҷик дар солҳои 1920-1930 сирф аз нуқтаи 

назари «ҷаҳонбинии пешқадами марксизм-ленинизм» ҷараён гирифтааст, ки 

дарку маърифати адабиёт бо дарназардошти хосторҳои сиёсӣ анҷом 

пазируфтаанд. Ҳамчунин, нақди мавсуф дар аксари вақт ҷанбаҳои 

миллиятгароии осори публитсистон ва нависандагон (аз ҷумла Азизиро – О.Н.)-

ро нодида гирифта, аз «як қатор норасоиҳо ва камбудиҳо»-и онҳо ёдрас 

шудааст. Чунон ки зимни бозгӯйи мавқеи адабии Баҳриддин Азизӣ мавсуф 

чунин мулоҳиза меронад: «Ӯ, ки таълими мадрасавӣ гирифта, адабиёти 

классикиро ҳам хуб медонист, дар адабиёти советии тоҷик, махсусан ба 

соданависӣ аҳаммияти ҷиддӣ медод ва ба забони халқӣ-гуфтугӯӣ эҷод 

намудани асарҳои бадеиро талқин мекард, худаш бо ҳамин услуб асар эҷод 

менамуд ва дар ин масъала бо бисёр адибони куҳнапараст мубоҳиса ва 

мунозира мекард. Албатта, дар ин роҳ як қатор норасоиҳо ва камбудиҳо ҳам 

содир карда буд» [162, с. 18].  

Агар ба моҳияти андешаҳои С. Табаров наздикӣ ҷӯем, маълум мешавад, 

ки дар баъзе маврид мавсуф ба Баҳриддин Азизӣ эрод гирифтааст. Чунонки 

«Баҳриддин Азизӣ ба норасоӣ ва камбудиҳо, ки махсусан дар солҳои бистуму 

сиюм дар ҳаёти ҷамъиятии советӣ кам набуданд, баъзан ҳамчун мушоҳидакори 

бетараф менигарад» [162, с. 151]. Ба мушоҳида мерасад, ки мунаққид аз нуқтаи 

назари нақди замони Шуравӣ, ки дар равияи нақди марксистӣ-ленинӣ ҷараён 

дошт, нисбат ба шахсият ва осори Баҳриддин Азизӣ муносибат кардааст. 

Чунонки аз мулоҳизоти адабиётшинос маълум гашт, огоҳии комили публитсист 

аз адабиёти гузашта ва таълим гирифтани ӯ аз мадраса боиси баҳсу мунозира ба 

куҳнапарастон гардида, муҷиби саҳву норасоиҳо шудааст. Ҳамчунин, Б. 

Азизиро мушоҳидакори бетараф номидани С. Табаров, пеш аз ҳама, дар он аст, 

ки ӯ аксаран ба рӯйдодҳои замони Шуравӣ бетарафона муносибат мекардааст 

ва ҳангоми эҷод низ ҳамин бетарафӣ дар осораш ба назар мерасидааст. Омӯзиш 

ва таҳқиқоти мо нишон дод, ки аксари навиштаҳои Баҳриддин Азизӣ, ки 

муҳаққиқони тоҷик онҳоро нақду баррасӣ намудаанд, аз нигоҳи жанр, оҳанги 

баён, муносибати журналист ба мавзуъ хусусиятҳои маводи журналистиро касб 

намудаанд ва дар инъикоси воқеаҳо муаллиф, бетарафона, боҷуръатона ва 

объективона муносибат менамояд, ки яке аз талабот ва хусусияти журналистика 

ба шумор меравад. Аммо бо ин наметавон гуфт, ки Баҳриддин Азизӣ дар ҳама 

корҳои эҷодии хеш шахси бетараф будааст. Масалан, дар ҳикояҳои 

фелетонгунаи «Худкардаро даво нест», «Зани директор», «Як қубба кӯкнорӣ», 

«Сартарош» ва ғайра мавқеи муаллиф дар рад кардани урфу одатҳои куҳна ва ё 

эътироф намудани сиёсати нав равшан ба назар мерасад. Маълум мешавад, ки 

чунин тарзи таҳқиқ ва нигориши С. Табаров ба осор ва шахсияти адабӣ хоси 

нақди марксистӣ-ленинӣ будааст. Агар моҳияти нақди С. Табаровро нисбат ба 

шахсият ва осори Баҳриддин Азизӣ мушаххас баён намоем, дар чанд маврид 

мавсуф аз ҷанбаҳои (ба назари худи ӯ) заифи осори нависанда ёдрас гардидааст. 

Яке аз эродҳои ӯ ба ҳикояи фелетонгунаи «Ғуломи хӯҷаин ё ғуломи бодинҷон»-

и Баҳриддин Азизӣ чунин мазмун дорад: «Бинобар ин дар баъзе ҳикояҳои 

ҳаҷвии ӯ образҳои мусбат на танҳо фошкунандаи амалиёт ва кирдукори 

зарарноки персонажҳои манфӣ мегарданд, балки онҳо ё ба ин гуна рафтори 

ношоистаи дуздон, хушомадгуён, лаганбардорон, тӯраҳо, қаллобон, авбошон ва 

ғайраҳо бетарафона менигаранду онҳоро фош намекунанд ва ё худашон гоҳо ба 

онҳо ҳамфикр ва ҳатто ҳамкор шуда мемонанд, ки чунин ҳолат ба персонажи 

мусбати ҳикояи «Ғуломи хӯҷаин ё ғуломи бодинҷон» руй додааст» [162, с. 151]. 

Табиист, ки инсонҳои бад низ хислатҳои некӯ доранд, ки ин нукта ҷойи 

баҳс надорад ва публитсист дар офаридани образҳои публитсистӣ ва адабӣ ба 

баъзе образҳои офаридааш бо вуҷуди манфӣ буданашон муносибати хуб 

мекунад. Ба фош накардани рафтори дуздон, хушомадгӯён, лаганбардорон, 

тӯраҳо, қаллобон, авбошон айбдор кардани публитсист аз ҷониби 

адабиётшинос агар аз назари нақди марксистӣ-ленинӣ дуруст бошад ҳам, аммо 

аз нигоҳи нақди ростин бо диди нав чандон саҳеҳ нест. Азбаски 

публитсистикашиносӣ ва адабиётшиносии замони Шуравӣ ҳусни маводи 

журналистӣ ва осори адабиро дар фарогирии бештари танқиди иҷтимоӣ 

бахусус, танқиди иҷтимоиву фарҳангии замони гузашта дониста, ҳамчунин 

бештар ба хосторҳои сиёсат қадам бардоштааст, аз ин сабаб дар шинохти 

нуктаҳои зиёде муваффақ нагардидааст. Дар ин давра аслан журналистика ва 

адабиёт барои сиёсат ва тарғибу ташвиқи он хидмат мекарданд. Хосса 

журналистика барои сарнагун кардани сохти давлатдории куҳна ва барпо 

кардани сохти нави ҷамъиятӣ хидмат менамуд [ниг. 71, с. 4]. Д. Авраамов ин 

андешааро дар асарҳои дигараш низ тасдиқ намудааст. Ӯ мегӯяд, ки матбуот як 

ҷузъи сиёсати ҳоким мебошад [ниг. 72, с. 4]. Муҳаққиқ Ф. Агзамов бошад дар 

ин замина таъкид менамояд, ки матбуот пешбарандаи идеалогияи сиёсати вақт 

буда, асосан барои амалӣ кардани мақсадҳои ин сиёсат эҷод мешавад [ниг. 75, 

с. 25]. 

Чунонки Максим Горкий қайд мекунад, рӯзнома на танҳо бояд ҳама чиро 

бинад ва шунавад, он бояд ҳолати ман ва атрофиёни маро эҳсос намояд [ниг. 

95, с. 30], Баҳриддин Азизӣ низ чун рӯзноманигор ва як фарди фаъоли ҷомеа 

набзи зиндагиро эҳсос карда, мақола ва фелетонҳои худро доир ба мавзуъҳои 

мубрами ҷомеа эҷод намудааст. Хусусияти эҷодиёти мавсуф дар матни кӯтоҳ 

баёни масоили муҳимми рӯзгор мебошад. Табиист, ки дар матни хурд образҳои 

бадеӣ ташаккул намеёбанд ва баёни мақсад дар ҷойи аввал қарор мегирад. 

Ҳамчунин, дар ин давра жанрҳои журналистӣ ва бадеӣ ба таври комил 

ташаккул наёфта буданд. Баҳриддин Азизӣ дар доираи фаҳмиш, дониш ва 

маҳорат асарҳои журналистӣ ва бадеӣ эҷод карда, то андозае барои шаклгирии 

қолабҳои жанрӣ саҳм гузоштааст. Аммо бо ин наметавон тамоми асарҳои 

адибони ин давраро пурра ташаккул наёфта номид. Масалан, асарҳои нисбатан 

калонҳаҷми Баҳриддин Азизӣ ба монанди «Зарбдор ва зарбадор», «Як қубба 

кӯкнорӣ», «Никоҳи дилхоҳ» аз қабили он навиштаҳое ба ҳисоб мераванд, ки 

дар онҳо образҳои бадеӣ ташаккул ёфтаанд ва қаҳрамонҳо вазифаҳои хешро ба 

пуррагӣ иҷро менамоянд.  

Дар ин замина муҳаққиқ Лариса Демидчик бар хилофи андешаҳои Соҳиб 

Табаров фикр баён дошта мегӯяд, ки «дар насри солҳои сӣ персонажҳои 

«бетараф» вуҷуд надоранд. Мувофиқи он ки онҳо киянду аз кадом табақаанд – 

золиманд ё мазлум, давлатманданд ё бенаво, аз рӯйи муносибати онҳо ба 

меҳнат, ба моликияти хусусӣ, ҳам муаллиф ва ҳам хонанда ба онҳо бадбинӣ ё 

ҳурмат, душманӣ ё некбинӣ мепарваранд, хуллас ба гурӯҳи қаҳрамонҳои 

«манфӣ» ё «мусбат» ҳамл мекунанд» [101, с. 183].  

Бо ин ҳама набояд дар ин андеша буд, ки Соҳиб Табаров шахсият ва 

осори Баҳриддин Азизиро ҳамеша мавриди танқид қарор дода бошад. Мавсуф 

дар аксари маврид ба шахсияту арзиши осори журналист ва адиб мунсифона 

баҳо додааст: «Дар ҳақиқат, Баҳриддин Азизӣ яке аз адибони машҳури тоҷик 

буд, ки махсусан дар инкишофи ҳаҷв дар адабиёти советии тоҷик хизмати 

басазое кардааст. Бинобар ин ҳоло ҳам чандин ҳикояҳои ҳаҷвии ӯ, аз қабили 

«Як қубба кукнор», «Қурбонӣ», «Ғуломи хӯҷаин ё ғуломи бодинҷон» ва 

монанди инҳо намунаҳои хуби насри ҳаҷвии адабиёти тоҷик ба шумор 

мераванд» [162, с. 151].  

Омӯзишу таҳқиқи мо нишон медиҳад, ки тақризҳои дар он давра 

иншогардидаи Баҳриддин Азизӣ дар баробари танқид ва инкори афкори 

журналист ва адиб ҷанбаҳои мусбати асари муаллифро низ фаро мегирифтаанд, 

ки яке аз талаботи асосии жанрӣ маҳсуб мешавад. Дар тақризи Соҳиб Табаров 

низ ин талабот риоя гардидааст ва мавсуф дар радифи камбудиҳо 

муваффақиятҳои эҷодиёти Баҳриддин Азизиро низ зикр намудааст.  

Дар осори пурқимати Муҳаммадҷон Шакурӣ низ перомуни вазъи адабӣ 

ва сиёсии солҳои 1920-1930 андешаҳои арзишманд изҳор гардидаанд, ки 

фарогири ҷанбаҳои гуногуни адабиёти тоҷики ин даврон мебошанд. Муаллиф 

дар мавриди симои қаҳрамонони насри солҳои мавриди назар чунин изҳои 

назар менамояд: «Қаҳрамонони насри советии солҳои бисту сӣ дар фикру 

андеша ва фаъолияти амалии худ, асосан, имрӯзу фардоро дар назар доштанд, 

таърихи нав бунёд мекарданд. Замонҳои гузашта, моҳияти иҷтимоиву фалсафии 

таърих ҳанӯз мавриди андешаҳои махсуси онҳо қарор наёфта буд» [182, с. 290]. 

Аз андешаҳои ин муҳаққиқ метавон чунин бардошт намуд, ки қаҳрамонони 

офаридаи нависандагони он даврон дар ташхиси моҳияти иҷтимоиву фалсафии 

таърих ҳанӯз омода набудаанд. Албатта, ин назари муҳаққиқ дар шинохти 

мавқеи қаҳрамонҳои насри солҳои бисту сӣ аҳаммият дорад, аммо ҷанбаи 

заифи насри ҳамон солҳо донистани ин падидаи адабӣ он қадар саҳеҳ 

намебошад. Табиист, ки нависандаи реалист дар тасвир ва ё офаридани 

қаҳрамонҳо наметавонад аз воқеияти замон чашм пӯшида, қаҳрамонҳои худро 

аз ҳар ҷиҳат комил тасвир созад. Агар дар насри солҳои бисту сӣ қаҳрамонҳо 

имрӯзу фардоро дар назар дошта, таърихи нав бунёд кунанд ва моҳияти 

иҷтимоиву фалсафии таърихро наандешанд, пас воқеан ҳамин гуна симоҳо 

будаанд. Ҳар падидае, ки дар адабиёт рух медоду ба чашми сиёсати замон 

чандон писанд набуд, аз ҷониби адабиётшиносон нуқси осори адабӣ шуморида 

шудааст. Ба андешаи мо дар меҳвари асари бадеӣ мавҷуд будани қаҳрамонҳои 

воқеӣ, камтасвириву камгӯӣ, мавҷудияти масъалаву муммо ва нишон додани 

роҳи ҳалли асарро ба журналистикаи он давр наздик менамояд. Яке аз 

падидаҳои хуби замони Баҳриддин Азизиро Муҳаммадҷон Шакурӣ дар 

сафарҳои кории журналситон ва нависандагон донистааст, ки ин ҳам барои 

муайян намудани ҷараёни эҷоди давр мусоидат менамояд. Мавсуф дар ин 

маврид чунин менигорад: «Нависандагон дар ин сафарҳо бо ҳам робитаи шахсӣ 

барқарор менамуданд, аз ҷустуҷӯйҳои эҷодии якдигар огоҳ мегардиданд, дар 

бораи вусъати азими сохтмони сотсиалистӣ, ки сар то сари кишвар дар авҷ буд, 

бевосита тасаввур пайдо намуда, доираи назари худро фарохтар менамуданд» 

[182, с. 268]. Ин ҷо нуктаи муҳим ин аст, ки яке аз василаҳои фарох намудани 

доираи назари журналистон ва нависандагон бевосита вусъати азими сохтмони 

сотсиалистӣ будааст. Замони Баҳриддин Азизӣ тақозо намудааст, ки 

журналистон ва адибон барои вусъати назари худ бояд аз ҷараёни сохтмони 

азими сотсиалистӣ ба таври комил огоҳ бошанд. Маълум мешавад, ки эҷоди 

осори нависандагон ва мақолаҳои журналистон бевосита ба мавзуъҳои муайян, 

ки хостори сиёсати давр буд, бахшида шуда, рӯйи кор омадаанд.  

 Маврид ба таъкид аст, ки барои баррасӣ ва баёни муаммои давр дар 

матбуоти даврии солҳои 20-30-юми садаи ХХ дар радифи мақолаҳои 

журналистӣ матлабҳои бо жанрҳои адабӣ эҷодгардида низ ба табъ мерасиданд. 

Насру назм аз он ки дар аксар ҳолат нахуст дар матбуот нашр мегардид, як 

ҷузъи журналистика гардида буд. Ҳамчунин, баъзан хусусиятҳои журналистика 

– воқеъбаёнӣ, фаврият, мавҷудияти муаммо ва масъалаи муҳим дар жанрҳои 

адабии ин давра ба мушоҳида мерасид. Бино ба таъкиди адабиётшинос Атахон 

Сайфуллоев «мубориза дар роҳи озодию истиқлоли миллӣ ва барпо намудани 

ҷамъияти сотсиалистӣ, ки моҳияти ҳаёти сиёсию иҷтимоии халқ буд, ғояи 

асосии насри солҳои бист қарор ёфт» [154, с. 187]. Аз ин мулоҳизаи ӯ маълум 

мешавад, ки мавзуи адабиёт аз ҷониби сиёсат ҳанӯз дар марҳалаи аввали 

ташаккули адабиёти он давр муайян карда шудааст. Бинобар ин, метавон 

таъкид дошт, ки адабиёт ва публитсистикаи тоҷик дар солҳои бистум ва 

минбаъд низ фарогири мавзуъ ва масъалаҳои марбут ба сиёсати замон будааст. 

Дар марҳалаи аввали пайдоиш ва ташаккули журналистика ва насри тоҷик дар 

қабзаи сахти сиёсати сотсиалистӣ гирифтор шуда, минбаъд дар роҳи 

нишондодаи ин сиёсат таҳаввул ёфтааст. Дар ин маврид А. Сайфуллоев чунин 

менигорад: «Солҳои бист давраи пайдоиш ва ташаккули насри советии тоҷик 

мебошад. Аз публитсистикаи «Шуълаи инқилоб» (1919-1921) то нашри повести 

Айнӣ «Одина» давраи пайдоиши насри нави реалистӣ ҳисоб шавад, давраи 

ташаккули онро солҳои 1927-1930 шуморидан мумкин аст» [154, с. 188]. Дар 

асоси ин андеша ташаккул ва таҳаввули журналистика ва насри тоҷик дар 

солҳои 1920-1930 мувофиқ ба хосторҳои сиёсати замон ҷараён гирифтааст. 

Муҳаққиқ К. Комилов низ дар ин замина қайд менамояд, ки рӯзномаи «Шуълаи 

инқилоб» чун аввалин рӯзномаи инқилобӣ ҳаркатҳои озодихоҳонаи мардуми 

мазлумро тараннум мекард [ниг. 117, с. 75-76]. Зимни омӯзиши матбуоти ин 

давр метавон зикр кард, ки журналистика ва адабиёт ҳанӯз ба таври густарда ва 

мунсифона мавриди пажуҳиш қарор нагирифтаанд. Баъзан таҳқиқоти асарҳои 

илмӣ дар муайян намудани нуктаҳои муҳим заминагузор бошанд ҳам, аксаран 

бо диду назари сиёсатзада ва якҷониба таълиф гардидаанд. 

Бо ин ҳама, чанд таҳқиқе ба анҷом расонида шудаанд, ки дар онҳо 

адабиёти солҳои мавриди назар ба тарзу шеваи нави нигориш мавриди омӯзиш 

ва баррасии илмӣ қарор гирифтааст. Ин ҷо метавон аз таълифоти 

адабиётшиноси тоҷик Маъруфи Раҷабӣ «Таърихи танқид ва адабиётшиносӣ», 

«Ислом, ҷадидия ва инқилоб» ёд кард, ки фарогири андешаҳои ҷолиб ва 

навназарӣ мебошанд. Маъруф Раҷабӣ аз адабиётшиносонест, ки моҳияти 

адабиёти сотсиалистӣ ва нақди адабии марксистӣ-лениниро дуруст дарк карда, 

дар аксари маврид падидаҳои адабии он давронро, ки тибқи хосторҳои сиёсати 

адабии замон буданд, зери тозиёнаи танқид гирифтааст. Андешаҳои ӯ дар 

мавриди ҷараёни адабии даврони мазкур бо дарназардошти дигарандешӣ ва 

тозагии услуби нигориш нисбат ба адабиёти солҳои 1920-1930 ҷолиб ва 

андешаангез аст. Мавсуф таъкид медорад, ки «Ҳизби Коммунистӣ бист сол 

(1917-1937) барои бо қалами пролетариати сотсиалистӣ ба вуҷуд овардани 

адабиёт мубориза бурда, маблағу нерӯйи зиёди зеҳнии ҷомеаро ба харҷ дод, 

вале бо пролетариат адабиёт ба вуҷуд оварда натавонист» [152, с. 68].  

Ин андешаи адабиётшинос аз он ҷиҳат дуруст аст, ки воқеан адабиётро бо 

сиёсат ба вуҷуд оварда намешавад. Маълум аст, ки аксари осори мондагори 

адабӣ аз озодии фардӣ ва мафкуравии аҳли эҷод вобаста мебошад. Ин 

муносибат ба журналистон ва журналистика низ тааллуқ дорад. Журналистикае 

дар ҳоли рушд қарор дорад, ки дар он озодии эҷодӣ таъмин карда шудааст. 

Навназариҳои мавсуф барои муайян намудани муҳимтарин нуктаҳои марбут ба 

ин даврон заминаи мусоид фароҳам овард. Таҳқиқоти М. Раҷабӣ аксари 

ноадолатиҳо ва пинҳонкориҳои сиёсати сотсиалистӣ дар матбуот, нақду 

адабиётшиносии тоҷикро ошкор сохт. Аз мундариҷаи таҳқиқоти М. Раҷабӣ 

метавон ба чунин хулоса омад, ки замони зиндагӣ ва эҷодиёти аксари 

журналистон ва нависандагон, аз ҷумла Баҳриддин Азизӣ як давраи ниҳоят 

мураккаб ва пурпечутоб буда, ки бо вуҷуди эҷоди осори гуногунмавзуъ дар 

доираи мафкураи ягонаи сиёсӣ қарор гирифта будаанд.  

Нақду баррасии вазъи сиёсии солҳои 1920-1930 аз ҷониби Абдухолиқ 

Набавӣ низ ҷолиб ҷараён гирифтааст. Мавсуф дар китоби «Нарзуллои Бектош 

ва илму адаби тоҷики солҳои 20-30 садаи ХХ» аз муҳимтарин нуктаҳои 

журналистика ва адабиёти тоҷик дар ин даврон сухан ронда, муносибати 

сиёсату намояндагони онро ба аҳли адаб муайян менамояд. Ибтикори А. 

Набавӣ дар ин аст, ки ӯ яке аз аввалинҳо шуда, шахсони ба истилоҳ «душмани 

халқ»-ро аз нуқтаи назари илмӣ сафед кард. Вазифаи ин кӯшиш ва ин рисола 

ҳам он аст, ки Баҳриддин Азизии замоне «душмани халқ» бо диду назари нав 

«сафед» карда шавад, осори публитсистиаш аз нуқтаи назари нақди ростин 

мавриди таҳқиқ қарор гирад ва муҳиммиву мубрамии мавзуъҳои осораш зикр 

гардад. Бояд қайд кард, ки Нарзуллоҳи Бектош ҳарчанд аз ҷониби сиёсати 

баъдисталинӣ сафед карда шуд, аммо монанди Азизӣ аз назари илм ба таври 

бояду шояд мавриди таҳқиқи амиқи илмӣ қарор нагирифт буд. Кору пайкор ва 

хидматҳои илмиву адабии Бектош аз ҷониби А. Набавӣ мунсифона баррасӣ 

гардидааст. А. Набавӣ дар баррасии вазъи солҳои 30-юм чунин қайд менамояд: 

«Дар соли 1937 як одати зиште буд, ки онро метавон ба таъбири устод Рӯдакӣ 

«фитодаро пой задан» номид. Қаламбадастоне буданд, ки вазъи шахсони 

ҳабсшударо ба навиштани мақолаҳои «торуморкунанда» боз ҳам гаронтар 

мекарданд» [144, с. 51]. 

Аз мутолиа ва баррасии маводи мавҷуда доир ба сиёсати маҳкумкунӣ 

маълум мешавад, ки маҳз бо таъсири вазъи номуносиб ва фишороварии 

даврони Баҳриддин Азизӣ аксарияти журналистон, нависандагон ва омӯзгорон 

бо баҳонаҳои гуногун қурбони ҳамин гуна сиёсат гардидаанд. Муносибати 

сиёсат ба журналистика, адабиёт ва журналистону адибон як мавзуи ниҳоят 

муҳим ва дардовари публитсистикашиносӣ, адабиётшиносӣ ва таърихи афкори 

тоҷикон дар асри ХХ мебошад, ки дар ин замина низ мақола ва рисолаҳои 

муфид рӯйи кор омадаанд.  

 Ҳукумати Шуравӣ бар пояи низоми шадиди сиёсӣ фаъолият дошта, 

барои ҳифзи манфиати худ тадбирҳои ҳадафмандонаро ба роҳ мондааст. 

Шахспарастии солҳои сиюм, чилум ва панҷоҳуми асри ХХ бо номҳои 

«поксозӣ», «шахспарастӣ», «репрессия», «даврони хунин» ва ғайра инъикос 

шудааст. Заминаҳои асосии ин равандро дар асоси ҳуҷҷатҳои пайдошуда 

метавон тахмин намуд, ки таъсиси гурӯҳҳои мухолифин аз қабили «Ташкилоти 

аксулинқилобии Маскав», «Коргарони мухолиф», «Гурӯҳи аксулинқилобии 

ленинградии Зиновевӣ», «Марказ дар Маскав», «Маркази зиддишуроии 

Тротско-Зиновевӣ», «Гурӯҳи аксулинқилобии «Мактаби Бухарин» ва ғайра, ки 

қисме барои барҳам додани давлати навтаъсиси Шуравӣ фаъолият мебурданд, 

маҳз барои тасмимҳои ҷиддӣ гирифтан ва даст ба террор задани Сталин сабаб 

шудаанд.  

Дар натиҷаи омӯзиши мо маълум шуд, ки ба ин раванди сиёсати замон – 

маҳкумкунии сталинӣ гирифтор гардидани аҳли илму адаб на танҳо барои 

журналистика, фарҳангу адабиёт, балки барои миллату халқиятҳои гуногуни 

Шуравӣ фоҷиаангез будааст, ки халқи тоҷик низ аз он истисно нест. Яке аз 

равишҳои ба коми бало кашидан дар байни аҳли илму адаб айбноманависӣ 

нисбат ба якдигар буд. 

Ҷалол Икромӣ, ки худ қурбони ҳамин сиёсат шуда, 18 моҳи умри худро 

дар зиндон бо азобу уқубати гӯшношунид гузаронидааст, перомуни ин даврон 

ва ҷараёни нангин чунин навиштааст: «Дар моҳи сентябр ва октябри соли 1937 

аз тарафи якчанд ҷӯра ва ошноҳои худамон дар саҳифаҳои газетаҳо мақолаҳои 

буҳтонкорона ва душманона чоп шудаанд, ки дар он як қатор нависандагони 

хуб, пешқадам ва ростқавлу бегуноҳ, чун душмани халқ, чун миллатчӣ 

муттаҳам карда мешуданд. Дар он рӯйхат Ҳаким Карим, Ғанӣ ва Рашид 

Абдулло ва падари онҳо, Расулӣ Қосимов, Мирзозода, Обид Исматӣ, 

Баҳриддин Азизӣ, Алихуш, Ҷалол Икромӣ зикр ёфта буданд» [111, с. 85]. Бино 

ба таъкиди Ҷалол Икромӣ муаллифони мақолаҳои буҳтонӣ чанде аз адибони 

даврони худашон будаанд ва барои амалӣ кардани сиёсати талхи сталинӣ дар 

матбуот мақолаҳои Шӯрангез менавиштаанд. Дар ин давра низ матбуот аз 

аҳдофу мақсадҳои сиёсии замон мавқеъ гирифт ва сабабгори паси панҷара 

рафтани журналистон ва равшанфикрон шуд. Афзун бар ин, Икромӣ дар 

ёдномаи «Он чӣ аз сар гузашт» сарнавишти талхи худро дар ин даврон ниҳоят 

ғамангез ва моҳирона ба қалам додааст. Аз андешаҳои Ҷалол Икромӣ маълум 

мешавад, ки журналистон ва нависандагони ин даврон дар ҳақиқат аз тарси 

ҷони худ дар ҳаққи якдигар буҳтоннависӣ кардаанд. Дар ин маърака чандин 

нафар аз равашанфикрони тоҷик кушта шуда ва қисми зиёди эшон умри худро 

солҳо дар бадарғаву зиндон гузаронидаанд [ниг. 113]. Инчунин, дар маҷаллаву 

рӯзномаҳо бо мақсади маҳкум кардани адибоне, ки ҳанӯз дар озодӣ буданд, 

ашхосе бо тахаллусҳои гуногун мавод менавиштанд ва маҳкумшудагонро 

шадидан танқид мекарданд.  

Публитсисти тоҷик Додоҷон Раҷабӣ низ дар маҷмуаи очеркҳои «Осмони 

хамида» ин давраро равшан шарҳ дода, зикр мекунад, ки адибон ва 

журналистонро ба ҷурми «зиёиёни буржуазӣ – кулакӣ», «душмани халқ», 

«ғаддорони аксулинқилобӣ» гунаҳкор карда, ба маҳкама мекашиданд: «...боди 

яъсу бадгумонӣ рӯзгори Дайламӣ, Ғанӣ Абдулло, Рабеӣ, Муинзода, Ҷалол 

Икромӣ, Рашид Абдулло, Алихуш андаке дертар Ҳаким Карим, Бектош, 

Аҳмадҷони Ҳамдӣ, Баҳриддин Азизӣ ва дигаронро пурғубор намуда, якеро аз 

паси дигаре, гӯё дар ҳамин кор ҳам «бо навбат», ғалтону хезон дар дорулахлоқ 

бурд» [153, с. 8]. 

Бо таъкиди Абдухолиқ Набавӣ «дар ин марҳала гунаҳкору бегунаҳ, хушку 

тар баробар месӯхт, дӯст ва душманони собиқ баробар гунаҳкор карда 

мешуданд» [144, с. 50]. Яке аз сабабҳои ба нашр нарасидани осори Баҳриддин 

Азизӣ дар тӯли солҳои 1937-1962 бевосита ба гуноҳи душмани халқ гирифтор 

шудани ӯ маҳсуб мешавад. Зимни омӯзиш ва таҳқиқи мо маълум шуд, ки пас аз 

душмани халқ эътироф шудани Баҳриддин Азизӣ (соли 1937) бори аввал 

перомуни шахсият ва муҳтавои эҷодиёти мавсуф танҳо соли 1957 дар маҷаллаи 

«Шарқи сурх» таҳти рақами №8 Ҷалол Икромӣ изҳори назар кардааст. Аммо то 

ин давра нашри комили осори ӯ ҷараён нагирифтааст.  

Додоҷон Раҷабӣ марҳилаҳои раванди репрессияро дар се давра нишон 

додааст. Мавсуф марҳилаи дуюми ин давраро (1936-1940) авҷи душмансозии 

сиёсати замон аз ҳисоби аҳли илму фарҳанг ба шумор овардааст, ки дар ин 

радиф Баҳриддин Азизӣ низ истисно нест [ниг. 153, с. 125-226].  

 Дар мақолаи «Душман ва ҳомиёни онҳо дар Союзи нависандагони 

Тоҷикистон», ки соли 1937 бидуни зикри муаллиф дар рӯзномаи «Тоҷикистони 

сурх» ба табъ расидааст, Баҳриддин Азизӣ дар қатори дигар журналистон ва 

нависандагон «душмани халқ» эътироф шудааст. Муаллифи мақола Мирзо 

Турсунзода ва Раҳим Ҷалилро ба он айбдор мекунад, ки «...то вақтҳои охир бо 

миллатчӣ Баҳриддин Азизӣ, Муинзода, Ғанӣ Абдулло ва ғайраҳо алоқаи хуб 

доштанд, лекин онҳо дар ин бора даҳан намекушоянд...» [102]. Дар ин мақола 

Баҳриддин Азизӣ миллатчии буржуазӣ ном бурда мешавад, ки соли 1936 вақти 

ба Сталинобод (Душанбе) рафтанаш дар хонаи Мирзо Турсунзода ва Ҳаким 

Карим зиндагӣ мекардааст ва мақолаву ҳикояҳояшро бо маслиҳату машварати 

ин адибон навишта, бо пешниҳоди онҳо дар рӯзномаҳо нашр менамудааст. Як 

нукта ба мо ҷолиб аст, ки муносибати Б. Азизӣ ва М. Турсунзода ҳанӯз оғози 

солҳои сиюм бад шудааст. Ҷ. Икромӣ дар мақолаи «Сухан ба ман»-и худ зикр 

менамояд, ки дар сафари Қазон М. Турсунзода камбудиҳои сиёсии Бектошро 

фош карданӣ шуд ва Б. Азизӣ ҷонибдори Бектош буданашро маълум намуду 

байни онҳо баҳси шадиде ба вуқуъ пайваст. Дар ин баҳс Баҳриддин Азизӣ 

дуруштгуфторӣ намудааст. Дар интиҳои мақолаи мазкур муаллиф худро барои 

он гунаҳкор мекунад, ки зид будан ба бектошчигиашро дар он баҳс баён 

накардааст ва бар зидди Б. Азизӣ ҳарфе баён надошта, хомӯш будааст [ниг. 110, 

с. 32-39]. Ин мақола низ яке аз буҳтонномаҳое маҳсуб мешавад, ки минбаъд бо 

он ва дигар буҳтонномаҳо сарнавишти сангини Б. Азизӣ сохта шуд. Аз 

мутолиаи мақолаи Ҷ. Икромӣ равшан мешавад, ки Б. Азизӣ барои он Бектошро 

ҳимоят намудааст, ки ӯ аз пантуркистӣ даст кашида, ариза навиштааст ва барои 

илму адаби тоҷик хидматҳои шоёне анҷом додааст. 

Ба андешаи мо яке аз сабабҳои ба «душмани халқ», «ғаддори 

аксулинқилобӣ», «зараррасони сотсиалистӣ» гунаҳкор шудани Баҳриддин 

Азизӣ дар он аст, ки ӯ хатмкардаи мадраса буд ва аз адабиёти классикии тоҷик 

огоҳии хуб дошт. Ҳамчунин, падараш дар замони худ муфтиву мударрис буда, 

Баҳриддин Азизӣ таълими нахустини худро аз ӯ гирифтааст. Яке аз сабабҳои 

асосии дар феҳрасти «душманони халқ» қарор гирифтани номи Баҳриддин 

Азизӣ шояд дар он бошад, ки мавсуф дар бештари мақолаҳояш, аз ҷумла 

«Узбакии зӯракӣ», «Ба муносибати тақсимоти минтақагӣ», «Дар бораи забони 

адабии тоҷик», «Уротеппа дар майдони кишту кор» аз манфиатҳои миллӣ 

ҳимоя карда, дар аксар ҳолат аз тоҷик будани мардуми Самарқунду Бухоро ва 

атрофи он, дар мактабҳои миёнаи Тоҷикистон бо забони узбекӣ ҷараён 

гирифтани дарсҳо ва ғайри тоҷик будани роҳбарону аграномҳо дар колхозу 

совхозҳо ибрози назар карда, шадидан маҳкум мекунад. Бо вуҷуди ҷустуҷӯҳои 

зиёд ба мо санади маҳкумкунии Баҳриддин Азизӣ дастрас нагардид.  

Ба сиёсати маҳкумкунии сталинӣ низ хотима дода шуд. Пас аз ба қудрат 

омадан Н.С. Хрушев дар баробари интиқоди тасмимҳои Сталин аксари 

айбномаҳои ба сари маҳкумшудагон боршударо туҳмат ва буҳтон хонда, бо 

қарори вижае барои сафед кардани маҳкумшудагон супориш додааст [ниг. 118, 

с. 19-67].  

Ин дигаргунии сиёсӣ ба тағйири раванди адабӣ ва наздик шудан ба 

асолати миллӣ боис шуд. Дар ин маврид Субҳони Аъзамзод чунин мулоҳиза 

меронад, ки «ин рӯйкард мунтаҳо ба навоварӣ ва тағйироти сифатӣ дар адабиёт 

ва ба миён омадани тарҳи равияи нав боис гардида, дар роҳи таҷдиди ҳаёти 

фарҳангиву адабӣ, фароҳам омадани фазои нисбатан нарму озод дар тасвири 

зисту зиндагии давраи муосир, қолабшиканӣ – дур шудан аз берангии адабии 

солҳои пешин, дар сиришту руҳияи эҷодгарон бедор шудани ҷасорати адабӣ 

заминаи мусоид омода кард...» [87, с. 3]. 

 Пас аз тағйири раванди сиёсӣ барқарор намудани номи неки 

маҳкумшудагон дар қаламрави Иттиҳоди Шуравӣ ҷараён гирифт. Дар муддати 

ҳафт сол (аз 1954 то 1961) зиёда аз 700 ҳазор бегуноҳ, ки маҳкум шуда буданд, 

сафед гардиданд [ниг. 138, с. 11-17]. 

Ба андешаи мо ин барои журналистика ва адабиёт саҳфаи нав ба шумор 

мерафт. Зеро номи шахсиятҳои солҳои тӯлонӣ душмани халқ эътирофшуда, 

сафед карда шуд ва осорашон бо кӯшиши шахсони огоҳу миллатдӯст чоп 

гардида, ба дасти хонандагон расид.  

Додоҷон Раҷабӣ зимни муайян намудани сарнавишти сиёҳи Бектош ёдрас 

мешавад, ки зани Баҳриддин Азизӣ низ ба монанди занони дигар адибон дар 

маҳбас азобу шиканҷа кашидааст. «Ин зани муштипар (Вергина Вишневская – 

зани Бектош) дар утоқи тангу тори маҳбас бо занҳои ҳамқисматони шавҳараш – 

завҷаҳои Обид Исматӣ, Ҳаким Карим, Маъруф Расулӣ, Баҳриддин Азизӣ аз як 

сол шаборӯз соату дақиқа шумурда баромад» [153, с. 89-90].  

Ба назари мо ин андеша баҳсангез менамояд, зеро Кенҷабой Юсуфзода 

дар сарсухани китоби «Зани директор» аз забони духтари Баҳриддин Азизӣ – 

Мусаввада Азизова меорад, ки соли 1937, пас аз куч бастани идораи маҷаллаи 

«Бигиз» аз Самарқанд ба Тошканд Баҳриддин Азизӣ рухсатии меҳнатӣ гирифт 

ва дар Истаравшан буд. Дар ин вақт завҷааш вафот мекунад ва ӯ дар маросими 

дафн иштирок менамояд. Чунончи: «Падарам диндоронро бад медид, ба гӯру 

қиёмат боварӣ надошт. Ёд дорам соли 1937 идораи журнали ҳаҷвии «Бигиз» ва 

Самарқанд ба Тошканд кучид. Падар отпускаи меҳнатӣ гирифта ба Уротеппа 

омад. Дар ин байн модарам ногаҳон вафот кард. Хонаамон ба мотамхона табдил 

ёфт. Занҳо дарҳол ҷомаҳояшонро чаппа пӯшида, миёнашонро бо фӯта баста, 

мӯйҳояшонро титу парешон ба пушт партофта ва ҳатто ба рӯйҳояшон сиёҳии 

дег молида бо овози баланд доду бедод намуда ба гирякунӣ даромаданд. Занҳои 

ҳамсоя маро низ ба сӯе бурда, ҷомаамро чаппа карда, миёнамро бо фӯта бастанд 

ва кокулчаҳоямро кушода ба пуштам партофтанду ба қатори калонсолон бурда 

монданд. Ман дар байни калонсолон, дар байни маъракаи серодам худро 

ноқулай ҳис намуда, чӣ гуфта гиря карданамро намедонистаму оби дидаам 

шашқатор ба рӯям ҷорӣ шуда, ҳиққос зада мегиристам. Дар ҳамин вақт касе аз 

китфам кашола карда, аз маърака берун овард. Бинам падарам. Вай бадқаҳр 

буд. Вале дилсӯзона сарамро сила карду «туро ҳам ҷиннӣ карданд-мӣ?» гӯён 

ҷомаамро пӯшонда монд ва «кокулатро боф» гуфту худ ба берун, ба назди 

мардҳо рафт. Занҳои ҳангоматалб «ин урус-дия, урус» – гӯён пичир – пичир 

мекарданд» [76, с. 6]. Аз ин гуфтаҳои шоҳиди ҳол маълум мешавад, ки ҳамсари 

Баҳриддин Азизӣ пеш аз маҳкум шудани ӯ фавтида будааст.  

Аз ин андешаи болозикр чун мухбир дар маҷаллаи «Бигиз» фаъолият 

кардани Азизӣ равшан мешавад. Ҳамчунин, аз фелетони «Ширу шакар» низ 

маълум мегардад, ки публитсист дар идораи маҷалла кори рӯзноманигориро 

идома медиҳад. Дар мақолае Т. Зеҳнӣ низ таъкид менамояд, ки Баҳриддин 

Азизӣ дар қатори дигар равшанфикрони ҳамзамонаш дар матбуот, хосса дар 

рӯзномаи «Овози тоҷик» мақолаҳои зиёди худро нашр намудааст ва чун мухбир 

кор кардааст [ниг. 105]. Метавон гуфт, ки Азизӣ чун мухбир фаъолияти 

босамар доштааст ва мақолаву фелетонҳои худро дар давраи мухбириаш ба 

нашр расонидааст.  

Баъд аз солҳои 50-уми асри ХХ ва тағйир ёфтани сиёсат нисбат ба 

шахсиятҳо ва эҷоди онҳо имкон фароҳам омад, ки асарҳои эҷодкорони 

маҳкумшуда аз нав ба нашр расанд. Соли 1962 бо ташаббус ва кӯшиши Шукрӣ 

Иброҳим маҷмуаи ҳикояҳои Баҳриддин Азизӣ таҳти унвони «Ҳикояҳо» аз чоп 

баромад, ки аз рӯзномаву маҷаллаҳои солҳои 20-30-юми асри ХХ бо ҳуруфи 

форисии арабиасос ва лотинӣ ҷамъоварӣ шуда, ба хатти сирилик баргардонида 

шуда буданд.  

Муҳтавои ин маҷмуа нишон медиҳад, ки ба таъбири Х. Мирзозода 

«беҳтарин шоирон ва нависандагони тоҷик роҳи ҳақиқатан озоди эҷодӣ ва ба 

халқу ватан хизмат намуданро дар соҳаи адабиёти советӣ дида, тамоми 

фаъолияти эҷодӣ-адабии худро ба тараққии адабиёти советии тоҷик 

нигаронидаанд» [130, с. 90]. Баҳриддин Азизӣ аз ин муҳит истисно буда 

наметавонад.  

Аз муҳтаво ва мазмуни ҳикояҳои ҳаҷвӣ, мақола, фелетон ва лавҳаҳои 

Баҳриддин Азизӣ ба хулоса омадан мумкин аст, ки ӯ бо тамоми ҳастӣ 

кӯшидааст то воқеаву рӯйдодҳои аҳаммиятноки замони навро бо шаҳоматашон 

тасвир намояд ва барои афзалият додани онҳо ҳаёти гузаштаро зери тозиёнаи 

танқид қарор диҳад. Ин муносибат на танҳо ба Баҳриддин Азизӣ, балки ба 

тамоми адабиёту публитсистикаи давр хос буд. Бо вуҷуди ин осори Б. Азизиро 

танҳо ба маҳкум кардани ҳаёти гузашта нисбат додан дуруст нест. Дар 

аксарияти ҳикоя ва фелетонҳои ӯ рафтору амалҳои номатлуби курсинишинони 

замонаш ба риштаи танқиду мазаммат кашида шудааст.  

Ҳамин тавр, Баҳриддин Азизӣ дар замони мураккаби солҳои 1920-1930 

кору фаъолият намуда, бо ноадолатиҳои замон мубориза бурдааст, вазифа ва 

шуғли касбиашро сидқан ва виҷдонан иҷро намудааст. Дар нимаи дуюми 

даҳсолаи 1930 бо ҷурми шахсиятпарастӣ ба гирдоби яъсу ноумедӣ ва тақдири 

фалокатбор дучор шудааст. Солҳои 1936-1937 барои Баҳриддин Азизӣ 

марҳалаи пурмаҳсули эҷодӣ будааст, зеро бештари мақолаву ҳикоёташ дар 

матбуоти даврӣ, аз ҷумла, дар маҷаллаҳои адабии «Барои адабиёти 

сотсиалистӣ», «Бигиз» ва дигар нашрияҳои даврӣ дар ҳамин солҳо ба табъ 

расидаанд. Бахусус, дар ҳар як шумораи маҷаллаи «Бигиз» нигоштаҳои 

публитсистии ӯ манзури хонандагон гардидааст. Бо вуҷуди ин, адиб ва 

публитсисти номвар дар айни ташаккули фикрӣ ва камолоти эҷодӣ ба ҳабс 

маҳкум мешавад.  

Нашри осори адабӣ ва публитсистии Баҳриддин Азизӣ дар солҳои 

мухталиф ҷараён гирифта бошад ҳам, то имрӯз дар шакли китоби алоҳида ба 

табъ нарасидааст. Ҳамчунин, бархе аз навиштаҳои журналист дар рӯзнома ва 

маҷаллаҳои даврӣ пурра ҷамъоварӣ нашудаанд. Осори Баҳриддин Азизӣ, 

бахусус, ҳикояҳои ӯ фарогири муҳимтарин масъалаҳои иҷтимоӣ, фарҳангӣ, 

сиёсӣ ва маърифатӣ буда, дар бедор намудани афкори ҷомеа нақши муассир 

доранд. Хулосаи аксари осори ин нависанда, аз он далолат мекунад, ки инсон 

бо донишу хирад ва омӯзиши ҳамешагии илм метавонад ба дараҷаи инсони 

воқеӣ ва зиндагии босаодат бирасад.  

Омӯзишҳои мо нишон медиҳанд, ки Баҳриддин Азизӣ ва дигар олиму 

нависандагон дар марҳалаи дуюм қурбони режими сангини сталинӣ шуданд. Ба 

назари Д. Раҷабӣ «...тири «ҳуҷум» бештар бар зидди кормандони маданият ва 

санъат – шоирон, нависандагон, рассомон, оҳангсозон, актёри кино ва театр, ба 

муқобили олимон, омӯзгорони мактабҳои ибтидоӣ, маълумоти умумӣ, миёна ва 

олӣ, мураббиёни МТС-ҳо, омӯзишгоҳу техникумҳо нигаронида шуд» [153, с. 

125-126]. Дар ин марҳала зиёиён ва фаъолони ҷомеа, арбобони илму маърифат 

ва сиёсат, ки дар гузашта саҳифаи «сиёҳ» доштанд ва гӯяндагони ормонҳои 

миллӣ буданд, мавриди таъқибот қарор мегирифтанд. Дар ҳар се марҳала 

сабаби асосии маҳкумкунӣ - бадарғакунӣ бино ба сиёсати вақт нигоҳ доштани 

оромии ҷомеа будааст. Дар ин маврид Аҳрор Мухторов аз чигунагии моҳияти 

сиёсати мазкур ёдовар шудааст. Тибқи маълумоти мавсуф Б. Ғафуров ба 

теъдоди ашхосе, ки бояд бадарға ва ё кушта шаванд, ризо намешавад ва ин 

теъдод 120 ҳазор нафарро ташкил медод. Чунон ки нақл мешавад, Б. Ғафуров 

арз мекунад, ки ин қадар одам аз Тоҷикистон бадарға карда шавад, ӯ бо кӣ кор 

мекунад? Пас аз иҷро накардани нақшаи бадарғакунӣ дар Тоҷикистон дар 

солҳои 50-ум Б. Ғафуров аз Сталин чунин танбеҳ мешунавад: «Рав! Агар дар 

Тоҷикистон шӯрише сар занад, аввал ман туро мепарронам!» [140, с. 83]. 

Маълум мешавад, ки раванди таъқибкунии сталинӣ барои ҳифзу ҳимояи 

арзишҳо ва хосторҳои сиёсӣ рӯйи кор омада, нафарони зиёдеро ба коми хеш 

кашидааст. Аз ин рӯ, замони зиндагии Баҳриддин Азизӣ яке аз давраҳои ниҳоят 

хатарноки таърихӣ шинохта мешавад. 

Ба назар мерасад, ки ба меъёрҳои айбдоркунии сиёсӣ шахсият ва 

зиндагиномаи журналистон ва адибони мазкур мувофиқати бештар доштааст. 

Маъракаи айбдоркунӣ низ бо дахолати худи журналистон ва адибон ҷараён 



 

 

33 

 

гирифтааст, ки албатта ин найрангҳои сиёсӣ маҳсуб мешавад. Ҳатто нашри 

матлабе дар рӯзнома, ки ин ё он журналист, муаллим ва ё адибро «душмани 

халқ» эълон кардааст, кифоя буд, то ӯро ба маҳкама кашанд.  

Баҳриддин Азизӣ дар чунин муҳити сангини сиёсӣ ба камол расид, ба 

печутобҳои зиндагӣ тоб овард, ҳамчун публитсист ва нависанда шинохта шуд. 

Аммо роҳи зиндагии давраи туфулият ва наврасиаш низ ҳамвор набудааст. Ӯ 

соли 1895 дар шаҳри Уротеппа (ҳоло Истаравшан) дар оилаи муфтӣ ба дунё 

омадааст. Падараш, ки яке аз равшанфикрони замон буда, бо тахаллуси Ҳазмӣ 

шеър ҳам менавиштааст, фарзанди худро ба хатту савод ошно кардааст. То 

понздаҳсолагиаш дар зодгоҳи худ таҳсилро давом дода, соли 1910 ба мадрасаи 

Девонбегии шаҳри Бухоро дохил шудааст. Кенҷабой Юсуфов – мураттиби 

маҷмуаи «Зани директор» ёдовар мешавад, ки Баҳриддин Азизӣ соли 1910 бо 

тасмими падараш дар синни понздаҳсолагӣ ба мадрасаи Девонабегии шаҳри 

Бухоро дохил мешавад ва таҳсили илм менамояд [ниг. 76, с. 4]. Дар 

«Энсиклопедияи адабиёт ва санъати тоҷик» ин маълумот ба тарзи дигар зикр 

шудааст. Дар ин қомус маълумот ин зайл гуфта мешавад: «… Баҳриддин Азизӣ 

аввалан дар мадрасаи Уротеппа (Истаравшан), сипас соли 1916 дар мадрасаи 

Девонабегии Бухоро таҳсил намудааст» [155, с. 112]. Ба назари мо, иттилои 

Кенҷабой Юсуфов, яъне соли 1910 дар мадрасаи Девонабегӣ таълим гирифтани 

Баҳриддин Азизӣ саҳеҳтар аст, зеро ӯ соли 1917 шуъбаи ғоибонаи омӯзишгоҳи 

педагогии шаҳри Тошкандро хатм менамояд. Вақте ки ҷадидкушӣ дар Бухоро 

(1918) оғоз мегардад ва бо фармони амир муллобачаҳоро таъқиб мекунанд, 

Баҳриддин Азизӣ Бухороро тарк карда, ба зодгоҳаш бармегардад. Дар зодгоҳаш 

ӯро ҳамчун ходими маориф дар роҳи инқилоби маданӣ эътироф мекунанд ва 

вазифаи мудири маорифи шаҳри Истаравшанро ба дӯшаш мегузоранд. Ӯ чун 

нахустин мудири маорифи шаҳри Истаравшан дар самти мактабу маориф, 

бунёди мактабҳои нав, ба роҳ мондани низоми таълими сифатан замонавӣ 

корҳои зиёдеро ба сомон расонидааст. Таъсиси як қатор мактабҳои Шуравӣ, 

ташвиқу тарғиби илму маориф дар шаҳри Уротеппа бо номи Баҳриддин Азизӣ 

алоқаманд аст.  

Аз соли 1925 сар карда, ӯро дар комитети иҷроияи шаҳр ба кор таъйин 

мекунанд. Баъдан, чанд муддат дар суди халқии шаҳри Уротеппа ва дар Суди 

олӣ низ хизмат кардааст. Нависандаи маъруфи тоҷик Ҷалол Икромӣ перомуни 

шахсият ва масъулияти Баҳриддин Азизӣ менигорад, ки «Баҳриддин Азизӣ аз 

соҳаи муаллимӣ ва маориф бо тақозои қобилияти ҷибиллии худ, ки ба соҳаи 

адабиёт дошт, ба корҳои нашриёт ва матбуот гузашт. Дар он солҳо дар 

матбуоти республика бо асарҳои худ фаъолона иштирок мекард» [112].  

Баҳриддин Азизӣ дар марҳалаи аввали фаъолияти эҷодӣ бо имзои «Азмӣ» 

шеърҳои узбекӣ менавиштааст. Нахустин маҷмуаи шеърҳои узбекии ӯ таҳти 

унвони «Янги шукуфа ё худ миллий адабиёт» соли 1917 дар шаҳри Тошканд ба 

табъ расидааст. Баъдан ӯ дар наср истеъдоди худро санҷид ва ҳикояҳои 

ҳаҷвиаш тибқи иттилои профессор Мурод Муродӣ дар матбуоти даврии он 

замон чун «Овози тоҷик», «Раҳбари дониш», «Мушфиқӣ», «Бигиз» ва ғайра бо 

имзоҳои мустаори «Афандӣ», «Тарсончак», «Тарсакӣ», «Шаккок», 

«Нимтарсончак», «Нотарс» ба нашр расидаанд [ниг. 139, с. 154-155]. 

Мақолаҳои бахшида ба забони адабӣ ва алифбо иншо кардаи Баҳриддин 

Азизӣ то ҳол барои бознамоии вазъ ва муаммои ин соҳа дар замони пуршӯри 

таърихӣ хидмат карда метавонанд. Хосса мақолаҳои «Алифбои зарбдор», «Бо 

забони дарӣ дурри сухан суфтан мехоҳам», «Забони адабии тоҷик», 

«Беқоидагиҳои қоидаҳои имло» ва ғайра доир ба мушкилии забони адабӣ, 

алифбо ва хат маълумоти муфид пешниҳод мекунанд. Аз мутолиаи мақолаҳои 

зикргардида метавон дарк кард, ки Баҳриддин Азизӣ дар қатори журналистону 

равшанфикрони дигар барои тақдири забони адабии муосири тоҷик бетараф 

набуда, бо пешниҳодҳои мушаххаси илмӣ барои шаклгирии он асос гузоштааст.  

Ҳамчунин, Баҳриддин Азизӣ ба таълифи мақолаҳои илмӣ ва проблемавӣ 

низ таваҷҷуҳ зоҳир менамояд. Баҳриддин Азизӣ дар қатори Садриддин Айнӣ, 

Сотим Улуғзода, Тӯрақул Зеҳнӣ, Ҷалол Икромӣ, Ҳаким Карим ва дигарон 

ҷойгоҳи махсусеро соҳиб аст. Осори публитсистӣ ва адабии мавсуф фарогири 

муҳимтарин масъалаҳои публитсистика, адабиётшиносӣ, забони адабӣ, нашр ва 

тарҷумаи осори адибони ватаниву хориҷӣ мебошад.  

Баҳриддин Азизӣ бо мафкураи инқилобӣ ва андешаҳои маорифпарварӣ ба 

замони сотсиалистӣ зуд ворид гардида, дар ин руҳия мақолаҳои публитсистӣ, 

шеъру ҳикояҳо навиштааст. Бо вуҷуди он ки «журналистикаи коммунистӣ чун 

як ҷузъи кори ҳизбӣ амал мекард» [72, с. 11] ва ҳарчанд аксарияти қаҳрамонҳои 

фелетону ҳикояҳои ҳаҷвии Азизӣ давраи феодалиро маҳкум намуда, тарғибгари 

давраи нав буданд, аммо ин журналист низ ба доми «покизакунон»-и Ҳукумати 

Ҷумҳурии Шуравии Сотсиалистии Тоҷикистон афтод. Дар туҳматнома 

омадааст, ки миллатчии буржуазӣ Баҳриддин Азизӣ ба Сталинобод омада дар 

хонаи Ҳаким Карим ва Турсунзода истиқомат карда, дар ин замон пейсаи «1916 

сол» ном доштаашро читка намудааст (хондааст- Н.О.) [102]. Ҳарчанд мо барои 

пайдо кардани ин пейса кӯшиш кардем, аммо аз матбуоти давр пейсаи «1916 

сол»-и Баҳриддин Азизӣ пайдо нашуд. Шояд ин асар низ дар қатори асарҳои 

дигари ба нашр нарасидаи публитсист дар замони маҳкумкунӣ мусодира ва ба 

коми нестӣ рафта бошад.  

Таърих ва макони вафоти Баҳриддин Азизӣ то ҳол мушаххас нест. Дар ин 

хусус маълумоти «Энсиклопедияи советии тоҷик» [86, с. 219-220], «Тазкираи 

адибони вилояти Суғд» [174, с. 26-27], «Писатели Таджикистана» [121, с. 39-

40], «Энсиклопедияи адабиёт ва санъати тоҷик» [155, с. 111-112] якхела буда, 

таъкид шудааст, ки Баҳриддин Азизӣ соли 1944 дар ватанаш фавтидааст. 

Ковишҳои мо нишон дод, ки дар матбуоти даврӣ ва ҳуҷҷатҳои дигари марбут 

ба Баҳриддин Азизӣ дар хусуси аз ҳабс озод шудани ӯ маълумоте дарҷ 

нагардидааст. Бино ба маълумоти таҳқиқгари осори публитсист Шукрӣ 

Иброҳим Баҳриддин Азизӣ соли 1944 дар вилояти Калимаи Сибир баъди ранҷу 

азоб дар маҳбас фавтидааст [ниг. 77, с. 9]. Дар ин маврид Д. Раҷабӣ низ 

менависад, ки «баъзе нафарон (Ҳаким Карим, Ҷалол Икромӣ, Раҳим Ҳошим ва 

дигарон) ба зудӣ сафед карда шуда, аз маҳбас халос гардиданд, аммо тақдири 

нафарони зиёде ҳукми абад буд (Ноил Шерзода, Ғанӣ Абдулло, Рашид 

Абдулло, Бектош, Алӣ Хуш, Рабеӣ, Обид Исматӣ) ва Баҳриддин Азизӣ низ дар 

қатори эшон шомил мешуд [ниг. 153, с. 115-125]. Ҳамчунин, ҳаёт ва фаъолияти 

даврони маҳбасии Баҳриддин Азизӣ ба мо равшан нест.   

Ҷадвали 1 

Гуногунии иттилоот доир ба макони фавти Б. Азизӣ дар осори илмӣ 

Муаллиф Номгӯйи асар Макони фавт  

А. Афсаҳзод Энсиклопедияи советии тоҷик Истаравшан 

Н. Ҳаёт Тазкираи адибони вилояти Суғд Истаравшан 

М. Левин,  

А. Маниёзов  

Писатели Таджикистана Истаравшан 

Н.Салимов  Энсиклопедияи адабиёт ва санъат Истаравшан 

Д. Раҷабӣ  Осмони хамида Сибир  

Ш. Иброҳим  Ашъори мунтахаб Сибир (Калима) 

          

Роҷеъ ба шахсият, ҳунари журналистӣ, нависандагӣ ва хусусиятҳои 

эҷодиёти Баҳриддин Азизӣ ҳам дар замони зиндагии ӯ ва ҳам баъди маргаш 

бархе аз муҳаққиқону адабиётшиносон андешаҳои муфид баён кардаанд, ки 

шахсияти равшанфикр ва журналисту нависандаи хушсалиқа будани ӯро собит 

менамоянд. Гуфтан ба маврид аст, ки асосан маҳорати журналистии мавсуф пас 

аз мунтазам мақола нашр кардан ва чун муҳаррир дар рӯзномаву маҷаллаҳо кор 

кардан ташаккул ёфтааст. Беҳуда нест, ки журналистикаро яке аз касбҳое 

медонанд, ки рӯзноманигор дар аудиторияи донишҷӯӣ ташаккул наёфта, рушди 

он аз нахустин навиштааш дар матбуот оғоз мегардад [ниг. 84, с. 3].  

Нависандаи маъруфи тоҷик Сотим Улуғзода зимни баррасии насри 

солҳои сӣ дар мавриди эҷодиёти Баҳриддин Азизӣ чунин изҳори назар 

кардааст: «Ҳикояҳои Баҳриддин Азизӣ аз ҷиҳати сюжет мароқовар ва бо 

тасвири қаҳрамони реалӣ офарида шуда, ба содагии забонаш дастраси омма 

мебошад... Хато нахоҳем кард, агар бигӯем: ҳеҷ як тоҷики босавод нест, ки 

ҳикояҳои Азизиро нахонда бошад, ҳикояҳои ӯ, ки бештар дар журнали собиқи 

«Раҳбари дониш» чоп шудаанд, дар байни ҳамаи тоҷикони босавод, махсусан 

дар байни босаводони қишлоқ бо шавқу ҳаваси махсусе хонда мешавад» [167, с. 

24-26]. 

Ҷ. Икромӣ низ истеъдоди ӯро равшану фаҳмо ба қайд овардааст, ки 

ҷолиби диққат мебошад. Ӯ таъкид мекунад, ки забони ширин, халқӣ, ҳаётӣ, дар 

айни замон адабии матлабҳои эҷодкардаи Баҳриддин Азизӣ ӯ ва 

ҳамнаслонашро мафтун карда буд [ниг. 111, с. 85]. 

Баҳриддин Азизӣ махсусан дар таҳаввулу инкишофи жанрҳои фелетон ва 

ҳикоя дар насри Шуравии тоҷик ҳиссаи калон гузоштааст. Дар солҳои 30-юм ва 

баъдан пас аз сафед шуданаш як қатор маҷмуаҳои ҳаҷвии Азизӣ нашр гардида 

буданд.  

Ҷадвали 2 

Номгӯйи асар Шакли асар Шумораи мавод Соли нашр 

Янги шукуфа, ё миллӣ 

адабиёт 

Асари манзум  444 мисраъ  1917  

Ғалаба Асари манзум  238 мисраъ  1932 

Зарбдор Асари мансур  9 ҳикоя  1932 

Ду ҳариф Асари манзум 128 мисраъ  1932 

Тоҷихон Асари манзум 202 мисраъ  1934 

Ҳасани якдаста Асари манзум 1340 мисраъ  1936  

Қурбонӣ Асари мансур 12 ҳикоя 1937  

Ҳикояҳо Асари мансур 22 ҳикоя, фелетон 1962  

Зани директор Асари мансур 39 ҳикоя, фелетон ва 

очерк 

1985  

           

Журналист ва нависанда дар фелетон ва ҳикояҳо тибқи хости сиёсат 

макру фиреби боёну руҳониён, урфу одатҳои зарарнок ба мисли бузкашӣ, 

бедонабозӣ, подшоҳ – подшоҳбозӣ, ҷаҳолату нодонӣ, бодапарастӣ, гиёҳмандӣ, 

куҳнапарастӣ ва амсоли инҳоро ҳаҷву масхара кардааст. Зарурати замон аз 

журналист ба ҷиҳатҳои нуқлу иллат ҷиддӣ мудохила кардан ва ҳар чи тезтар 

ҳал шудани онро талаб мекард, ки нависандаи ҳақикатнигор ҳам бидуни таъхир 

зуд ва сари вақт дар ин масъала тасмимҳои хешро гирифтааст. 



 

 

38 

 

Кенҷабой Юсупов дар сарсухани маҷмуаи «Зани директор» менависад, ки 

«дар ҳикояҳои Баҳриддин Азизӣ ҷузъиётписандӣ мавқеъ дорад, ки зиёдтар 

ҷиҳатҳои гуногуни маишат ба тарзи нозук, динамикӣ ва бо воқеанигорӣ омезиш 

ёфтааст ва ин дар гуфтори муаллиф ва забони персанажҳо бештар дида 

мешавад» [76, с. 7]. 

Гуфтан ба маврид аст, Баҳриддин Азизӣ дар баробари кори пурмаҳсули 

журналистӣ шеър ҳам гуфтааст ва ҳамчун шоир махсусан дар солҳои 30-юм 

шуҳрат меёбад. Шеърҳои дар солҳои 20-30-юм эҷодкардаи ӯ дар маҷмуаи 

«Ғалаба» гирд оварда шудааст. Вай дар таҳаввул ва такомули жанри достони 

нави Шуравӣ низ саҳми арзандае гузоштааст. Дар ин солҳо як қатор 

достонҳояш аз қабили «Тоҷихон» ва «Ҳасани якдаста» ба табъ расидаанд. 

Баҳриддин Азизӣ на танҳо бо мақола, луқма ва шеъру ҳикояҳои худ барои 

решакан кардани нуқсонҳои ҷамъиятӣ саҳми арзандае гузоштааст, балки як 

қатор матлабҳои танқидӣ низ эҷод намудааст, ки аз нигоҳи жанрӣ байни 

фелетону ҳикоя қарор гирифтаанд. Фелетонҳои мазкур тезу тунд буда, аз ҳаёти 

одии мардуми деҳа қисса мекунанд. Дар фелетонҳои «Бозори калоба», «Ширу 

шакар», «Формализм ба чӣ маънӣ», «Деҳ куҷо, дарахтон куҷо», «Анбори гул», 

«Ғирча пиёз мехоед» ва амсоли инҳо бештар норасоиҳои ҷамъият: ҳаннотон, 

шоиртарошон, хушомадгӯён, бюрократҳо, нодону ҷоҳилон зери тозиёнаи сахти 

танқид гирифта шуданд. Ин танқид танқиди судбахш, танқиде буд, ки дарди 

ҷамъият маҳсуб мешуд ва барои мустаҳкам шудани ҷамъияти Шуравӣ, пойдор 

намудани ахлоқи инсонӣ кумаки ҷиддӣ мерасонид. Ҳикояҳои Баҳриддин Азизӣ 

низ чун фелелтонҳояш хурофоту куҳнапарастиро мазаммат карда, сохти нави 

давлатдорӣ – сотсиализмро тараннум менамуданд.  

Дар маҷмуъ, аз баррасии замони зиндагӣ ва ташаккули шахсияти эҷодии 

Баҳриддин Азизӣ ба чунин натиҷаҳо метавон расид: 

–  солҳои 1920-1930, бахусус, замони зиндагӣ ва эҷоди Баҳриддин Азизӣ 

барои аҳли адаб ва публитсистикаи тоҷик ниҳоят мураккаб, замони пурпечутоб 

ва зӯргӯиву зараррасонии сиёсати адабӣ ба аҳли қалам будааст. Нақду 

адабиётшиносии ин давра маҳз дар доираи таъйинот ва талаби адабиётшиносии 

Шуравӣ ҷараён гирифта, осори аксари журналистон ва адибон ғайри 

мунсифона арзёбӣ гардидаанд;  

–  Баҳриддин Азизӣ соли 1895 таваллуд шуда, соли 1944 фавтидааст. То 

имрӯз дар қомус ва маъхазҳои илмӣ макони фавти журналистро ғалат ватанаш 

ном мебаранд ва ҳарфе аз маҳкумкунӣ ва бо азобу ранҷҳои зиёд дар маҳбас 

фавтиданаш гуфта нашудааст. Дар натиҷаҳои таҳқиқот маълум шуд, ки 

Баҳриддин Азизӣ дар вилояти Калимаи Руссия бадарға шуда, пас аз ҳафт соли 

зиндон фавтидааст;  

–  омӯзиши ин марҳалаи публитсистика ва адабиёти тоҷик нишон 

медиҳад, ки аксари журналистон ва адибоне, ки дар марҳалаи аввали 

эҷодиёташон ба васфу ситоиши сиёсату ҳукумат, танқиди замони гузаштаи 

талхи худ қадам бардоштанд, дар интиҳо аз ҷониби сиёсат ҳамчун миллатчӣ ва 

душмани халқ маҳкум карда шуданд. Дар ин даврон қисми зиёди журналистон, 

нависандагон, шоирони боистеъдоди тоҷик қурбони ҳамин гуна сиёсат 

гардиданд, ки аз ин фарҳангу адабиёт ва публитсистикаву рӯзноманигории 

тоҷик зарари ҷиддӣ дид. Сиёсати худхоҳии сталинӣ нисбат ба адабиёт ва 

публитсистикаи тоҷик бераҳмиҳо карда, барои таназзули он мусоидат кард;  

– зиндагии Баҳриддин Азизӣ дар ин замони пурошӯб ҷараён гирифта, дар 

интиҳо қурбони ҳамин сиёсати замон гаштааст. Дар ин давра на танҳо осори ӯ 

ба нашр нарасид, балки то тағйир хӯрдани сиёсати замон нисбат ба адабиёт ва 

журналистика, хосса тақдири афроде, ки маҳкум шуда буданд, афкори 

адиббадбинӣ ҷорӣ гардида буд. Бо ҳамин сабаб то соли 1962 ягон маҷмуаи 

Баҳриддин Азизӣ чоп нашудааст;  

– Баҳриддин Азизӣ ба ҳайси муҳаррир дар маҷаллаи «Бигиз», «Раҳбари 

дониш» ва рӯзномаи «Овози тоҷик» кор кардааст. Мақолаҳои публитсистии ӯ, 

ки дар ин нашрияҳо ба табъ расидаанд, чун василаи ангезандаи афкори 

гуногуни ҷомеа хизмат кардаанд. Аз ҷумла, ӯ дар бораи шахсиятҳои маъруфи 

адабӣ («Тарҷумаи ҳоли як адибаи озодихоҳ» – Маҳастӣ), падидаҳои нав 

(«Офтоби шуроӣ») ва дигар масъалаҳои муҳим маълумоти нисбатан тоза 

овардааст, ки имрӯз ҳам метавонанд чун сарчашма хидмат намоянд;  

– силсиламақолаҳои Баҳриддин Азизӣ дар масъалаи забони адабӣ то ҳол 

барои омӯхтани ҳаводиси таърихӣ моҳияти худро гум накардаанд. Рӯзгор ва 

осори ин адиби номвар барои муайян намудани соярӯшанҳои таъризи илму 

адаби тоҷик заминаи мусоид фароҳам меорад. 

1.2.  Таснифи осори публитсистӣ ва адабии Баҳриддин Азизӣ 

 

Ошноӣ ва маърифати осори ин ё он журналист, публитсист ва ё адиб дар 

шинохти афкору андеша ва ҷаҳонбинӣ, мақоми адабӣ, ҳамчунин ҷанбаҳои 

муҳтавоӣ ва сохториву мундариҷавии осори ӯ заминаи мусоид фароҳам меорад. 

Аз ин рӯ, таҳқиқи осори Баҳриддин Азизӣ дар публитсистикашиносии тоҷик 

яке аз вазифаҳои муҳим маҳсуб меёбад. Баҳриддин Азизӣ аз зумраи 

публитсистони шинохтаи замони Шуравӣ буда, ки як марҳилаи адабиёти садаи 

ХХ тоҷик, бахусус, насри ҳуҷҷатӣ ва таҳаввули публитсистикаи он, ҳамчунин 

инкишофи публитсистикаи ҳаҷвӣ ба номи ӯ вобастагӣ дорад. Ин публитсисти 

боистеъдод бо эҷоди осори арзишманди худ барои густариш ва вусъати 

публитсистикаи тоҷик саҳми назаррас гузоштааст. Мусаллам аст, ки барои 

шинохти ҳарчи бештари ҳунари нигорандагӣ ва мақоми адабии нависанда ва 

ҳамчунин публитсист ошноии комил доштан аз таърихи эҷод ва мазмуну 

муҳтавои осори ӯ аз ҳадафҳои муҳим ба шумор меравад.  

Марҳалаи аввали эҷодиёти Баҳриддин Азизӣ ба солҳои 20-уми садаи ХХ 

рост меояд. Мавсуф аз 1924 оғоз карда ба нашри ҳикоя, фелетонҳои мароқовар 

пардохтааст. Дар ин маврид А. Сайфуллоев чунин менигорад: «дар охирҳои 

солҳои бист ба майдони адабиёт як гурӯҳ насрнависони ҷавон қадам гузоштанд, 

ки бо роҳбарӣ ва маслиҳати устод Айнӣ кор мекарданд. Ин гурӯҳи сершуморе 

буд, вале минбаъд дар адабиёт Ҷ. Икромӣ, А. Деҳотӣ, Баҳриддин Азизӣ, С. 

Улуғзода, Ҳ. Карим мавқеи намоён ишғол карда тавонистанд» [154, с. 318]. Ин 

нукта аз он ҷиҳат муҳим аст, ки мунаққид аз гурӯҳи азими адибони ҷавон танҳо 

мавқеи чанд нафарро таъкид кардааст, ки дар ин зимн Баҳриддин Азизӣ низ 

ҳаст. Қайд кардан ба маврид аст, ки дар баробари ҳамкор ва ҳаммаслаки Айнӣ 

будани Баҳриддин Азизӣ дар чанд маврид гуфтугӯ, муколамаву мубоҳисаҳои 

шадид перомуни масъалаҳои адабӣ байни ин ду адиб ҷараён гирифтаст. Аз 

маълумоти А. Сайфуллоев ин нукта равшан мегардад, ки дар охирҳои солҳои 

бистум Баҳриддин Азизӣ ҳамчун нависандаи ҷавон ва муваффақ шинохта шуда 

буд.  

Соли 1962 Шукрӣ Иброҳим маҷмуаи ҳикояҳои Б. Азизиро бо номи 

«Ҳикояҳо» мураттаб намуда ба чоп расонд. Аммо, ин ибтикори ӯ аз ҷониби 

нақди замон ва чанде аз мунаққидон хуб эътироф нагардид. Аз ҷумла, 

мунаққиди шинохта Соҳиб Табаров дар мақолаи «Барои дуруст омӯхтани 

мероси адабӣ»-и худ аз ин кори Шукрӣ Иброҳим чандон қаноатманд нагардида, 

эрод гирифтааст. Дар ин мақола, асосан, бурду бохти эҷодкор ва мураттиб ба 

қалам омадааст. Соҳиб Табаров таъкид намуда, ки қоидаҳои асосии мураттибӣ, 

ки бояд риоя мешуд, аз ҷониби Шукрӣ Иброҳим ба назар гирифта нашудааст. 

Чунончи: «Агар ба ин илова намоем, ки дар вақти ба чоп ҳозир намудани ин ва 

ё он ҳикояи нависанда аҳаммияти мундариҷавӣ-бадеии онҳо ба назар гирифта 

нашудааст ва маҷмуа бо шарҳу қайд ва муқаддимаю охирсухани илмӣ таъмин 

нагардидааст, боз ҳам равшантар мегардад, ки дар Тоҷикистон дар нашри 

мероси адабии нависандагони советии тоҷик камбудиҳои ҷиддӣ содир шуда 

истодааст ва ислоҳ кардани он норасоиҳо шарт ва зарур мебошад» [162, с. 158].  

Соли 1985 нашри маҷмуаи нави Баҳриддин Азизӣ бо унвони «Зани 

директор» бо сарсухан ва тавзеҳоти мураттиби маҷмуа Кенҷабой Юсуфов ба 

табъ расид. Ин маҷмуа назар ба дигар маҷмуаҳои нависанда мукаммалтар буда, 

фарогири аксари ҳикоя, очерк, фелетон ва мақолаҳои публитсист мебошад. Дар 

ин маҷмуа, дар умум 39 адад мавод аз эҷодиёти Баҳриддин Азизӣ нашр 

гардидааст.  

Агар эҷодиёти Баҳриддин Азизӣ аз нигоҳи нақди имрӯз бо риояи 

принсипҳои асосӣ тасниф карда шавад, эҷодиёти ӯ, асосан, аз маводи 

журналистӣ, публитсистӣ, адабӣ ва нақдӣ иборат буда, дар ҳар матлаб 

публитсист масъалаеро ба таври шадид ва услуби ба худ хос, мавриди танқид 

қарор медиҳад. Дар аксарияти мақолаҳои ӯ ин ё он масъалаи муҳими рӯз 

таҳлилу музокира гардида, мавқеи муаллиф бо истифодаи факту далелҳо ва 

устувор гардонидани фикру андеша муайян мешавад.  

Маҳсули фаъолияти эҷодии Б. Азизиро аз нигоҳи навъҳои эҷод ба таври 

зайл метавон дастабандӣ кард:  

Ҷадвали 3 

№ Намуди эҷод Навъи интишор  

1. Публитсистика Матбуоти даврӣ ва китоб  

2. Осори адабӣ Матбуоти  даврӣ ва китоб 

3. Нақд Матбуоти даврӣ 

4. Тарҷума  Матбуоти даврӣ 

                              

Аз ин таснифот бармеояд, ки Баҳриддин Азизӣ дар навъҳо ва қолабҳои 

гуногуни жанрӣ асарҳо эҷод кардааст. Мавсуф ба майдони эҷод мисли даҳҳо 

журналистону публитсистони номвар бо қолабҳои эҷоди адабӣ ворид шудааст. 

Нахустин шеърҳояш дар матбуоти даврии солҳои 1915-1917 нашр шудаанд. 

Омӯзиши мо нишон медиҳад, ки ӯ нахустин матлабҳои матбуотии худро дар 

жанрҳои мақола, ҳикоя, фелетон оғоз карда, ин анъанаро то анҷоми фаъолияти 

эҷодиаш мунтазам идома бахшидааст. Инак, паҳлуҳои фаъолияти эҷодии ӯро 

мушахассан дар алоҳидагӣ баррасӣ менамоем. 

А. Фаъолияти публитсистӣ. Пеш аз он, ки фаъолияти публитсистӣ, 

бахусус, фаъолияти ҳаҷвнигории Баҳриддин Азизиро мавриди баррасӣ қарор 

медиҳем, зикри чанд нуктаро перомуни муҳити адабӣ, вижагии эҷоди он давр, 

муносибати эҷодкорон ба сиёсату равишҳои бунёдии фазои эҷодӣ зарур 

меҳисобем.  

Гуфтан ба маврид аст, ки дар саромади публитсистика аслан, адибон 

қарор доштанд. Онҳо бо огоҳии хуб аз собиқаи тӯлонии адабӣ ва адабиёти 

ҳаҷвии классикӣ ба майдони матбуот омаданд ва мактаби вижае бунёд 

намуданд. Ба онҳо зарурат омад, ки дар такя ба адабиёти классикии тоҷик, 

матбуоти даврии рус ва халқҳои Кавкозу Осиёи Миёна жанрҳои нави 

журналистиро ташаккул диҳанд ва ба фаъолияти публитсистикаи муосири 

тоҷик асос гузоранд. Ин раванд қаблан дар рӯзнома ва маҷаллаҳои русиву 

туркӣ ва баъдан аз нахустин рӯзномаи тоҷикии «Бухорои шариф» оғоз гардида, 

дар солҳои аввали ҳукмронии давлати шуроӣ, яъне солҳои 1920-1930-юм ба 

таври дилхоҳ ташаккул ёфтааст. «Пеш аз ҳама, бояд ёдовар шуд, ки бо зуҳури 

рӯзномаву маҷаллаҳо ва умуман, матбуот дар таърихи насри мо жанри нав – 

публитсистика ва дар забони навишториамон шеваи тозае бо номи забони 

матбуот ва ё сабки рӯзноманигорӣ бо калимаҳову истилоҳоти хосси он пайдо 

шуд» [151, с. 372]. Ҳарчанд заминаи эҷоди ҳаҷви матбуотии даврии даҳсолаҳои 

дуюми қарни ХХ аз адабиёти классикӣ сарчашма мегирад, аммо он аз нигоҳи 

фарогирии мавзуъ ва вазифа фарқ мекунад. Ҳаҷви матбуоти даврии солҳои 20-

30-юми қарни ХХ, асосан, барои маҳкум кардани гузаштаи бад ва тарғиби 

сиёсати навин хидмат мекард. «Фарқи асосии қаҳрамонҳои мусбати асарҳои 

ҳаҷвии советӣ аз қаҳрамони мусбати ҳаҷви классикӣ низ дар ҳамин 

маҳкумкунандагӣ ва барои пешрафти сохти ҷамъиятӣ хидмат кардани вай 

падидор аст» [168, с. 62]. Яъне, журналистика ва адабиёт барои сохтани ҷомеаи 

нави сотсиалистӣ хидмат мекарданд. Пас аз инқилоб ҳама аъзои ҷомеа, аз 

ҷумла, матбуот на танҳо музаффариятҳои револютсиониро муҳофизат 

мекарданд, балки вазифадор буданд, ки ба сохтмони давлати нав — давлати 

сотсиалистӣ саҳм гузоранд [ниг. 173, с. 43]. Баҳриддин Азизӣ аз зумраи 

нафароне буд, ки зуд ба сохт ва сиёсати ҷомеаи нав унс гирифт ва қонуниятҳои 

инкишофи онро на танҳо риоя кард, балки барои рушди он бо эҷоди мақолаву 

ҳикояҳояш саҳми назаррасе гузошт. Дар ин замина муҳаққиқ Муродӣ М. чунин 

мениград: «Баҳриддин Азизӣ тарзи зиндагии навро худ пазируфта барои 

пойдорӣ ва инкишофи он тавассути осори ҳаҷвиаш муборизаи маънавӣ мебурд. 

Ин аст, ки бештари ҳикоя ва публитсистикаи ӯ ба ин масъала мансубанд. 

Мундариҷаи осори ӯ, хосса ҳаҷви публитсистиаш вобаста ба талаби айём 

масъалаи муҳимми рӯзро фаро гирифта, дар шаки луқма, фелетон, памфлет 

эҷод гардидаанд» [138, с. 141].  

Бояд тазаккур дод, ки бо ин усул аксар журналистон ва адибон мақолаву 

асар эҷод мекарданд ва тарзи баёну самти таҳқиқ бо назардошти сиёсати замон 

ва дарки мавзуоти мубрам рӯз то рӯз ташаккул меёфт. Дар ин замина 

донишманди дигари тоҷик Салоҳиддин Солеҳов зикр чунин мекунад: «Солҳои 

20-30, ки аз мураккабтарин давраҳои таърихи халқи тоҷик ва мубориза барои 

сотсиализм мебошад, манбаи бузурги ғоя ва образҳои бадеии ҳаҷви советии 

тоҷик гардиданд» [156, с. 11]. Яъне, мубориза барои сотсиализм раванди эҷоди 

мақола, шеър ва ҳикояро муайян кард ва ҳаҷв силоҳи асосии журналистон ва 

адибону нависандагон гардид. Ҳатто нафароне, ки мувофиқи сиёсати замон дар 

мавқеи ғоявии сотсиализм устувор набуданд, ҳамсафар наменомиданд ва 

онҳоро ба журналистика ва адабиёти сохти советӣ шомил намекарданд. Ин 

қабил шахсон ба гурӯҳи нафароне дохил мешуданд, ки ба сиёсати замони нав 

назару афкори душманона доранд. Минбаъд чунин баҳодиҳӣ ба осори 

эҷодкорон аксари равшанфикрони тоҷикро ба коми нестӣ бурд, ки Баҳриддин 

Азизӣ низ аз ин раванди қурбониовари сиёсӣ истисно нест. Ӯ гарчанд дар 

муддати кӯтоҳ чун тарғибгари ормонҳои давлати навтаъсис ном баровард, аммо 

бо сабаби доштани гузаштаи талх, боло будани ҳуввияти ватандорӣ ва дифоъ аз 

манфиатҳои миллаташ якумра маҳкум гардид. Ба андешаи мо дар руҳияи 

сиёсати худхоҳона ва яккатозии шуроӣ асар эҷод кардан, аслан, дар оғоз як 

раванди сиёсӣ маҳсуб мешуд, ки минбаъд ба ҷараён ва мактаби вижа мубаддал 

гашт ва на танҳо журналистикаву публитсистика онро фаро мегирифт, балки 

тамоми ҷабҳаҳои эҷод барои баёни муваффақиятҳои давлати навтаъсис ва 

танқиди даврони феодалӣ хидмат менамуданд.  

Аз нуқтаи назари нақди навин аксари нигоштаҳои Баҳриддин Азизӣ дар 

замони эҷод ва тӯли ҳукмронии Шуравӣ, ки аз ҷониби мунаққидону 

адабиётшиносон чун ҳикоя шинохта шудаанд, метавон публитсистика номид. 

Омӯзишҳо нишон медиҳанд, ки эҷодиёти Баҳриддин Азизӣ мушкилиҳои ҳаёти 

иҷтимоӣ ва норасоиҳои шахсони муайянро фаро мегиранд, ки ғолибан ба 

мақсади ислоҳи онҳо навишта шудаанд. Омӯзиши мо баёнгари он аст, ки 

муаллиф дар ҳикоя, мақола, фелетону памфлетҳояш аз воқеияти рӯз дур 

нарафтааст, ки ин яке аз талабот ва таъйиноти публитсистика маҳсуб мешавад. 

Матбуоти даврии тоҷик солҳои 1920-1930 дар баробари ташаккул додани 

публитсистика, хосса публитсистикаи ҳаҷвӣ, ҳамчунин барои бунёд ва 

густариши тафаккури танқидӣ, шаклгирии жанрҳои нави адабӣ, журналистӣ 

(публитсистӣ) нақши босазо гузоштааст. Аз таърихи журналистикаи тоҷик 

равшан аст, ки дар ин давра матбуоти даврӣ барои созмондиҳии тафаккуру 

назари нав хидмат кардааст ва барои рушди навъҳои гуногуни публитсистика 

саҳм гирифтааст. Рӯзномаву маҷаллаҳои «Шуълаи инқилоб», «Овози тоҷик», 

«Раҳбари дониш», «Мушфиқӣ», «Бигиз» ва ғайра масъалаҳои муҳимми сиёсӣ, 

иҷтимоӣ, фарҳангӣ ва адабиро баррасӣ намуда, моҳияти самтҳои рушди 

давлати навтаъсисро ба мардум мефаҳмониданд. Ин раванд на танҳо чеҳраҳои 

нави журналистикаи тоҷикро равшан кард, балки ба рушди самти 

публитсистика, хосса публитсистикаи ҳаҷвӣ нақши муассир гузошт. Дар аксар 

рӯзномаҳо гӯшаҳои ҳаҷвӣ таъсис дода шуданд, ки дар онҳо фелетон, памфлет, 

луқма ва дигар жанрҳои ҳаҷвӣ ба табъ расонида мешуд. «Тозиёна»-и 

ҳафтаномаи «Шуълаи инқилоб» аввалин гӯшаи ҳаҷвӣ дар матбуоти даврии 

тоҷик маҳсуб мешавад ва ин гӯша «дар заминаи таъсири ҳаҷви адабиёти 

классикии тоҷику форс ба вуҷуд омада, хусусияти умумӣ дорад. Дар он, 

махсусан, услуби ҳаҷвнигории У. Зоконӣ эҳсос мешавад» [139, с. 105].  

Дар матбуоти даврӣ гӯшаҳои ҳаҷвӣ таъсис дода мешуд, ки имрӯз ҳам аз 

намунаҳои хуби ҳаҷви матбуотӣ маҳсуб мешаванд. Метавон зикр кард, ки 

адабиёти пурғановати тоҷику форс ва истифодаи методҳои нигориши адибони 

классикӣ барои рушди адабиёт ва баъзан жанрҳои журналистӣ, хосса 

публитсистикаи ҳаҷвӣ саҳми боризе дошта, дар ташаккули журналистикаи 

миллӣ нақши арзанда бозидааст. Дар ин замина донишманди равшанбин С. 

Солеҳов низ андешаи арзишманде иброз намуда, қоил мешавад, ки дар 

баробари истифодаи таҷрибаи бойи адабиёти классикӣ адибон ва публитсистон 

аз ҳаҷви рус ва дигар халқиятҳо фаровон истифода бурдаанд. «Ҳаҷви советии 

тоҷик, ҳаҷви моҳиятан ва сифатан наве буда, дар асоси анъанаҳои ҳаҷви 

классикӣ ва фолклори тоҷик тараққӣ кард, лекин таҷрибаи бойи ҳаҷви 

револютсионии рус ва дигар халқҳоро низ истифода намуд» [156, с. 143]. 

Дар радифи рӯзномаи «Шуълаи инқилоб» дигар ҷаридаҳо низ тасмими 

кушодани гӯшаҳои ҳаҷвиро гирифтанд. Барои мисол, рӯзномаи «Овози тоҷик» 

гушаҳои «Қисми ҳаҷвӣ», «Тозиёна», «Адабиёти ҳаҷвӣ», рӯзномаи 

«Тоҷикистони сурх» гушаи «Гӯшмол» ва рӯзномаи «Бедории тоҷик» гӯшаи 

«Торсакӣ»-ро таъсис доданд. Гӯшаҳои ҳаҷвии рӯзномаҳо байни мардум 

маҳбубият пайдо карданд. Таъсис ва ба нашр расидани маҷаллаҳои 

«Мушфикӣ», «Мулло Мушфиқӣ» ва «Бигиз» дар публитсистикаи тоҷик 

падидаи арзишманд баҳо дода мешавад. Гӯша ва маҷаллаҳои ҳаҷвӣ то андозае 

барои рушди публитсистикаи ҳаҷвии тоҷик нақши босамар гузоштаанд.  

Ибтидои асри ХХ давраи муборизаҳои шадиди мафкуравӣ маҳсуб мешуд 

ва нобаробариҳои ҳаёти муосир, сиёсату корбарии масъулин ва ноуҳдабароии 

роҳбарону директорони совхозу колхоз, корхонаҳои саноатӣ ҳамеша объекти 

танқиди журналист – Баҳриддин Азизӣ ҳисоб меёфтанд. Дар аксар матлабҳояш 

симои аслии қаҳрамонҳояшро барои хонанда тавассути ҳаҷв – ҳаҷви 

кинояомезу тавсиядиҳанда фош месозад. Дар нигоштаҳои ӯ дар қатори 

қаҳрамонҳо шароит ва муҳити кору фаъолият низ чун қаҳрамон баромад 

намуда, ҷонибдори ин ё он раванди ташаккули афкори ҷомеа мегарданд.  

Дар осори Баҳриддин Азизӣ ҳикояҳои фелетонгунаро бо дарназардошти 

принсипҳои насри реалистӣ метавон ба мушоҳида гирифт. Баҳриддин Азизӣ 

дар радифи адибон ва журналистони замони худ бо нашри ин гуна асарҳои тезу 

тунд дар ислоҳи камбудиҳои муҳими ҷомеа ва ташаккули насри нави 

сотсиалистӣ, ки баъдан бо истилоҳи насри реалистӣ маъруф шуд, саҳм дорад. 

Аз нигоҳи нақди имрӯз аксари асарҳои Б. Азизиро метавон ба публитсистика 

нисбат дод, зеро дар нигоштаҳои ӯ созмондиҳии образи бадеӣ чандон мукаммал 

набуда, муаллиф бештар ба масъалаҳои муҳимми рӯз таваҷҷуҳ намуда, дар 

намо ва тасвири онҳо аз факту арқоми воқеӣ низ кор гирифтааст. Метавон 

барои исботи ин фикрҳо ҳикояҳои фелетонгунаи «Гул», «Номмонӣ» ва «Муши 

хатхӯрак» мисол овард. Р. Г. Бухартсев низ дар заминаи таҳқиқ ва шарҳи 

публитсистика зикр мекунад, ки яке аз талаботи асосии эҷоди маводи 

публитсистӣ дар ташаккули афкори муайян ва фактҳои равшан буда, дар он 

эпизодҳои ҳаётӣ бештар ба назар мерасад [ниг. 91, с. 73]. 

Яке аз хусусияти маводи матбуоти даврии солҳои 20-30-и асри ХХ бо 

имзои мустаор интишор кардани мақолаҳои танқидӣ ҳисоб меёфт. Имзои 

мустаор то андозае барои таъмини бехатарии ҳаёти эҷодкор лозим бошад ҳам, 

кори муҳаққиқонро дар равшан кардани соҳибияти аслии имзои мустаор 

мушкил мекунад. Ин аст, ки то имрӯз шахсияти баъзе аз имзоҳои мустаор то 

ҳол муайян карда нашудааст ва осори арзишманди онҳо ба таври умумӣ таҳқиқ 

карда шуда, ҷудогона мавриди омӯзиш қарор нагирифтаанд. Баҳриддин Азизӣ 

низ дар қатори дигар эҷодкорони замонаш аз имзоҳои мустаор кор бурдааст. 

Гуфтан ҷоиз аст, ки Баҳриддин Азизӣ мухбирнома, мақола, тақриз, луқма ва 

очеркҳояшро бо номи худаш низ нашр кардааст.  

Ҷадвали 4 

Ном ва имзоҳои мустаори Б. Азизӣ дар рӯзномаву маҷаллаҳо 

Бигиз Азизӣ, Нотарс, Тарсончак, Моир, Нимтарс, 

Нимтарсончак 

Тоҷикистони сурх Б. Азизӣ, Нотарс 

Мушфиқӣ Шаккок, Тарсончак, 

Бедории тоҷик Тарсакӣ 

Мулло Мушфиқӣ Тарсакӣ, Афандӣ, Моир Афандӣ, Ваҳмакӣ, 

Муртад 

Ал-ислом  Б.Азизӣ 

Шуълаи инқилоб Б.Азизӣ 

Овози тоҷик Б.Азизӣ, Тикон 

Роҳбари дониш Б.Азизӣ 

БАС Б.Азизӣ 

          

Дар солҳои 20-30-юми асри ХХ бо баробари собиқаи корӣ пайдо кардани 

маҷаллаҳои ҳаҷвӣ ва гӯшаҳои ҳаҷвии рӯзномаҳо ҳаҷвияҳои тезу тунди 

интиқодӣ рӯйи нашр омаданд ва дар қатори ҳаҷвнигорони моҳир Баҳриддин 

Азизӣ низ қарор дошт. Ба андешаи С. Табаров Баҳриддин Азизӣ яке аз шахсоне 

маҳсуб мешавад, ки барои инкишофи ҳаҷв дар адабиёт хизматҳои шоёне 

кардааст [ниг. 162, с. 150]. Бо фелетон, памфлет ва мақолаҳои ҳаҷвии худ 

Баҳриддин Азизӣ на танҳо гурӯҳ, ё синферо ба риштаи танз ва танқид 

кашидааст, балки ғолибан барои бунёди ҷомеаи ростин ва ормонӣ кӯшиш 

намудааст. Мақола ва фелетонҳои «Ширу шакар» [41, с. 10], «Хурҷин» [44, с. 

7], «Формализм ба чӣ маънӣ» [55, с. 2], «Деҳ куҷо дарахтон куҷо» [50, с. 3], 

«Анбори гул» [53, с. 2], «Зайнит» [62, с. 26], «Ғирча пиёз мехоед» [66, с. 7] ва 

ғайра дар масъалаҳои муҳимми ҳаёти халқ, хосса мавзуъҳои иҷтимоӣ, сиёсат, 

забон, фарҳанг, адабиёт навишта шуда, на танҳо дар замонаш, балки имрӯз ҳам 

аз беҳтарин намунаи публитсистикаи ҳаҷвӣ шинохта мешаванд. Маъруф Раҷабӣ 

дар радифи чанд адиб нақши Азизиро дар муборизаи синфӣ ва сохтани ҷомеаи 

нав муҳим арзёбӣ менамояд. «Дар адабиёти бадеӣ, масалан, дар насри С. Айнӣ, 

Ҷ. Икромӣ, Ҳ. Карим, Р. Ҷалил, Б. Азизӣ ва дигарон тасвири мавзуъҳои мазкур 

(коллективонидани хоҷагиҳои қишлоқ, муборизаи синфӣ) бо мазмунҳои қаблан 

аз ҷониби фирқа таъйин шуда сурат гирифт» [152, с. 33].  

Дар ин замина метавон аз фелетони «Худкардаро даво нест» ёдрас шуд. 

Ин фелетон нахустин бор дар маҷаллаи «Мушфиқӣ» (1930.– №13-14) ба нашр 

расидааст. Дар он Баҳриддин Азизӣ қоғазбозҳо, ишратпарастии мансабдоронро 

мавриди танз ва танқид қарор додааст. Ба қаҳрамон тафтиши вазъияти колхозҳо 

барин як талаби муҳимми давлатӣ супорида шудааст, баробари ба қишлоқ 

омадан «хонаи салқин, ҷӯраи боб, мурғбирёну кабоб ва шишаҳои майи нобро 

чӯт карда ба ҳавлии яке аз «ҳуқуқмаҳрумҳо» мефарояд. Вай аз фаъолияти 

«серпиёздоғи» худ дар маҷлис ба ин тарз ҳисобот медиҳад: «Рафиқон, ман аз 

ҳар ҷиҳат бисёр кор кардам, аз ҳамон рӯзе, ки комиссия таъин шуда будам, 

таваққуф накарда қишлоқ рафтам ва шабу рӯз хоб накарда, ба аҳволи колхоз 

назар кардам: камбудӣ ва муваффақиятҳои ӯро тафтиш намудам: чунончи, 

масъала ин ки кор бисёр: бисёр гап задан ҳам фоида надорад. Гап тамом, зинда 

бод колхоз!» [76, с. 106-110]. 

 Ба воситаи чунин шарҳу эзоҳи ҳаҷвӣ Баҳриддин Азизӣ симо ва сирати 

мудири ишратпарастро тасвир мекунад. Ӯ хислати типии ин навъ шахсҳоро, ки 

таъриф кардани худ, дурӯғ гуфтан, манманӣ кардан, фарру такаббури зиёд дар 

онҳо дида мешавад, ба воситаи нутқи худи персонаж дар маҷлису суҳбатҳо 

устодона ва санъаткорона нишон додааст. Публитсист бо офаридани ин образҳо 

мушкилоти даврони худро мазаммат мекунад ва менигорад, ки ин гуна нафарон 

гарчанд камсаводанд, аммо дар назди мардум худро алломаи кордон вонамуд 

мекунанд. Мудир дар маҷлиси ҷамъбастӣ ва муҳокимаҳо иштирок карда, 

фориғболиву танбалии худро фош менамояд. Дар фелетони «Худкардаро даво 

нест» мудир ба «Суолҳои чӣ қадар колхоз ҳаст?», «Кадом колхозҳои калонро 

рафта дидед ва умуман шумораашон чанд аст?», «Кадом колхоз дар интизоми 

меҳнат, тақсимоти ҳосилот ва ба кор бурдани мошинҳо ҷойи аввалро мегирад?» 

ҷавобҳои сода ва ғалат, ба монанди: «Инро аз комиссияи қишлоқ пурсидан 

даркор», «Сафи вай мавҷуд нест», «Тафтишоти ин масъала дар деҳа мондааст» 

[76, с. 61] медиҳад. Як хусусияти ҳикоя ва фелетонҳои Баҳриддин Азизӣ дар он 

аст, ки дар охири онҳо муаллиф бо офаридани образу диалогҳо хулосаи 

мантиқӣ мебарорад. Дар баъзе аз ҳаҷвияҳо қаҳрамон дар фарҷом аз кардааш 

пушаймон мешавад. Дар ин фелетон низ бо қарори маҷлис мудир аз вазифа 

гирифта мешавад ва ӯ аз танбалии хеш нафрат мекунад.  

 Дар фелетони «Деҳ куҷо, дарахтон куҷо?» [50, с. 3]. Баҳриддин 

Азизӣ дар радифи танқиди ду шоир – Диёрӣ ва Сафиев, ки яке ба соҳиби 

нишони Ленин, духтари 11-сола Мамлакат Наҳангова шеър гуфтааст ва дигаре 

дар бораи ба рӯйхат гирифтани ҳайвонот шеъре эҷод кардааст, чанд нуктаи 

ҷолиб, зикр мекунад. Сангфарш нашудан ва чароғон накардани роҳҳои қисми 

куҳнаи шаҳри Самарқанд, нонҳои хоми артели «Қизғин», мубориза набурдани 

идораи милитсия ва савдо бо савдогароне, ки молҳои серхаридро ба фурӯш 

мегузоранд ва ғайра ба таври моҳирона ва ҷолиб мавриди таҳлил ва мазаммат 

қарор мегиранд. Дар фелетон номи қаҳрамонҳо, мавзеъ ва макон, масъала ва 

муаммоҳо равшан ва бо риояи жанрӣ иникос меёбанд ва журналист бо ҷасорат 

ва оҳанги киноя масъала ва мушкилотро мавриди танқид ва танз қарор медиҳад.  

Матолиби «Мактуб аз Хуҷанд» [1], «Узбакии зӯракӣ» [19], «Як ду калима 

аз Бухорои шариф» [11, с. 32], «Чаро ин тавр?» [4, с. 12], «Корҳои сармаҳкамаи 

ҳукм ба тоҷикӣ меравад» [14], «Макотиби тоҷикон ва китоб» [2], «Хидматчии 

магозини Текстил тувар бадмуомила аст» [17], «Чаро чашми чашмаро дидан 

надоранд» [10], «Зани «комиссияи ҳуҷум» кулфати фаранҷиро мекашад» [7], 

«Манзараи ҷонбарор ва аҳволи ҷонсупорони дарёи «Лучоб» [16] ва ғайраи 

Баҳриддин Азизӣ дар жанрҳои гуногуни журналистика навишта шуда, бозтоби 

масъала ва муаммоҳои вақт мебошанд, ки муносибати ҷиддии муаллифро ба 

қазияҳои мавҷуда бозгӯ менамоянд. Муаллиф дар мақолаҳояш як масъалаи 

муҳим ва ҳалталаби ҷомеаро мавриди таҳлил ва нақд қарор медиҳад ва бо пеш 

овардани далелҳои раднопазир мақсадашро ба хонанда мефаҳмонад. Аслан, 

мақсади ӯ танҳо огоҳ намудани хонанда ба воқеаву рӯйдод ва шинос намудан 

ба муаммоҳои мавҷуда набуда, балки навиштаҳояш бештар оҳанги муроҷиат ба 

мақомдорон, соҳибвазифаҳо ва масъулинро ифода мекунанд. Барои мисол, дар 

мақолаи «Зани «комиссияи ҳуҷум» кулфати фаранҷиро мекашад» дар зери 

фаранҷӣ будани зани раиси Комиссияи ҳуҷум дар шаҳри Самарқанд Мирзо 

Аҳрорқул ва ба таҳсил фаро нагирифтани духтари ӯ мавриди баҳс қарор 

гирифтааст. Муаллиф дар фарҷоми матлаб даъват мекунад, ки ин гуна шахсро 

аз «комиссия» ронда, онро шарманда бояд сохт [7]. Дар мақолаи «Мактуб аз 

Хуҷанд» Баҳриддин Азизӣ ба масъалаҳои муҳимми матбуот, адабиёт, мактабу 

маориф, хосса забони тоҷикӣ ва мақоми он таваҷҷуҳ карда, даъват мекунад, ки 

дар мактабҳо бо забони тоҷикӣ дарс гузаранд. «Модоме ки забони модарии 

аксарияти аҳолии шаҳрҳои Бухоро, Самарқанд, Уротеппа, Хуҷанд, Конибодому 

Исфара, Чусту Когон тоҷикӣ аст, чӣ сабаб аст, ки забони одиашонро эътибор 

надода, дар мактабҳо ба ҷойи забони модарӣ узбекиро омӯзанд. Ба ҳар 

соҳибсират маълум аст, ки бачагон ва ранҷбароне, ки забони узбекиро 

намефаҳманд, онҳоро дар мактаб бо забони узбекӣ омӯзонидан ва роҳнамоӣ 

кардан назар ба забони модарӣ мушкилтар аст» [1]. Бо ин мазмун Баҳриддин 

Азизӣ дар мақолаи дигари худ, ки «Узбакии зӯракӣ» ном дорад ва доир ба 

тоҷик будани мардуми аҳолинишини шаҳрҳои Самарқанд ва Бухоро маълумот 

медиҳад, боз ҳам шадидтар баҳс мекунад. Бо мутолиа ва баррасии мақолаҳои 

фақуззикр муаллифи онро ҷавони меҳанпараст ва ватандӯст, миллатдӯстору 

ғаюр метавон шинохт. Даъвоҳои миллатгароии Баҳриддин Азизӣ бо ин гуна 

мақолаҳо баъдан тақдири маҳкуми якумра гардаданро ба сараш бор карданд. 

Азизиро душмани халқ, буржуази миллатчӣ ва шахси ба ҷамъият хатарнок 

хонданд. Мақолаҳои Баҳриддин Азизӣ аз он шаҳодат медиҳанд, ки ӯ дар 

баробари масъулияти вазифаҳои муҳимми давлатиро бар дӯш доштан, 

ҳамчунин мунтазам эҷод менамудааст ва дар қатори даҳҳо қаламкашони 

ҳамнаслаш дар поягузории журналистикаи тоҷик саҳм гузоштааст. Ӯ дар 

мақолаву лавҳаҳои танқидӣ аз истеҳзо, киноя, ташбеҳ, зарбулмасалу мақол 

фаровон корбаст кардааст, ки ин низ аз сабки вижаи журналист шаҳодат 

медиҳад.  

Баҳси муҳаққиқони соҳаи журналистика ва адабиёт дар мавриди моли 

адабиёт ва ё журналистика будани эҷодиёти адибон то имрӯз идома ёфта, 

баррасии эҷодиёти онҳо ба таври ҷудогона ва бо риояи принсипҳои вижаи 

таҳқиқ мавриди омӯзиш қарор мегиранд. Дар ин рисола низ эҷодиёти 

Баҳриддин Азизӣ аз нуктаи назари насри реалистӣ ва публитсистӣ, хосса 

публитсистикаи ҳаҷвӣ мавриди омӯзиш ва таҳқиқ қарор мегирад.  

Б) Фаъолияти адабӣ. Баҳриддин Азизӣ бештари фаъолияти эҷодии 

хешро дар идораи рӯзномаҳо ба ҳайси корманди штатӣ ва ғйриштатӣ сипарӣ 

намудааст. Ин аст, ки аксари адабиётшиносони тоҷик дар қатори беҳтарин 

нависандагони солҳои бисту сӣ Б. Азизиро ном гирифтаанд. Чунончи 

Шарифҷон Ҳусейнзода перомуни бурду бохти насри Баҳриддин Азизӣ чунин 

нигоштааст: «Баҳриддин Азизӣ чӣ аз ҷиҳати руҳ-завқ ва чӣ аз хусусияти 

мафкура ба руҳи деҳқон наздик аст. Вай баҳри чизе бо назари фардии тоҷики 

деҳқон нигоҳ карда, баҳо медиҳад («Бузкашӣ»). Ба тасвир кардани завқ, 

ҳаяҷону орзуҳои деҳқон хеле муваффақ шудааст» [176, с. 19-20]. Шарифҷон 

Ҳусейнзода дар ҳошияи зикри муваффақияти адиб дар нақди осори ӯ то андозае 

хусусиятҳои насри нависандаро бо назари омиёна арзёбӣ менамояд. Интиқоди 

мавсуф аз насри Баҳриддин Азизӣ он қадар мунсифона ба назар намерасад. Ӯ 

менависад: «Вай муборизаи камбағалони қишлоқ бо амалдорони куҳна ва 

муфтхӯронро нишон намедиҳад, масалан, як деҳқони камбағал ба таҳти таъсир 

ва дурӯғҳои «кали замон» меафтад, дурӯғҳои вай боиси паст шудани хоҷагиаш 

мешавад, ки охир амлокаш ҳам аз даст меравад...» [176, с. 19-20]. Дар ҳамаи 

фелетонҳои Баҳриддин Азизӣ бо баробари интиқоди қаҳрамони манфӣ, 

афсӯсхурӣ ва надомади қаҳрамони мусбати фиребхӯрда зикр мегардад. Дар 

ҳикояҳои ӯ ҳам хулосаи нависанда ва дар баъзан маврид ҳам хулосаи қаҳрамон 

ҳаст. Ин хусусият дар фелетон ва ҳикояҳои “Бедонабозӣ”, “Зарба ва зарбадор”, 

“Зани директор”, “Сартарош”, “Таҷриба” ва ғайра ба мушоҳида мерасад.  

Таҳқиқ ва мутолиа нишон медиҳад, ки Баҳриддин Азизӣ дар раванди 

нигориш аз рӯйи унсурҳои хоссаи эҷод кор пеш гирифтааст ва бо риояи онҳо 

сабки худро доштааст. Вижагиҳои ҳикоя ва фелетонҳои Б. Азизиро метавон ба 

таври зайл дастабандӣ намуд:  

А) Кӯтоҳбаёнӣ. Ба таври мушаххас ва муъҷаз баён кардани масъалаи 

муҳимми ҷомеа аз нигоранда маҳорати баланди эҷодиро тақозо мекунад. Яке аз 

хусусияти эҷодиёти Баҳриддин Азизӣ дар кӯтоҳбаёниаш буда, журналист дар 

ҳикоя, фелетон ва памфлетҳояш як масъалаи мубрамро ба риштаи таҳлил ва 

баҳс мекашад ва ба хонанда чеҳраи аслии ин ё он табақаи ҷомеаро бо 

офаридани образҳо нишон медиҳад. Барои мисол, аввалин ҷумлаи фелетони 

«Бинои расво шудан ба чанд аст»-и ӯ характеру симои аслии қаҳрамонро ошкор 

менамояд. «Дар пеши оина истода мӯйи сарро аз байни шона гузаронида 

галстукро бастан имрӯз ҳам ду соат вақти мудирро гирифт...» [76, с. 61]. Бо ин 

фабула публитсист ишора бар он дорад, ки мудир нафари бепарво ва занмиҷоз 

буда, вақти зиёди кории худро дар орову пардоз мегузаронад. Бо мутолиаи ин 

ҷумла метавон ба хулоса расид, ки мудир агар танҳо барои мӯйи сар шона 

кардан ва галстук бастан ду соат вақт масраф кунад, ба корҳои хоҷагӣ ва 

масъалаҳои бунёдии колхозу совхозҳо куллан вақт надорад. Ҷумлаи дигари ин 

матлаб аз забони грамофон гуфта мешавад: «Зи дасти танбалони шуҳратпараст 

як дам наосудам» [76, с. 62]. Ин ибора шояд иқтибос набуда, андешаи худи 

муаллиф бошад. Грамофон на танҳо танинандоз мешавад, балки барои кушодан 

ва равшан кардани хислати мудир кумак менамояд. Бо ин ду ҷумлаи кӯтоҳ 

публитсист бо маҳорати баланди нигорандагӣ тавонистааст, ки образи 

мудирони ишратпарастеро офарад, ки дар замони ӯ кору фаъолият менамуданд.  

Б) Номҳои худсохти ҳаҷвии қаҳрамонҳо. Баҳриддин Азизӣ аз зумраи 

публитсистоне ба шумор меравад, ки дар эҷоди маводи ҳаҷвии матбуотӣ дар 

қатори унсурҳои муҳимми ҳаҷвсоз ва сохтори композитсионӣ ба қаҳрамонҳояш 

номҳои ҳаҷвии мувофиқ ба матлаб гузоштааст ва бо ин васила мақсади худро 

эҷодкорона баён намудааст. Аз ҷумла, дар ҳикояи «Зани директор» образҳои 

Ҳардамхаёлов ва Маҳтобхоним, дар матлаби «Ҳасанзадагӣ» қаҳрамон бо номи 

Муллоҳасрат, дар «Як қубба кӯкнорӣ» қаҳрамонҳо бо номҳои Домуллокаҷкӯл, 

Сумалакмахсум, Лӯкидонхӯҷа, Гоҷалакмирзо, дар «Бори зарурӣ» қаҳрамонҳо 

бо унвони Худписандов, Хушомадов ва ғайраҳо истифода шудаанд. Чунин ном 

гирифтани қаҳрамонҳо аз нигоҳи таркиб бофтаи муаллиф буда, мазмунан 

ҳаҷвиянд ва аз осори ҳамзамонони Баҳриддин Азизӣ пайдо карда нашуд.   

В) Хулосаи кӯтоҳ ва мантиқии матлаби ҳаҷвӣ. Дар ҳамаи навиштаҳои 

Баҳриддин Азизӣ воқеа ба интиҳо мерасад ва хулосаи журналист ҷумлаи 

охирини ӯст. Аксари матлабҳояшро муаллиф ҳамагӣ бо як ва ё ду ҷумла 

ҷамъбаст мекунад. Метавон чанд мисолро дар ин замина иқтибос овард. Ҳикояи 

«Бузкашӣ»: «Касе, ки мотаму азодории Моҳбибиро медид, бешак дилаш сӯхта 

мегуфт: Сангинҷон фидои орзуи асптозӣ шуд» [76, с. 18]. Фелетони «Бинои 

расво шудан ба чанд навъ аст»: «Хоним либосҳои мудирро чӯтка карданӣ шуда, 

ба даст гирифта буд, ки чашмаш ба кисаи кастум ба як мактуб афтод. Гирифта 

хонд, ки мазмунаш ҳамин буд: «Иҷрои алифбои нав... аз кор гирифта шуд» [76, 

с. 61-63]. Ҳикояи «Аз масҷид ба клуб»: «Домулло Шариф, ки ба сутун такя 

карда истода буд, якбора «во шариато» гӯён бо пушташ ба миёнаи куча афтода, 

ба даруни лой дасту пой мезад» [76, с. 80].  

Дар фелетонҳои Баҳриддин Азизӣ мавзуи муҳим масъалагузорӣ шуда, дар 

охир аз ҷониби муаллиф хулоса мегардад. Маҳорати журналист дар он зоҳир 

мешавад, ки меҳвари маводро масъала ва ё муаммои замони муаллиф фаро 

мегирад, он мунтазам бо занҷирбандии воқеа ташаккул меёбад ва моҳирона бо 

як ҷумлаи журналист ҷамбаст мегардад. Ин усули нигориш дар фелетонҳои 

«Ширу шакар», «Ғирча пиёз мехоед», «Зайнит» ва ғайра низ риоя шудааст.  

Г) Қофия ва насри мусаҷҷаъ. Тарзи усули баёни баъзан ҳикоя ва 

лавҳаҳои Баҳриддин Азизӣ ба назари мо ҷолиб намуданд. Адиб дар аксар 

маврид аз қофия корбаст намудааст. Барои мисол метавон як порча аз ҳаҷвияи 

«Худкардаро даво нест» иқтибос овард. «... ҷӯраи боб, бо он мурғи бирён ва 

кабоб, ҳам шишаҳои майи ноб...» [76, с. 60]. Аз нигоҳи мо ин усули нигориш 

матни ҳаҷвиро боз ҳам ҷолиб карда, аз маҳорати баланди эҷодии адиб шаҳодат 

медиҳад. Ҳаҷвнавис бо ёрии қофия ҷонибҳои манфии масъалаи мавриди 

назарро фош менамояд. Аммо хандаи ҳаҷвнавис хандаи беозор ва одӣ набуда, 

аломати қаҳру ғазаб ва нафрату адовати мардуми меҳнаткаш аст.  

В. Нақд, адабиёт ва публитсистика. Дар самти адабиёт ва забоншиносӣ 

Баҳриддин Азизӣ мақолаҳои зиёди арзишмандеро эҷод кардааст. То ҳанӯз 

мақолаҳои дар бораи забон ва алифбо ба нашр расонидаи ӯ аҳаммияти худро аз 

даст надодаанд. Мақолаҳои «Дар бораи забони адабии тоҷик» [29, с. 8-12], «Ба 

алифбои нав забони куҷо асос гирифта шавад» [18], «Ба забони дарӣ дурри 

суханро суфтан мехоҳам» [20], «Алифбои зарбдор» [39, с. 32-34], «Бе 

қоидагиҳои «Қоидаи имло» [34, с. 34-37], «Боз ҳам дар бораи алифбои зарбдор» 

[40, с. 51-53], «Мубориза барои алифбои навро шиддатноктар кунем» [37, с. 28-

29], «Худсарӣ дар имлои алифбои нави тоҷикӣ то кай давом мекунад» [35, с. 32-

35] ва ғайраҳо, ки доир ба масъалаҳои забон ва алифбои тоҷикӣ эҷод шудаанд, 

барои бозтоби баҳсҳо атрофи муқаррар кардани забони ягонаи адабии тоҷикӣ 

ва алифбои он хидмат мекунанд. Бо мутолиаи ин мақолаҳо метавон асоси баҳс 

ва раванди ташаккулёбии тафаккурро дар самти забоншиносӣ ва забони адабии 

тоҷик дарк кард ва дар ин раванд хизматҳои шоистаи муаллифи мақолаҳоро 

эҳсос намуд. Барои мисол, Баҳриддин Азизӣ дар мақолаи «Ба забони дарӣ 

дурри суханро суфтан мехоҳам» аз масъалаи бо забонҳои арабӣ ва туркӣ омехта 

шудани забони шаҳриён ҳарф зада, таъкид мекунад, ки забони Бухоро чун 

забони адабӣ асос гирифта шавад ва онро аз килимаҳои иқтибосӣ ва ғайр пок 

карда, дар мактабҳо омӯзонанд [ниг. 20]. 

Асосгузори сулҳу ваҳдати миллӣ – Пешвои миллат, Президенти 

Ҷумҳурии Тоҷикистон Эмомалӣ Раҳмон дар асари «Забони миллат-ҳастии 

миллат»-и хеш аз таърих ва моҳияти забони тоҷикӣ бо сарчашмаҳои муътамади 

илмӣ сухан ронда, қайд кардааст, ки танҳо забон дар ҳама давру замон таърихи 

воқеӣ ва ростини миллатро дар ҳофизаи худ нигаҳ медорад. Дар ин асар ӯ аз 

ҷумла дуруст менависад: «Солҳои 20-30-уми қарни гузашта, вақте ки масъалаи 

забони адабии тоҷикӣ ва роҳҳои содаву оммафаҳм кардани он дар шароити 

таърихии нав ба миён омад, оид ба ин масъала пас аз машварату музокираҳои 

тезу тунд ва ҷаласаҳои тӯлонӣ қарору дастурҳои дахлдор қабул гардид. Сарфи 

назар аз норасоиҳо ва оммагароиҳои хоси даврон ин қарору тасмимот то поёни 

умри низоми Шуравӣ риоят мешуд ва кори мактабу матбуот ва илму донишро 

танзим мекард» [149, с. 12-13]. Гуфтан метавон, ки воқеан бо вуҷуди 

дастовардҳои зиёди илмӣ ва амалӣ дар ин давра забони мо аз камбудиҳо орӣ 

набуд ва яке аз онҳо содагардонии забони адабӣ маҳсуб мешуд, ки 

журналситону нависандагонро соданавис намуд ва ин давра дар таърихи забони 

тоҷикӣ чун як давраи вижа таҳқиқ ва омӯхта мешавад. Танҳо як нуктаро 

метавон зикр намуд, ки дар «муҳориба»-и фикрӣ равияи соданависӣ ба равияи 

душворнигорӣ пирӯз омад омад.  

Дар масъалаҳои адабиёт ва адабиётшиносӣ низ Баҳриддин Азизӣ бетараф 

набуда, мақола ва тақризҳои арзишманд чоп намудааст, ки имрӯз чун 

сарчашмаи муҳим барои таҳқиқ ва омӯзиши давраи нави адабиёти тоҷик 

хидмат мекунанд. Аз ҷумла, мақолаҳои «Ҷамъбасти маҷлиси кенгоши илмии 

тоҷикони Узбекистон» [26, с. 3-4], «Устоди ҳаҷвнавис» [47, с. 25-26], «Анбори 

гул» [53, с. 2] ва ғайраро метавон чун яке аз аввалин асарҳои нақдии 

адабиётшиносии тоҷик номид. Мақолаи «Устоди ҳаҷвнавис» перомуни шеърҳо 

ва образу тасвирҳои ҳаҷвии романҳои устод Айнист, ки он дар адабиётшиносӣ, 

хосса шинохти ҳаҷви тоҷик ва айнишиносӣ яке аз аввалин мавод маҳсуб ёфта, 

то андозае барои бознамоӣ ва равшан кардани сатҳу вазифаи ҳаҷв дар адабиёт 

ва матбуоти даврии солҳои 20-30-юми асри ХХ, маҳорати ҳаҷвнигориву саҳми 

Айнӣ дар рушд ва ташаккули ҳаҷви нав маълумоти арзандаеро дода метавонад. 

Муаллифи мақола Айниро «устод» ном мебарад ва ба маҳорати ҳаҷвнигориаш 

бо далел қоил аст. Пас аз мутолиаи ин мақола шубҳаи бадбинӣ аз рӯйи ғараз 

навишта шудани тақризи «Намунаи адабиёти тоҷик»-и Баҳриддин Азизӣ аз 

байн меравад. Зимнан, тақризи мазкур доир ба бурду бохти асари машҳури 

устод С. Айнӣ «Намунаи адабиёти тоҷик», ки баъдан бо фишори пантуркистон 

аз китобхонаҳо барчида, оташ зада шуд, баҳс мекунад ва дар айнишиносӣ яке аз 

аввалин тақризҳо ба ҳисоб меравад. Бояд тазаккур дод, ки Айнӣ низ бо мақолае 

ба Баҳриддин Азизӣ ҷавоб додааст ва дар баъзе маврид бо пеш овардани 

далелҳо эродҳои мунаққидро рад карда, дар баъзан ҳолат камбудии хешро 

иқрор шудааст. Аз мақолаҳои мубоҳисавии ин ду адиб метавон нуктаҳои 

ҷолибро дарёфт. Дар мақолаи Баҳриддин Азизӣ баҳсталаб будани масоили 

Бадри Чочии Шошии Тошкандӣ, Гулхании Намангонӣ ва ғайраҳо зикр 

мегарданд. Омӯзиш нишон дод, ки аксари эродҳои Баҳриддин Азизӣ дар 

нашрҳои минбаъдаи «Намунаи адабиёти тоҷик» ба эътибор гирифта нашудаанд 

ва бо иқтибоси нусхаи аввал нашр гардидаанд. Дар нашрҳои баъдинаи ин асари 

безавол «Фаноӣ» ба «Фонӣ» иваз шудааст, аммо Хиҷлат боз чун шоири 

бухороӣ зикр мешавад [ниг. 83]. Баҳси Айнӣ ва Баҳриддин Азизӣ дар атрофи 

асари «Намунаи адабиёти тоҷик»-ро дар фаслҳои дигар ба таври муфассал 

таҳлил ва таҳқиқ хоҳем кард.  

Г. Фаъолияти тарҷумонӣ. Муҳит ва раванди эҷодӣ дар давраҳои 

ташаккули матбуоти даврӣ адибон, журналистон, публитсистон ва дигар аҳли 

қаламро ба он водор сохтааст, ки осори хешро дар жанру қолабҳои гуногуни 

адабиву журналистӣ эҷод намоянд. Ҳар кадоме аз онҳо дар оғози фаъолияти 

худ жанру намудҳои гуногуни эҷодро таҷриба кардаанд. Дар натиҷаи пайдо 

кардани самти хоссаи худ дар он бештар фаъолият карда, аз хеш осори 

гаронбаҳое ба мерос мондаанд. Баҳриддин Азизӣ аз қабили он шахсиятҳое 

маҳсуб мешавад, ки дар баробари фаъолияти журналистӣ, публитсистӣ, шоирӣ 

ва нависандагӣ ба корҳои тарҷума низ даст задааст. Ҷустуҷӯйҳои мо нишон 

дод, ки мавсуф чор асарро тарҷума кардааст ва онҳо дар маҷаллаи «Бигиз» ба 

табъ расидаанд. Ин асарҳо дар солҳои охири фаъолияти эҷодии Баҳриддин 

Азизӣ тарҷума ва нашр шудаанд. Гуфтан мумкин аст, ки дар ин давра 

Баҳриддин Азизӣ ҳамчун журналист ва адиб аз нигоҳи касбӣ ташаккул ёфта, 

забони русиро низ хуб медонистааст. Сиёсати вақт тақозо мекард, ки 

нашрияҳои даврӣ дар баробари инъикоси воқеиёти иҷтимоии ватанӣ, асарҳои 

адибони худӣ, ҳамчунин асарҳои инқилобии русро низ ба забони тоҷикӣ 

баргардон карда, ба табъ расонанд. Ин яке аз вазифаи рӯзномаву маҷаллаҳои он 

замон маҳсуб мешуд. Баҳриддин Азизӣ асарҳои ҳаҷвии нависандагони русро ба 

забони тоҷикӣ тарҷума кардааст. 

Яке аз асарҳои аз забони русӣ ба тоҷикӣ тарҷума намудаи Баҳриддин 

Азизӣ «Афсона дар бораи шаҳзодаи изори тиллогин» [49, с. 6] аст, ки он дар 

маҷаллаи «Бигиз» бо имзои мустаори «Тарсакӣ» ба нашр расидааст. Ҳамчунин, 

дар ин маҷалла ҳикояи «Моҷарои пурҳангома» [42, с. 2-4]-и нависанда ва 

драматурги рус Михаил Зошенко дар тарҷумаи Баҳриддин Азизӣ ба нашр 

расидааст. Ҳикоя дар бораи ба ҳунарманди театр ошиқ шудани як зани 

шавҳардор, муаммои ба висол расидан ва моҷарои ба даст офтодани онҳо нақл 

мекунад.  

Тарҷумаҳои дигари Баҳриддин Азизӣ дар шумораи №5-и маҷаллаи 

«Мушфиқӣ» чоп шудаанд, ки яке асари нависандаи рус Борис Левин «Аз саҳна 

баромад» [63, с. 3] ва дигаре ҳикояи Г. Риклин «Хостгори бесаранҷомхоҷа» аст. 

Омӯзиши мо нишон дод, ки ин асарҳо баъдан аз ҷониби тарҷумонҳои дигар ба 

забони тоҷикӣ баргардон нашудааст. Забони асарҳои тарҷума шуда сода ва 

адабӣ буда, тарҷумон кӯшидааст, ки мазмуни асарро ҳифз намояд ва дарки онро 

ба хонанда осон гардонад. Дар баъзе аз асарҳои тарҷуманамудаи Баҳриддин 

Азизӣ, пеш аз зикри номи тарҷумон, ибораи «тарҷумаи авторона» зикр 

шудааст, ки дар раванди тарҷума озод будани муаллифро мефаҳмонад. Ба 

ибораи дигар, тарҷумон барои ҷолибу хонданӣ гардонидани асари тарҷумашуда 

аз воситаҳои тасвири сухан мақсаднок истифода намудааст. Баҳриддин Азизӣ 

дар кори тарҷума ва тарҷуманигорӣ дар адабиёту матбуоти тоҷик дар қатори 

поягузорони ин соҳаи фаъолияти эҷодӣ қарор доштааст.  

Дар маҷмуъ, Баҳриддин Азизӣ публитсист, шоир, нависанда ва ходими 

фаъоли ҷамъиятӣ, яке аз аввалин журналистон, ҳикоянависон ва 

маърифатдӯстони матбуоти даврии солҳои бисту сиюми асри ХХ ба шумор 

меравад. Маврид ба таъкид аст, ки аксари ҳикояҳои ӯ хусусияти хотиротӣ ва 

ёддоштӣ дошта, дар асоси мушоҳидаҳои ҳаётии худи эҷодкор навишта 

шудаанд, ки аз талаботҳои жанрҳои публитсистика аст. Ҳамчунин, онҳо 

аҳаммияти тарғиботию ташвиқотӣ, маърифатӣ ва тарбиявӣ доранд. 

Аз омӯзиш ва баррасии мероси адабии Баҳриддин Азизӣ метавон ба 

чунин натиҷа расид:  

– фаъолияти эҷодии Баҳриддин Азизӣ доманадор буда, публитсистика, 

адаббиёт, нақд, рӯзноманигорӣ ва тарҷумаро фаро мегирад. Ӯ бо тақозои замон 

ва амри дил дар ин соҳаҳои эҷод машғул гардида, маҳсули таъсирбахшеро 

офаридааст, ки на танҳо дар замони худ, балки имрӯз низ аҳаммияташонро 

нигаҳ медоранд. Аз ҷумла тақризҳои ӯ то ҳол арзиши адабӣ ва илмӣ дошта, 

барои бозтоби сатҳу дараҷа ва равияҳои илмии замонаш хидмат мекунанд. 

Силсиламақолаҳояш дар мавзуи забон ва алифбо то имрӯз барои муайян 

кардани равандҳои эҷодӣ, сатҳи баҳсҳои илмӣ ва равияҳои методӣ истифода 

шудаанд. Ҳаҷвиёти адиб аз намунаҳои аввалини ҳаҷви матбуотӣ маҳсуб шуда, 

барои ташаккули жанрҳои фелетон, памфлет ва луқма нақш гузоштаанд;  

– дар нақду адабиётшиносии замони Шуравӣ осори Баҳриддин Азизӣ 

мавриди таваҷҷуҳи аҳли илму адаб қарор гирифта, аксари муҳаққиқон бар он 

муътақид будаанд, ки осори ӯ аз вижагиҳои хос бархурдор мебошанд ва дар 

адабиёти совети тоҷик ҷойгоҳи намоёне доранд. Ин нукта ишора бар он 

мекунад, ки дар зуҳур ва шаклгирии қолабҳои нави журналистика, насру назми 

тоҷики солҳои бистуму сиюм Баҳриддин Азизӣ саҳмгузор аст; 

–  нашри мероси публитсистӣ ва адабии Баҳриддин Азизӣ дар солҳои 

мухталиф ҷараён гирифта ҳанӯз ҳам ба таври комил ва дар шакли мунтахаби 

алоҳида ба табъ нарасидааст. Аксари асарҳои публитсистии ӯ, ки дар рӯзнома 

ва маҷаллаҳои даврӣ ба нашр расидаанд, дар китобҳои то имрӯз ба нашр 

расидаи ӯ шомил нашудаанд. Аз ин рӯ, нашри осори публитсистӣ, илмии ин 

журналисти хушсалиқа яке аз корҳои муҳим дар самти таҳия ва нашри мероси 

гаронбаҳои тоҷик мебошад;  

–  дар нақду баррасии шахсият ва осори Баҳриддин Азизӣ нуктаҳои 

танқидӣ ҳам ба назар мерасанд, ки аз ҷониби бархе аз адабиётшиносон чун 

Шарифҷон Ҳусейнзода, Соҳиб Табаров баён гардидаанд. Ба назар мерасад, ки 

бархе аз нуктаҳои танқидии баъзе аз адабиётшинсон ба монанди Шарифҷон 

Ҳусейнзода мунсифона набуда, ба меъёрҳои нақди ҳирфаӣ ҷавобгӯ нестанд; 

–  ҷанбаҳои мусбати ҳикояҳои Баҳриддин Азизиро бештари аҳли назар дар 

танқиди иҷтимоии замони гузшта ва нақди шахсиятҳои сохти пешинаи сиёсӣ 

дидаанд. Адабиётшиносон арзиши ҳикояҳои нависандаро дар ошкор намудани 

самтҳои ақибмондаи замони куҳна дониста, ҳамчунин, ӯро барои ошкор ва 

танқид кардани намояндагони даврони худ шинохта, нуктаҳои тавсифӣ низ дар 

борааш гуфтаанд;  

–  осори Баҳриддин Азизӣ бахусус, фелетон ва ҳикояҳои ӯ фарогири 

муҳимтарин масъалаҳои иҷтимоӣ, фарҳангӣ, сиёсӣ ва маърифатӣ буда, дар 

бедор намудани афкори ҷомеа ҷиҳати шинохти нави зиндагӣ ва замон нақши 

муассир гузоштаанд. Муҳтавои аксари осори ин нависанда, ба он далолат 

мекунад, ки инсон бо донишу хирад ва омӯзиши ҳамешагии илму маърифат 

метавонад ба дараҷаи инсони ҳақиқӣ ва зиндагии босаодат бирасад. Осори 

мавсуф собит менамояд, ки аксари фоҷиаҳои замон ва инсонҳо аз ҷаҳли 

мураккаб ва парастиши расму оинҳои куҳна зуҳур кардаанд, ки муҷибаи 

бадбахтиҳои мардум гардидаанд; 

–  хусусияти хоси осори публитсистӣ ва адабии Баҳриддин Азизӣ, пеш аз 

ҳама, дар пурқувват будани ҷанбаҳои танқиди иҷтимоӣ намудор мегардад, ки 

маҳз ҳамин руҳияи эҷодиёти ӯ муҷиби зуд маъруфият пайдо кардани нависанда 

гардидааст;  

–  аносири ҳаҷви адабӣ ва публитсистӣ дар ҳикояҳои Баҳриддин Азизӣ аз 

вижагиҳои дигари мероси адабию публитсистии ӯ маҳсуб мешавад. Ба 

падидаҳои манфии замон бо нигоҳи замонавӣ назар афкандан, хонандаро бо 

ҳаҷву ширингуфториҳо нисбат ба зуҳуроти номатлуб ва хурофотомез ошно 

кардан ва ӯро ба дурустии зиндагӣ ташвиқ намудан аз имтиёзот ва хусусиятҳои 

хоси насри мустанади нависанда ба шумор меоянд; 

–  забон ва сабку услуби асарҳои Баҳриддин Азизӣ нишонгари он аст, ки 

мавсуф маҳз дар густариш ва инкишофи забони адабӣ ва содагардонии он 

хидмати арзандаеро ба анҷом расонидааст. Забони асарҳои ӯ намунаи хуби 

услуби адабӣ дар матбуот ва адабиёти тоҷики солҳои 1920-1930 мебошад, ки 

баъдан аз ҷониби нависандагони минбаъда, аз ҷумла Раҳим Ҷалил ба хубӣ 

мавриди истиқбол қарор гирифтааст.  

БОБИ II  

 

МАХСУСИЯТҲОИ МУНДАРИҶАВИЮ ЖАНРИИ АСАРҲОИ 

БАҲРИДДИН АЗИЗӢ 

 

2.1. Хусусиятҳои мавзуӣ ва мундариҷавии осори публитсистӣ, адабӣ 

ва илмии Баҳриддин Азизӣ 

 

Мақоланигорӣ ва нақди адабӣ таърихи куҳан дошта, он аз адабиёти 

классикӣ маншаъ мегирад. Дар ибтидои асри ХХ муҳаққиқон ва олимон ин 

суннатро идома дода, бо мақолаҳои худро дар равнақи илму адаб ва 

журналистикаву публитсистика саҳм гузоштаанд. Агар асари эҷодгардида ба 

хонанда нигаронида шуда бошад, нақди адабӣ ҳам ба хонанда ва ҳам ба 

муаллифи асар иртибот дорад. Хонанда аз мутолиаи нақди асар аз хулосаҳои 

дигарон огоҳ мешавад ва муаллиф барои иншои асарҳои дигар камбудиҳояшро 

ислоҳ менамояд. Дар ин давра вобаста ба масъалаҳои адабиёт ва забони адабӣ 

мақолаҳои зиёд нашр шудаанд ва аксари онҳо аз ҷониби донишмандони вақт 

мавриди таҳлил ва нақди адабӣ қарор гирифтаанд. Баҳриддин Азизӣ дар тӯли 

фаъолияти эҷодияш мақола ва тақризҳои «Намунаи адабиёти тоҷик» [5], 

«Алифбои зарбдор» [39, с. 32-34], «Ба забони дарӣ дурри суханро суфтан 

мехоҳем» [20], «Ҷамъбасти маҷлиси кенгоши илмии тоҷикони Узбекистон» [26, 

с. 3-4], «Боз ҳам дар бораи Алифбои зарбдор» [40, с. 51-53], «Тарҷумаи ҳоли як 

адиби озодихоҳ» [9, с. 34], «Уротеппа-Истаравшан» [76, с. 87-91], «Журнали 

бачагон дар соҳаи ба бачагон тарбияи коммунистӣ додан, ба чап ва рост 

калавидааст» [38, с. 37-40], «Устоди ҳаҷвнавис» [47, с. 25-26] ва ғайраро таълиф 

кардааст. Адабиётшинос Атахон Сайфуллоев дар таҳқиқи хеш зикр мекунад, ки 

Баҳриддин Азизӣ ва дигар нависандагон барои шинохтани кишвари худ 

таъриху маданият ва урфу одати онро меомӯхтанд ва мақолаҳо эҷод мекарданд 

[ниг. 154, с. 247]. 

Гуфтан ба маврид аст, ки дар ин давра рӯзнома, маҷалла ва варақаҳои 

махсуси иттилоотӣ рӯз ба рӯз, моҳ ба моҳ ва сол ба сол дастовардҳои бесобиқаи 

иқтисодӣ, фарҳангӣ ва иҷтимоии Иттиҳодияи Шуравиро интишор мекарданд 

[ниг. 95, с. 105-106] ва дар заминаи иттилоърасонӣ матбуот тафаккурсозӣ 

менамуд. Публитсистикаи Баҳриддин Азизӣ мавзуъ ва масъалаҳои муҳими 

мувофиқ ба руҳи замон ва дархӯр ба манфиати тоҷиконро дар бар мегирад. Яке 

аз чунин масъалаҳо тақсимоти марзӣ ва муайян кардани мавқеи тоҷикон буд, ки 

дар баробари равшанфикрони дигар, таваҷҷуҳи ин журналистро низ ҷалб 

намудааст. Мақолаҳои ба ин мавзуъҳо эҷод кардаи Баҳриддин Азизӣ дар 

баробари иттилоъ расонидан барои ташаккули тафаккури интиқодӣ замина 

мегузорад.   

Дар ин давраи фаъолияти эҷодии Баҳриддин Азизӣ масъалаҳои 

пантуркизм, тақсимоти милливу марзӣ, баҳсҳои адабиёт, забон, алифбо ва хат 

аз мавзуъҳои мубрам ба ҳисоб мерафтанд ва ӯ доир ба ин мавзуъҳо мақолаҳои 

илмӣ, илмӣ-оммавӣ ва тақризҳо навишта, мавқеи худро ба муаммоҳои замони 

худ равшан кардааст. Чунин мақолаҳои Баҳриддин Азизӣ барои омӯхтани вазъ 

ва дараҷаи таҳлилу баррасии масъалаҳо аҳаммиятноканд. Фарогирии мавзуоти 

осори публитсистӣ ва адабии Баҳриддин Азизиро метавон чунин дастабандӣ 

намуд:  

Ҷадвали 5 

Таснифоти мавзуъҳои асосии осори Баҳриддин Азизӣ 

Масъалаҳои пантуркизм ва миллиятгароӣ  8 мавод  

Тақсимоти милливу марзӣ  3 мавод  

Масъалаҳои адабиёт ва адабиётшиносӣ  5 мавод  

Масъалаҳои забон ва алифбо  10 мавод  

Танқиди одатҳои куҳна ва тарғиби сиёсати давлати 

шуроӣ 

14 мавод  

Танқиди амалҳои номатлуби шахсони воқеӣ (роҳбарони 

фориғбол) 

7 мавод  

Маҳкумсозии сиёсати Гитлер ва фашизм 4 мавод  

Масъалҳои гуногуни рӯзмарра  47 мавод  

Яке аз масъалаҳои муҳими замони Баҳриддин Азизӣ рушди туркгароӣ ва 

авҷ гирифтани ақидаи пантуркистӣ маҳсуб мешавад, ки дар натиҷа асарҳои 

илмӣ ва мақолаҳои баҳсбарангезро ба бор овард. Дар ин баҳсҳо Баҳриддин 

Азизӣ низ иштирок намудааст. Аз ҷумла дар мақолаи «Узбакии зӯракӣ» [19] 

масъалаи тоҷик будани мардуми Бухоро ва атрофи он ба баррасӣ кашида 

шудааст. Дар мақолаи дигари ба ин мавзуъ алоқаманд «Ба муносибати 

тақсимоти минтақагӣ» [3] масъалаи тақсимоти миллӣ ва марзӣ, ба ҳам овардани 

шаҳрҳои Панҷакент, Истаравшан, Исфара, Конибодом ва ташкили минтақаи 

нав бо номи Хуҷанд мавриди баҳс қарор гирифтаст.  

Баҳриддин Азизӣ дар мақолаи худ таҳти унвони «Дар бораи забони 

адабии тоҷик» таъкид мекунад, ки Фитрат ва Беҳбудӣ барин равшанфикрони 

тоҷик мардумро ба адабиёти туркӣ ва пантуркизм наздик карданӣ шуданд ва 

ҳатто рӯзномаи форсии «Бухорои шариф»-ро ба «Тӯрон»-и туркӣ бадал 

намуданд [29, с. 8-12]. Аз таърихи матбуоти тоҷик маълум аст, «Тӯрон» 

замимаи «Бухорои Шариф» ба шумор мерафт ва андешаи «Бухорои Шариф»-ро 

ба «Тӯрон» бадал намудан баҳсбарангез мебошад.  

Ин андешаи Б. Азизиро Б. Ғафуров дар китоби «Тоҷикон» низ таъкид 

намуда, афзудааст: «Пешвоёни ҷадидҳо – Маҳмудхоҷа Беҳбудӣ, Мунавварқорӣ 

Абдурашидов, Абдурауф Фитрат ба тарғибу ташвиқи ғояҳои пантуркизм 

аҳаммияти махсус дода, «бою камбағал»-ро даъват мекарданд, ки «дар роҳи як 

мақсад» хизмат кунанд...» [100, с. 711]. Дар ин нукта метавон гуфт, ки ин 

шахсиятҳо бо вуҷуди доштани гузаштаи талх ва фаъолияти пантуркистӣ баъдан 

бо даъвати чанд тан аз тоҷикони миллатдӯст аз тоҷикбадбинӣ даст бардошта, 

дар давоми фаъолияти эҷодии минбаъдаи худ барои илму адаби тоҷик 

хидматҳои шоён кардаанд, ки Беҳбудӣ аз қабили онҳост.  

Мақолаи «Узбакии зӯракӣ» имрӯз дар дарк кардани вазъи адабӣ ва сиёсӣ, 

равшан намудани равандҳои сиёсати худхоҳ ва фаҳмидани мақсаду аҳдофи 

пантуркистони замон чун сарчашмаи муҳимми таърихӣ хидмат карда 

метавонад. Баҳриддин Азизӣ дар ин мақола таъкид менамояд, ки яроқи асосии 

пантуркистон матбуоти даврӣ ба шумор рафта, тавассути рӯзномаву маҷалла 

онҳо ҷомеаро аз қафои худ мебурданд. «Вақте ки як ҷамоа аз миллатчиёни 

Туркия, ки ба сарашон фикри миллат ва интибоҳ ҷой гирифт, шиори ягонагии 

туркҳоро пеш гирифта, хостанд, ки тоторону туркистониёнро аз қафои худ 

гирифта ба мақсаде, ки доранд, бирасанд ва як ҳукумати бузурги миллии турк 

ташкил намоянд ва ин фикри худро ба воситаи рӯзнома ва матбуоте, ки дар 

даст доштанд, интишор карданд ва як қиём аз матбуоти тоторро аз қафои худ 

гирифта, ба кор шуруъ карданд ва ба ин мақсад зиёда Исмоил Ғаспирински ном 

тотор ба воситаи ҷаридаи «Тарҷумон»-и худ муваффақ шуд ва дар қатори як 

қиём аз зиёиёни Туркистон ба майнаи зиёиёни Бухоро ҳам ҳамин фикр ҷой 

гирифта, даъвои туркчигиро ба вуҷуд оварданд» [19]. Воқеан пантуркистон 

равияи бузурги мафкуравии худро тавассути рӯзномаҳояшон тарғиб мекарданд. 

Бояд таъкид намуд, ки усули забони рӯзномаро ду омил муайян мекунад: якум, 

иттилоърасонӣ ва дуюм таблиғоту ташфиқот [ниг. 158, с. 27]. Дар он давра 

рӯзномаҳо бештар вазифаи тарғиб ва ташвиқро иҷро мекарданд ва он ба як 

муборизаи идеологӣ монанд буд. 

Мақолаи «Узбакии зӯракӣ» дар ҳошияи мақолаи Абдуқодир Муҳиддинов 

бо номи «Мардуми шаҳр ва атрофи Бухоро тоҷиканд ё узбек?» [142, с. 15-19] 

таҳия шудааст. Бо такя ба ин мақолаи Абдуқодир Муҳиддинов, Баҳриддин 

Азизӣ низ таъкид медорад, ки яке аз сабаби асосии узбекгароӣ ин гаравидан ба 

мафкураи ягонаи туркҳо, яъне пантуркизм ба шумор меравад. Ӯ таъкид 

мекунад, ки узбекшавии минтақаҳои тоҷикнишин аз ҳаракати идеологии 

мунтазам рушдкунандаи пантуркизм маншаъ мегирад.  

Баҳриддин Азизӣ бар он назар аст, ки ҳарчанд дар давлатдории аҷнабиён 

доираи шоҳ ва дарбор бо забони туркӣ мулоқот мекарданд, аммо мардуми 

Бухоро ва атрофи он бо забони тоҷикӣ ҳарф мезаданд [19]. Ба андешаи ин 

ҷониб яке аз заминаи дигари таҳаввули пантуркистӣ, дар минтақаи Осиёи 

Миёна нисбат ба тоҷикон зиёд будани шумораи узбекон ва туркон мебошад. 

Дар зарфи бештар аз сад сол равияи идеологии пантуркистӣ тоҷикони зиёдеро 

ба суйи худ кашид. Ташвишовар он буд, ки гурӯҳи равшанфикрон ва 

қаламбадастон, ки мунтазам бо корҳои матбуотӣ ва адабӣ шуғл меварзиданд, ба 

туркгароӣ гаравиданд. «Туркпазирии як қисми тоҷикон аз поёни садаи ҳаждаҳ 

то поёни садаи нуздаҳ, дар зарфи андаке бештар аз сад сол, хеле густариш ёфт» 

[182, с. 68]. Дар ин давра пантуркистон дар Осиёи Миёна бештар бо навиштани 

мақола, китоб ва варақаҳо мардумро ба туркгароӣ даъват менамуданд. Як 

андоза мардум бо забони адабии туркӣ ва узбекӣ ошно гардиданд, ин забон дар 

байни илму адаб маъмул шуд. Намояндагони барҷастаи забони узбекии китобӣ 

тоҷикони пантуркист буданд. «Дар оғози садаи бист аз ҳисоби «навузбекон», 

яъне аз ҳисоби тоҷикони дирӯза зиёиёни тоҷик хеле нерӯманд шуданд, на танҳо 

дар байни узбекҳо, балки дар байни дигар халқҳои турк эътибори зиёиёни узбек 

афзудан гирифт. Ин аст, ки тоҷикон, ба фоҷеаи таърихӣ дучор шуда бошанд 

ҳам, барои фарҳанги нав паҳн кардан дар байни халқҳои дигар, барои баланд 

шудани савияи фарҳангии халқҳои атроф хидмат кардаанд» [182, с. 69]. 

Баҳриддин Азизӣ дар баррасии ин масъала аз мушоҳидаҳои шахсияш кор 

мебарад ва таъкид мекунад, ки туркгароӣ ба як раванди ҷаҳонишавӣ мубаддал 

гашта буд. Ҷавонбухориён барои бо замона ҳамқадам будан бо забони узбекӣ 

ҳарф мезаданд ва ин барояшон ифтихор буд. «Агар дар Бухоро шумо ба 

китобхонаи «Маърифат» ё дӯкони газворфурӯшии «Баракат», ки аз тарафи 

ҷавонони бухороӣ кушода шуда буд, медаромадед, суханҳои нимтуркии 

исломбулиро мешунидед ва ҳар аъзои ҳамон ташкилот бо зиёиёни ҳаваскор ба 

туркигӯӣ таклид карда, ҳаракат доштанд, ки туркигӯйиро омӯзанд» [19]. 

Дар оғоз шарҳи интихоби унвони мақола низ аз ҷониби муаллиф баён 

мегардад ва то андозае мақсади публитсистро равшан мекунад. «Ҳамин масали 

машҳурро бобоёни деринаи тоҷикон гуфта гузашта буданд, ки ин масалро ҳар 

замон аз даҳони ҳар касе мешунидем, хаёл мекардем, ки гузаштагони мо ҳамин 

масали пусидаро маҳз аз таассуби миллӣ, ки байни узбакон доштаанд, гуфта 

рафтаанд ва асло мумкин нест, ки сифати узбекиро ба яке аз тоҷикон 

зӯрозӯракӣ часпонида шаванд» [19]. Ба андешаи Баҳриддин Азизӣ ибораи 

«узбакии зӯракӣ» шарҳи таассуби миллии тоҷикон ва узбекон буда, маҷбуран 

сифати узбекнажодро қабул кардан набудааст. Ғолибан ин зарбулмасал дар 

давраи оғози фаъолияти пантуркистон аз ҷониби халқ эҷод шуда, то замони 

таълифи мақола байни мардум маъмул шудааст. Бо ишораи таассуби миллӣ 

Баҳриддин Азизӣ таъкид медорад, ки тоҷикон маҷбур буданд, миллати худро 

бар ивази зистан дар маконҳои аҷдодӣ ба узбакӣ бадал кунанд ва дар натиҷа 

байни ин ду миллати бародар ва дӯст таассуби миллӣ пайдо шудааст. 

Муаллифи ин мақола дар мисоли таҷрибаи худ таъкид месозад, ки бевосита дар 

натиҷаи пурсиш тоҷик ва ё узбек будани мардуми Бухоро ба содагӣ маълум 

мешавад. «Қатъӣ назар аз таърихи миллият чун ойина равшан ва офтоб тобнок 

аст, ки агар дар кучаҳои шаҳри Бухоро сайр кунед ва дар ҳар ҳавлӣ ва хонадони 

онҳо назар кунед, ба ҷуз гуфтугуйи тоҷикӣ дигареро намешунавед ва агар аз 

ҳар бачаи бухорӣ, ки ба куча бозӣ мекунад, чизеро ба узбакӣ пурсед, ба шумо 

ба чашми ҳайрат нигариста, ба ҷуз узбакиро намедонам, ҷавоби дигареро 

гирифта наметавонед» [19]. Аз мутолиаи матлаб бармеояд, ки он дар асоси 

мушоҳидаҳо ва суҳбатҳои зиёд бо мардуми маҳаллӣ таҳия гардидааст, ки яке аз 

принсипҳои асосии рӯзноманигорӣ маҳсуб мешавад.  

Дар мақолаи «Ба муносибати тақсимоти минтақагӣ» бошад Баҳриддин 

Азизӣ ба мавзуи тақсимоти милливу марзӣ таваҷҷуҳ карда, масъалаи аз ҳайати 

Узбекистон ҷудо кардани Хуҷанд, Конибодом ва Исфараро ба миён гузоштааст. 

Дар ин мақола муаллиф ба масъалаҳои иқтисодӣ, комуникатсионӣ, мактабу 

маориф ва кишту зироати ин минтақаҳо таваҷҷуҳ зоҳир намуда, бо зикри 

далоили таърихиву ҷуғрофӣ таъкид менамояд, ки мардуми ин навоҳӣ ҳама 

тоҷиканд, бо тоҷикӣ ҳарф мезананд. Аз ин рӯ, зарур аст, ки таълиму тадрис дар 

мактабҳои онҳо бо забони тоҷикӣ ба роҳ монда шавад. «Агар ҷиҳати таърихии 

ҳамин маҳдудро назар кунем, аз далелҳои таърихие, ки ба назар даромада аст, 

маълум мешавад, ки дар замонҳои собиқа ҳамин шаҳрҳои номбурда ба як 

кишвар (минтақа)-и алоҳида Фарғона ва Мовароуннаҳр ё худ «Суғд» ҷудо 

шуда, ба ном Истаравшан идора мешудааст ва сокинонаш умумӣ тоҷикон 

будаанд» [3].  

Ба аҳли илм маълум аст, ки дар исботи мавҷудияти миллати тоҷик асари 

арзишманди устод Айнӣ «Намунаи адабиёти тоҷик» нақши бузург дорад. Ин 

асар на танҳо дар адабиёти давраи нави тоҷик яке аз тазкироти азришманд 

маҳсуб меёбад, балки ифодагари сарнавишти тоҷикон низ буда метавонад. 

Садриддин Айнӣ, на танҳо бо таълифи асарҳои безавол бар зидди пантуркизм 

муборизаи беамон бурдааст, балки бо даъвати холисонаву дӯстона 

ҳаммаслакони ба пантуркистӣ гаравидаашро аз ин роҳ боз доштааст. Чунончи, 

академик Муҳаммадҷон Шакурӣ навиштааст: «Устод Айнӣ бисёр касонро аз 

туркгароӣ ба сӯйи тоҷикгароӣ овардааст. Аз ҷумла, Мунзим, Зеҳнӣ ва дигарон 

ба таблиғи Айнӣ аз руҳияи туркпарастӣ раҳоӣ ёфтанд. Яке аз онҳо Абдулқодир 

Муҳиддинов буд. Устод ба онҳо моҳияти муборизаи турку тоҷик ва 

пантуркизму тоҷикгаройиро равшан карда, оқибат муваффақ шуд, ки онҳо дар 

роҳи озодиву истиқлоли халқи тоҷик пархош оғоз намоянд» [182, с. 53-54]. 

Абдулқодир Муҳиддинов тоҷики пантуркист шудаву бо даъвати устодаш Айнӣ 

ба тоҷикгароӣ рӯй оварда мебошад, ки дар замони тақдирсози миллӣ ба мақоми 

сарвазирӣ расида, қарору тасмимҳои ба миллати тоҷик муфиде содир 

намудааст. Бо супориши ӯ Садриддин Айнӣ «Намунаи адабиёти тоҷик»-ро 

таълиф намуд ва ин асар барои бедории фикрӣ ва тақдири минбаъдаи миллати 

тоҷик саҳми босазое гузошт.  

«Намунаи адабиёти тоҷик»-и устод Айнӣ дар шароити сангини 

бадномкунӣ ва хат задани номи миллати тоҷик аз саҳфаҳои таърих вазифаи 

басо мушкил ва муҳиммеро ба иҷро расонидааст. Донишманди баноми тоҷик 

Ҷонон Бобокалонова дар заминаи таҳқиқ ва нақди осори устод Айнӣ таъкид 

мекунад, ки ««Намунаи адабиёти тоҷик» нахустин асари мукамал оид ба 

адабиётшиносист... Устод Айнӣ аз ҳамин гуна аҳли қалам буд, ки бо мақолҳояш 

ва хосса бо «Намунаи адабиёти тоҷик»-и худ адабиётшиносии нави тоҷик ва 

нақди онро пеш бурд ва дар ин ҷода низ мақоми асосгузориро пайдо кард» [89, 

с. 141-142].  

Доир ба «Намунаи адабиёти тоҷик» адибону муҳаққиқони зиёд – Б. 

Азизӣ, Н. Бектош, Ҷ. Икромӣ, А. Лоҳутӣ, М. Сарвар, Қ. Очилӣ, С. Нафисӣ, Р. 

Ҳодизода, Х.Мирзозода, Ш. Ҳусейнзода, З. Муллоҷонова, А. Маниёзов, А. 

Вишневский, М. Шукуров, К. Айнӣ, Б. Валихоҷаев, А. Маҳмадаминов ва 

дигарон мақолаву асарҳои арзишманде эҷод кардаанд. Ҳар таҳқиқгар «Намунаи 

адабиёти тоҷик»-ро дар раванди ташаккули тафаккури сиёсӣ асари арзишманд 

эътироф карда, таъкид медоранд, ки асар барои ба сомон расонидани вазифаи 

таърихӣ дар муҳити сиёсати тоҷикмаҳкумкунӣ нақши калидӣ доштааст.  

«Намунаи адабиёти тоҷик» аз ҷумлаи он таснифоти устод Айнист, ки 

дурнамои онро пиндошти худшиносӣ ва худогоҳии миллӣ ташкил медиҳад. Аз 

ин рӯ, ин асар дар адабиётшиносии миллӣ ҷойгоҳи хоссаи худро дорад ва яке аз 

нахустин асари илмӣ ва таҳқиқотии адабиёти асри нав маҳсуб мешавад. Ба 

таъбири яке аз таҳқиқгаронии осори Айнӣ Абулҳай Маҳмадаминов «Ин 

нигориш, ки солҳои 20-ум дар таъйини сарнавишити таърихии тоҷикон ва 

тақдири минбаъдаи он нақши дурахшон бозид, барои бедории андешаву 

худогоҳии миллии мардум созгорӣ кард» [128, с. 6].  

«Намунаи адабиёти тоҷик» аз 15 март то 12 октябри соли 1925 дар зарфи 

ҳамагӣ ҳафт моҳ ба таври таъҷилӣ навишта шуда, соли 1926 дар «Нашриёти 

марказии халқҳои Иттиҳоди Шуравӣ» ба табъ расид. Он аз се қисм иборат буда, 

доир ба 227 адибу равшанфикри ҳавзаи Мовароуннаҳр маълумот медиҳад. Бино 

ба таъкиди донишманди тоҷик Расул Ҳодизода барои ҷамъоварии «Намуна» 

устод Айнӣ аз 63 манбаъҳои гуногун, 18 баёз ва ҳуҷҷатҳои дигар истифода 

намудааст [ниг. 175, с. 108].  

Баъд аз чанд соли нашр ва баҳрабардорӣ «Намунаи адабиёти тоҷик» бо 

фишори пантуркистон дар сарҳади сангини маҳкумкунӣ ва худогоҳии миллӣ, 

чун тақсими ҷуғрофӣ маҳдуд шуд ва асари зарарнок эътироф гардид. Даврае 

фаро расид, ки ин асарро аз тамоми китобхонаҳо барчиданд [ниг. 101, с. 8].  

Пас аз нашри «Намунаи адабиёти тоҷик», мунаққидон ва адабиётшиносон 

доир ба бурду бохти муаллифи он тақризҳо навишта дар матбуоти даврӣ 

интишор намуданд, ки боиси рух додани баҳси гарме дар атрофи он шуд. Дар 

саромади ин баҳсҳо Баҳриддин Азизӣ, Нарзуллои Бектош ва Ҷалол Икромӣ 

қарор доштанд. Онҳо дар тақризҳояшон аз ҳусну қубҳи ин асар бо усули дар он 

замон маъруф – нақди иҷтимоии дурушт андеша рондаанд. Камбудиҳои 

«ошкорнамуда»-и ин мунақидон баъдтар ба пантуркистон чун арқом барои 

бадномкунии «Намунаи адабиёти тоҷик» ва муаллифи он хизмат карданд.  

Чун ишора шуд, аввалин нақди ин асари устод Айнӣ тақризи «Намунаи 

адабиёти тоҷик»-и Баҳриддин Азизӣ ба шумор меравад, ки дар се шумораи 

рӯзномаи «Овози тоҷик» (1927, 23 феврал; 2 март ва 8 март) ба нашр расида, 

маълумоти умумӣ медиҳад ва асарро таҳлил мекунад. Ин тақриз дар замони 

таълиф ва баъди он байни равшанфикрону донишмандон шӯре барангехт ва яке 

аз намунаи равшани тақризи вургарӣ унвон гирифт. Аз ҷумла, адабиётшиноси 

дақиқназар А. Маҳмадаминов аввал дар мақолаи ҷудогона [126, с. 171-181] ва 

дертар дар монографияи худ [127, с. 120] махсус ба ин масъала таваҷҷуҳ 

намуда, тақризи Азизиро аз назари илмӣ баррасӣ намудааст. Хулосаи 

баррасиҳои ин муҳаққиқ он аст, ки «Баҳриддин Азизӣ ҳангоми таҳлил аз 

ҳақиқати масъала дур шудааст» [126, с. 34].  

Ба назари мо дар тақризи Баҳриддин Азизӣ ҳам ҳусни китоб ва ҳам қубҳи 

он дар доираи фаҳмиш ва дониши муқарриз арзёбӣ шудааст. Ин аст, ки ӯ 

менависад: «Баъд аз мутолиаи китоб хостам хотироти худро нисбати ин китоб 

нависам. Агар писанд ояд шодам, дар акси ҳол маъзурам» [5].  Ба ин манзур 

Азизии муқарриз дар ҳавзаи нақди публитсистӣ ҳамчун қолабшикан ва дорои 

ҷасорати адабӣ шинохта мешавад ва тақризи ӯ барои омӯзиши фазои эҷодӣ ва 

давраи ташаккули нақди адабӣ, адабиёт ва илм хидмат карда метавонад. Он 

ҳарчанд бо сабки нақди дурушт таълиф шуда бошад ҳам, адибро чун мунаққиди 

бохабар, олиму донишманд нишон медиҳад. Чунончи, мунаққид С. Аъзамзод 

қайд мекунад «тақризи яке аз мунаққидони шинохта Баҳриддин Азизӣ ба 

«Намунаи адабиёти тоҷик» то дирӯз барои бознамоии назари ситезаварзонаи ӯ 

ба ин тақризи муҳимми адабиёти аҳди нав мутолиа мешуд. Аммо аз мутолиаи 

аслии ин тақриз дар баробари нишонаҳои нақди дурушти иҷтимоӣ савияи 

олимиву ноқидӣ ва аз ҳама муҳим, салоҳиятмандии муаллифи он низ то андозае 

ошкор мешавад» [87, с. 41]. М. Раҷабӣ низ доир ба баҳси Азизӣ ва Айнӣ чунин 

ибрози андеша менамояд: «Мубоҳисаи машҳури миёни устод Айнӣ ва Азизӣ … 

оид ба «Намунаи адабиёти тоҷик» … низ дар роҳи аз худ кардани нақд 

тафаккури тоза аст» [152, с. 118]. Муҳаққиқи номавар А. Азимов дар доираи 

баҳсҳо атрофи «Намунаи адабиёти тоҷик» таъкид менамояд, ки «...ишораҳои 

ҷолиби Баҳриддин Азизӣ дар боби «Намуна» то ба қарибӣ дар айнишиносии 

тоҷик аз назарҳо берун монда буд» [78, с. 69]. Мавсуф дар идома менависад, ки 

Б. Азизӣ тақризи бадхоҳона нанавиштааст [ниг. 78, с. 69].  Муҳаққи рус В. 

Горохов таъкид менамояд, ки матлаби эҷод кардаи журналист аз доираи 

фаҳмиш, фактҳои дар даст дошта ва имконияти эҷодии журналист вобаста аст 

[ниг. 96, с. 29]. Гуфтан ҷоиз, ки Баҳриддин Азизӣ дар натиҷаи таҳлил, таҳқиқ ва 

хуб огоҳ будан аз вазъу замон, мавзуву аҳмияти он ва бо доштани факту 

далелҳои зиёди илмӣ тақризи «Намунаи адабиёти тоҷик»-ро таълиф кардааст.  

Ҷалол Икромӣ, нависандаи хушзавқи тоҷик низ «Намунаи адабиёти 

тоҷик»-и устод Айниро марвиди таҳқиқи тақризӣ қарор додааст. Тақризи ӯ дар 

таърихи нақди адабии тоҷик аз маводҳое шинохта мешавад, ки дар ҳошияи 

тақризҳои интиқодии Баҳриддин Азизӣ ва Бектош таълиф гардидааст [ниг. 

109]. Икромӣ дар тақризаш овардааст, ки Айнӣ дар асари худ эҷодиёти 

шоиронро ба таври амиқ таҳқиқ накардааст. Баъдан, дар мақолаи «Сухан ба 

ман» [110, с. 32-39] Азизиро барои аз ҳамсафони Бектош буданаш айбдор 

мекунад, ки минбаъд барои маҳкум карданаш ин мақола кумак мекунад. Худ 

низ ҳамқадами бектошчиён буданашро эътироф менамояд. Саҳифаи зиёди 

асари «Он чӣ аз сар гузашт» [113]-и ӯ бошад ба солҳои мудҳиши 1937-39 

бахшида шудааст.  

Абдухолиқ Набавӣ таҳқиқгари осор ва зиндагии Бектош қайд кардааст, ки 

гуноҳҳои нав ба нав ба сари Бектош бор карда шуд ва билохира пас аз 

айбноманависиву туҳматҳои зиёд адиб мавриди таъқиб қарор гирифта, маҳкум 

шуд. «Бо баробари рӯйнамо кардани айбҳои замони пайравӣ кардани Бектош ба 

пантуркистӣ, ӯро барои танқиди дурушти осори ҳамзамононаш айбдор 

мекарданд ва унвони «миллатчии буржуазӣ»-ро ба сараш бор намуданд» [144, 

с. 39-52].  

Табиист, ки дӯстон ва ҳаммаслакони Бектош низ монанди ӯ ба 

«миллатчии буржуазӣ» ва «душмани халқ» лоиқ дониста шуданд. Гарчанд 

баъзе аз мутафаккирон ҳамақида ва ҳаммаслаки Бектош набуданд, аммо шеваи 

нигориш ва таълифи онҳо танқидӣ буд, мавриди таъқиб қарор гирифтанд ва ба 

бектошчигӣ айбдор шуданд. Баҳриддин Азизӣ низ бо нигориши тақриз, ҳикоя, 

фелетону памфлетҳои интиқодӣ мавриди танқид ва таъқиб қарор гирифт ва ба ӯ 

низ унвони «бектошчигӣ», «душмани халқ» ва «миллатчии буржуазӣ» ба таври 

иҷборӣ бор карда шуд. «Ҳуҷумҳои бераҳмонаи вулгарон, хусусан бар зидди Б. 

Азизӣ, Пайрав ва қисман Ҷ. Икромӣ сурат гирифта буд. Аз рӯйи «каҷравиҳои» 

эҷодӣ, аз роҳи муайян кардани падидаҳои эҷодии майл ба сеюмин гурӯҳ ба ин 

адибон баъзан тамғаи «душмани синфӣ» ҳам мезаданд, ки дар натиҷа хавфи 

дахолати ташкилотҳои сиёсӣ ба ҳаёт ва эҷодиёти эшон ба миён меомад [ниг. 

153, с. 36]. Бо чӣ далелу бурҳон Баҳриддин Азизӣ дар гирдоби сиёсати 

маҳкумкунӣ уфтодааст ва киҳо ӯро ба ин дом кашидаанд, мавзуи баҳси дигар 

аст.  

Тавре ишора шуд, донишманди тоҷик А. Маҳмадаминов дар китоби 

арзишманди худ – «Адабиётшиносӣ ва худогоҳии миллӣ» тақризи Баҳриддин 

Азизӣ доир ба «Намунаи адабиёти тоҷик»-ро бо «оҳанги ғаразкорона» 

навишташуда мешуморад ва меафзояд, ки ин тақриз зери таъсири руҳияи 

пантуркизм навишта шуда, усули баёнаш дурушт аст. Ӯ дар таҳлили тақризи 

Баҳриддин Азизӣ таъкид менамояд, ки нигорандаи он танҳо бо навиштани чанд 

ҷумла доир ба ҳусни китоб ва таъкиди он ки «Намунаи адабиёт»-и устод Айнӣ 

танҳо роҳнамои хуб барои навқаламон ва бохабар шудани эшон аз адабиёти 

куҳан ва нав аст, ба бурду манфиати тақризи мазкур иктифо мекунад [ниг. 128, 

с. 44].  

Муҳаққиқ ва донишвари дигари тоҷик Расул Ҳодизода низ дар ҳошияи ин 

гуфтаҳо арзиши «Намуна»-ро баён намуда, ба таҳқиқу таҳлили тазкираи 

Баҳриддин Азизӣ мепардозад. Ҷанбаи адабӣ ва илмии тақризро ба риштаи 

таҳлил ва таҳқиқ кашида, таъкид медорад, ки «мақолаи Баҳриддин Азизӣ 

чандин факту далелҳои нодуруст дошта бошад ҳам, аммо гуфтан мумкин нест, 

ки бадхоҳона навишта шудааст [ниг. 175, с. 132].  

Дар муқаддимаи тақризи «Намунаи адабиёти тоҷик» ва дар қисмати 

«Ҳусни китоб» Баҳриддин Азизӣ асари «Намунаи адабиёти тоҷик»-ро 

«равғане» барои равшаншавии хоки миллат ном бурда, таъкид менамояд, ки ин 

тазкира ба «хирачашмон» (пантуркистон), ки миллати тоҷикро на танҳо 

эътироф намекарданд, балки барои аз байн бурдани он дар сатҳи давлатӣ 

корҳои муҳимми сиёсиро анҷом медоданд, «аз шуълаи ин китоб деҳ куҷо 

дарахтон куҷо буданашро донистанд…» [5]. Агар аз рӯйи нақди имрӯз ба ин 

тақриз баҳо дода шавад, ғараз надоштани муаллиф ба Айнӣ ва осораш боз ҳам 

равшантар мегардад. Ҳамчунин, публитсист аз сифати китоб сухан карда, 

таъкид менамояд, ки варақҳои нафис ва ҳарфҳои хоно дораду хонандаро ба худ 

ҷалб мекунад. Андешаи А. Маҳмадаминов, ки танҳо як роҳнамо будани 

«Намунаи адабиёти тоҷик»-ро аз тақризи Баҳриддин Азизӣ дарёфтааст, каме 

баҳснок менамояд. Бо мутолиаи мақолаи дигари Баҳриддин Азизӣ «Дар бораи 

забони адабии тоҷик» [29, с. 38] ба пуррагӣ равшан мешавад, ки Баҳриддин 

Азизӣ тақризи хешро бо ғараз, фишор ва роҳнамоии пантуркистон иншо 

накардааст. Дар тақризи мазкур муаллиф дар баробари танқид ва мазаммати 

пантуркизм ва тарафдоронаш таъкид менамояд, ки адабиёти даврони подшоҳӣ 

аз адабиёти давраи нав ба куллӣ тафовут дорад. Ба ақидаи муаллифи мақолаи 

«Дар бораи забони адабии тоҷик» забони адабиёти давраи нав сода буда, ба 

мардум дастрастар аст. Барои исботи ин фикр дар мисоли шоир Корӣ 

Кароматуллоҳи Танбӯрии Дилкаш аз тазкираҳои ду донишманди дар давраҳои 

сиёсии гуногун эҷод карда – Афзалӣ ва Айнӣ мисол меорад. Дар ин мисол 

шеъри Айнӣ тавсиф карда мешавад. Бо ин далел метавон ба хулоса расид, ки 

даъвои таҳти таъсири сиёсати пантуркистӣ эҷод шуданаи тақризи «Намунаи 

адабиёти тоҷик» чандон дуруст намебошад. 

Ба тақризи «Намунаи адабиёти тоҷик»-и Баҳриддин Азизӣ устод Айнӣ 

низ ҷавоб навиштааст, ки дар рӯзномаи «Овози тоҷик», (1927, 19-20-уми март) 

таҳти унвони «Ҷавоб ё ин ки мубоҳаса» [81] ба нашр расида, вокуниши гармеро 

ба миён овардааст. Тақризи Баҳриддин Азизӣ ба чор қисм ҷудо шудааст. Якум, 

иттилоъ дар бораи ин китоб, нашриёт, теъдод, саҳифа ва фарогирии мавзуъ. 

Дуюм, «Ҳусни китоб», сеюм «Хатоҳои китоб» ва «Тақриз ва танқид». Чаҳорум, 

«Усули тартиби китоб».  

Баҳриддин Азизӣ дар муқаддимаи тақризаш аз зарурати асар мегӯяд ва 

қайд мекунад, ки ҳар китоб бо баробари муваффақиятҳояш аз камбудӣ орӣ 

нест. «Китобе, ки дар аввали ваҳла бе каму кост ба майдони интишор ояд, хеле 

кам дар назар меояд. Бинобар ин, ин намунаи адабиёти мо ҳам дар баробари ба 

табъи адибони навқалами тоҷик шуълапош гардиданаш, аз хатоҳо ва нуқсонот 

холӣ намондааст» [5]. 

Яке аз эродҳои Баҳриддин Азизӣ он будааст, ки муаллиф бе таҳрир ва 

таҳлил маълумоти тазкиранигоронро нусхабардорӣ намуда, ба китобаш ҷой 

додааст. Мавсуф иддао дорад, ки баъзан тазкиранигорон маддоҳ буданд ва бе 

таҳрир овардани маълумоти онҳо барои бознамои чеҳраҳои адабӣ чандон 

дуруст нест. Қорӣ Раҳматуллои Бухороиро аз қабили адибони маддоҳ ном 

бурда, таъкид медорад, ки мавсуф тазкираашро ба таърифу маддоҳии амирони 

манғитӣ бахшидааст. «Ҷамъкунандаи китоб рафиқ Айнӣ аҳволоти 

тазкирачиёнро ба хубӣ муҳокима нанамуда, ҳар тазкирачӣ дар ҳаққи шоир ҳар 

чизе, ки навишта бошад, айнан ба китоби худ дарҷ намудан гирифтааст. Ва ҳол 

он ки бисёре аз тазкирачиёни собиқа ба балои лаганбардорӣ ва мудоҳанна 

мубтало буда, китобашонро эътино нест ва ҳар кадоми шоир бо дигар 

тазкирачиён мутобиқат кардан лозим буд» [5]. Баҳриддин Азизӣ таъкид 

мекунад, ки нависандаи китоб аз баёз, тазкираҳо ва дигар сарчашмаҳои илмӣ 

дар мавриди як адиб бо муқоиса маълумот пешниҳод мекард, мувофиқи мақсад 

мебуд. Дар ҷавобия устод Айнӣ ба талаби Баҳриддин Азизӣ далел пеш 

наовардааст, ки барои таълифи ин рисола кадом шоир ва ё намояндаи илму 

адаб бо кадом маводи илмӣ муқоиса гардиданд ва маълумоти кадом сарчашма 

аз кадом ҷиҳат муътамад дониста шуд ва ба Намуна интихоб гардид.  

Дигар нуктаи баҳсие, ки байни ин ду адиб сар задааст, муайян кардани 

зодгоҳи як шоир бо номи Хиҷлат мебошад. Баҳриддин Азизӣ ин шоирро 

Хиҷлат Хоҷаҳусайн ибни Мавлавишоҳи Устурушанӣ номидааст ва таъкид 

медорад, ки С. Айнӣ дар «Намунаи адабиёти тоҷик» адибро саҳван Хиҷлат 

Қозии Раҳматии Бухороӣ номгузорӣ кардааст [5]. Бояд таъкид кард, ки ин шоир 

дар асари «Ганҷи Зарафшон» низ чун шоири бухороӣ ном бурда мешавад [ниг. 

73, с. 15].  

Садриддин Айнӣ дар ҷавобияи худ аз иштибоҳаш эътироф мекунад. 

«Хатои муҳимме, ки дар ин китоби калон роҳ ёфтааст, иборат аз навишта 

шудани ду ғазали Хиҷлати Устурушанист. Ба номи Хиҷлати Бухороӣ хато 

рафтани як тахаллус ва ғалат афтодани ватани як шоир аст» [81]. Айнӣ дар 

идомаи баҳс муаллифи тақризро ба он айбдор мекунад, ки ба хатоҳо фирефта 

шуда, аз ҳусни китоб ҳарф намезанад [81]. 

Баҳриддин Азизӣ бо овардани далел аз «Маҷмуат-уш-шуаро»-и Фазлии 

Намангонӣ собит месозад, ки Садриддин Айнӣ он ду ғазали дар тазкираи Фазлӣ 

бударо, ки бо нигоришоти муаллифи тазкира мансуб ба Хиҷлати Истаравшанӣ 

аст, ба ашъори Хиҷлати Бухороӣ нисбат додааст. Матлаи ин ғазалҳо ин аст: 

 

«Макун зи нахли ҳино ранг чун баҳор ангушт, 

Бирез хуни маро, то шавад нигор ангушт». 

Ва  ё: 

«Ҳар ғунча, ки сар кард ба он тангдаҳон баҳс, 

Пур кард ба хун боди даҳонаш ба ҳамон баҳс». 

Муқарризи «Намунаи адабиёти тоҷик» барои тасдиқи андешаҳояш аз 

«Маҷмуат-уш-шуаро»-и Фазлии Намангонӣ чанд байти дигар иқтибос меорад, 

ки Хиҷлатро Истаравшанӣ муқаррар мекунанд: 

 

Бувад Хоҷа Хиҷлат ҳарифи қавӣ, 

Ғазал мекунад машқ, ҳам маснавӣ. 

Чу ойинааш табъи равшан бувад, 

Ки маъвои ӯ Устурушан бувад. 

Бувад аз сиёсат ӯро зебу зайн, 

Насаб дорад аз Мавлави Шоҳ Ҳусайн [5].   

 

Аслан ин ғалат дар «Радоиф-ул-ашъор»-и Муҳтарами Бухороӣ рафтааст 

ва С. Айнӣ аз тазкираи Муҳтарам онро рӯйнавис намудааст. Дар ҷавоб Айнӣ 

таъкид медорад, ки тазкираи Фазлиро дар даст надоштааст ва ғалат ба «Радоиф-

ул-ашъор»-и Муҳтарами Бухороӣ нисбат дода шавад [ниг. 81]. 

Баҳриддин Азизӣ дар идомаи баррасиҳои худ таъкид мекунад, ки дар 

«Намунаи адабиёти тоҷик» тахаллуси шоири туркзабон Алишери Навоӣ 

«Фаноӣ» омадааст, ки ғалат аст. Ӯ аз асари «Лисонуттайр»-и Алишери Навоӣ 

далел меорад ва исбот мекунад, ки ӯ Фонист. «Модоме, ки худи шоир тахаллус 

дар форсӣ «Фонӣ» буданро мегӯяд, пас дар хато будани «Фаноӣ» ҳеҷ чуну чаро 

нахоҳад буд» [5].  

С. Айнӣ таъкид менамояд, ки аз асари «Оташкада» ин номро рӯйбардор 

намудааст ва пас аз пайдо кардани асари Бобур Мирзо «Бобурнома» ва асари 

худи шоир «Лисонуттайр» тазкираи «Намунаи адабиёти тоҷик» дар дасти чоп 

будааст ва имкони ислоҳ надоштаанд.  

Дар мақолаи «Ҷавоб ё ин ки мубоҳаса» С. Айнӣ низ бо усули дар он 

замон маъмул, сабки нақди иҷтимоии дурушт ибрози назар намудааст. Барои 

мисол: «Аз эътирозе, ки дар бораи таъини «Фороб» карда шудааст, ҳар гоҳ 

китоби ҷуғрофиё навиштанӣ шавем, истифода хоҳем кард», «Аз ин бадгумонии 

худ раҳо меёфт...», «Агар ин саҳифаҳо ба назари танқидгари дақиқкор дучор 

нашуда бошад, ба ман чӣ?» [81].  

Дар ин замина муҳақиқ ва адабиётшинос Н. Бектош низ дар замони худ 

осори Айниро дар як китобчае мавриди таҳлил ва танқид қарор дода буд. Устод 

Айнӣ ба ин китобча мақолаи «Ҷавоби ман»-ро таълиф кард, ки дар он низ 

нишонаҳои нақди дурушти иҷтимоӣ ба назар мерасад [ниг. 82, с. 334-335]. Аз 

ин бармеояд, ки бо танқид ва сабки дурушт баррасӣ кардани масъала хоси 

танҳо эҷодиёти Баҳриддин Азизӣ набуда, аз махсусиятҳои нақди он замон 

будааст.  

Аз мақолаҳои мубоҳисавии ин ду адиб метавон нуктаҳои ҷолибро дарёфт. 

Дар мақолаи Баҳриддин Азизӣ баҳсталаб будани баъзе нуктаҳои матлаб марбут 

ба Бадри Чочии Шошии Тошкандӣ, Гулхании Намангонӣ ва дигарон зикр 

мегардад ва аз ҷониби С. Айнӣ мавриди ҳимояи сахти илмӣ қарор мегиранд. 

Омӯзиш нишон дод, ки аксари эродҳои Баҳриддин Азизӣ дар нашрҳои 

минбаъдаи «Намунаи адабиёти тоҷик» ба эътибор гирифта нашудаанд ва бо 

иқтибоси нусхаи аввал нашр гардидаанд. Метавон барои мисол боз ҳамон ду 

масъалаи фавқуззикр, ки баҳсаш рафт, иқтибос овард. Дар нашрҳои баъдинаи 

ин асари безавол «Фаноӣ» ба «Фонӣ» иваз шудааст, аммо Хиҷлат боз чун 

шоири бухороӣ зикр мешавад [ниг. 83]. 

Ҳарчанд тақризи Баҳриддин Азизӣ дар руҳияи нақди реалистӣ таълиф 

шуда, то андозае баъзан даъвоҳои муаллиф дар ҳудуди нақди он замон боқӣ 

мемонад ва бо сиёсати вақт маҳдуд шудааст, аммо дар аксар маврид Баҳриддин 

Азизӣ далел ва бурҳон пеш меорад, ки аз нигоҳи нақди имрӯз аҳаммияти худро 

гум накардааст. Тақризи «Намунаи адабиёти тоҷик»-и ӯ барои равшании фазои 

эҷодӣ ва раванди рушди нақду илми тоҷик саҳм мегузорад ва дар оянда низ чун 

маводи арзишманд барои анҷоми корҳои илмӣ хизмат хоҳад кард. Таълифи 

тақриз ба асари бузург ва ҷиддии илмӣ аз ҷасорати мунаққид шаҳодат медиҳад 

ва метавон гуфт, ки Баҳриддин Азизӣ пеш таълифи ин мавод доир ба 

масъалаҳои дар асар зикршуда маълумот доштааст ва бо сарчашмаҳои илмӣ 

ошно будааст. То ба имрӯз тақризи Баҳриддин Азизӣ чун як сарчашма барои 

дарки сатҳи баҳсҳои адабӣ, забон ва мавқеи эҷодкорон хидмат менамояд.  

Баҳриддин Азизӣ дар ҳама ҷабҳаи зиндагӣ ва масъалаҳои баҳсии замони 

худ мақолаҳои танқидӣ, очерк, фелетон ва ҳикоя эҷод кардааст ва барои 

баррасӣ, танзим ва ҳалли масъалаҳои ба миён гузошта саҳм доштааст. Яке аз 

мавзуъҳои дигаре, ки Баҳриддин Азизӣ ба он бештар таваҷҷуҳ намуда, 

мақолаҳои зиёд иншо кардааст, муаммо ва мушкилиҳои забон, хат ва алифбои 

тоҷикӣ мебошад.  

Фаъолияти публитсистии Баҳриддин Азизӣ, асосан, аз ибтидои солҳои 

бистум (1920-1921) оғоз мегардад. Солҳои 1928 – 1932 дар матбуоти даврӣ дар 

атрофи забони адабии тоҷик баҳсу мунозираи доманадоре ба миён омад. Ба 

баҳсу мубоҳисаҳо аксари донишмандон ва нависандагони он давр ҷалб шуда 

буданд, ки мақолаҳои мубоҳисавиашон дар рӯзномаю маҷаллаҳои давр дарҷ 

шудаанд. Яъне, «баҳсҳои олимону рӯшанфикрон дар охири солҳои 20-ум ва 

аввали солҳои 30-уми асри ХХ дар бораи чӣ тавр ташаккул додани забони 

миллӣ дар матбуот сурат гирифтааст [ниг. 177, с. 4]. Дар қатори дигар 

суханварон Баҳриддин Азизӣ низ доир ба масъалаи забони адабӣ ва лаҳҷаю 

шеваҳои маҳаллаҳои тоҷикнишин мақолаҳо эҷод мекард ва дар мубоҳисаҳои 

матбуотӣ фаъолона ширкат меварзид. Ӯ, хусусан бо мақолаҳояш «Алифбои 

зарбдор» [39, с. 32-34], «Ба забони дарӣ дурри суханро суфтан мехоҳем» [20], 

«Ҷамъбасти маҷлиси кенгоши илмии тоҷикони Узбекистон» [26, с. 3-4], «Боз 

ҳам дар бораи Алифбои зарбдор» [40, с. 51-53], «Ба алифбои нав забони куҷо 

асос гирифта шавад» [18], «Дар бораи забони адабии тоҷик» [29, с. 8-12] ва 

амсоли инҳо дар бораи муайян намудани меъёрҳои оммафаҳм гардонидани 

забони адабии тоҷик ва нигаҳ доштани асолати миллӣ дар он мубориза 

бурдааст. Дар матбуоти даврии солҳои 1920-1930 дар хусуси ба тартиб овардан 

ва ба як меъёр даровардани забони адабии тоҷик ду гурӯҳи ба ҳам зид мубориза 

мебурданд. Баъзеҳо таклиф мекарданд, ки дар матбуоту адабиёти тоҷик забони 

форсии қадимӣ ҷорӣ карда шавад, ҷониби дигар баръакс тарафдори забони 

оммафаҳм буданд. Мақсади ин гурӯҳ ҳар чи бештар ба оммаи васеъ наздик 

кардани забони матбуот ва ба ин васила дастраси мардум намудани 

табаддулоти ҳаёти нав буд. Баҳриддин Азизӣ аз намояндагони гурӯҳи дуюм 

маҳсуб мешуд. Ӯ дар ҳифзи арзишҳои милливу маънавӣ, бахусус, ҳифзи забони 

тоҷикӣ ва бузургдошти ашхоси таърихӣ осори арзишманде таълиф кардааст. Аз 

муҳтавои навиштаҳои мавсуф бармеояд, ки заминаҳои аслии густариши забони 

тоҷикӣ дар мароҳили гуногуни таърихӣ, пеш аз ҳама, наздикии он ба афкору 

андешаи мардум будааст. Чунончӣ, дар мақолаи «Ба алифбои нав забони куҷо 

асос гирифта шавад», ӯ на танҳо аз муаммои забони адабӣ ва алифбо сухан 

меронад, балки кори Шурои илмии тоҷиконро, ки барои конфренсияи алифбо 

омодагӣ мебинад, мавриди таҳлил карор дода, аз корашон эрод мегирад. 

Даъвои ӯ он аст, ки вакилони Шурои илмӣ ба тамоми шаҳру навоҳии кишвар 

нарафтаанд ва бо зиёиёну муаллимони минтақаҳо доир ба забону тозагии шева 

суҳбатҳо наоростаанд. Ба назари ӯ барои муайян кардани забони адабӣ забони 

мардуми кӯҳистон низ бояд ба инобат гирифта шавад ва мебост ин шуро корро 

дар деҳаҳо ҷоннок мекард [ниг.18].  

Аз мутолиаи ин мақола равшан мешавад, ки моҳи ноябри соли 1927 дар 

Самарқанд конфренсияи илмӣ доир гардидааст ва дар он лоиҳаи Фитрат қабул 

шудааст. Зикр мегардад, ки ин лоиҳа дар конфронс ба пуррагӣ қабул шуд ва 

танҳо аъзоёни он доир ба ҳарфҳои «ъ» ва «ҳ» баҳсҳову ихтилофи назар 

доштанд. Дар ин мақола, асосан, перомуни аз забони шаҳрӣ ва ё кӯҳистонӣ асос 

гирифтани забони адабӣ баҳс меравад. Муаллифи мақола асос гирифтани 

забони адабии тоҷикро аз забони кӯҳистон бо риояи принсипҳои асосии забони 

адабӣ ва суфтагии он лозим мешуморад. Ба таъбири Баҳриддин Азизӣ «дар ин 

мубоҳисаҳо, ки дар миёни як сол гузашт, фақат ду кас ба асоси лоиҳа маърӯза 

карданд, яке он ба имзои мустаори «Тоҷик» ба ҷаридаи «Правда Востока» ва 

маҷаллаи «Раҳбари дониш» лоиҳаи Фитратро ба мақсади ягонагии атрок сохта 

шуданашро даъво кард. Дигаре профессур Семиюнуф дар маҷаллаи «Раҳбари 



 

 

80 

 

дониш» лоиҳаи Фитратро мутобиқи забони тоҷикон набуда, балки ба лаҳҷаи 

забони форсиёни ҷанубӣ сохта шуданашро баён мекунад» [18]. Паҳлуи дигари 

масъала, ки дар ин мақола зикр шудааст, дар сохтани забони адабӣ танҳо ба 

инобат гирифтани забони тоҷикони Узбекистон аст, ки аз нигоҳи муаллиф 

чандон дуруст нест. Мавсуф пешниҳод мекунад, ки агар Шуро барои омӯхтанаи 

забони мардуми кӯҳистон мароқ зоҳир накарда бошад ва ё барои сафар ба 

минтақаҳои кӯҳистонӣ вақт надошта бошад, метавонад муаллимони забондони 

кӯҳистониро ба конфронс даъват намояд. Сабаби қабул надоштани забони 

тоҷикони Узбекистонро муаллифи мақола бо он асоснок мекунад, ки дар 

забонашон ин гурӯҳи тоҷикон дар доираи сиёсати давлатӣ ва равандҳои табиӣ 

калимаҳои ҳазмшудаи зиёди туркӣ доранд ва онро нумунаи забони адабии 

тоҷик интихоб намудан чандон дуруст намебошад.  

 Дар мақолаи дигари Баҳриддин Азизӣ бо номи «Ба забони дарӣ дурри 

суханро суфтан мехоҳем» низ баҳси аз куҷо асос гирифтани забони адабӣ ба 

миён гузошта шудааст. Дар ин мақола низ чун мақолаи пешин баҳс дар атрофи 

муқаррар ва интихоби забони адабӣ дар заминаи гӯиши мардуми шаҳр ва ё 

кӯҳистон сурат мегирад. Баҳриддин Азизӣ забони мардуми шаҳрро 

омехташудаи забони узбекӣ медонад ва бо овардани мисол аз лаҳҷаи мардуми 

Самарқанд, Бухоро, Хуҷанд ва Истаравшан собит месозад, ки калимаҳои 

иқтибосии туркӣ дар забони гуфтугӯии мардуми ин шаҳрҳои соҳибтамаддун ба 

таври табиӣ ҳазм шудаанд ва ҳарчанд лаҳҷаҳо бо ислоҳи дурусти калимаҳои 

таркибиашон чун забони адабӣ интихоб гарданд, дар оянда барои забондонон, 

забоншиносон ва хосса мардуми меҳнаткаш мушкилии хеле зиёд пеш меоранд. 

Ҳамчунин, лаҳҷаи мардуми шаҳрро муаллиф аз он ҷиҳат мавриди танқид қарор 

медиҳад, ки дар он калимаҳои тоҷикӣ бо усули гӯиши мардуми узбек сохта 

мешаванд. «Валекин умуман лаҳҷаи забони тоҷикиро тамоман ба лаҳҷаи забони 

узбекӣ монанд карда, адотҳои дар аввали калима меомадагиро чун узбекон дар 

охири калима гирифта ба ҷойи «ба бозор» «бозор ба» гӯён ба оҳанги «бозорга» 

монанд кардаанд...» [20]. Дар ин мақола таъкид мешавад, ки мардуми кӯҳистон 

забони дариро то имрӯз нигаҳ доштаанд ва ба забонашон калимаҳои арабӣ ва 

узбекӣ омехта нашудааст. Ба назари мо хубтар мебуд, агар муаллиф «забони 

қӯҳистон» гӯён гӯйиши кадом минтақаи кӯҳии тоҷикнишинро дар назар дорад, 

зикр менамуд. Мушоҳидаҳо бозгӯи онанд, ки бо гузашти сад сол дар 

минтақаҳои кӯҳистонӣ ҳам лаҳҷаҳо гуногунанд ва бо таъсири калимаҳои 

иқтибосӣ баъзан услуби баён ва луғатҳои таркибиашон тағйир хурдааст. 

Даъвои асосии Баҳриддин Азизӣ дар мавриди аз ҳисоби забони кӯҳистон 

интихоб шудани забони адабӣ, асосан он аст, ки мардуми кӯҳистон баъзе 

луғату ибораҳои тоҷикиро назар ба забони шаҳрӣ нигаҳ доштаанд. Масалан, 

мардуми шаҳр «нон ва об хӯрдем» мегӯянд, аммо мардуми кӯҳистон нонро 

мехӯранд ва чойро менӯшанд [ниг.20]. Дар мақолаи мазкур муаллиф чанд 

маротиба перомуни забони адабии Эрон ва омехта шудани он бо забони арабӣ 

андеша меронад ва қабул кардани онро чун забони адабӣ нодуруст мешуморад. 

Дар интиҳои мақола аз ҷониби муаллиф зикр карда мешавад, ки бо қабули 

забони кӯҳистонӣ забони адабии тоҷикӣ «дарӣ» хоҳад буд ва шояд бо ин забони 

намунавӣ ва таъсиррасонӣ кишварҳои ҳамзабони Афғонистон, Эрон ва қисман 

Ҳиндустонро ба сиёсати Шуравӣ моил карда, ба ин васила дар ин давлатҳо низ 

инқилобро ба вуҷуд хоҳанд овард. Ба назари мо ин гуна хулосабарорӣ то 

андозае содалавҳона буда, аз мантиқ дур мебошад. Барои ба вуҷуд овардани 

инқилоб на танҳо забон, балки заминаҳои зиёди дигари фундаменталӣ 

заруранд, ки бе онҳо инқилоб ба вуқуъ намепайвандад.  

Хулосаи идораи нашрия дар охири мақола чоп шудааст, ки аз мавҷуд 

будани озодии сухан, ҳуқуқи интихоб ва баён шаҳодат медиҳад. «Мо то ҳол дар 

мубоҳисаҳое, ки дар матбуот дар атрофи забони адабии тоҷик мегузарад, 

надидем, ки касе забони адабии имрӯзаи Эронро барои тоҷикон пешниҳод 

кунад. Ин аст, ки мо ин ҳиссаи мақоларо беасос медонем, лекин чун мақола 

баъзе ҷойҳои муҳимми илмӣ дорад ва дар он баъзе намунаҳои боасос оварда 

шудааст, мо дар мақоми мубоҳиса мақоларо чоп мекунем» [20].  

Яке аз мақолаҳои илмӣ-оммавии дигари Баҳриддин Азизӣ ин «Тарҷумаи 

ҳоли як адиби озодихоҳ» [9, с. 34] ном дорад, ки дар он рӯзгор ва арзиши 

адабии осори Маҳастии Хуҷандӣ мавриди таҳқиқ қарор гирифтааст. Дар мақола 

Баҳриддин Азизӣ доир ба тарҷумаи ҳоли шоира, истеъдоди суханварӣ ва 

андешаҳои озодихоҳонаи Маҳастӣ андеша ронда, шеърҳои ӯро инқилобӣ ном 

ниҳодааст. Муаллиф сиёсату фаранҷӣ, хонанишинии занонро сабаби эҷоди 

шеъру рубоёти Маҳастӣ медонад:  

 

Моро ба дами пир нигаҳ натвон дошт, 

Дар хонаи дилгир нигаҳ натвон дошт.  

Онро, ки сари зулф чу занҷир бувад, 

Дар хона ба занҷир нигаҳ натвон дошт.   

 

Баҳриддин Азизӣ дар шарҳи ин рубоии Маҳастӣ таъкид мекунад, ки «... 

Фаранҷӣ ва чашмбанди занони Шарқро нишонаи занҷир дониста ва ... 

хонанишинии занонро чун зиндон таъбир кард, барои наҷот ёфтан аз чаҳор 

девори зулмат, занҷири канизӣ фарёд ва фиғон намуда, бо як рубоии оташини 

худ аз забони ҳамаи занони Шарқ, фикр ва амали ононро адо кардааст» [9, с. 

34]. 

Рубоии мазкур дар китоби Маҳастии Хуҷандӣ «Ашъори мунтахаб», ки 

ҷамъоваранда ва муаллифи сарсухан Саъдулло Асадуллоев аст, оварда шудааст. 

Мусаннифи ашъор бар он назар аст, ки шояд ба ҷойи калимаи «пир»-и мисраи 

аввал шоира калимаи «тир»-ро дар назар доштааст [ниг.9, с. 34]. Баҳриддин 

Азизӣ ба ашъори шоира Маҳастӣ аз нигоҳи публитсистӣ муносибат намуда, 

зикр медорад, ки он ифодакунандаи воқеияти ҳол аст.  

Руҳияи сиёсии замони Баҳриддин Азизӣ тақозо мекард, ки мунаққидону 

адабиётшиносон шоирони классикро ё нодида гиранд ва ё ашъорашонро ба 

замони муосир мутобиқ намоянд. Ба ин манзур, дар солҳои 20 ва 30 асри ХХ 

мунаққидон адабиёти гузаштаро қисман ва ба пуррагӣ рад карда, баён 

медоштанд, ки адабиёти нави реалистии тоҷик дар асоси таъсири адабиёти 

реалистии рус ва халқҳои бародар маншаъ гирифта, сайқал ёфтааст. Ақидаи 

дигаре ҳам маъмул аст, ки адабиёти классикии тоҷикро пояи адабиёти нав, 

адабиёти реалистӣ мепиндоранд. Чунонки донишманди тоҷик ва муҳаққиқи 

шинохта М. Шакурӣ навиштааст: «…Албатта, бунёди ғоявию эстетикии 

адабиёти советии тоҷик нав аст. Вале ин гап ҳаргиз чунин маънӣ надорад, ки 

адабиёти нав комилан зидди адабиёти пештара буд, ҳаммаи анъанаҳо, тамоми 

таҷрибаҳои бадеии онро комилан рад кард» [180, с. 4].  

Ҳарчанд, дар рубоии зикргардида Маҳастӣ андешаи озодии кулли 

занонро дар назар надошт, аммо Баҳриддин Азизӣ ӯро озодихоҳ ва инқилобгар 

мешуморад. 

Дар мақолаи мазкур соли таваллуд, ном ва фаъолияти шоира аз асари 

«Оташкада»-и Лутфибеки Озар ва «Илҳомнома»-и Фариддадини Аттор иқтибос 

карда шудааст ва ин аз мавзуъ хуб огоҳ будани Азизиро шаҳодат медиҳад. 

Саъдулло Абдуллоев дар сарсухани мунтахаби ашъори Маҳастӣ бо баёни 

далеле дилбохтагии шоира ба хизматгори шоҳро ҳарфи беасос медонад ва қайд 

мекунад, ки Маҳастӣ дилбохтаи Тоҷиддин Амир Аҳмад будааст. «Исмоили 

Амирхезии Табрезӣ, донишманди эронӣ ҷунге (баёзе) ёфта, ки дар он 185 

рубоии Ибни Хатиб (Тоҷиддин Амир Аҳмад) ва 110 рубоии Меҳситӣ сабт 

буданд ва рубоиҳо дар ҷавоби ошиқу маъшуқ гуфта шудаанд ва ин бурҳони 

қотеъест ба ишқи поку беолоиши онон» [129, с. 9].  

Ҳарчанд мақолаи Баҳриддин Азизӣ шукӯҳу дараҷаи эҷодии шоира, 

мақому манзалати ӯ дар назди халқу дарбор ва ҳаёти ҷолиби Маҳастии 

Хуҷандиро пурра бозгӯ намекунад, аммо аз он доир ба ном, макони тавлиду ба 

камолрасӣ, давраи эҷод, дилбохтагии шоира ба хизматгори Шоҳ Санҷар, ошиқ 

будани Шоҳ ба шоира ва амсоли ин маълумоти нисбатан мухтасар гирифтан 

мумкин аст. Аз мақола доир ба дараҷаи шоирӣ, мақоми шеъру шоир, муносибат 

бо адиб, вазъи сиёсӣ ва иқтисодӣ, иҷтимоиву фарҳангӣ, муносибат бо илму 

шеъру адаб ва ғайра маълумот пайдо кардан мумкин аст. Ин мақола чун 

намунаи нақди адабӣ имрӯз ҳам барои бозтоби замони шоира Маҳастӣ хидмат 

карда метавонад.  

Тадқиқотҳои мо собит кард, ки Баҳриддин Азизӣ дар доираи қобилияти 

эҷодӣ мақолаҳои илмӣ-оммавӣ низ ба нашр расонидааст ва яке аз онҳо 

«Уротеппа-Истаравшан» [76, с. 187] ном дорад. Мавзуи баҳс ва баррасии 

мақола унвон ва таърихи номгузории минтақаи Истаравшан мебошад.  

Ин мақола соли 1930 дар шумораи №4-5-уми маҷаллаи «Раҳбари дониш» 

ба нашр расидааст ва дар маҷмуаи ҳикояҳои Баҳриддин Азизӣ - «Зани 

директор» аз ин маҷалла интихоб шудааст.  

Яке аз аҳдофи муаллифи мақола барқарор кардани номи қадимаи шаҳр 

мебошад. Ин пешниҳод дар унвони мақола –»Уротеппа-Истаравшан» ба таври 

мушаххас ишора шудааст. Баҳриддин Азизӣ пешниҳодашро бо такя ба 

сарчашмаҳои илмӣ асонок намуда, ивази ном кардани Уротеппаро ба 

Истаравшан ногузир меҳисобад.  

Баҳриддин Азизӣ зикр мекунад, ки дар самти ном ва номгузории ин 

минтақа то ҳол кори илмии мукаммале рӯйи кор наомадааст. Ӯ мутаасиф бар он 

аст, ки пас аз тақсимоти милливу марзӣ Уротеппа ба Истаравшан ивази ном 

карда буд ва пас аз чор моҳ он боз номи Уротеппаро гирифт. Баҳриддин Азизӣ 

онро кори нодуруст медонад ва бидуни таҳқиқу хабардор будан аз 

сарчашмаҳои илмӣ тасмим гирифтан меҳисобад. Дар идомаи баҳс таъкид 

мекунад, ки сиёсатмадорони тоҷик ва афроди идороти муҳим ба номгузории 

шаҳри кӯҳанбунёд беэътиноӣ кардаанд. «Баъзе аз рафиқон ва мубошироне, ки 

дар ҳамон вақт дар муассисаҳои шуроӣ буда тарафдори ҳамин номи 

Истаравшан буданд, эрод гирифтанд ва гуфтанд, ки шумо номи духтари 

подшоҳро зинда кардан мехоҳед, балки ба сабаби ҳамин норозиҳо буд, номи 

мазкур аз тарафи идораҳои боло қабул нашуд...» [76, с. 187]. Дар мақола зикр 

карда мешавад, ки Гуштасп ном подшоҳи Эрони қадим ҳамроҳи духтараш ба ин 

сарзамин меояд ва ин маконро духтараш меписандад. Подшоҳ дар ин ҷо шаҳре 

бунёд мекунанд ва номашро Истаравшан мегузоранд. Ба назари Баҳриддин 

Азизӣ ин нақл ривоят буда, асоси воқеӣ ва илмӣ надорад. Ӯ дар такя ба 

маълумоти дастхатҳои маъруф ва қадимӣ, тазкираҳо ва луғатномаҳо, аз ҷумла 

«Рустаъалсафо», «Қомусулаълом», «Таърихи Бухоро» ё худ Мовароуннаҳр» ва 

осори илмии шарқшиносони машҳур Гармон Вамбери ва Бартолд дақиқ ва 

илман тасдиқ менамояд, ки номи аслии минтақа Истаравшан мебошад. Бино ба 

таъкиди Баҳриддин Азизӣ дар «Таърихи Бухоро» ё худ Мовароуннаҳр»-и Балхӣ 

ишора рафтааст, ки Истаравшан шаҳрест, ки байнӣ Сайҳун ва Самарқанд қарор 

гирифтааст ва ҳатто онро олимон як давлати алоҳида ном бурдаанд. Бо такя аз 

иттилои сарчашмаҳои таърихӣ Баҳриддин Азизӣ қайд менамояд, ки вожаи 

Уротеппа аз гӯйиши мардуми турк нисбати шаҳри Истаравшан пайдо шудааст. 

Дар мақола туркӣ будани вожаи «Уротеппа»-ро илман исбот намекунад. 

Албатта, ин андешаи Баҳриддин Азизӣ чандон асоснок нест, зеро мавзеи ин 

шаҳрро калкӯҳҳои зиёде иҳота кардаанд, ки аз сертеппа будани он дарак 

медиҳанд.  

Мақолаи мавриди назар моҳияти худшиносӣ дорад. Баъди гузашти солҳо 

пешниҳоди Баҳриддин Азизӣ ҷонибдорон пайдо кард ва имрӯз ин шаҳр 

Истаравшан ном дорад. Баҳриддин Азизӣ кӯшиш намудааст дар такя ба 

сарчашмаи таърихӣ гузаштаи зодгоҳашро ба хонандагон шинос намояд, 

гузаштаи боифтихор доштани онҳоро собит созад ва ба ин васила ба масъулин 

фаҳмонад, ки шаҳру рустоҳои мо дар гузашта номҳои зебои тоҷикӣ доштанд. Ба 

назари Баҳриддин Азизӣ сабабҳои аз Истаравшан ба Уротеппа ивази ном 

кардани ин марз, бо собит сохтани аз куҷо пайдо шудани вожаи Уротеппа 

муайян мегардад.  

Мақолаҳои «Журнали бачагон дар соҳаи ба бачагон тарбияи комунистӣ 

додан, ба чап ва рост калавидааст» [38, с. 37-40] ва «Устоди ҳаҷвнавис» [47, с. 

25-26] хусусияти нақдӣ доранд, ки масъалаи муҳимми адабиёти вақтро фаро 

гирифтаанд. Дар мақолаи аввал замимаи «Раҳбари дониш», ки нашри 

комиссарияти маорифи Тоҷикистон буда, барои кӯдакон дар як моҳ як 

маротиба мақолаву матлабҳо нашр мекардааст, бо далелҳои равшан ва 

мисолҳои воқеӣ таҳлил гардида, масъулини он барои интишори матлабҳои аз 

мазмун ва мантиқ дур танқид карда шудаанд. Дар мақолаи «Устоди ҳаҷвнавис» 

бошад эҷодиёти ҳаҷвии Айнӣ мавриди омӯзиш ва таҳлил қарор гирифтааст. 

Гуфтан ҷоиз аст, ки ин мақола яке аз нахустин таҳқиқи адабиёти ҳаҷвӣ дар 

замони нав маҳсуб меёбад. Баҳриддин Азизӣ ашъор ва осори ҳаҷвии С. Айниро 

баррасӣ намуда, мавсуфро асосгузори ҳаҷви адабиёти нави тоҷик ва узбек ном 

мебарад. Баҳриддин Азизӣ бахусус, ба шеъри танқидӣ ва ҳаҷвии «Инчунин 

бояд»-и Айниро, ки дар шумораи №35-уми маҷаллаи «Машраб» ба нашр 

расидааст, баҳои баланд медиҳад. Дар ин нақизаи ҳаҷвӣ шеърҳои сармуҳаррири 

«Овози тоҷик» – Қурбӣ, ки қолабӣ будаанд, мавриди танқид қарор гирифтаанд. 

Мунаққид шеъри Қурбиро «вайрона» унвон карда, таъкид менамояд, ки шеъри 

ҳаҷвии Айнӣ «он вайронаро бо сатира таъмир кардааст» [47, с. 25-26].  

Баҳриддин Азизӣ кӯшиш намудааст, ки на танҳо ҳаҷвиёти С. Айнӣ, балки 

аз асарҳои дигари ӯ низ лаҳзаҳои хандаоварро пайдо кунад. Чунончи, ӯ аз 

романи «Дохунда» эпизодҳои «Хирс» ва «Озуқакобӣ»-ро мисол меорад, ки 

қаҳрамонҳои асар - Қозикалони Бухоро Бурҳонидин ва Донёр афандӣ чунин 

ҳолати хандаовар доштаанд. Аз романи «Ғуломон» мусоҳибаи Қулмурод бо 

Эргашро ҳамчун лаҳзаи бо шеваи ҳаҷв эҷодшуда меҳисобад ва меафзояд, ки дар 

ин мусоҳиба аз забони қаҳрамон Қулмурод барномаи ҷадидон мавриди танз ва 

танқид қарор мегирад. Аз рӯйи нуқтаи назари Баҳриддин Азизӣ «типи 

нашрияҳои вай дар ин роман аз ҳамон эпизодҳои ҳаҷвест, ки нависанда худаш 

нахандида хонандаҳояшро хандонида аст. Бо нишон додани ҳамин як ду порча 

аз фаъолияти устод Айнӣ дар соҳаи адабиёти ҳаҷвӣ нағз маълум мешавад, ки 

вай аз куҳнатарин ҳаҷвнависони узбек ва тоҷик буда, дар ин соҳа устодии 

худро нишон дода тавонистааст» [47, с. 25-26].  

Аз таҳлил ва нақди осор ва ашъори Айнӣ мавқеъ ва дараҷаи фаҳмиши 

мунаққидии Баҳриддин Азизӣ муайян мегардад. Мақолаи «Устоди ҳаҷвнавис»- 

ӯ аз намунаҳои аввалини нақди адабиёти ҳаҷвии советӣ маҳсуб ёфта, дар 

руҳияи замон ва талаби нақди давр навишта шудааст. Он барои шинохти вазъи 

адабӣ, сабку вижагиҳои таҳлилу танқид ва сатҳи ҳаҷву сухани зарифи матбуоти 

даврии солҳои 1920-1930 аз аҳаммият холӣ нахоҳад буд.  

– дар маҷмуъ, метавон ба хулоса расид, ки Баҳриддин Азизӣ дар 

мубоҳисаҳои фикрии тақдирсози солҳои 20-30-юми қарни ХХ, ки барои 

иттилоърасонӣ, сохтани фазои адабӣ ва нақди тоҷик, бунёди афкори ҷомеа ва 

боло бурдани ҳисси меҳанпарастӣ саҳм гузоштаанд, фаъолона ширкат карда, 

доир ба масъалаҳои муҳимми соҳаи адабиёту забоншиносӣ, хатту алифбо, 

тақсимоти миллию марзӣ, мактабу маориф ва ғайра тавассути мақолаҳои 

илмиву оммавӣ ва рӯзноманигорӣ на танҳо андешаҳои худро баён кардааст, 

балки мавқеашро мушаххасан нишон додааст;  

– аз нигоштаҳои Баҳриддин Азизӣ бармеояд, ки ӯ бо вуҷуди гузаштаи 

«сиёҳ» (падараш Ҳазмӣ муфтӣ ва худаш хатмкардаи мадраса буд) доштан, 

сиёсати навро ҷонибдорӣ намуда, ҳамеша онро ситоиш ва гузаштаро зери 

тозиёнаи танқид қарор додааст. Аз ҷумла, дар мақолаҳояш пантуркистон ва 

сиёсати онҳоро маҳкум мекунад, аммо дар риштаи адабиёт то ба имрӯз ӯ чун 

пантуркист шинохта мешавад, ки чандон дуруст набуда, ба он бояд тобиши 

нави адабӣ, сиёсӣ ва илмӣ дода шавад. Ба андешаи инҷониб яке аз сабаби 

маҳкум шудани адиб танқиди намояндагони сиёсӣ, раисону директорон, 

мудирону роҳбарони замон мебошад;  

– таҳлил ва таҳқиқи осори Баҳриддин Азизӣ моро мутмаъин месозад, ки 

ӯро чун қаламкаши равшанфикр, донандаи хуби забон ва адабиёт, публитсисти 

оташинсухан, нотарс ва адиби замони худ дарёбем. Мақолаҳои илмии ӯ 

шаҳодат аз он медиҳанд, ки муаллифашон дар баёни матлаб ва асоснок кардани 

он муносибати ҷиддӣ ва амиқ дорад, ба далелҳои таърихӣ рӯ меорад, ҳувияти 

миллиро ба инобат мегирад; 

– таҳлилҳои муқоисавии мо нишон дод, ки андешаҳои илмию оммавии 

Баҳриддин Азизӣ, асосан, дар қолабҳои жанрии тақриз ва мақола шакл 

гирифтаанд. Дар қолаби ин жанрҳо бештар масъалаҳои забон, алифбо, хат, 

имло ва адабиёту фарҳанг ба баҳс кашида шудаанд. Дар таҳлилу баррасии 

чунин масъалаҳо Баҳриддин Азизӣ аз вижагиҳои илмиву публитсистӣ 

моҳирона кор гирифтааст.  

– Баҳриддин Азизӣ дар қатори масъалаҳои забон, адабиёту иҷтимоиёт ба 

муаррифӣ ва шинохти минтақаҳои таърихии кишвар, чеҳраҳои сиёсиву адабӣ 

низ таваҷҷуҳ намудааст, ки то кунун қимати таърихии хешро нигоҳ медоранд 

ва чун сарчашмаҳои таърихӣ хидмат карда метавонанд.  

2.2. Вижагиҳои жанрии публитсистикаи Баҳриддин Азизӣ 

 

Солҳои 20-уми асри ХХ, ки бо диди имрӯз ҳамчун давраи тафаккурсозӣ 

ва муборизаҳои мафкуравӣ шинохта мешавад, журналистон ва адибон бо 

баррасии масъалаҳои муҳимми ҷомеа барои рушди публитсистика ва адабиёт 

саҳми арзанда гузоштаанд. Ҳарчанд дар ин давра жанрҳои публитсистӣ ва 

адабӣ пурра шакл нагирифта буданд, маводи матбуоти даврӣ бо муҳтавои худ 

вазифаи ҳушдор кардан, огоҳонидан, иттилоъ расонидан, фаҳмонидан ва 

таблиғро иҷро мекарданд. Дар ин давра на танҳо жанрҳои журналистика шакли 

пурраи худро наёфта буданд, балки аҳли қалам низ дар фаъолияти синтетикӣ 

қарор доштанд. Онҳо на ба ҷинсу жанр, балки ба муҳтаво ва маънии 

нигоштаҳояшон эътибор медоданд. Аммо ин маъноеро надорад, ки қолабҳои 

жанрии публитсистика вуҷуд надошт ва ё риоя намешуд. Албатта, чунин нест. 

Бино ба таъкиди В. Инбер журналист байни муҳаққиқ ва нависанда қарор 

мегирад. Агар нависанда дар курсӣ нишаста нависад, муҳаққиқ бо ҷустуҷӯ 

машғул бошад, журналист ҳам менависад ва ҳам ҷустуҷӯ менамояд [ниг. 107, с. 

25]. Дар давраи мавриди назар амалу кори нависандагон ба кору пайкори 

журналистон монанд буд. Онҳо барои дарки воқеият ба сохтмонҳои бузурги 

умумиллӣ сафарбар мешуданд ва қаҳрамонҳои худро аз байни мардуми оддӣ 

меҷустанд. Дар натиҷаи фаъолияти босамар дар адабиёти Шуравӣ насри 

мустанад ва санаднигорӣ маъмул шуд. Дар осори чунин нависандагон 

хусусиятҳои публитсистикаро дар асоси талаботи жанрӣ метавон ба мушоҳида 

гирифт.  

Матбуоти тоҷик то таъсис ёфтани «Бухорои шариф» таърихи тӯлонӣ 

надоштааст. Рӯзномаҳои «Ҳигиз-газет» ва «Бангол-газет» (1780), «Ҷоми 

ҷаҳоннамо» (1822) дар Ҳиндустон, «Шамсуннаҳор» (1873) дар Афғонистон ва 

ғайра бо сутунҳои алоҳидаи тоҷикӣ матлабҳо нашр мекарданд [ниг. 151, с. 372].  

То ба нашр расидани аввалин рӯзномаи тоҷикӣ – «Бухорои Шариф» 

рӯзномаҳои русӣ, тоторӣ, туркӣ ба дасти хонандаи тоҷик мерасид ва мутолиаву 

омӯзиш қолабҳои жанрҳои журналистикаи минбаъдаи тоҷикро асос гузошт. 

Вобаста ба ин мавзуъ муҳаққиқ Абдухолиқ Набавӣ таъкид менамояд, ки «аз 

охири асри Х1Х сар карда аз Ҳиндустон, Миср ва Аврупою Русия ба сарзамини 

Мовароуннаҳр рӯзномаҷот (рӯзномаҳо. Н.О.) ворид мешуданд, ки аз вазъи 

сиёсиву иқтисодӣ ва мадании мамолики олам ва гоҳ-гоҳе Осиёи Марказӣ, хоса 

Бухоро низ хабарҳо интишор мекарданд» [145, с. 12]. Муҳаққиқи дигари тоҷик 

Қироншоҳ Шарифзода дар ҳошияи таҳқиқи нахустин рӯзномаи тоҷикӣ 

«Бухорои шариф» ин масъадаро равшантар шарҳ дода, зикр мекунад, ки 

«таъсири равандҳои сиёсию иҷтимоӣ ва фарҳангии Россияро ба ҷараёни 

маорифпарварии Осиёи Миёна нодида гирифтан аз рӯйи инсоф намебуд, дар 

ҳоле, ки таъсиргузории публитсистикаи форсии хориҷӣ ва туркӣ ба ташаккули 

матбуоти ҷадиди мо аксаран тавассути сарзамини рус ва идораву 

намояндагиҳои Россияи подшоҳӣ сурат мегирифт» [178, с. 5]. Бино ба ақидаи 

ин олим сабаби мунтазам паҳн гардидани рӯзномаҳо дар Осиёи Марказӣ 

сиёсати Русияи подшоҳӣ маҳсуб мешавад. Ба андешаи мо ин танҳо як омил 

буда метавонад. Зеро мутолиаи рӯзнома ва дастрасии он аз як ҷиҳат омили 

сиёсӣ дошта бошад, аз дигар ҷиҳат омилҳои иқтисодӣ ва иҷтимоӣ ва 

фарҳангиро низ дорост. Вобаста ба сабабҳои пайдоиши матбуот дар минтақа 

муҳақиқ М. Бобохонов андешаронӣ намуда, таъкид менамояд, ки пас аз ҳамроҳ 

шудани Осиёи Миёна ба Руссия на танҳо ба тамоми самти ҳаёти рӯзмарра 

тағйироти ҷиддӣ ворид гардид, балки рӯзномаҳо ба кор шуруъ карданд ва ин 

талаботи эқтисодӣ, иҷтимоӣ ва сиёсӣ маҳсуб мешуд [ниг. 88, с. 13].  

Вобаста ба мавзуи мазкур Асосгузори сулҳу ваҳдати миллӣ, Пешвои 

миллат, Президенти Ҷумҳурии Тоҷикистон Эмомалӣ Раҳмон таъкид менамояд, 

ки матбуот аз замони пайдоиш инъикосгару тарғибгари забони тоҷикӣ 

гардидааст. «Пайдо шудани матбуот ба даврае рост омад, ки Осиёи Миёна ва 

мардуму сокинони ин минтақа ба гирдоби таҳаввулоти бунёдии иқтисодиву 

иҷтимоӣ кашида шуданд. Таъсири ҷаҳони мутамаддини Ғарб ба афкори сиёсиву 

иҷтимоии аморати Бухоро ба андозае буд, ки баъд бист соли барҳам хӯрдани он 

халқҳои ин сарзамин тамоман дигаргун гаштанд» [151, с. 370]. Яке аз сабабҳои 

ба «гирдоби таҳаввулот» қарор гирифтани мардуми минтақа ва ба зудӣ аз 

нуқтаи назари тафаккур тағйир хӯрдан ин мутолиаи рӯзномаҳои хориҷӣ 

мебошад.   

Аммо бо ин наметавон хуллоса кард, ки рӯзнома ва жанрҳои рӯзномавӣ 

таҳмилианд ва осори милли тоҷик аз хусусиятҳои журналистӣ орӣ мебошад. 

Ҳарчанд мақоланигории ҷавобгӯ ба талаботи жанрии публитсистика дар 

адабиёти тоҷик собиқа надорад, аммо асарҳои публитсистии хислати 

сафарнома ва ҳаҷвидошта дар адабиёти тоҷик маъмуланд. Бо ин андеша гуфтан 

метавон, ки нишонаҳои аввалини публитсистикаи тоҷик дар адабиёти миллӣ 

пайдо шуда, дар асоси амали пайваста дар матбуоти даврии тоҷик вижагиҳои 

нави онҳо ташаккул ёфтааст. Асарҳои «Бадоеъулвақоеъ», «Сафарнома», 

«Наводирулвақоеъ», «Туҳфаи аҳли Бухоро» ва ғайра хусусиятҳои умумӣ ва 

мушаххаси журналистикаро доро мебошанд. Муҳаққиқ Комилов Каримбой дар 

китоби худ ин давраро мавриди омӯзиш қарор дода, чунин андеша меронад: 

«Дар таърихномаҳо, тазкираҳо, сафарномаҳо унсурҳои жанрҳои журналистика 

– лавҳа, очерк, тафсир, нигориш, тақриз ва ғайраро пайдо кардан мумкин аст, 

ки ҳарчанд дар онҳо бештар вижагиҳои нигоҳи субъективӣ дар инъикоси 

объект ғолиб буда, ососи воқеаву рӯйдодҳои воқеӣ, таърихи бо истифода васеъ 

аз унсурҳои образнокии ифода: муболиға, андешаҳои тахайюлӣ иншо шуда 

бошанд ҳам, метавонанд захираи бузурги публитсистикаи то журналистии 

тоҷик гардад» [117, с. 29-30]. Ҷамъан, гуфтан ҷоиз аст, ки солҳои бистум ва 

сиюми садаи ХХ давраи ташаккули адабиёти муосир, журналистика ва жанрҳои 

он маҳсуб мешавад. Дар ин давра жанрҳои адабӣ ва журналистӣ ба монанди 

хабар, мақола, мухбирнома, мусоҳиба, фелетон, памфлет, луқма, эпиграмма 

ҳикоя, повест, роман, достон ва ғайра шакли замонавӣ пайдо карда, дар натиҷаи 

равандҳои мунтазами эҷод рушд кардаанд.  

Ҷолибтарин мақолот дар солҳои бистум ва сиюми асри бист, ки дар 

матбуоти давр – «Овози тоҷик», «Раҳбари дониш», «Тоҷикистони сурх», 

«Бигиз», «Мушфиқӣ», «Барои адабиёти сотсиалистӣ», «Инқилоби маданӣ» ва 

ғайра ба табъ расидаанд, мавзуоти баҳси тақсимоти милливу марзӣ, мавҷудияти 

халқи тоҷик, мубориза бо пантуркизм, панисломизм, баҳси забон ва алифбо, 

баҳсҳои адабӣ дар атрофи масоили муҳимми адабиёти тоҷик, мубориза бо 

боқимондаҳои замони феодалӣ, барқарор кардани ҳокимияти Шуравӣ, 

тамасхури раисону роҳбарони судхур, мутобиқ шудани мардум ба замони нав, 

сохтмони роҳ, завод, коргоҳҳои саноатӣ ва ҷалби мардум ба он, такмили 

ихтисос, маҳви бесоводӣ ва ғайраро фаро мегиранд. Гуфтан ба маврид аст, ки 

махсусияти кори журналистӣ ин аз иҷтимоиёт, муносибатҳои ҳизбӣ ва сиёсату 

идеалогия иборат аст [ниг. 96, с. 4]. Дар ин давра матбуот барои сиёсат ва 

иедеалогияи Шуравӣ хидмати шоистае анҷом додааст. Бояд қайд кард, ки 

аксари мақолаҳои дар матбуоти даврии ин солҳо ба нашр расида хусусияти 

тавсиявӣ доранд, ки он яке аз талаботи мақоланигорӣ аст. Дар баробари 

фаъолияти рӯзмарра ва босамари журналистон рӯзномаҳо низ ташаккул 

меёфтанд. Ҳамқадами замон будани рӯзномаҳо аслан яке аз талаботи замон 

буда, журналистонро зарур аст, ки иттилои нав бигӯянд. В.Ленин, ки худ яке аз 

публитсистон маҳсуб мешавад, менигорад, ки рӯзнома бояд ақиб намонад. 

Рӯзномаи ақибмонда, рӯзномаи мурда аст. Рӯзнома бояд аз ҳама дар пеш бошад 

[ниг. 122, с. 71].  

Дар ин давра шахсиятҳои равшанфикр аз қабили С. Айнӣ, Б. Азизӣ, Н. 

Бектош, А. Хуш, Т. Зеҳнӣ, Ш. Ҳусейнзода, Ҷ. Икромӣ, Р. Ҷалил, П.Толис, Х. 

Мирзозода ва дигарон дар мубоҳисаҳои матбуотӣ фаъолона иштирок карда, на 

танҳо доир ба масъалаҳои муҳим андеша рондаанд, балки дар зуҳури қолабҳои 

жанрии публитсистӣ ва шаклгирии онҳо саҳм гузоштаанд.  

Баҳриддин Азизӣ аз зумраи нафаронест, ки дар ташаккул ва таҳаввули 

жанрҳои публитсистӣ саҳми арзанда гузоштааст. Мавсуф матлабҳои хешро 

асосан дар қолаби ҳаҷв эҷод кардааст, ки он хусусияти осори публитсистии ӯро 

нишон медиҳад. Дар асоси таҳқиқи осори Баҳриддин Азизӣ метавон гуфт, ки 

эҷодиёти ӯ дар радифи дигар матлабҳои матбуоти даврии солҳои 1920-1930 

омехтагии жанрӣ дорад. Дар асарҳои ӯ ҳам унсурҳои жанрҳои бадеӣ ва ҳам 

вижагиҳои жанрҳои публитсистӣ ба мушоҳида мерасанд. Нигоранда ҳам дар 

маводи иттилоотӣ, ҳам дар матолиби таҳлилӣ ва ҳам дар асарҳои бадеии худ аз 

аносири воқеӣ, факту далел ва андешаи иҷтимоӣ кор мегирад ва ба ин васила 

дар баёни матлаб шакли ҷолибро ҷӯё мешавад ва месозад. Аслан вазифаи факт 

дар асар гуногунҷабҳа аст. Факт – идея, масъала, конфликт, образ, символ ва 

ғайра буда метавонад [ниг. 96, с. 88], ки пояи ҳам насри реалистӣ ва ҳам асари 

журналистиро ташкил мекунад. Сарчашмаи илҳоми Баҳриддин Азизӣ низ 

фактҳои ба мавзуъҳо алоқаманд будааст.  

Нигоштаҳои Б. Азизиро, ки дар матбуоти даврӣ ба нашр расидаанд, аз 

нигоҳи сохтор ва жанр метавон ба таври зайл тақсимбандӣ намуд:  

а) гузориш, б) мухбирнома, в) мақола, г) тақриз, д) лавҳа, е) очерк, ё) 

фелетон, ж) ҳикоя. 

Шумораи осори публитсистӣ ва адабии Баҳриддин Азизиро аз нигоҳи 

жанрӣ метавон ба таври зайл дастабандӣ намуд: 

 Ҷадвали 6 

Номгӯй Шумора 

Фелетон  43 адад  

Мақола 15 адад  

Репортаж 7 адад  

Мухбирнома  4 адад  

Тақриз  3 адад  

Луқма  5 адад  

Очерк  2 адад  

Ҳикояҳои воқеӣ  14 адад  

Ҳикояҳои бадеӣ  26 адад  

Шеър ва достонҳо 2352 мисраъ  

          

Гуфтан ҷоиз аст, ки фаъолияти мунтазам ва рӯзмарраи журналистикаи 

солҳои 20-30-уми садаи ХХ низ дар асоси талаботи касбӣ асосан ба хонанда 

иттилоъ пешниҳод кардан буд ва иттилоърасонӣ вазифаи журналист маҳсуб 

мешуд. Аз нуқтаи назари талаботи касбии журналистикаи муосир метавон ба 

хулоса расид, ки матбуоти давраи мавриди назар вазифаи объективонаи хешро 

то андозае ба иҷро расонидааст. «Воқеан муҳимтарин вазифаи журналистика ин 

қонеъ гардонидани талаботи аудитория ба иттилоот аст. Иттилооте, ки аҳмияти 

иҷтимоӣ дорад, иттилооте, ки завқи истифодабарандаро бедор мекунад, 

иттилооте, ки манфиати ӯро ифода менамояд» [117, с. 83]. 

Репортаж аз анвои жанрҳои хабарии публитсистика маҳсуб ёфта, дар 

аввали солҳои таъсиси Иттиҳоди Шуравӣ пайдо шуд ва чун жанр ташаккул ёфт. 

Имрӯз ин жанр бештар дар барномаҳои телевизионӣ истифода мешавад. Рушди 

воситаҳои электронии ахбори омма ва аз рӯзнома ба ҳафтанома табдил ёфтани 

аксарияти нашрияҳои даврӣ боиси камистеъмол шудани репортаж дар матбуоти 

даврӣ гардидааст. Дар ибтидои асри ХХ, ки радио камистеъмолу телевизион 

вуҷуд надошт, репортаж дар матбуоти даврӣ нисбатан серистеъмол будааст. 

Репортёр на танҳо дар бораи воқаву руйдод ба хонанда нақл, балки кӯшиш 

мекунад, ки ҷараёни рӯйдод ва ҳолати онро бо ҷузъиёту хусусиятҳояш манзури 

хонанда гардонад.  

Фарқияти репортаж аз хабар он аст, ки дар репортаж воқеа ё ҳодиса ба 

таври муфассал на нақл, балки тасвир карда мешавад. Чунончи муҳаққиқ И. 

Усмонов навиштааст: «Хабар дар бораи воқеаҳо иттилои мухтасар дода, 

маълум мекунад, ки чӣ воқеа рӯй дод. Репортаж ҳам ин корро мекунад. Аммо 

имконияти вай бештар аст ва мақсадаш ҳам дигартар мебошад. Дар репортаж 

нафақат чӣ воқеа рӯй доданаш, балки чӣ хел рӯй доданаш низ тасвир карда 

мешавад» [171, с. 34].  

Олими рус А. Тертычный доир ба жанрҳои журналистӣ ва таърихи 

пайдоиши онҳо сухан ронда, зикр меамояд, ки мафҳуми репортаж дар ғарб ва 

Русия гуногун дарку таҳлил карда мешавад. Ба андешаи ӯ репартажҳои 

журналистони ғарбӣ аслан очерк аст. Ҳамчунин, мавсуф чунин зикр мекунад: 

«Вазифаи ҳар як хабарнигор, пеш аз ҳама, аз он иборат аст, ки ба хонанда 

имкон диҳад, то воқеаи тасвиршударо бо чашми шоҳиди айнӣ (хабарнигор) 

бубинад» [163, с. 31]. 

Муҳаққиқ Муродӣ М. дар баёни ин мавзуъ хулоса менамояд, ки 

«репортаж шакли рӯзмарра, фаврӣ ва динамикии тасвири эҳсоси воқеа, ки 

муаллиф шоҳид ва ё иштирокчии он будааст» [136, с. 113].  

Гуфтан ба маврид аст, ки дар репортаж журналист мустақиман дар воқеа 

иштирок мекунад ва воқеаро ба таври муфассал тасвир менамояд. Он бо 

муфассал буданаш низ аз хабар тавофут дорад. Дар ин жанр ҳам нақл ва ҳам 

тасвир ба кор бурда мешавад. Дар репортаж на танҳо воқеа «кай», «дар куҷо» 

барогузор шуданаш зикр мегардад, балки он саволҳои «чӣ гуна доир 

гардидааст?», «қаҳрамонҳояш кӣ буданд?», «барои чӣ он доир гардид?»-ро 

фаро мегирад. 

Репортажҳои Баҳриддин Азизӣ дар умум дорои чунин хусусиятҳо буда, 

аксарият воқеаҳои марбут ба додгоҳ ва маҳкамаро фаро гирифтаанд. Матлабҳои 

«Корҳои сармаҳкамаи ҳукм ба тоҷикӣ меравад» [14] ва «Ташкилоти тоза ба 

корҳои маҳкамаи ҳукм» [15] аз нигоҳи жанрӣ репортаж мебошанд, зеро дар 

онҳо воқеаҳои дар додгоҳ рухдода, ки худи муаллиф шоҳид будааст, ба таври 

муфассал нақл карда шудаанд. Аз рӯйи тақсимоти жанрии муҳаққиқи рус М. Н. 

Ким ин репортажҳои Баҳриддин Азизиро ба намуди репортаж-шарҳ дохил 

кардан мумкин аст [ниг.116, с. 290]. Зеро дар ин репортажҳо масъалаи 

баррасишаванда чуқур муҳокима нагардида, масъалаҳои дар он инъикосшуда 

ба таври иттилоотӣ шарҳ дода мешаванд. Нигорандаи чунин мавод ҳамчун 

корманди Суди олии Ҷумҳурии сотсиалистии Тоҷикистон дар мурофиаҳои судӣ 

на танҳо шоҳид, балки иштирокчӣ низ будааст. Аз як тараф, иштирокчии воқеа 

будан, аз ҷониби дигар, ба мавзуъ огаҳии амиқ доштан боис гардида, ки 

нигоранда аз ҳодисаи ба сухан иртибот дошта, нақли таҳрикшавандаро ба вуҷуд 

орад. Маҳз чунин усул имкон фароҳам овардааст, ки дар матн нисбат ба 

унсурҳои ҳисобот ва ё очерки судӣ, тасвири воқеа ва нақли муфассал афзалият 

пайдо кунад.  

Чунин хусусиятро дар матни «Ташкилоти тоза ба корҳои маҳкамаи ҳукм» 

низ мушоҳида мекунем. Дар он фаъолияти як ташкилоти тоза, мушкилиҳои 

судҳои маҳаллӣ ба таври муфассал нақл карда шудааст. Вижагии чунин маводи 

Баҳриддин Азизӣ дар он аст, ки ӯ ба воқеаҳо ҳамчун шоҳид ва иштирокчӣ 

муносибат намуда, ҳолати воқеии онҳоро ба тафсил нақл мекунад, аз ифшои 

камбудиҳо намеҳаросад ва барои ҳалли онҳо ба таври умумӣ масъала 

мегузорад. Дар гузоришҳои ӯ на танҳо воқеаҳо инъикос мешаванд, балки дар 

онҳо ин ё он мавзуъ матраҳ мегардад ва унсурҳои таҳлилӣ пайдо мешавад. 

Чунон ки аз таҳлилҳои мо маълум гардид, оғози гузориши «Ташкилоти тоза ба 

корҳои маҳкамаи ҳукм» хислати иттилоотӣ дошта, аз таъсис ёфтани ташкилоте 

дар соҳаи маҳкама ва додгоҳ мужда медиҳад. Дар қисмати асосии гузориш, 

асосан, таваҷҷуҳи нигорандаро мушкилӣ ва муаммоҳои дар ин самт мавҷуда, 

бахусус, камаҳмиятии кормандони суд ва аз корҳои судӣ огоҳ набудани мардум 

ба худ кашидааст. Журналист зимни шарҳи ҳолат зарурати пайдо шудани Суди 

олиро муҳим меҳисобад, зеро масъалаҳои ҳал нагардида пеш аз таъсиси Суди 

олӣ дар кишвар ба Суди олии Узбекситон фиристода мешуданд. Дар ин қисми 

гузориш муаллиф як масъалаи дигарро шарҳ додааст, ки ба назари мо ҷолиб 

намуд. Бино ба шарҳи ӯ мардум бо таъсис ва ба кор шуруъ кардани Суди олӣ ба 

қозиҳо дигар бовар надоранд ва қозихонаҳо дари худро бастаанд. Гуфтан ба 

маврид аст, ки воқеан пас аз таъсиси давлати Шуравӣ қозиҳо ва қозихонаҳо 

фаъолияти хешро дар доираи иҷро ва риояи қавоин ва қавоиди нав идома 

медоданд. Мурофиаҳои ҷиноӣ пурра аз қозиҳо гирифта шуда, онро судҳои 

халқӣ иҷро мекарданд. Қозиҳо танҳо мурофиаҳои граждании даъвоҳояшон аз 

25 сум, никоҳу талоқро бо муҳокима ва қарорҳои хеш ба иҷро мерасониданд 

[ниг. 166, с. 84]. 

Чуноне дар репартажи зикргардида, муаммоҳои фаъолияти қозиву 

қозихонаҳо қайд карда мешавад, ин масъала воқеан асоси таърихӣ дошта, 

журналист роҳи ҳалли онро ҷустуҷӯ мекунад. «Аксаран муассисаҳои куҳнаи 

суд, алалхусус қозихонаҳо барои нигаҳ доштани анъанаҳои зараровари ба 

ҳуқуқи қонунии меҳнаткашон мухолиф ҷиддан сайъ мекарданд. Ин кори 

онҳоро Ҳокимияти Шуравӣ дар маҳаллаҳо сари вақт ва қатъӣ пешгирӣ мекард» 

[166, с. 84-85]. 

Дар қисми асосӣ низ чун қисми оғоз масъалгузориҳо асоснок буда, 

муаллиф раванди ташаккулёбии самти маҳкама ва судиро равшан нишон 

медиҳад. Қисмати асосии гузориш аз сабаби масъалагузориҳо ва тасвири 

пурраи вазъи корҳои судӣ дар маҳаллаҳо назар ба дигар қисматҳояш ҷонноктар 

ба назар мерасад.  

Қисми ниҳоии гузориш бо суханони умумӣ хотима ёфтааст, ки талаботи 

журналистикаи замон буда, оҳанги умедвориро дорад. Нигоранда ба он умед 

мебандад, ки бо фаъолияти муваффақи Суди олӣ пас аз соле тамоми одатҳои 

куҳна решакан гардида, қонунҳои нав ва шуроии бар манфиати ранҷбару 

деҳқон қабул мегарданд.  

Дар репартажҳои Баҳриддин Азизӣ факт маводи меҳварии воқеа маҳсуб 

мешавад ва бурди журналист ҳам доштани он фактҳо мебошад, ки репортажро 

аз нигоҳи жанрӣ ғанӣ гардонидаанд. Дар ин замина муҳаққиқони соҳаи 

журналистика бар он назаранд, ки факт ядрои иттилоотии репортаж маҳсуб 

мешавад ва он асоси вақеаи дар репортаж инъикосшуда мебошад [ниг. 116, с. 

273]. Муҳққиқи рус В.В. Ворошилов дар шарҳи жанри репортаж таъкид 

менамояд, ки талаботи жанрӣ ин иштироки мустақими журналист дар воқеа, 

муътамадии факти истифодагардида, ҳамфикрӣ ва ҳамдардӣ бо назар ва розҳои 

ҷабрдидагон мебошад [ниг. 94, с. 223]. Дар репартажҳои Баҳриддин Азизӣ 

талаботҳои мазкур риоя гардидаанд ва муаллиф воқеаҳои мушиҳида кардаашро 

айнан нақл мекунад. Дар баъзан репортажҳои журналист омехтагии жанрҳои 

репортаж ва мухбирнома ба мушоҳида мерасад, ки ин баёнгари сатҳи 

матлабҳои даврони муаллиф маҳсуб мешавад. Тафовути репортажҳои 

Баҳриддин Азизӣ аз ҳамзамонони русаш дар кӯтоҳӣ ва мушаххасбаёнӣ зоҳир 

мешавад. Барои мисол, дар репортажи «Беглые заметки»-и М. Горкий андешаву 

хулосаҳои муаллиф ва тафсилоти бештар ба назар мерасад. Дар репортажи 

мазкур санъати нависандагии муаллиф истифода гардидааст, ки равшан 

мушиҳида мегардад [ниг. 108, с. 153-159].     

Ҳамин тавр, Баҳриддин Азизӣ кам бошад ҳам, аз имконият ва вижагиҳои 

жанри репортаж кор гирифтааст. Репортажҳои ӯ ҳарчанд аз аносири жанрӣ 

пурра бархурдор нестанд, аз нигоҳи таҳлили таносубӣ дар байни ҳисобот ва 

хабар қарор доранд. Дар онҳо ҳарчанд хусусиятҳои жанрии репортаж 

номукаммал аст, аммо муносибати муаллиф, иштирок ва мавқеи ӯ репортёрвор 

сурат гирифтааст.  

Журналистеро пайдо кардан душвор аст, ки аввал барои фаҳмо будани 

матлабаш кӯшиш накунад, дувум хонандаҳо андешаҳояшонро доир ба мақола 

ба муаллиф гӯянд ва на танҳо бо журналист розӣ бошанд, балки аз гуфтаҳои 

муаллиф кор пеш гиранд [ниг. 103, с. 101]. Баҳриддин Азизӣ дар нигориши 

репортаж ва дигар жанрҳои журналистӣ ҳамеша кӯшиш ба харҷ додааст, ки 

мавзуъҳои муҳимро баррассӣ намояд ва барои бунёди афкори ҷомеа хидмат 

кунад. Аз оҳанги репартажҳояш маълум аст, ки мавсуф барои халқ иншо 

менамояд ва муаммову мушкилиҳои замонашро мавриди танқид ва танз қарор 

медиҳад.  

Жанри дигаре, ки дар публитсистикаи Баҳриддин Азизӣ ба мушоҳида 

расид, мухбирнома аст. Ин жанр аз ду калима: мухбир ва нома таркиб ёфта, 

маънои номаи хабарнигорро дорад. Мухбирнома дар матбуоти даврии солҳои 

1920 дар заминаи номаҳои мухбирони ғайриштатӣ, ки ба идораи нашрияҳои 

даврӣ ворид мешуданд, шакл гирифтааст. Аркони асосии жанрии 

мухбирномаро силсилаи фактҳои ба ҳам алоқаманд ташкил медиҳанд, ки барои 

нишон додани ҳолат, моҳият, хусусият ва паҳлӯҳои гуногуни як масъала ва ё 

мавзуъ хидмат мекунанд. Мухбир ҳолати воқеа ва ё масъалаи ба соҳаи муайян 

алоқамандро бо назардошти моҳият, аҳаммияти иҷтимоӣ, фарҳангӣ, иқтисодӣ 

ва сиёсии он пайгирӣ менамояд. 

Мухбирнома ба мақола ва гузориш монанд бошад ҳам, вижагиҳои хос 

дорад. Тафовут байни мақола ва мухбирнома дар он аст, ки передмети баҳси 

мақола, аслан, муаммо ва мушкилӣ аст, ки ҳалро тақозо мекунад. Дар дарёфти 

роҳи ҳалли мушкилот фикри солим ва бодалел нақш мебозад. Аз ин рӯ, дар 

маркази мақола фикри иҷтимоӣ қарор мегирад ва барои тақвияти фикри 

муаллиф ба омӯзиши факту далелҳои зиёд, воқеаву ҳодисаҳои рӯйдода, 

шоҳидон ва ғайра рӯ меорад. Дар дарки моҳияти факту рӯйдод ва воқаву 

ҳаводис донишҳои назарии муаллиф ёрӣ мерасонад. Чунончи муаллифони 

китоби «Журналистикаи советии тоҷик» навиштаанд: «Мақола дорои 

имкониятҳои бештари аз ҷиҳати назариявӣ маънидоди проблемаҳои инкишофи 

иҷтимоӣ-сиёсӣ буда, онро амиқу илмӣ ҷамъбаст менамояд» [146, с. 83]. Дар 

мухбирнома бошад, доир ба як мавзуъ фактҳо ба таври силсила пайи ҳам 

оварда мешаванд ва мақсади муаллиф бештар расонидани иттилоъ ва шарҳу 

тавзеҳи он аст. Гуфтан ба маврид аст, ки дар мухбирнома силсилаи фактҳои ба 

ҳам алоқаманд нисбатан сатҳӣ таҳлил мешаванд ва хонанда пас аз мутолиа 

доир ба вазъи проблемаи дар миён гузошта маълумот пайдо карда, худ хулоса 

менамояд. Дар мақола бошад мавзуъ нисбатан пурратар таҳлил мегардад ва 

мавқеи муаллиф дар он равшантар ба назар мерасад.  

Бино ба тавзеҳи профессор Муродӣ М. «мухбирнома жанрест, ки дар 

асоси шарҳу тафсири силсилаи фактҳои ба як мавзуъ алоқаманд, навишта 

мешавад. Вазифаи асосии мухбир дар навиштани ин жанр нишон додани сабаб, 

ҳолат ва оқибатҳои зуҳурот аст» [136, с. 124]. Муҳаққиқи рус Тертычный А.А. 

дар баёни жанри мухбирнома таъкид менамояд, ки барои мухбирноманавис 

нишон додани якчанд масъалаҳо ва сабаби ба вуқуъ пайвастани онҳо асосан 

муҳим аст. [ниг. 163, с. 26-27].  

Таҳлилҳои муқоисавии мо нишон дод, ки «Уротеппа дар майдони кишту 

кор» [21] -и Баҳриддин Азизӣ аз нигоҳи жанрӣ мухбирнома аст, зеро дар он 

якчанд хусусияти ин жанрро мушоҳида карда метавонем. Якум, ин мухбирнома 

мавзуи мушаххас дорад ва он пахтакорӣ ва сатҳи корҳои кишоварзӣ аст. Дуюм, 

ин масъала на ба таври умумӣ проблемагузорӣ шудааст, балки ҳолати 

хоҷагиҳои як вилоят нишон дода мешавад. Сеюм, дар таҳлилу баррасии 

масъала муаллиф ба фактҳое такя мекунад, ки паҳлӯҳои гуногуни онро фаро 

мегиранд. Чорум, мухбир дар баррасии масъала ҳам ҷиҳатҳои мусбат ва ҳам 

манфиро ба назар гирифтааст. Панҷум, мухбир сабаби мушкилоти мавҷударо 

мӯшикофона ҷустуҷӯ нанамуда, барои бартараф кардани муаммоҳо низ фикри 

худро арза намедорад, ки ин махсусиятҳои жанри мухбирнома ба ҳисоб 

меравад. 

Таваҷҷуҳи муаллифро камбудиҳои рушд накардани пахтакорӣ дар 

вилояти Уротеппа, дар сатҳи хуб набудани пилладорӣ дар ин минтиқа, барои 

асалпарварӣ ба нуқтаҳои Шаҳристон 3000 сум ҷудо кардану то ҳол натиҷа 

надидан ба худ ҷалб кардааст. Ҳарчанд мухбир аз камбудиҳои мавҷудаи 

хоҷагиҳо сухан меронад, аммо андешаҳои ӯ дар пояи фактҳои мушаххас шакл 

мегиранд. Ин ҳолат ба он оварда расонидааст, ки фикри муаллиф тобеи 

фактҳои силсилавӣ гардад. Чунон ки ҳангоми баррасии масъалаи боғдорӣ 

муаллиф ба фактҳо такя мекунад ва меафзояд, ки барои овардани 600 ҳазор 

қаламча токи ангур ва 2 ҳазор дарахти мевадор аз ҷониби ҳукумат 6 ҳазор 

маблағ ҷудо шудааст ва барои дастрас кардани ток ва дарахтон мактуби расмӣ 

пешниҳод гардидааст. Аз сабаби аз Қавқоз ҷавоб наомадан маблағи мазкур ба 

дигар ҷо сарф шудааст.  

Таҳлилҳо нишон дод, ки мухбиномаи мазкур аз нигоҳи сохт сертаркиб 

буда, бахшҳои «Муқаддима», «Абрешим - пилламонӣ», «Боғдорӣ», «Мубориза 

бо ҳашарот», «Корҳои обёрӣ», «Ёрмандӣ ба деҳқнон», «Колхозу совхозҳо», 

«Агропунктҳо» ва «Курси тоза»-ро фаро мегирад. Сертаркибӣ ва бузургии 

ҳаҷми матолиб дар назари аввал андешаи мақола будани жанри онро ҳосил 

менамояд. Аммо чун ба муҳтаво ва усули баррасии масъала таваҷҷуҳ менамоем, 

вижагиҳои жанри мухбирнома бештар намудор мегардад. Ҳарчанд дар ин 

мавод таваҷҷуҳи муаллиф ба масъалаҳои кишту кор ва мушкилоти марбути он 

равона шудааст, аммо баррасиҳои ӯ, асосан, дар заминаи факту арқом сурат 

гирифта, мушкилоти мавҷуда ба таври мухтасар баён мешавад. Факту далелҳо 

дар бахшҳои мухбирнома вобаста ба дарҷабандиашон мухтасар оварда 

мешаванд. Аз ҳар бахши ин мухбирнома метавон як мақолаи таҳлилӣ навишт. 

Зеро дар бахшҳои он як қисми соҳаи кишоварзиро фаро гирифта, пешрафту 

камбудиҳои он бо факту рақамҳои мушаххас нишон дода шудааст. Ба ин маънӣ 

мухбирномаи мазкурро ифродагари бурду бохти соҳаи кишоварзии Уротеппа 

дар мавсими кишту кор метавон номид.  

Дар баробари қайди мушкилиҳо, дар мухбирнома зикр мегардад, ки дар 

колхозҳову совхозҳо мардуми ғайритоҷик наз фаъолият мебаранд. Нахуст дар 

бахши «Колхозҳо ва совхозҳо» дар доираи таҳлили вазъи савхози «Шуройӣ» 

таъкид карда мешавад, ки ин совхоз 31 нафар коргар дорад ва аз ин миқдор 10 

нафараш аврупоӣ ва боқимонда мардуми маҳаллӣ мебошанд. Дар бахши 

«Агропунктҳо» дар баробари инъикоси мушкиливу бурдбориҳои ин самт, зикр 

мешавад, ки «... агарчӣ дар вилоят се аграном аст, вале бо сабаби забони 

маҳаллиро надонистани онҳо, ба деҳқонон роҳбарӣ ва маслиҳати дуруст дода 

наметавонанд» [21]. Ба ин далелҳо эътибор додани муаллиф, аз ҷуръати 

журналистии ӯ дарак медиҳад. Бо зикри ин фактҳо ҳисси худогоҳии миллии 

муаллиф аён мегардад. Яъне, муаллиф дар баробари зикри комёбиҳои соҳа ба 

мушкилӣ ва камбудиҳои он низ ишора мекунад, ки ифодагари муносибати 

объективонаи ӯст.  

Ҳамин тавр, ҳарчанд дар публитсистикаи Баҳриддин Азизӣ 

мухбирномаҳои ҷавобгӯ ба талаботи назарияи журналистикаи муосирро пайдо 

кардан душвор аст, аммо матолиби шабеҳи мухбирнома кам нест, ки дар онҳо 

унсурҳои жанрии мухбирнома чун мавзуи мушаххас, силсилаи фактҳо, мавқеи 

нигоранда ва амсоли ин ба мушоҳида мерасад.  

Тақриз ба жанри таҳлилии ҳам публитсистика ва ҳам нақди адабӣ шомил 

мешавад. Дар баробари ин тақриз хислати иттилоотӣ низ дорад. Дар асоси 

иттилои ба мавзуъ алоқаманд асари нав мавриди таҳлил қарор мегирад. Дар 

матбуоти даврии солҳои 1920-1930 тақриз низ мисли дигар жанрҳои 

публитсистика дар ҳоли ташаккулёбӣ қарор дошт ва муқарризон дар доираи 

дониш ва фаҳмиши худ дар шаклгирии қолабҳои ин жанр саҳм мегузоштанд. 

Баътар ин жанр ба яке аз жанрҳои маъмул ва дар раванди тафаккурсозии 

давраҳои гуногуни илму адаби тоҷик ба жанри муҳим мубаддал гашт. Доир ба 

хусусиятҳои жанрӣ, таърихи пайдоиш, равандҳои ташаккул ва тараққии тақриз 

олимону мунаққидони русу тоҷик, ба монанди Ю. А Крикунов, В. М. Горохов, 

М. А. Марозов, М. С. Черапахов, М. Шукуров, С. Табаров, А. Сайфуллоев, 

Х.Мирзозода, А.Набиев, А.Саъдуллоев, М. Муродӣ ва дигарон тадқиқотҳои 

арзишманде анҷом додаанд. Тақризнигорон Айнӣ, Бектош, Икромӣ, Азизӣ ва 

дигарон аз асосгузорони жанри тақриз маҳсуб мешаванд.  

Профессор М. Муродӣ дар шарҳи қоидаи тақриз чунин зикр мекунад: 

«Тақриз жанрест, ки дар қолаби он асарҳои адабиёти бадеӣ, санъат, осори илмӣ, 

сиёсиву ҷамъиятӣ ва дигар илму ҳунар, ки нав таълиф шуда, дорои моҳият ва 

аҳаммияти иҷтимоиву эстетикиянд, мавриди баҳс қарор мегирад, тариқи таҳлил 

нафосат ва қабоҳати онҳо нишон дода мешавад» [136, с. 135].  

Ҳамчунин, мавсуф қайд мекунад, тақриз ядрои асосии асари ба нашр 

расида ба ҳисоб рафта, дар қиёс бо мақола «тақриз ва портрети эҷодӣ дар 

возеҳу равшантар ошкор намудани бурду бохти он (ҷараёни адабӣ Н.О.) роли 

муайянро мебозад» [134, с. 16]. В.В.Ворошилов тақризро жанри таҳлилӣ унвон 

карда, талаботи асосии онро танқид ва баҳодиҳии асар меномад [ниг. 94, с. 

226]. Тақриз баробари баҳо додан ва таҳлил кардани асарҳои илмӣ, асарҳои 

бадеӣ, намоишномаҳло, филмҳо ва ғайра ҳамчунин вазифаи дигари муҳиммеро 

бар дӯш дорад. Вазифааш он аст, ки пас аз ба нашр расидани тақриз муаллифи 

асар дар корҳои эҷодии минбаъдааш эродҳои муқарризро ба инобат мегирад ва 

он барои ташаккулу рушди эҷодкор саҳми арзандае мебозад.  

Яке аз тақризҳои Баҳриддин Азизӣ тақриз ба асари маъруфи устод Айнӣ 

«Намунаи адабиёти тоҷик» [80] маҳсуб мешавад, ки яке аз аввалин нақд ба ин 

асар буда, бо риояи қавоиди тақризнигорӣ эҷод шудааст. Тақриз низ «Намунаи 

адабиёти тоҷик» [5] ном дошта, дар рӯзномаи «Овози тоҷик» ба таври силсила 

санаҳои 23 феврал, 2 март ва 8 марти соли 1927 ба нашр расидааст. Ин тақриз, 

чунон ки М. Муродов қайд намудааст, «дар матбуоти даврии тоҷик аз нахустин 

тақризҳоест, ки ҳаҷман ниҳоят калон аст» [134, с. 33].  

Сохти тақриз аз «Муқаддима», «Ҳусни китоб», «Хатоҳои китоб» ва 

«Усули тартиби китоб» иборат мебошад. Муқарриз дар ин бахшҳо ҷанбаҳои 

алоҳидаи «Намунаи адабиёти тоҷик»-ро мавриди таҳлилу арзбӣ қарор медиҳад. 

Бахшҳо аз нигоҳи сохт ва мазмун ба ҳамдигар алоқаманд буда, дар маҷмуъ 

мақсади муқарризро фаро гирифтаанд. Дар мулоҳизаронии Баҳриддин Азизӣ 

унсурҳои жанри тақриз: маълумот додан дар бораи асар, муаллифи он ва 

замони таълиф, таҳлили мавзуъ, тарзи баёни фикр ва муайян намудани мавқеи 

асар дар эҷодиёти муаллиф ва муҳити адабии давр ба мушоҳида мерасад. 

Вижагии дигари ин тақриз дар он аст, ки муаллиф аввал зарурат ва аҳаммияти 

навишта шудани «Намуна»-ро қайд намуда, онро на танҳо бурди адабиёти 

тоҷик, балки ифтихори тамоми тоҷикон номидааст. 

Дар муқаддима, асосан, дар бораи сол ва ҷойи нашри китоб, давраҳои 

фарогирӣ, саҳифа, теъдоди нашр ва сабаби иншои тақриз маълумот ироа 

гардида, ҷузъҳои таркибии тақриз маънидод карда шудааст.  

Муқарриз дар бахши «Ҳусни китоб» доир ба асари зарурӣ, «равғани 

чароғ» ва роҳнамо барои ҷавонон будани «Намунаи адабиёти тоҷик» андеша 

ронда, онро аз асарҳое медонад, ки ба даҳони пантуркист муҳр мезанад [5].  

Бо нишон додани арзиши адабӣ ва сиёсии «Намуна» мунаққид ба арзёбии 

ҳусни китоб иктифо карда, ба камбудиҳои он таваҷҷуҳ зоҳир менамояд. Ин аз 

усули маъмули тақризнависӣ аст, ки ҳар навишта арзише дорад ва муқарриз дар 

навбати аввал бояд онро дарк намояд ва қадр кунад. Дар баробари ин табиист, 

ки ҳар китоб аз ин ё он назар камбуд дорад. Дарёфти камбудӣ ва дар доираи 

ахлоқи инсонӣ нишон додани он низ аз талаботи жанри тақриз ба ҳисоб 

меравад. Ба ин манзур, бахши «Хатоҳои китоб» низ аз аҳаммият холӣ нест. Дар 

ин бахш муқарриз дар баробари зикри хатоҳои матбаа, камбудиҳои мазмуниву 

мантиқии китобро қайд мекунад, ки таҳиякунандаи асар метавонист аз 

тазкираҳои гуногун бо усули муқоиса маълуоти заруриро гирдоварӣ намояд. Ба 

назари ӯ агар муаллиф аз ин усул кор мегирифт, дар зикри ҷойи таваллуди 

шоирон Хиҷлати Бухороӣ, Гулхании Намангонӣ, Риндии Бухороӣ, Бадри Чочии 

шошии Тошкандӣ ва дигарон, ҳамчунин ба тахаллуси Алишери Навоӣ иштибоҳ 

рух намедод. 

Дар бахши «Усули тартиби китоб» диққати муқарриз ба он равона 

шудааст, ки муаллифи «Намуна» бидуни таҳлили аҳволи иҷтимоии шоирон ва 

мутафаккирон маълумоти тазкиранигорони маддоҳро ба китоб ҷамъ овардааст.  

Чунончи муаллифони китоби «Журналистикаи советии тоҷик» кайд 

кардаанд тақриз «... ба замми таҳлили ҳамаҷониба, инчунин ҷиҳати идеявӣ-

ғоявӣ, моҳияти эстетикии асарро муайян намуда, ба инкишофи минбаъдаи 

эҷодкор мусоидат менамояд» [146, с. 92].  

Тақризи мазкур бо усули нақди иҷтимоии нисбатан дурушт ва сабки 

нақди реалистӣ, ки дар солҳои 20-30-уми асри ХХ маъмул буд ва аксари 

мунаққидон бо ҳамин усул матлаб эҷод мекарданд, иншо шудааст. Вокуниши 

С. Айнӣ низ бо номи «Ҷавоб ё ин ки мубоҳаса» [81] чун тақризи Баҳриддин 

Азизӣ бо усули нақди дурушти иҷтимоӣ эҷод гардидааст ва аз кинояҳо орӣ 

нест.  

Профессор Муродӣ М. тақризҳои матбуоти даврии тоҷики солҳои 1920-

1930-ро аз ҷиҳати оҳанги баён ба ду гурӯҳ ҷудо намудааст. Ба гурӯҳи аввал 

тақризҳое, ки «муаллифон ба одоби муоширати тақризнависӣ риоя кардаанд» 

ва ба гурӯҳи дувум «тақризҳое, ки дар онҳо муносибати оқилона ва одилона ба 

асар ва муаллифи он мушоҳида намешавад» [134, с. 42] дохил карда шудааст. 

Мавсуф тақризи Б. Азизиро ба гурӯҳи дуюм дохил кардааст. Таҳлилу баррасии 

тақризи Баҳриддин Азизӣ ба «Намуна» нишон медиҳад, ки дар он ҳар ду ин 

ҷиҳатҳо омезиш ёфтааст. Аз ҷумла дар муқаддима комёбиҳои асар таъкид 

шуда, муаллифи он мавриди таҳсин қарор гирифтааст. Баҳриддин Азизӣ таъкид 

медорад, ки таълифи чунин асар ба ҳама даст намедиҳад ва он кори таърихӣ 

маҳсуб мешавад. Дар баёни ин ҷиҳатҳои асар муносибати муқарриз оқилона ва 

холисона аст. Дар бахшҳои дигари тақриз нуқсу камбудиҳои «Намуна» 

нисбатан шадид баррасӣ шудаанд, ки боиси вайрон шудани этикаи таҳлил ва 

баҳодиҳӣ ба асар гардидааст. Услуби баёни фикри Баҳриддин Азизӣ дар доираи 

нақди дурушти иҷтимоӣ сурат гирифта, баҳодиҳии ӯ нисбатан маҳдуд ва 

яктарафа мешавад ва Айнӣ низ дар мақолаи «Ҷавоб ё ин ки мубоҳиса» бо ин 

усул ба Баҳриддин Азизӣ ҷавоб медиҳад.  

Тақризи Баҳриддин Азизӣ чун жанр дар нақди адабӣ ва публитсистика 

вазифаҳои муҳимеро ба анҷом расонидааст. Бо вуҷуди баъзе камбудиҳо онро 

метавон тақризи комил унвон бурд. Вижагиҳои жанрии тақризи «Намунаи 

адабиёти тоҷик»-и Азизиро мухтасаран ба таври зайл метавон дастабандӣ 

намуд:  

1. Он доир ба муаллиф, сана, ҷойи нашр, саҳифа ва асари тақризшуда 

маълумоти иттилоотӣ медиҳад;  

2. Предмети тақриз асари ба тозагӣ ба нашррасида буда, мавзуи 

муайянеро фаро мегирад;  

3. Банду баст, устухонбандӣ ва усули нигориши он ба жанри тақриз хос 

аст;  

4. Тақриз сохтори муайян дорад, ки ба мақсади муқарриз ва ҷанбаҳои асар 

иртибот мегирад;  

5. Муносибати муаллиф ба предмети таҳқиқшуда нисбатан холисона аст, 

мақсад ва арзиши адабии «Намуна» бо бурду бохташ ба баррасӣ кашида 

шудааст;  

5. Муқарриз дар таҳлилу баррасии предмети тақриз фаъол аст, бо 

муаллифи асар баҳс намуда, андешаҳояшро бо далелу арқом собит мекунад;  

6. Тақриз аҳаммияти таълимиву тарбиявӣ дорад. Он, аз як тараф, 

муқарризонро таълим медиҳад, аз ҷониби дигар, завқи хонандаро ба мутолиа 

зиёд мегардонад.  

Муҳаққиқ Муродӣ М. бар он назар аст, ки «муқарриз аз як тараф 

тарбиядиҳандаи хонанда ва аз тарафи дигар роҳнамои санъаткор (адиб) аст. 

Вале мақсади асосии тақриз ташаккули афкори хонанда мебошад» [134, с. 19]. 

Тақризи «Намунаи адабиёти тоҷик»-и Баҳриддин Азизӣ дар баробари ифшои 

камбудиҳо ва танқиди муаллиф, ҳамчунин хосияти таълимиву тарбиявӣ низ 

дорад, ки бо мутолиаи он диду назар ва ҷаҳонбинии хонанда нисбатан васеъ 

мегардад. Гуфтан ҷоиз аст, ки тақризи мазкур бо вуҷуди дар замонаш ҳамчун 

маводи сиёҳкунанда ва бо дасти пантуркистон навишташуда шинохта шуд ва 

Баҳриддин Азизӣ чун шахсияти ба адабиёти советӣ назари нек надошта 

эътироф гардид, он то андозае барои маърифати нақд, дарки маънӣ, муаррифӣ, 

ташаккули назари интиқодӣ мусоидат карда, дар самти таҳқиқи адабиёти тоҷик 

заминаи илмӣ фароҳам меорад. Имрӯз тақризи «Намунаи адабиёти тоҷик»-и 

Баҳриддин Азизӣ барои шинохти равандҳои адабӣ ва илмӣ, муҳити эҷодӣ ва 

сатҳи баҳсҳои илмӣ чун як маводи лозима ва муҳим хидмат карда метавонад. 

Ин тақриз бо вуҷуди доштани камбудиҳо, яке аз намунаи хуби тақриз дар 

матбуоти даврии тоҷики солҳои 1920-1930 маҳсуб мешавад.  

Мақола таҳлили масъалаҳоест, ки дар зиндагии иҷтимоии мардум ба миён 

меоянд, ба пешрафти ҷомеа халал мерасонанд, зарурати ҳалро тақозо 

менамоянд. Мақола аз серистеъмолтарин жанр дар матбуоти даврии тоҷик, 

бахусус, дар рӯзномаву маҷаллаҳои солҳои 1920-1930 ба ҳисоб меравад. Дар 

баррасии масъала ва мушкилоти мубрам журналистон аз қолаб ва имкониятҳои 

ин жанр бештар кор гирифтаанд. Муаллифони асари «Журналистикаи советии 

тоҷик» поягузори жанри мақола дар журналистикаи тоҷикро Саидризо Ализода 

мешуморанд ва таъкид менамоянд, ки барои ташаккулу инкишофи он адибону 

журналистон А. Лоҳутӣ, М. Турсунзода, С. Улуғзода, Ҷ. Икромӣ, А. Хуш, Ҳ. 

Карим, А. Деҳотӣ, Ф. Муҳаммадиев, М. Миршакар, А. Шукӯҳӣ ва дигарон 

саҳми арзандаи худро гузоштаанд [146, с. 82]. Агар дар ин радиф Баҳриддин 

Азизиро низ дохил кунем саҳв нахоҳад шуд, зеро ӯ дар фаъолияти эҷодии хеш 

мақолаҳои зиёдеро таҳия карда, масъалаҳои муҳим ва мубрами замони худро 

баррасӣ кардааст.  

Пайдоиши мақолаи публитсистӣ ба нашри нахустин рӯзномаи тоҷикӣ 

«Бухорои шариф» алоқаманд аст. А. Саъдуллоев ва П. Гулмуродзода таъкид 

менамоянд, ки мақолаи публитсистии миллӣ дар «Бухорои шариф» шакл 

гирифт ва он чун жанр ташаккул ёфта, дар баррасии масоили мубрами рӯз саҳм 

дорад [159, с. 13]. Профессор Муродӣ М. дар баёни вижагиҳои жанрии мақола 

таъкид менамояд, ки «Мақола ... дар ҳар давраи инкишофи матбуоти даврӣ 

жанри маъмул ва серистеъмол будааст. Чаро? Зеро дар маркази мақола 

проблема меистад ва табиист, ки зиндагии инсонӣ бе мушкилот ва муаммо буда 

наметавонад» [136, с. 147-148] .  

Баҳриддин Азизӣ аз зумраи он публитсистонест, ки чун хабарнигори 

маҷаллаву рӯзномаҳо ва муҳаррири ғайриштатӣ дар давраҳои гуногуни 

фаъолияти эҷодиаш мақолаҳои зиёде навиштааст. «Мактуб аз Хуҷанд» [1], 

«Узбакии зӯракӣ» [19], «Як ду калима аз Бухорои шариф» [11, с. 32], «Карру 

гунг шуданд» [13, с. 18], «Чаро ин тавр» [4, с. 12], «Чаро чашми чашмаро дидан 

надоранд?» [10], «Расмиятчигӣ дар шуъбаи маорифи раёни Шаҳринав» [36, с. 

51-53] намунае аз онҳост. Масъалаи баҳси ин гуна мақолаҳо гуногун буда, 

ҷавҳари асосиашонро фикри муаллиф ташкил медиҳад. 

Мақолаҳои Баҳриддин Азизӣ дар бораи пантуркистон ҷолибу хонданбоб 

буда, то ҳол аҳаммияти таърихии хешро гум накардаанд. Мақолаҳои «Мактуб 

аз Хуҷанд» [1], «Ба муносибати тақсимоти минтақагӣ» [3] ва «Узбакии зӯракӣ» 

[19] масъалаҳои мавҷудияти халқияти тоҷик, бо забони тоҷикӣ пеш бурдани 

матбуот ва мактабу маориф, аз ҷумла ҳуҷҷатҳои идоравиро ба миён гузоштааст. 

Баҳриддин Азизӣ дар ин мақолаҳо адабиёт, маданият, матбуот ва мактабу 

маорифи тоҷикро ташвиқ ва ҳимоя мекунад.  

Дар мақолаи «Мактуб аз Хуҷанд» таъкид мешавад, ки забони мардуми 

Бухоро, Самарқанд, Истаравшан, Хуҷанд, Конибодом, Исфара ва Чуст тоҷикӣ 

буда, лозим аст, ки таълим дар мактабҳои миёна бо забони тоҷикӣ ба роҳ монда 

шавад. Мақолаи «Ба муносибати тақсимоти минтақагӣ» масъалаҳои тақсимоти 

миллӣ ва марзӣ, ба ҳам овардани шаҳрҳои Панҷакент, Истаравшан, Исфара, 

Конибодом ва ташкили минтақаи нав бо номи Хуҷандро дар бар мегирад. Дар 

мақолаи «Узбакии зӯракӣ» бошад, Баҳриддин Азизӣ перомуни тоҷик будани 

мардуми атрофи Бухоро баҳс карда, таъкид медорад, ки забони узбекӣ дар ин 

минтақаҳо ба таври иҷборӣ омӯзонида мешавад.  

Мақолаи «Узбакии зӯракӣ» мувофиқи талаботи жанрӣ мавзуи 

мушаххасро фаро гирифта, хати ҳаракати ғояи онро баҳси тоҷик будани 

мардуми Бухоро ташкил медиҳад. Зимнан баҳси ин мавзуъ дар матбуоти даврии 

тоҷик доман густурда, аз ҷониби муаллифони гуногун мақолаҳои зиёде ба нашр 

расонида шуданд. Мақолаи Абдуқодир Муҳиддинов намунае аз онҳост, ки 

ҷомеаро ба валвала овард. Баҳриддин Азизӣ таъкид мекунад, ки мақолаи 

Абдуқодир Муҳиддинов вобаста ба мавзуи зикршуда дар рӯзномаҳои 

«Тоҷикистони сурх», маҷаллаҳои «Раҳбари дониш» ва «За партия» нашр шуд, 

воқеияти ҳолро баён мекунад. Маҳз мутолиаи ин мақола боиси тавлиди ғояи 

«Узбакии зӯракӣ»-и Баҳриддин Азизӣ гардидааст.  

Сарлавҳаи мақола ҷолиб буда, дар заминаи зарбулмасали халқӣ сохта 

шудааст ва муҳтавои нигоштаро ба пуррагӣ фаро гирифта метавонад. Мақсади 

муаллиф бори дигар таъкид намудани ин нукта аст, ки дар мактабҳои Бухоро 

забони узбекиро иҷборан меомӯзонанд ва бо ин васила мардумро зӯракӣ узбек 

мекунанд. Сарлавҳаи мақола ин мазмунро фаро мегирад. Муаллифи мақола 

барои исботи фикр ба заминаҳои таърихии туркгароӣ, гаравидани зиёиён ба 

пантуркизм, саҳми рӯзнома ва маҷаллаҳо барои рушди пантуркизм, таъсири 

пантуркизм ба Самарқанд, Хуҷанд, Конибодом ва Истаравшан, дар анкетаҳои 

расмӣ узбек номнавис шудани тоҷиконро мисол оварда, дар атрофи онҳо 

баҳсро ба вуҷуд меорад.  

Сохтори мақолаи мазкур аз муқаддима, қисми асосӣ ва хулоса таркиб 

ёфта, услуби баёни муаллиф музокиравӣ аст. Фабулаи мақола дорои ҷанбаи 

иттилоотист ва дар он муаллиф хонандаро бо мавзуи мақола шинос намуда, 

сабаби иншо гардидани онро маънидод мекунад. Дар қисми асосии мақола, ки 

бахши меҳварии мавод ба шумор меравад, муаллиф бо ҷуръатона ба мақсад 

наздик шуда, муаммои мавҷударо бо ёдоварии таърихи пайдоиши пантуркизм 

ва гаравидани равшанфикрону донишмандони тоҷик ба ин равия ба баҳс 

мекашад, мақсади худро равшантар баён менамояд. Чунончӣ: «Ҳар маърузачӣ 

ва муаллим муддаои худро ба забони узбакӣ илқо мекунад ва навиштаҷоти 

идоравӣ ҳам узбакӣ аст. Зиёиёни як аҳолӣ узбек ва халқи оддӣ умуман тоҷик» 

[19]. 

Яке аз қонуниятҳои жанрии мақола корбурди мушоҳидаи бевоситаи 

муаллиф ва ё таҷрибаи кории ӯ аст. Мушоҳидаҳои бевосита имкон медиҳад, ки 

паҳлӯҳои гуногуни масъала ошкор гардад, доманаи таҳлил вусъат пайдо кунад, 

дарёфти роҳҳои ҳалли мушкилот осонтар гардад. Муҳаққиқи рус Ким М.Н. низ 

мушоҳидаро яке аз қавоини муҳимми маводи журналистӣ шуморида, қайд 

мекунад, ки бо мушоҳидаи шахсӣ аввал, журналист иштирокчии бевоситаи 

воқеа мегардад ва раванди ташаккулёбии онро назорат мекунад. Дуюм, ҳамеша 

иттилои ба даст овардаи журналист боварибахш аст ва дар ин ҳолат андешаи ӯ 

аз фикри дигарон болотар меистад, зеро ӯ дар ҷойи воқеа қарор дорад [ниг. 116, 

с. 136]. Дар мақолаи мавриди назар бидуни душворӣ эҳсос мекунем, ки 

муаллиф аз мушоҳидаҳо, суҳбатҳо бо мардуми маҳаллӣ, манобеи таърихӣ ва 

амсоли ин оқилона кор гирифтааст. Корбурди ин омилҳо дар услуби мақола низ 

асар кардааст.  

Донишманди тоҷик М. Шукуров дар ҳошияи нақди адабиёт ва баррасии 

жанрҳои реалистӣ таъкид медорад, ки мақола яке аз беҳтарин воситаи баёни 

ақида ва фикр маҳсуб мешавад [ниг. 181, с. 74-81]. Ба назари профессор 

Муродӣ М. «махсусияти фарқкунандаи мақола ҳамчун жанр, пеш аз ҳама, дар 

он аст, ки предмати таҳқиқи он масоили ҳалталаб аст ва муаллиф дар асоси 

факту ҳодиса ва воқеаҳои муайян фикр ва ё ғояи умумиро ташаккул медиҳад» 

[136, с. 148]. Воқеан дар ин мақола Баҳриддин Азизӣ кӯшидааст, ки фикри 

худро дар қолаби махсус ҷой диҳад, мавзуъро таҳлил намояд, дар бораи воқеа 

нақл кунад ва андешашро бо факту арқом собит созад. Яке аз вижагиҳои жанри 

мақола зикри воқеа ва ё тасвири ҳодисаест, ки ба мавзуи мақола алоқамандии 

зич дорад. Дар қисми асосии мақолаи «Узбакии зӯракӣ» воқеаи ба идораи 

маорифи шаҳри Бухоро омадан ва дархости обуна шудани муаллиф ба 

рӯзномаи «Овози тоҷик» зикр гардида, таъкид шудааст, ки дар ин марказ низ 

шумораи тоҷиконро кам нишон медиҳанд. Бо зикри воқеаи ба мавзуъ 

алоқаманд муаллиф ҷанбаи санаднокии мақоларо мустаҳқам намудааст. Ба 

андешаи мо бо ин усул таҳия кардани мақола, аз як тараф, фикри муаллифро 

қавӣ мегардонад, аз ҷониби дигар, ба хонанда эътимод мебахшад. 

Анҷоми мақола, ки хулосаи муаллифро дар бар мегирад, хислати 

пешниҳодро ба худ касб намудааст. Дар ин бахш Баҳриддин Азизӣ таъкид 

менамояд, ки намояндагони давлату маориф бояд аз туркгароӣ ҷилавгирӣ 

намояд ва аз узбектарошӣ боз истанд, нафароне, ки бо ақидаҳои туркгароӣ то 

ҳол кор пеш мебаранд, бояд ба гуноҳи хеш иқрор шуда, аз мансабҳои давлатӣ 

дур гарданд ва «сабаби пасмондагӣ нашаванд» [19].  

Аз рӯйи талаботи жанрӣ фикри асосии мақоланависро, ки аз дарки ин ё он 

проблема сар мезанад, факту далел, рақаму аснод, иқтибосу ташреҳҳо эътимод 

мебахшанд. Ба ин манзур ҳар гуна мақола, бахусус, мақолаи публитсистӣ бе 

мавҷудияти мушкилӣ ва ё проблема иншо намешавад. Мақолаи мавриди назар 

низ проблемаҳои муҳимми иҷтимоиро дар бар гирифта, бо вуҷуди пурра риоя 

нашудани талаботи мақоланигорӣ, муаллиф масъаларо дар доираи маҳорати 

касбӣ баррасӣ намудааст. Ин мақола дар давраи ташаккулёбии жанрҳои 

журналистӣ иншо шудааст. Он аз намунаҳои аввалини ин жанр дар матбуоти 

даврӣ ба ҳисоб рафта, бозгӯкунандаи раванди ташаккули жанрҳои публитсистӣ, 

аз ҷумла мақола дар матбуоти даврии тоҷикии солҳои 1920-1930 аст. Дар 

баррасии масъала муаллиф доманаи фикрро вусъат мебахшад, барои исботи 

афкори худ аз шахсиятҳои шинохтаи фарҳангу адаб – А. Фирдавсӣ, А. 

Муҳиддинов, Исмоил Ғаспиринский, Фитрат, давлату шаҳрҳо – Осиёи миёна, 

Узбекистон, Бухоро, Самарқанд, Хуҷанд, Конибодом ва Уротеппа, маҷаллаву 

рӯзномаҳо – «Раҳбари дониш», «Тоҷикистони сурх», «За партия», «Мулло 

Мушфиқӣ» ва ғайра ёд мекунад, ки аз як сӯ, ба музокираҳо ҳашамат бахшидаст, 

аз сӯйи дигар, мақоларо хонданбоб кардааст.  

Жанри лавҳа дар солҳои 20-30-уми асри ХХ аз жанрҳои маъмули 

матбуоти даврӣ ба ҳисоб мерафтааст. Лавҳанигорон, асосан, аз се навъи он: 

лавҳаи портретӣ, проблемавӣ ва лирикӣ истифода намудаанд. Дар ин давра 

адибону журналистон, асосан, ба лавҳаи проблемавӣ таваҷҷуҳ карда, 

мушкиливу муаммоҳои замони худро дар қолаби он ба тасвир гирифтаанд. 

Сабаби нисбат ба дигар анвои лавҳа маъмул гардидани лавҳаи проблемавиро ба 

чанд ҷиҳат метавон нисбат дод. Аввалан, қолаби лавҳаи проблемавӣ имкон 

медод, ки дар фурсати нисбатан кам ва матни ҳаҷман начандон калон, масъалаи 

зарурӣ мавриди баррасӣ ва тасвир қарор гирад. Дувум, дар матбуоти даврии 

даҳсолаи 1920 андешаи интиқодӣ нисбатан рушд карда буд, ки барои ифшои 

камбудиҳо, таҳлилу баррасиҳои озодона ва тасвирҳои воқеӣ мусоидат мекард. 

Сеюм, хусусиятҳои насри реалистӣ ва воқеънигории тасвирӣ барои мавқеъ 

пайдо кардани лавҳаи проблемавӣ ва ташаккули он замина фароҳам овард. 

Чаҳорум, дар маркази ҳар гуна лавҳа инсон қарор дорад, проблемаҳои дар ин 

жанр баррасишаванда ифодакунандаи нақши фаъоли одамони мушаххасанд. Ба 

ин маънӣ муҳаққиқ Муродӣ М. дуруст қайд мекунад, ки: «Асоси жанри лавҳаро 

воқеае ташкил медиҳад, ки дар он нақши инсон эҳсос мешавад. Яъне, дар рух 

додани онҳо инсон саҳм дорад» [136, с. 179].  

Дар рафти омӯзиши публитсистикаи Баҳриддин Азизӣ ба чанд нигоштае 

дучор омадем, ки аз нигоҳи ҳаҷм, тарзи тасвир, масъалагузорӣ ва усули баён ба 

лавҳа шабоҳат доранд. Ба ин қабил матлабҳо «Хидматчии магозини Текстил 

тувар бадмуомила аст» [17], «Зани «комиссияи ҳуҷум» кулфати фаранҷиро 

мекашад» [7], «Овози тоҷик таъсир кард» [8], «Қишлоқҳоро аз хоҷагии майда ва 

пароканда ба хоҷагии колективӣ мекучонем» [27] ва ғайраро метавон шомил 

намуд.  

Матлаби «Хидматчии магозини Текстил тувар бадмуомила аст» дар 

шумораи аввали соли 1928-и рӯзномаи «Тоҷикистони сурх» ба табъ расида, 

бадмуомилагии корманди мағоза ба Сангинмурод ном чаҳоряккорро нишон 

медиҳад. Ин лавҳа аз саҳна, нақл ва хулоса таркиб ёфтааст. Саҳна нишон 

додани муомилаи бади хазиначӣ Михаил Феодрович ба Сангинмурод аст, ки 

дар дохили мағоза сурат мегирад. Нақл ба бадмуомилагии хазиначӣ Михаил 

Феодрович иртибот мегирад, ки то пулро аз деҳқон гирифтан суханҳои қабеҳ 

мегӯяд ва ҳатто бо чӯб ба дасти ӯ мезанад, ки оқибат Сангинмурод ҷароҳат 

мебардорад. Хулосаи лавҳа он аст, ки «...агар ба магазинҳои ҳукуматӣ ҳамин 

хел одамони бадмуомила давом кунанд, сабаби дилхунукии деҳқонон аз 

мағозаи инҳо мешавад» [17].  

Матлаби дигаре, ки дар он унсурҳои жанри лавҳаро мушоҳида кардан 

мумкин аст, «Зани комиссияи «ҳуҷум» кулфати фаранҷиро мекашад» ном 

дорад, ки соли 1927 дар шумораи 152-уми рӯзномаи «Овози тоҷик» ба табъ 

расидааст. Дар ин лавҳа Мирзо Аҳрорқул ном раиси Комиссияи ҳуҷуми гузари 

Боғи баланди Самарқанд мавриди танқид ва таҳлил қарор мегирад. Баҳриддин 

Азизӣ бо сабки ба худаш хос Мирзо Аҳрорқулро ба он айбдор мекунад, ки худ 

дар маҷлисҳо аз озодии занҳо ҳарф мезанад, аммо зану духтараш то ҳол дар сар 

фаранҷӣ доранд ва аз мактабу курсҳои маҳви бесаводӣ бархӯрдор нестанд. 

Мисли дигар лавҳаҳои танқидии худ Баҳриддин Азизӣ дар фарҷоми ин лавҳа 

мақсадашро бо чунин ҷумла ба охир мерасонад: «Ин тавр душманони озодии 

занонро аз комиссиягӣ берун карда, ӯро дар байни ҳама шарманда кунем» [77]. 

Н.Н. Липовченко дар баёни журналистика зикр мекунад, ки «дар маркази 

таваҷҷуҳи журналистика ё воқеаи ҳозир дар пеши чашмони мо рухдода ва ё 

ҳодисаи пештар доиргардида қарор дорад. Аз ин рӯ, дар гармии кор ба он баҳои 

сиёсӣ бояд дод» [123, с. 15]. Аз баёни масъала ва хоҳиши ислоҳи ин падидаҳо аз 

ҷониби муаллиф маълум мегардад, ки муаммоҳои дар лавҳаву мақолаҳои 

Баҳриддин Азизӣ овардашуда, дар лаҳзаи ба вуқуъ пайвастанашон таҳия 

шудаанд ва актуалианд.  

Тавре аз намунаҳои баррасишуда айён гардид, нигоштаҳои публитсистии 

Баҳриддин Азизӣ, бахусус, маводи публитсистиву бадеии ӯ аз нигоҳи жанр 

хусусияти махлутагӣ доранд. Дар аксарияти матолиби публитсистии ӯ ҳам 

унсурҳои лавҳа, ҳам очерк ва ҳам фелетонро ба мушоҳида гирифтан мумкин 

аст. Баъзе аз онҳо дар сарҳади фелетон ва лавҳа қарор доранд, перомуни чанд 

нафар маълумот медиҳанд ва дар раванди пешниҳоди иттилоъ одат ва хислати 

қаҳрамонҳо аёнтар мегардад. Қувваҳои мусбат ва манфӣ, бо кору амалашон аз 

худ дарак медиҳанд ва журналист ҷониби муқобилро бо далели мувофиқ 

набудан ба чаҳорчӯбаи инсонӣ ва сиёсати давлатӣ айбдор карда, боасос танқид 

менамояд. Ағлаби чунин мавод бе тафсилот ва тасвирҳои зиёд оғоз гардида, 

муаллиф зуд масъалагузорӣ мекунанд. Сохтор ва ё сутунмуҳраи онҳо тасвири 

бонизоми мушкилот ва камбудиҳо буда, хонанда ҳангоми мутолиа муаммои 

мавҷударо дарк карда, хулосаи инфиродӣ бароварда метавонад. Бояд қайд кард, 

ки баъзе аз лавҳаҳои Баҳриддин Азизӣ аз се ё чор ҷумла иборат бошанд, ҳам 

саҳнаи мушаххасро намо медиҳанд. Дар ин қабил матлабҳо мушаххасият ва 

кӯтоҳбаёнӣ ба назар мерасад. Дар доираи матни кӯтоҳ муаллиф муаммои 

мавҷударо иброз дошта, ҷониби ҷабрдида ва зиёнкорро муайян мекунад ва бо 

ишорае таъкид менамояд, ки чунин амал ва зуҳурот бояд решакан карда шавад. 

Дар маҷмуъ метавон гуфт, ки Баҳриддин Азизӣ дар инъикос ва тасвири 

ҷузъе аз «корнамоиҳо»-и шахсони воқеӣ, рӯйдодҳои ҳаётӣ аз аносири жанри 

лавҳа истифода намудааст. Ҳарчанд лавҳаҳои ӯ хусусияти синкретикӣ дошта, аз 

нигоҳи тасвир ва маҳорати нигорандагӣ дар як поя қарор надоранд, аммо дар 

онҳо хислати ботинии қаҳрамонон, намо ва проблемаҳои ҳалталаби марбут ба 

ҳаёти эшон ва ҷомеа манзури хонанда гардонида шудааст. 

Жанри дигаре, ки публитсистон дар нишон додани характер ва кору 

пайкори эҷодгар истифода намудаанд, очерк аст. Очерк дар адабиёти ҷаҳонӣ ва 

ватанӣ таърихи тӯлонӣ дорад. Ҳанӯз дар замони хеш мутафаккирони форсу 

тоҷик Носири Хисрав («Сафарнома»), Мирзо Сироҷи Ҳаким («Туҳфаи аҳли 

Бухоро») очеркҳои сафарӣ навишта, дар публитсистикаи тоҷик заминаҳои 

амалии ин жанрро асос гузоштаанд. Дар давраи ташаккулёбии жанрӣ адибону 

журналистони номии тоҷик ба монанди С. Айнӣ, Б. Азизӣ, Ҷ. Икромӣ, Ҳ. 

Карим, А. Деҳотӣ, Р. Ҷалил, Ф. Муҳамадиев, Ғ. Мирзо ва дигарон бо очеркҳои 

худ ба инкишофи ин жанри шаклан нав саҳм гузоштанд. Ҳарчанд Айнӣ, 

Икромӣ ва дигарон дар шаклгирии жанри очерк саҳм дошта бошанд, ҳам «... 

метавон гуфт, ки намунаи беҳтарини очеркро дар адабиёти советии тоҷик 

Фазлиддин Муҳаммадиев дохил намудааст» [146, с. 135].  

Дар публитсистика он нигоштаҳоеро очерк меноманд, ки бо вижагиҳои 

ҳуҷҷатнокӣ, аниқият, тарзи баён, доманаи тасвир, зиддиятҳои иҷтимоӣ ва 

амсоли ин фарқ мекунад. Дар маркази очерк низ мисли лавҳа инсон меистад, 

аммо мақсади нависандаи лавҳа ва очерк як хел нест. Агар барои лавҳа нишон 

додани лаҳзаҳое аз ҳаёти қаҳрамон муҳим бошад, мақсади очерк нишон додани 

ҷараёни ташаккули хислати қаҳрамон аст. Ба ин мазмун, муҳаққиқ И. Усмонов 

дуруст қайд мекунад: «Очерк жанри публитсистию бадеӣ буда, дар хусуси 

одамони пешқадам, шахсоне, ки ҳаёташон барои дигарон намунаи ибрат аст, ба 

таври бадеӣ нақл мекунад. Аслан услуби очерк нақл не, балки тасвир аст» [171, 

с. 96].  

Дар давраҳои инкишофи матбуоти даврии тоҷик очерк аз жанрҳои 

пешқадам маҳсуб ёбад ҳам, маҳз дар солҳои 1920-1930 ривоҷ ёфтааст. Бино ба 

таъкиди муҳаққиқон очерк дар асри ҳаждаҳ дар матбуоти аврупоӣ пайдо шуда, 

дар солҳои 20-уми асри ХХ аз нигоҳи шакл ва намуд таҷзия шудааст. Дар 

натиҷаи омӯзиш ва таҳқиқ маълум гардид, ки дар публитсистикаи солҳои бисту 

сиюм аввал мақолаю лавҳа ва баъдан очерк ба вуҷуд омадаанд [ниг. 115, с. 346-

347]. 

Дар солҳои 20-30-юми асри ХХ очерк дар омехтагии жанрӣ шакл 

гирифтаанд. Аз ҷумла, нигоштаҳои Баҳриддин Азизӣ аз чунин хусусият 

истисно набудааст. Баҳриддин Азизӣ аз публитсистоне маҳсуб мешавад, ки 

оғози фаъолияти эҷодиашро аз жанрҳои хурди публитсистӣ амсоли 

мухбирномаву мақола, лавҳаву фелетон шуруъ карда, танҳо дар солҳои сиюм, 

яъне пеш аз маҳкум шуданаш, ба очеркнависӣ шуруъ намудааст. Ин бесабаб 

набуд. Дар адабиёт ва публитсистикаи солҳои сиюм зарурати инъикоси 

музаффариятҳои ҳаёти нав ба миён омад, ки дар амалӣ гардонидани он қолаби 

жанри очерк ва дигар жанрҳои насри мустанад мувофиқтар буд. Аксарияти 

аҳли қалам инъикоси руйдодҳои таърихӣ ва комёбиҳои ҳаёти навро маҳз ба 

воситаи жанри ҷанговар – очерк медиданд, ки Баҳриддин Азизӣ ҳамчун 

публитсисти пешқадами замон аз ин раванд истисно буда наметавонист.  

Очеркҳои мустанади матбуоти даврии солҳои 1920–1930 воқеаҳои ҳамон 

солҳоро дар бар мегирифтанд. Ба ин манзур очеркҳои Баҳриддин Азизӣ «Дар 

пеши қабри Ленин» [58] ва «Офтоби шуроӣ» [56] низ ифодагари воқеиёти 

солҳои сиюм мебошанд. Аз ҷумла дар очерки «Дар пеши қабри Ленин» 

муҳаббати халқ ба доҳии замон мавриди намоиш қарор дода шудааст. Ҷузъиёти 

очерки мазкурро маъруфияти шахсияти доҳӣ - Ленин, муҳаббати мардум ба ӯ, 

бо ихлосу муҳаббат ба зиёрати мавзолеи ӯ рафтан, навбатпойии бонизом барои 

зиёрати Мавзолей, ҳайрати тамошобинон, бахусус, хориҷиён ва амсоли ин 

ташкил медиҳанд. Таърихи бунёди соати гумбаз, тақ-тақи ҳардақиқаинаи он, 

тасаввуроти мардум, интизом ва эҳтироми байниҳамии онҳо дар зиёрати 

Мавзолей ҳамчун аносири маънисоз дар шаклгирии сужаи асар хидмат 

кардаанд.  

Дар ин очерк мавзуъ, макон, замон, қаҳрамон ва диди нигоранда ба ҳам 

иртибот гирифта, саҳнаи бошукӯҳи воқеа ва муносибати тамошобинонро ба он 

намо додааст. Истифодаи барҷойи аносири гуфтугӯ, мушоҳидаҳои фардӣ ва 

дарки эҳсоси қаҳрамонон дар нишон додани пасманзараи воқеаи тасвиршуда 

хидмат кардаанд.  

Очерки «Дар пеши қабри Ленин» вижагиҳои ду навъи ин жанр – очерки 

портретӣ ва очерки сафариро дар худ дорост. Аммо, чун дар он хатти ҳаракати 

сафар мушаххас нишон дода нашудааст ва мақсади муаллиф низ ин набудааст, 

онро ба навъи очерки сафарӣ нисбат додан дуруст нест. Мақсади муаллиф 

нишон додани бузургӣ ва мақоми доҳии пролетариятҳои ҷаҳон – Ленин 

будааст. Тасвири Майдони сурх, Мавзолей, Кремл ва фазои он ҳарчанд шаҳодат 

медиҳад, ки Баҳриддин Азизӣ дар сафар будааст, аммо ҷараёни нақл ва тасвири 

воқеа чунон сурат мегирад, ки аносири очерки портретӣ афзалият пайдо 

мекунад. Дуруст аст, ки имрӯз мавзуи ин очерк чандон муҳим нест, аммо дар 

замони таълиф шудани он ин мавзуъ мубрам буд ва ҳар хонанда орзуи зиёрат 

кардани мавозолейи Ленинро дошт. Очерки мазкур қаҳрамони мушаххас ва 

зинда надорад, дар он ташаккули хислати шахсияте нишон дода нашудааст, 

аммо нигорандаи он дар баробари тасвири манзараи зиёрати мавзолейи Ленин 

аз корнамоиҳои ӯ нақл мекунад. Дар нақли корномаи Ленин муаллиф фаъол 

аст, тамоми нақл ва намои воқеаҳои матлуб, ки аз ҷониби ӯ шакл мегиранд, дар 

атрофи шахсияти доҳии давлати шуроӣ чарх мезананд. Дар таҳияи ин очерк ба 

таъбири И. Усмонов «таҷрибаи зиндагӣ дастури муаллиф» [170, с. 246] 

шудааст.  

«Мо ҳам ба остонаи мақбара наздик шуда мондем. Ҳама эҳтиромкорана 

фуражка ва тӯпии худро ба даст гирифта, ба даруни мақбара дохил шудем ва аз 

зинаҳо ба поён фаромадем. Ба чашмам бовар карда наметавонам, ҳамин ки дар 

даруни шиша ҷисми латифи рафиқ Ленин бо ҳамон либосҳое, ки дар 

портретҳои вай дидаам, ба назар ҷилва намуд, гӯё ба як нимтабассум ба ман 

нигоҳ кардагӣ барин шуд» [5858]. Аз сабки баёни журналист маълум мешавад, 

ки гӯянда дар тасвир ва шарҳи масъала фаъол аст ва мавқеи муайянро касб 

мекунад. Аслан, объекти очерки портретӣ шахси шинохта ва маъруф бояд 

бошад [ниг. 94, с. 229]. Қаҳрамони интихобкардаи журнадист дар ин очерк 

шахси шинохта буда, завқи хонандаро ба очерк бештар менамояд.  

«Офтоби шуроӣ» [56] низ аз нигоҳи вижагии жанрӣ очерк буда, бо забони 

адабии тоҷикӣ эҷод шудааст. Очерк аз ситорашуморӣ ва қиссаҳо перомуни 

сайёраву ситораҳо оғоз мешавад. Дар ибтидо кас гумон мекунад, ки сухан дар 

бораи фазо ва табиат аст. Ситора шумурдани даврони кӯдакӣ ва солорӣ, нақли 

қиссаҳои ба ситораву само алоқаманд ва ғайра гӯяндаи очеркро ҳамчун 

ситорашинос муаррифӣ мекунад. Тадриҷан хати сужаи очерк ва андешаронии 

қаҳрамони он якбора маҷрои нав мегирад ва қаҳрамони ситорашинос ба факту 

далелҳои шавқовар ва лексияи намояндаи планетарияи Маскав гӯш меандозад. 

Ноқили асосии ин очерк низ худи муаллиф аст. Як махсусияти очерки сафарӣ 

ҳам он мебошад, ки муаллиф воқеаҳои ҷолиби дар сафар шоҳид шудаашро бо 



 

 

117 

 

сохтани қаҳрамонҳо ва типҳо бо усули нигориши насри мустанад ба хонанда 

баён менамояд ва ба ин васила иттилои навро, тавре ки ба жанри очерк хос аст, 

пешниҳод мекунад.  

Мавриди зикр аст, ки муаллиф дар ҳарду очерк аз усули диалог истифода 

бурдааст, ки шакли очеркҳо ва сужаҳои онҳоро ҷолибу муассир, руҳияи 

суҳбатро табиию хонданӣ ва ҷанбаи публитсистиву бадеиашонро пурзӯр 

гардонидааст. Қаҳрамонҳо бо боварӣ сухан меронанд, аммо доираи суҳбат ва 

диалог дар ин очеркҳо хеле маҳдуд буда, маълум мешавад, ки асоси мавод 

образсозӣ нест. Мақсади журналист аз сохтани образҳои лаҳзавӣ ин таъмин 

намудани ҷолибият дар очерҳо маҳсуб мешавад. Яке аз хусусияти асосии жанри 

очерк тасвир аст, ки он факту рақамҳои ба мавзуъ алоқамандро бо тахайюли 

муаллиф омезиш медиҳад ва бо он ҷанбаи бадеияти асар ҷоннок карда, дар 

зеҳни хонанда дар баробари сайри маънӣ кардан рақамҳои мушаххас ҷой 

мешаванд. Дар ҳарду очерк тасвирҳо ҷолиб ва мушаххасанд. Бо мутолиаи онҳо 

хонанда доир ба мавзеъ ва макони тасвиршуда, вазъу шароити ҷойи воқеа, 

симои қаҳрамонҳо ва воқеаву ҳодисаҳои дар очерк рухдода тасаввур пайдо 

карда метавонад. Барои мисол Баҳриддин Азизӣ дар саҳнаи номаълум ва 

нохудогоҳ ба Ленин таъзим намуданашро хандаовар тасвир намудааст, ки он 

ҳам ҷолиб менамояд ва ҳам арзиши асарро боло мебарад. Дар қиёс бо ҳикоя, 

фелетон ва луқмаҳои Баҳриддин Азизӣ забони очеркҳояш адабӣ мебошанд ва 

ба қонунияти забони адабӣ ҷавобгӯянд. Дар ин очеркҳо гӯишҳои халқӣ ва 

забони сода, ки махсусияти осори аксари намояндагони илму адаби замони 

Баҳриддин Азизӣ маҳсуб мешуд, кам ба назар мерасад. Агар дар анҷоми очерки 

«Дар пеши қабри Ленин» иштиёқи боз дидани дидори Ленин тасвир ёфта 

бошад, очерки «Офтоби шуроӣ» дар асоси далелҳои илмӣ бо тамасхури дин ва 

аз сар бадар кардани афсонаҳо перомуни фазо ва ситораҳо ба поён мерасад.  

Дар очеркҳои мазкур хусусиятҳои жанрҳои репортаж, ҳисобот ва 

мухбирнома мушоҳида мегардад. Журналист гоҳе манзараро тасвир мекунад, 

гоҳе масъалугорӣ менамояд ва гоҳе фактҳоро пайи ҳам барои хонанда 

пешниҳод менамояд. Чунин жусусият доштани очеркро В.В. Ворошилов озодии 

жанрӣ унвон мекунад [ниг. 94, с. 229].  

Дар матбуоти даврии тоҷики солҳои 1920-1930 дар баробари ташаккули 

жанрҳои ахбориву таҳлилии публитсистика, жанрҳои публитсистию бадеӣ, 

бахусус, жанрҳои ҳаҷвӣ шакли тозаи замонавӣ пайдо карданд. Баъдтар ҳаҷви 

публитсистӣ инкишоф ёфта, дар адабиёт ва матбуоти замони Шуравӣ ба ҷинси 

ҷанговари замон табдил ёфт. Ҳаҷв дар сафи пеши адабиёт, бахусус, матбуоти 

даврӣ қарор гирифта, дар ошкор намудани камбудию норасоиҳои замона ва 

нишон додани ислоҳи онҳо нақши муайян дошт. 

Дар адабиётшиносии Шуравӣ, ки адабиёт ва публитсистикаи тоҷик ҷузъи 

он маҳсуб меёфт, омӯзиши ҳаҷв ҳанӯз дар солҳои 1920–1930 шуруъ гардидааст. 

Асарҳои Баҳриддин Азизӣ «Як назар ба хандонидани мо – баъзе мулоҳизаҳо 

дар бораи «Гушмол» ва маҷаллаи ҳаҷвии «Мулло Мушфиқӣ» (Тоҷикистони 

сурх. – 1928.–30 декабр), Баҳлулзода «Як назар ба сатира ва юмори тоҷик 

(Тоҷикистони сурх.–1930.–30 май) аз аввалин мақолаҳои илмие мебошанд, ки 

дар онҳо ҳаҷви матбуоти даврии солҳои 1920–1930 мавриди таҳқиқ ва таҳлил 

қарор гирифтааст. 

Ҳаҷви публитсистӣ дар мисоли жанрҳои пешгоми адабиёти 

публитсистика фелетон, памфлет, пародия маъмул гардидааст. Чунон ки 

Муродӣ М. навиштааст: «Дар публитсистикаи тоҷик ҳарчанд жанрҳои памфлет, 

пародия ва эпиграмма анъанаи классикӣ доштанд, аммо то ҳол пурра хусусият 

ва талаботи жанрии навъи публитсистии адабиёти муосирро касб накарда 

буданд, жанрҳои фелетон, луқма ба тозагӣ ба публитсистика ворид шуда, 

шакли пурраи худро нагирифта буданд» [138, с. 137]. Аз рӯйи талаботи жанрӣ 

фелетон фарогири мавзуи мубрам буда, асоси онро таҳқиқи масъала дар доираи 

фактҳои ба фелетоннавис маълум мебошад. Яке аз талаботи асосии фелетон бо 

сухани ҳаҷвӣ мавриди танқиди шадид қарор додани шахсиятҳо ва фошу маҳкум 

карадани камбудиҳои ҷомеа маҳсуб мешавад. Фелетон жанри мустақили 

публитсистикаи ҳаҷвӣ маҳсуб шуда, доираи васеи мавзуот ва масъалаву 

муаммоҳоро фаро мегирад. Ба таъбири И. Усмонов «фелетон жанри 

публитсистию бадиест, ки дар он зуҳуроти манфии ҳаёт, рафтори нодурусти 

одамон маҳкум ва мазаммат карда мешаванд» [171, с. 111].  

Жанри фелетон дар омехтагии жанрҳои ҳаҷвии адабӣ бо таъсири 

матбуоти рус дар ҷаридаҳои миллӣ пайдо шуд ва дар раванди ташаккули он М. 

Колтсов, Б. Гудимов, А. Аграновский, И. Шатуновский (дар матбуоти рус) ва Б. 

Азизӣ, Н. Фахрӣ И. Файзуллоев (дар матбуоти тоҷик) ширкат варзида, саҳми 

арзандаи хешро гузоштаанд [ниг. 146, с. 147].  

Баҳриддин Азизӣ дар радифи тақриз, мақола, лавҳа, очерк ва дигар 

жанрҳои публитсистӣ ба навиштани фелетон бештар таваҷҷуҳ зоҳир намудаст. 

Фелетонҳои ӯ мавзуъҳои муҳим ва мубрами замонро фаро гирифта, амалҳои 

номатлуб ва камбудиҳои иҷтимоиро, ки бо бемасъулиятӣ ва беэътибории 

шахсони алоҳида содир шудаанд, зери тозиёнаи танқид ва мазаммат қарор 

медиҳанд. Фелетонҳои «Ширу шакар» [41, с. 10], «Хурҷин» [44, с. 7], 

«Формализм ба чӣ маънӣ» [55, с. 2], «Деҳ куҷо, дарахтон куҷо» [50, с. 3], 

«Анбори гул» [53, с. 2], «Зайнит» [62, с. 26], «Ғирча пиёз мехоед» [66, с. 7] аз 

намунаи фелетонҳои ӯ маҳсуб меёбанд, ки дар онҳо камбудиҳои иҷтимоии 

шахсони алоҳида фошу маҳкум карда шудаанд. Ин фелетонҳо, чунончи 

муҳаққиқ Муродӣ М. навиштааст «хусусияти синкретикӣ дошта байни 

адабиёту публитсистика меистанд. Муаллиф мавзуъро аз воқеаҳои ҳақиқии 

замони худ интихоб мекунад, лаҳзаҳои ҷудогонаи онро меомӯзад ва мувофиқи 

таҷрибаи ғоявию бадеӣ ва услуби хоси фардиаш кӯшиш менамояд, ки онро ба 

сурати адабиёти бадеӣ дарорад. Аммо дар тасвири ин ҷиҳатҳо ва ба образи 

бадеӣ даровардани онҳо ӯ чандон кӯшиш намекунад, балки ба муваффақият 

ноил намегардад» [136, с. 205]. Фелетонҳои Баҳриддин Азизӣ имрӯз барои 

омӯхтани вазъи эҷодӣ, жанр, сабк ва муҳиммияти мавзуоти мавриди омӯзиш ва 

таҳқиқ чун сарчашмаҳои амиқи илмӣ хидмат карда метавонанд.  

Дар фелетонҳои «Хурҷин», «Формализм ба чӣ маънӣ», «Деҳ куҷо, 

дарахтон куҷо» ва «Анбори гул» камбудиҳои аҳли адаб дар самти эҷоди бадеӣ 



 

 

120 

 

мавриди танқид ва мазаммат қарор гирифтаанд. Чунончи дар фелетони 

«Хурҷин», ки соли 1935 дар шумораи №7 маҷаллаи «Бигиз» ба нашр расидааст, 

муаллиф хурҷинфурӯши шеърдуздро барои ин амалаш танқид мекунад. Ин 

фелетон дар он замон маъмул будани шеърдуздӣ ва сирри бо кормандони 

рӯзномаву маҷаллаҳо ба ҳам дидани ҳақмуздро ошкор мекунад. Фелетон 

фабулаи ҷолиб дорад, ки ба таври рамзӣ мақсади муаллифро ифода мекунад. 

«Ман вайро бисёртар дар бозори хурҷин медидам». Бозори хурҷин кинояи аз 

худ кардани моли дигарон аст. Нигоранда дар тасвири воқеаи мазамматшаванда 

чунин муносибат менамояд, ки гӯё худ дар ҷойи воқеа ҳамчун иштирокчӣ 

ширкат дорад. Ӯ худро ба сифати яке аз қаҳрамонҳои фелетон нишон медиҳад. 

Аз ҷумла дар фелетони мазкур Баҳриддин Азизӣ воқеаро аз номи худ нақл 

мекунад. Дар фелетон факти асосӣ шеърдуздӣ аст ва воқеаҳои дигари фелетон 

ва нақли муаллиф дар атрофи ин факт сохта мешаванд ва онро пурра менамояд. 

Далелҳои асосии фелетон ин маҷмуаи «Навбаҳори меҳнат», шоир Диёрӣ, шоир 

Шароф Файзӣ, шумораи №5-и маҷаллаи «Барои адабиёти сотсиалистӣ», 

Нашриёти давлатии Тоҷикистон, солҳои 1918-1919, соли 1933, шеъри «Бо 

қадамҳои болшевикона», шеъри «Имрӯз» ва З. Холматова мебошанд. 

Қаҳрамони асосӣ, хурҷинфурӯш сабаби ивази касбашро худаш ба муаллиф нақл 

менамояд. Бо ин нақл қаҳрамон шеърдуздии худ ва бемаҳоратиашро ошкор 

мекунад. Яке аз хусусияти жанрии фелетон низ ҳамин аст, ки қаҳрамон 

камбуди (гуноҳ)-и хешро бо нақли худ ошкор менамояд. Пас аз муайян шудани 

ҳадафи муаллиф аз ҷониби шоир Диёрӣ маҷаллаи «Барои адабиёти 

сотсиалистӣ» ва ҳайати таҳририяи он мавриди танқид қарор мегирад. 

Нигоранда дар асоси як факти муҳим, фактҳои дигарро пешниҳод мегардонад 

ва ба ин васила муносибати худро ба фактҳо аён менамояд. Бо маърифати 

фактҳо, аз як тараф, воқеӣ будани ҳодисаи мавриди ҳаҷв собит мегардад, аз 

ҷониби дигар, ҳунари нигоранда дар сохтани образи хурҷинфурӯш намудор 

мешавад ва ниҳоят танқидҳои муаллиф нисбати шеърдуздон (плагиат) ба таври 

мушаххас ҷилва меёбад. Образи Хурҷинфурӯш аз он ҷиҳат ҷолиб аст, ки 

тафовут байни шеъру шоирӣ ва хурҷину хурҷинфурӯшӣ зиёд буда, он 

боварнокарданист. Яъне, фелетоннавис бо сохтани чунин образ номумкин 

будани асардуздиро таъкид кардан мехоҳад. «Хурҷин» ном гирифтани фелетон 

ҳам бесабаб нест. Поёни фелетон низ бо ҷумлаи ҷолиб ба интиҳо мерасад: 

«Маро арақ пахш кард ва рӯймолчаамро аз киса гирифта рӯямро пок карда 

истода ғайр аз «баъзе ҳафтафаҳмои ходимони журнали «Барои адабиёти 

сотсиалистӣ» ҳамин гуна корро ҳам хурҷин кардаанд-дия?» гуфтан, чизи дигар 

гуфта натавонистам» [44, с. 7]. Зимни таҳқиқи осори ҳаҷвии Баҳриддин Азизӣ, 

бахусус, фелетони «Хурҷин» профессор Муродӣ М. дуруст хулоса 

баровардааст, ки «мушоҳида ва ҷустуҷӯҳои эҷодии публитсист аз доираи 

фактҳои маъмул берун шуда бо таассуроти эҳсосии муаллиф ва 

абстраксиякунонии зуҳурот ба шакл медарояд. Аз як тараф, алоқаи занҷирии 

факту далелҳои воқеӣ, аз ҷониби дигар, пайванди маърифати иҷтимоии 

муаллиф ва истифодаи моҳиронаи воситаҳои тасвир ва ҳаҷвсоз ба асарҳои 

нависанда ҷанбаи адабӣ ва руҳи замонавӣ бахшидаанд» [138, с. 238-239].  

Аз нигоҳи мо албатта, барои муаллиф шахсияти хурҷинфурӯш маълум 

аст, аммо ӯ бо таъсири осори бадеӣ ва табиати фелетоннигорӣ воқеаро дар 

шакли образ ва саҳнаҳосозӣ намо медиҳад. Ин усул раванди воқеаро ҷолиб 

намуда, дарки онро ба хонанда сабук гардонидааст. Аз рӯйи таснифи 

муҳаққиқони соҳаи журналистика фелетон аз се қисмат иборат аст. Аввал, 

қисмати публитсистӣ, дувум унсури ҳаҷв ва сеюм бадеият. Аз рӯйи ин 

таснифот фелетон дар омехтагии факт, ҳаҷв ва образсозӣ сохта мешавад [ниг. 

94, с. 231]. Дар натиҷаи омӯзиши осори Баҳриддин Азизӣ мо ба чунин хулоса 

расидем, ки фелетонҳояш дорои унсурҳои болозикр мебошанд ва хусусияти 

фарқкунандаи онҳо дар кӯтоҳияшон мебошад.  

Баҳриддин Азизӣ, ки эҷодиёти хешро аз навиштани шеър оғоз карда буд, 

баъзе аз фелетонҳояш дар қолаби шеърӣ низ эҷод гардидаанд. Шеърҳои 

«Мубориза бо чиркинӣ» [77, с. 43], «Таронаи рамазон» [6, с. 17], «Раби ман» [46, 

с. 3], «Таронаи рондашуда» [22, с. 7], «Аз нафақа ман безор» [61, с. 7], «Ҷалил 

қиморбоз чӣ мегӯяд» [64, с. 2], «Хушомадчӣ» [70, с. 5] ва ғайра аз намунаи 

ҳамин қабил шеърҳоянд, ки оҳанги ҳаҷвӣ ва иҷтимоӣ доранд. Иштироки 

қаҳрамони асосӣ, факту арқоми воқеӣ ва хати мушаххаси сужа чунин шеърҳоро 

ба талаботи жанрҳои публитсистика наздик намудааст.  

Шеъри «Савғот ва тӯёна» [77, с. 74] аз ҷумлаи чунин шеърҳоест, ки бо 

сухани зариф ва ҳаҷв эҷод гардида, ба маҷаллаи «Мулло Мушфиқӣ» бахшида 

шудааст. Дар ин шеър Баҳриддин Азизӣ қолаби шеъриро бо талаботи арӯз 

қабул надорад ва таъкид менамояд, ки доир ба ин мавзуъ мақолаҳои зиёди 

танқидӣ низ таълиф намудааст. Шеър чунин оғоз мешавад:  

 

Як сабад ноку ду сабад қандалот,  

Фойлотун, фойлотун, фойулот.  

Ин ду савғо сӯйи «Мулломушфиқӣ»,  

Баҳри тӯёна фиристад «Тарсакӣ»... 

 

Шеъри дигари Баҳриддин Азизӣ «Ифтихори Суҳайлии шоир» унвон 

дорад, ки дар рӯзномаи «Комсомоли Тоҷикистон» 11-уми декабри соли 1931 бо 

имзои «Моир» ба табъ расидааст. Дар шеъри мазкур Суҳайлӣ Ҷавҳаризода 

мавриди танз ва танқид қарор мегирад. Матлааш чунин аст:  

 

Шоирам шеъри ман чӣ хуб равон,  

Шеър гуфтан ба ман бувад осон... 

«Тоҷикистони сурх» як шеърамро  

Пеш аз ин чоп карда буд чунон:  

«Эй моҳи бошараф» хуш омадӣ, 

Раҳбари ранҷбар хуш омадӣ.  

 

Аз қиссаи муаллиф маълум мешавад, ки Суҳайлӣ шеъреро бахшида ба 

моҳи «Октябр» дар рӯзномаи «Тоҷикистони сурх» такроран бе эҷоди шеъри 

наве ба нашр расонидааст. Киноя мекунад, ки ҳатто номи шеърро муаллифаш 

иваз накардааст. Аз оғози шеър маълум намешавад, ки сухан дар бораи кадом 

шоир меравад ва муаллиф чӣ мақсад дорад. Бо як байти охирин мақсади 

муаллифи шеър маълум мегардад:  

 

Ин ҳама макр, в-ин ҳама найранг,  

Ҳаст назди Суҳайлиат осон. 

 

Ин шеър оҳанги иҷтимоӣ дошта, шоир Суҳайлиро дар он танқид мекунад 

ва шеър бо оҳанги киноя ва танз эҷод гардидааст, ки хоси фелетон, памфлет ва 

ё мақолаи танқидист. Дар ин шеър на танҳо шоир Суҳайлӣ мавриди танқид 

қарор мегирад, балки идораи рӯзномаи «Тоҷикистони сурх» низ зери тозиёнаи 

танқид гирифта мешавад. Ҳамчунин, ба моҳи Октябр муносибати 

хунукназарона кардани рӯзномаву муаллифи шеър таъкид мегардад.   

Бо ташаккули рӯзномаву маҷаллаҳо асарҳои насрӣ инкишоф ёфта, 

анъанаи ифодаи фикр тавассути жанрҳои публитсистӣ ва ашъори дорои 

оҳангҳои иҷтимоӣ идома кардааст. Бахусус, дар матбуоти даврии солҳои 1920-

1930 назми иҷтимоӣ вазифаи публитсистикаро иҷро намудаст. Раванди таҳқиқи 

мо нишон дод, ки дар радифи мақола, лавҳа, очерк, фелетон, ҳикояҳои воқеӣ ва 

дигар жанрҳои публитсистию бадеӣ дар эҷодиёти Баҳриддин Азизӣ қолаби 

нави шеъри муосир – назми иҷтимоӣ ва реалистӣ мавқеи намоён дорад. Дар 

шеърҳои Баҳриддин Азизӣ, ки аз рӯйи хусусият ба фелетон монанданд, 

мундариҷаи сужавӣ, муъҷазбаёнӣ, тасвири воқеӣ, факту далел бештар ба 

мушоҳида мерасад. Муаллиф ҳамчун фарди пешқадами ҷомеа, кӯшиш ба харҷ 

додааст, ки масъалаи муҳимми рӯзро дар қолабҳои гуногуни эҷод, аз ҷумла дар 

чаҳорчӯбаи шеър ба риштаи тасвир кашад. Истифодаи аносири ҳаҷвӣ, аз як 

тараф, ҷанбаи публитсистии назми ӯро пурқувват намуда бошад, аз ҷониби 

дигар, қолабҳои онро ҷолиб ва даркашро ба кайфият гардонидааст. Ҳарчанд 

фелетонро дар қолаби шеър ғунҷонидан душвор аст ва на ҳар адиб бо санъату 

маҳорати нигорандагӣ дар қолаби шеър навишта метавонад, аммо бо дилпурӣ 

метавон гуфт, ки дар ин гуна шеърҳои Баҳриддин Азизӣ хусусиятҳои жанри 

фелетон ба назар мерасад ва онро наметавон инкор кард. Дар омади сухан, 

метавон гуфт, ки дар баъзе аз шеърҳои Баҳриддин Азизӣ вижагиҳои жанри 

репортажро мушоҳида карда метавонем. Барои ин шеърҳои «Моири дилсӯз 

мекунад сухан» [77, с. 23] ва «Ҳастак нестак» [77, с. 52] мисол шуда 

метавонанд.  

Барои мисол шеъри «Моири дилсӯз мекунад сухан» дар бораи мушкилӣ 

ва муаммои соҳаи маорифи вилояти Уротеппа нақл мекунад ва муаллиф 

кӯшидааст, ки муаммоҳои мактабҳои Қаълаи баланд, Ғончӣ ва Мастчоҳ ошкор 

намояд.  

Аз Уротеппа сухан сар мекунам,  

Гӯш доред арз камтар мекунам. 

Аз маориф андаке гӯям сухан,  

То шавад огоҳ ҳар як анҷуман.  

Суммаи харҷаш каме шуд сад ҳазор,  

Байни як таҳсил меояд ба кор... 

Мактаби панҷсолаи Қаълаи Баланд,  

Дорадаш як синф он ҳам дардманд... 

Ман зи аҳволоти Мастчоҳ бохабар,  

Ҳаст нуқсоноти онҷо бештар.  

Бояд ин камбудиҳо барҳам шаванд,  

Танбаливу тӯрагиҳо кам шаванд. 

 

Дар шеъри мазкур бадеият, фасоҳату балоғати сухан мушоҳида 

намегардад. Мақсади муаллифи шеър низ тавассути назм ва сухани шеърӣ 

баёни муаммо ва мушкилист, ки дар шеър равшан баён гардидааст. Дар он 

суханбозиву сухансозӣ, қиёсу ташбеҳ, талмеҳу истиора ва дигар қонуниятҳои 

шеъӣ истифода нашудаанд. Шеър дар ин маврид вазифаи хабаррасониро ба худ 

касб кардааст, ки бештар ба баёни журналистӣ ва жанрҳои журналистика 

монанд мебошад.  

Дар аксарияти фелетонҳои Баҳриддин Азизӣ ханда мақоми аввалро ишғол 

намекунад. Барои мисол фелетони «Зайнит», ки дар шумораи аввали маҷаллаи 

«Бигиз» соли 1937 ба табъ расидааст, аз банд будани хати алоқаи рақамҳои 85, 

632 ва 717 қисса мекунад. Журналист нахуст рӯзҳои охир калимаи «Зайнит» 

маъмул шуданашро таъкид намуда, зикр мекунад, ки дар ҳама ҷо ин калимаро 

рӯ ба рӯ шудан мумкин мебошад. Дар идомаи фелетон маълум мешавад, ки 

муаллиф чандин маротиба бо марказ алоқа барқарор кардан хостааст, аммо аз 

гӯшаки телефон «зайтин»-ро шунидааст. Баъдан, пас аз фиристодани рассоми 

коргоҳ ба стансияи телефон маълум мешавад, ки коргарзанҳои марказ бо 

усмаву ғоза банд будаанд. Ҳадафи муаллиф аз ин фелетон хандондани хонанда 

нест, балки ӯ мехоҳад бо факту арқом камбудиҳоро нишон диҳад, айби 

гунаҳкоронро шумурад, амалҳои номатлубро маҳкум намояд. Албатта, ин 

маъноеро надорад, ки фелетонҳои Баҳриддин Азизӣ аз ханда ва сухани зариф 

орӣ бошанд. Мавҷудияти унсурҳои ханда, аслан, талаботи жанрии фелетон аст, 

ки дар фелетонҳои Баҳриддин Азизӣ хеле зиёд ва ба осонӣ эҳсос мешаванд. Ба 

қавли Муродӣ М. «Дар онҳо (Асарҳои ҳаҷвии Баҳриддин Азизӣ. Н.О.) ҳам 

воқеият, ҳам факт, ҳам андеша, ҳам зарофат ва ҳам образ мушоҳида мешавад. 

Мавқеи муаллиф дар пайванди воқеаҳо, инъикосу таҳлили фактҳо ва тасвиру 

ҳаҷви персонажҳои манфӣ фаъол аст» [138, с. 239].  

Жанри дигаре, ки дар эҷодиёти Баҳриддин Азизӣ мавқеъ дорад, ҳикоя аст. 

Ҳикоянигорӣ дар адабиёти муосири тоҷик таҷрибаи нав набуда, собиқаи тӯлонӣ 

дорад. Осори гаронбаҳои адибони классики тоҷику форс сармашқи кори 

адибони муосир гашта, барои илҳом гирифтан ва баъзан барои пайдо кардани 

мавзуъ кумак кардаанд. Бо вуҷуди ин, дар давраи нави давлатдорӣ ва сиёсати 

ҷадид андеша ва иқдомҳо нисбат ба инсон ва иҷтимоиёт, маданият ва фарҳанг, 

давлату давлатдорӣ, адабиёт ва санъат тағйир хӯрд ва намояндангони матбуот, 

ки пешбарандагони ғояҳои нав буданд, бо талаби замон ва инъикоси ҳақиқии 

воқеиёти рӯз ба насри реалистӣ поя гузоштанд. Ҳарчанд унсурҳои насри 

реалистӣ дар намунаҳои осори адабии адабиёти классикӣ ба чашм мерасид, 

аммо дар солҳои 20-30-уми асри ХХ он бо суръати баланд рушд кард ва 

адибону публитсистон ба эҷоди асарҳое даст заданд, ки байни очерку ҳикоя 

қарор доштанд. Тасвир ва таблиғи ғояҳои давлати навбунёди Шуравӣ тақозо 

менамуд, ки таваҷҷуҳи аҳли қалам ба эҷоди чунин асарҳо зиёд шавад. Ин буд, 

ки «насри реалистии тоҷик дар солҳои сӣ камол ёфт. Наср дар як муддати 

кӯтоҳи таърихӣ чунон пеш рафт, ки барои ин дар дигар шароит шояд 

даҳсолаҳои зиёде лозим буд» [101, с. 17]. Адабиёт ва публитсистика бо 

воқеънигорӣ ва тасвири реалии ҳаводис ба як раванди комили таблиғӣ 

мубаддал гашта, ба яроқи ғоявӣ табдил ёфтанд. Ҳикояҳои реалистӣ на танҳо 

дар муддати кӯтоҳ иншо мегардиданд, балки хонандаҳои зиёдро фаро гирифта, 

қаҳрамонҳои воқеиашон зуд дар байни мардум машҳур мешуданд. Бо сабаби 

баррасии мушкилот ва наздикӣ ба воқеияти иҷтимоӣ дар ин давра адабиёт, 

журналистика ва публитсистика мавқеи худро мустаҳкам кард ва вазифаи 

муҳимро бар дӯш гирифтанд. Дар баробари жанрҳои публитсистӣ ҳикоя низ ба 

жанрҳои маъмули матбуоти даврӣ табдил ёфт.  

Баҳриддин Азизӣ аз зумраи публитсистоне мебошад, ки пас аз Инқилоби 

Октябр ба ҳикоянависӣ машғул шуд ва дар баробари нашри мунтазами ҳикоёт 

дар матбуоти даврӣ, як силсила маҷмуаҳояшро низ ба табъ расонид. Доир ба 

санъати ҳикоянигории Баҳриддин Азизӣ адабиётшиносон назарҳои мухталиф 

доранд. Аз ҷумла, Шарифҷон Ҳусайнзода ба он назар будааст, ки забони 

ҳикояҳои Баҳриддин Азизӣ адабӣ набуда, «тараққӣ ва такомул»-ро 

нагузаронидааст [176, с. 19-20]. Ин мунаққид нависандаро ба он айбдор 

менамояд, ки «дар қишлоқ будагӣ рол ва аҳаммияти фирқа ва шуроро нишон 

надода, ба ҳамон қаноат карда мемонад» [176, с. 19-20]. 

Табиист, ки ҳар гуна асар, аз ҷумла насри реалистӣ дар заминаи илҳому 

истеъдод, дарку маърифат ва завқу рағбати нависандааш эҷод мешавад. Агар, 

Шарифҷон Ҳусейнзода нависандаро бо нишон дода натавонистани аҳаммияти 



 

 

127 

 

фирқа, яъне сустии ҷанбаи сиёсӣ айбдор карда бошад, муҳақкиқ Лариса 

Демидчик ба онҳо аз нигоҳи ҳунарӣ баҳо додааст. Ӯ нигоштааст: «Соддагӣ, 

равшанӣ ва таъсирнокии забон, муйаянии характерҳои одамон, тахайюлоти 

шавқовар ва саргармкунандаи сюжетҳо – ҳамаи ин хусусиятҳо, ки нависанда аз 

тафаккури бадеии миллӣ ва шояд пеш аз ҳама аз эҷодиёти халқӣ гирифта буд, 

ба ҳикояҳои Баҳриддин Азизӣ мақбулияти махсусе бахшиданд» [101, с. 218-

219].  

Соҳиб Табаров зимни баррасии насри солҳои 1920-1930 оид ба вежагиҳои 

ҳикояҳои нависанда андешаҳои муфид баён намудааст. Аз нигоҳи ӯ Баҳриддин 

Азизӣ яке аз нависандагони хуби адабиёти тоҷик маҳсуб мешавад. «Баҳриддин 

Азизӣ ҳамчун яке аз адибони маълуми советии тоҷик дар солҳои бистум ва 

сийум, махсусан бо асарҳои насрии худ дар кори ба вуҷуд омадан ва шакл 

гирифтани адабиёти советии тоҷик роли муайяне бозидааст» [162, с. 149]. 

Дар давоми фаъолияти эҷодӣ Баҳриддин Азизӣ ҳикояҳои «Бузкашӣ» [24, 

с. 17-1821], «Бедонабозӣ» [24, с. 17-19], «Сартарош» [31, с. 18-1931], 

«Худкардаро даво нест» [30, с. 15], «Ҳасан задагӣ» [45, с. 2], «Ҷанги нону 

намак» [43, с. 2-3] ва ғайраро эҷод кардааст. Қаҳрамонҳои ҳикояҳои Баҳриддин 

Азизӣ мардуми одии меҳнаткаш, мудирону раисони ишратпараст, мулло, 

диндорон ва руҳониён мебошанд.  

Яке аз ҳикояи Баҳриддин Азизӣ «Аз масҷид ба клуб» [32, с. 12-13] ном 

дошта, нахустин бор дар маҷаллаи «Раҳбари дониш» нашр шудааст. Аз 

имоматии масҷид даст кашида, ба болшевикон пайвастани имоми масҷид 

муҳтавои меҳварии ҳикояро ташкил медиҳад. Ҳикоя аз бахшҳои «Қӯкнорбазм», 

«Яккамахав», «Дин афюни халқ» иборат буда, ҳодиса бахш ба бахш инкишоф 

меёбад. Аз ҷумла, агар дар бахши «Кӯкнорбазм» аз имоматӣ даст кашидани 

имоми масҷид ошкор шуда бошад, дар бахши «Яккамахав» дар байни коргару 

деҳқон одат карда натавонистани имоми масҷид зикр мегардад. Дар ин бахш 

мазмунан таъкид мешавад, ки барои «болшавик» будан меҳнати софдилонаро 

бояд анҷом дод. Дар бахши «Дин афюни халқ» дар бораи масҷидро ба клуб 

табдил додан сухан меравад. Баъди ин пешниҳод ба замин афтида дасту по 

задани домулло тасвир мешавад. Ин ҳикоя низ яке аз ҳикояҳои маъруфи 

нависанда бар зидди дину оин, хурофоту таассуб ба ҳисоб рафта, масъалаҳо ба 

таври сода ва хонданбоб ҳал карда шудаанд. «Муҳити тамоман 

худонописандонаи масҷид, ки дар он ҷо домулло бо ҳампиёлаконаш кӯкнор 

зада, машғули суҳбатҳои дунявӣ мебошад, бо шароити озодаву покизаи 

«чойхонаи сурх» муқобил гузошта мешавад. Дар ҳар ду маврид методи тазод - 

муқобилгузорӣ истифода шуда, вале ҳар як ба навъи дигар ифода ёфтааст. Дар 

мавриди аввал характерҳои иҷтимоии зидди ҳамдигар ва муносибати гуногуни 

онҳо ба системаи меҳнатӣ ва ҷамъиятии советӣ баён ёфта, дар мавриди дуюм ба 

воситаи қиёси зоҳирӣ барбод рафта, истодани обрую эътибори аҳли масҷид 

нишон дода шуда, дар қутби муқобили он пайдоиши маданияти нав, ки ҳама ба 

сӯи он майл мекунанд, тасвир ёфтааст» [101, с. 232].  

Дар ҳикоя дар қатори персонажсозӣ ва истифодаи диалоги хубу мувофиқ 

тасвир низ мақоми хоссаро касб намудааст. Аз ҷумла тасвири «аловхона»-и 

сарду торик бо шӯрхоки таги девор, бӯйи заҳ, намадчаи пора-пора ва бӯрёи 

дарида як навъ инъикоси олами ботинии домулло Шариф, Раҷаби бой ва 

ҳаммаслаконаш гардидааст. Саҳнаҳои пуртазоди намозгузорӣ, маҳфилу 

гуфтугузори бенизом ва берангу сард дар масҷид ва «аловхона», чойхонаи 

пуродам ва баҳсҳои гарм хеле моҳирона тасвир ёфтааст. Образҳои домулло 

Шариф ва Раҷаби бойро таъбирҳои «Яъне масалан ки» ва «Ба шумо ҳаёт диҳад, 

ба мо боғ», ки ҳангоми суҳбат такроран зикр менамоянд, боз ҳам равшан 

намудааст. Ҳамчунин муаллиф ба мақсади муассир гардонидани сухан аз 

воситаҳои гуногуни тасвир, бахусус, зарбулмасалу мақол чун «Пес песро дар 

торикӣ мешиносад», «Бо дӯстон нону пиёз», «Ҷомаи бомаслиҳат кӯтоҳ 

намеояд», «Як майизу чиҳил қаландар», «Гадой як дарро набинад» ва ғайра 

барҷой истифода кардааст, ки аз як ҷониб ба ҳикоя ҳусн бахшанд, аз сӯйи 

дигар, дарки онро ба кайфият гардонидаанд.  

Ҳикояи «Аз масҷид ба клуб» аз нигоҳи сохтор аз фабула, қисми асосӣ ва 

хулоса таркиб ёфта, қисмҳои он ба ҳам дар алоқамандии узвӣ қарор доранд. 

Амал ва гуфтори қаҳрамонҳояш бозгӯи ният ва ормони онҳо мебошад. 

Устухонбандии ин ҳикоя чун дигар асарҳои бадеӣ оғоз, инкишофи воқеа, авҷи 

воқеа ва анҷоми воқеаро дорост. Оғози воқеа аз намозгузорӣ ва таассуфи 

домулло аз кам шудани намозхонон сар шуда, дар бахши «кӯкнорбазм» он 

ташаккул меёбад. Дар ин қисми ҳикоя мақсади қаҳрамон равшан мешавад. 

Домулло ба Раҷаб судхур мефаҳмонад, ки ба болшевикон пайвастанист ва ӯ ба 

«муҳтарамҳо» ва ҳаммаслаконашон фаҳмонад, то аз ӯ ихлосашонро накананд. 

«Акнун илтимоси ман аз шумо ҳамин, ки ин масъаларо ба обрӯёни қишлоқ 

фаҳмонда, дар даруни мухлисҳо обрӯйи маро баланд медоред: - ва «домулло аз 

рӯйи зарурат имоматиро партофта ба болшевой ҳамроҳ шуданд», - мегӯед ва як 

навъ мекунед, ки хатми қуръон, касалхониҳо аз даст наравад» [76, с. 76].  

Дар ҳамин ҷумла мақсади муаллиф аён мегардад ва парда аз симои 

домулло кашида мешавад. Яъне, ӯ аз тарси ва талаби замон мехоҳад ба сафи 

болшевикон ҳамроҳ гардад, аммо намехоҳад, ки даромади даму нафас ва 

дуохониро аз даст диҳад. Дар ин образ Баҳриддин Азизӣ шахсони дурӯяро 

танқид менамояд.  

Дар «чойхонаи сурх» ӯро чун дигарон қабул накардани болшевикон ва 

тамасхур намудани домулло низ вақеаро инкишоф медиҳад. Ба назари мо авҷи 

воқеа ва анҷоми он дар охирин ҷумлаи ҳикоя ҷой дода шудааст. Мавзуи 

интихобшуда низ ҷолиб буда, нависанда қаҳрамонҳояшро ба таври реалӣ 

инъикос менамояд. Диндоронро бо амалҳои худашон фош карда, ба халқи 

меҳнаткаш мақоми давлатӣ медиҳад. Муборизаи мафкуравии ду ҷониб – 

диндорон ва болшевикон сабаб мешавад, ки қаҳрамони ҳикоя домулло Шариф 

ба сафи болшевикон пайвандад. Образҳои ҳикоя ҷолиб буда, хонанда бо 

мутолиаи он бартарии дар сафи болшевикон буданро эҳсос менамояд.  

Ҳамаи ҳикояҳои Баҳриддин Азизӣ чун ҳикояи «Аз масҷид ба клуб» ҷолиб 

буда, дар раванди ташаккули жанрӣ қарор доранд. Дар аксари ҳикояҳои ӯ 

образҳои манфӣ ва мусбат бо пиндор, кирдор ва рафторашон иштирокчии 

воқеаву ҳодисаҳо мегарданд ва масъалаҳои муҳимми мавриди назар аз ҷониби 

нависанда на пардапӯшона, балки рӯйкушод баррасӣ мешаванд. Аксарияти 

ҳикояҳои Баҳриддин Азизӣ дар қолаби насри реалистӣ эҷод гардида, мисли як 

мақола, фелетон ва ё луқма вазифаи масъалагузорӣ ва тақозои ҳалли онро ба 

иҷро мерасонанд. Бо ин хусусият ҳикояҳои Баҳриддин Азизӣ ба жанрҳои 

публитсистикаи бадеӣ, хосса очерк ва фелетон наздикӣ пайдо мекунад.  

Дар натиҷаи омӯзиш ва таҳқиқи вижагиҳои жанрии публитсистикаи 

Баҳриддин Азизӣ ба таври мушаххас метавон ба чунин хулосаҳо расидем:  

– Баҳриддин Азизӣ дар радифи ҳаммаслакону ҳамкасбонаш дар 

баробари ширкат варзидан дар корҳои рӯзномаву маҷалла ба фаъолияти адабӣ 

ва мунаққидӣ даст доштааст. Тақризи «Намунаи адабиёти тоҷик»- ӯро дар 

байни адабиётшиносон чун мунаққиди огоҳ муаррифӣ менамояд. Тақризи 

мазкур ба талаботи жанрӣ ҷавобгӯ буда, аз маҳорати нигорандагии Баҳриддин 

Азизӣ дарак медиҳад. Он бо вуҷуди дар фазои нақди иҷтимоии дурушт иншо 

гардиданаш, дар доираи одоб ва илми нотиқӣ эҷод гардидааст. Яке аз хусусияти 

тақризи Баҳриддин Азизӣ тавъамии он бо талаботи замон аст. Ин тақриз аз 

нигоҳи таърихӣ ва донистани вазъи сиёсӣ барои муҳаққиқон иттилои фаровон 

дода метавонад;  

- бо вуҷуди дар давраи шаклгирии жанрҳои матбуоти даврӣ навишта 

шудани мақолаҳои Баҳриддин Азизӣ, дар онҳо то андозае талаботи жанрии 

мақола риоя гардидааст. Аксарияти мақолаҳои ӯ сохтори муайяни жанрӣ 

дошта, ифодагари фикри дар заминаи мушоҳидаҳо ҳосил намудаи муаллифанд. 

Хусусияти дигари мақолаҳои Баҳриддин Азизӣ нақл аст, ки аз номи муаллиф 

сурат мегирад. Бо вуҷуди он ки дар аксарияти мақолаҳои Баҳриддин Азизӣ 

мушкилиҳои рӯз ба баррасӣ кашида мешаванд, аммо дар онҳо танқиди шеваи 

кори мансабдорон, мудирон ва шахсони дар вазифа масъул буда зиёдтар аст. 

Танқиди камбудиҳо бо руҳияи ҷасурӣ, бебокӣ ва умедворӣ шакл гирифта, 

журналистро шахси нотарс муаррифӣ менамоянд;  

–  таҳлил ва таҳқиқи жанрии публитсистикаи Баҳриддин Азизӣ 

нишон дод, ки ӯ ба навиштани лавҳа, бахусус, лавҳаҳои проблемавӣ низ 

таваҷҷуҳ доштааст. Лавҳаҳои ӯ ҳаҷман кӯтоҳ ва муъҷаз буда, ба муаммоҳои 

муайян алоқамандӣ доранд. Муаллиф дар ҳаҷми кӯтоҳ муаммои мавҷударо 

зикр карда, сабаби рух додани онҳоро ошкор ва паёмадашонро таъкид мекунад. 

Аксарияти лавҳаҳои Баҳриддин Азизӣ хусусияти иттилоотӣ-таҳлилӣ дошта, 

руҳияи танқидиро касб намудаанд;  

– Баҳриддин Азизӣ дар очеркнигорӣ маҳорати хосса дошта, воқеаҳоро 

моҳирона ба риштаи таҳлил ва тасвир мекашад. Тасвирҳояш табиӣ ва воқеӣ 

буда, муаллиф барои нишон додани аслияти воқеа аз унсурҳои жанрӣ хуб ва 

моҳирона кор гирифтааст. Дар очеркҳои ӯ мавзуъ мушаххас буда, тасвирҳо, 

асосан, дар доираи масъалаи мушаххас сурат мегиранд, усули диалог, гуфтугӯ 

ва нақл сохтори онҳоро ҷолиб гардонидааст. Дар очеркҳои Баҳриддин Азизӣ 

ҷанбаҳои забониву услубӣ, вобаста ба талаботи иҷтимоии замон ба қадри кофӣ 

риоя шудааст.  

– вижагии дигари публитсистикаи Баҳриддин Азизӣ дар баёни ҳаҷвӣ 

доштани он аст. Усули баёни адиб ҳаҷвӣ буда, маҳорату санъати ҳаҷвгуфторӣ 

боис шудааст, ки Баҳриддин Азизӣ ба мушкилтарин жанрҳои публитсистӣ – 

фелетон ва памфлет даст занад ва дар ин самт то андозае муваффақ ҳам гардад. 

Фелетонҳои ӯ аз нигоҳи жанрӣ молики аносири омехта – воқеа, нақл, тасвир ва 

ҳаҷв буда, байни фелетон, памфлет ва ҳикоя қарор мегиранд. Аксарияти 

фелетонҳои мавсуф, аз ҷумла фелетонҳои назмии ӯ дар заминаи факту арқом, 

навишта шуда, қаҳрамонҳои онҳо шахсони воқеӣ бошанд ҳам, дар номгузорӣ 

муаллиф аз унсурҳои образӣ истифода кардааст.  

–  ҳикоянигорӣ низ аз жанрҳои маъмул дар эҷодиётии Баҳриддин 

Азизӣ ба ҳисоб меравад. Ҳикояҳои ӯ аз нигоҳи мазмун мароқовар буда, 

сужаҳояш ҷолиб, забонаш содаву фаҳмо, персонажҳояш фаъол ва диалогҳояш 

табиӣ мебошанд. Аксарияти ҳикояҳо аз нигоҳи жанрӣ ба фелетон шабоҳат 

доранд. Дар онҳо воқеа ва тасвир таносубан дар як сатҳ қарор мегиранд. 

Қаҳрамонҳои ҳикояҳои Азизиро имрӯз низ дар ҷомеа вохӯрдан мумкин аст. То 

ҳол руҳониёни хурофотпараст, мудирону роҳбарони танбалу муфтхӯр ва 

мардуми зулмдидаву абгорро дар ҷомеа мушоҳида мекунем. Ин гувоҳ бар он 

аст, ки ҳикоя ва фелетонҳои Баҳриддин Азизӣ аз нигоҳи мавзуъ мубрам буда, 

дорои қолабҳои хоссанд, ки услуби нигориши публитсистро ифода мекунанд. 

Ҳикояҳои ӯ барои шинохти вазъи адабӣ, сатҳи забони тоҷикӣ, муносибати 

эҷодкор бо мардум, фаҳмидани мушкилоти замон ва ҳунари нигорандагии 

муаллиф аз аҳаммият холӣ нестанд.  

БОБИ III  

 

МАВҚЕИ ҲАҶВ ДАР ПУБЛИТСИСТИКАИ  

 БАҲРИДДИН АЗИЗӢ 

 

3.1. Вижагиҳои умумӣ ва хоссаи ҳаҷвиёти Баҳриддин Азизӣ 

 

Пас аз ба даст овардани истиқлолияти давлатӣ ҳаёт, фаъолият ва эҷодиёти 

чеҳраҳои сиёҳгаштаи адабиёт ва публитсистикаи тоҷик, ки дар давраҳои 

гуногуни таърихӣ умр ба сар бурда, эҷод кардаанд, бо усулҳои гуногун ба таври 

густарда мавриди омӯзиш ва таҳқиқ қарор мегиранд. Ба кору пайкори чеҳраи 

дар замони маҳкумкунӣ ва сиёсати яккатозии сталинӣ душмани халқ 

эълоншуда, имрӯз аз нуқтаи назари нақди замони нав баҳои нав дода мешавад 

ва муҳаққиқон барои сафед кардани онҳо мекӯшанд. Дар солҳои 20-30-уми асри 

ХХ дар баробари зери фишори ҳамешагии сиёсӣ қарор гирифтани адибону 

публитсистон самти эҷод ба таври табиӣ рушд кард ва публитсистика, хосса 

публитсистикаи матбуотӣ равнақ ёфт. Яке аз усули баёни ҳақиқат ва баррасии 

мушкилоту муаммои мавҷуда дар раванди сиёсии бадномкунӣ ба таври ҳаҷвӣ 

пардапӯшона иброз намудани андеша маҳсуб мешуд. Дар ин давра назар ба 

дигар самтҳои эҷод ҳаҷви матбуотӣ бештар ташаккул ёфт ва ба силоҳҳои 

муҳимми ғоявӣ мубаддал гашт.  

Перомуни масъалаҳои публитсистика ва ҳаҷви публитсистӣ 

донишмандону олимони номии тоҷик асарҳои зиёд таълиф кардаанд ва дар ин 

самти эҷод заминаи илмӣ гузоштаанд. Аз ҷумла М. Шакуров, Х. Мирзозода, М. 

Раҷабӣ, А. Набиев, Р. Ҳодизода, С. Солеҳов, И. Усмонов, А. Мавлонов, М. 

Муродов ва дигарон дар мақолаҳои илмӣ ва асарҳояшон андешаҳои судманд 

иброз доштанд. Аз ҷумла М. Муродов дар асари «Публитсистикаи ҳаҷвӣ 

(масъалаҳои пайдоиш, инкишоф ва таҳаввул)»-и худ перомуни фазои эҷодии 

солҳои 20-30-уми асри ХХ, намояндагони барҷастаи илму адаби ин давра ва 

хосса осори ҳаҷвӣ ва санъати нигорандагии Баҳриддин Азизӣ бештар сухан 

ронда, осори ҳаҷвӣ, ба вижа хаҷви публитсистии мавсуфро ба риштаи таҳқиқ 

кашидааст. Ин муҳаққиқ таъкид мекунад, ки Баҳриддин Азизӣ дар қатори 

донишмандони дигари замони худ бо эҷоди ҳикояҳои реалистии ҳаҷвӣ дар 

давраи нав пойдевори адабиёт ва публитсистикаи ҳаҷвии тоҷикро гузоштааст: 

«Баҳриддин Азизӣ яке аз фаъолони ҳаҷви публитсистии матбуоти даврии 

солҳои 20-30-и тоҷик ба ҳисоб рафта дар матбуоти ин давра шеъру ҳикояҳои 

ҳаҷвӣ ва мақолаҳои зиёди публитсистиро ба табъ расонид. Осори Б.Азизиро 

метавон ба ду гурӯҳ ҷудо кард: ҳикояҳое, ки моҳиятан бадеиянд, аммо аз 

унсурҳои воқеъгароёна холӣ нестанд ва мақолаҳои аз унсури бадеӣ саршор, 

вале ҷавҳарашон публитсистика аст» [138, с. 140]. 

Дар ҳар давру замон ҳаҷв ва сухани зариф як василаи хуби ибрози назар 

ва андеша маҳсуб мешавад ва дар раванди ташаккулу равнақи давлату сиёсати 

гуногунмақому гуногуншакл вазифаи муҳимми худро ба сомон расонидааст. 

Ҳаҷв дар адабиёти даҳонакии халқ, адабиёти классикӣ, адабиёти муосир ва 

матбуоти даврӣ дар раванди ташаккул ва таҳаввул дар баробари иттилоърасонӣ 

ба мушкилии халқ расидагӣ карда, дар таҳлил ва танқиди масоили мубрами рӯз 

хизмати шоёнеро анҷом додааст. «Ағлаби аҳли қалам кӯшиш намудаанд, ки ба 

гуфторашон нармӣ, малеҳӣ ва оҳанги танзомезеро ҷой диҳанд, то ба ин минвол 

матлабашон гуворо, ҷолиб ва таъсирбахш гардад» [137, с. 213]. Таҳлилҳои мо 

нишон дод, ки тавассути ҳаҷв публитсистон, нависандагон ва шоирон дар 

заминаи сиёсати вақт, намояндагони ҳукумату роҳбарони фосиқ ва шахсони 

бемасъулиятро мазаммату масхара карда, масъалаҳоро бо ишораи қаҳрамонҳои 

воқеӣ мавриди танзу танқид қарор додаанд. Мусаллам аст, ки дар адабиёти 

даҳонакии халқ, адабиёти классикӣ, адабиёти муосир ва публитсистика 

андешаҳои интиқодӣ бар зидди мафкураи ҳукмрони ҷомеа ва истисморгарон 

тавассути жанрҳои ҳаҷвӣ бештар баён мешуданд ва ин раванд мунтазам вусъат 

меёфт.  

Дар осор ва ашъори адибони классику муосир, публитсистону 

журналистон ҳаҷв дар жанрҳои достон, қасида, ғазал, дубайтӣ, латифа, ҳикоя, 

фелетон, памфлет, луқма, эпиграмма ва ғайра дида мешавад. Пояи бунёдии 

ҳаҷви адабӣ ва матбуотиро ҳаҷв ва мазҳакаи халқӣ ташкил медиҳанд ва 

адабиёту журналистика дар чаҳорчӯбаи қолабҳои гуногун эҷод мешаванд. 

Донишманди тоҷик Воҳид Асрорӣ дар заминаи таҳқиқи осори ҳаҷвӣ қайд 

мекунад, ки «...ҳаҷв ва мазҳакаи халкӣ яке аз шаклҳои муборизаи меҳнаткашон 

ба муқобили синфҳои истисморкунанда, ифодаи равшани ҳиссиёти адовату 

бадбинии халки мазлум нисбат ба золимон, ҷустуҷӯи ҳақиқату адолат 

мебошад» [85, с. 84].  

Бо баробари пайдо шудани тафаккури адабӣ ва завқи нигориш ҳаҷв, 

асосан, дар байни мардуми босавод эҷод мешуд ва латифаҳо аз даҳан ба даҳан 

гузашта, ҳатто умри садсолаҳо медиданд. Ҳамчунин, ҳаҷв барои мардуми 

мазлум ва оддӣ як василаи ибрози андеша маҳсуб мешуд, ки роҳи тӯлониеро 

тай намудааст. «Таърихи пайдоиши ҳаҷву мутоиба, сатира ва юморро аниқ 

намудан ниҳоят душвор аст. Зеро он аз қадимулайём вуҷуд дошта, решаҳои 

пайдоишаш ба қаъри асрҳо гирифта мебарад. Аз ҷумла, ҳаҷви тоҷик низ дар 

давоми пайдоиш, тарараққӣ ва ташаккули худ роҳи бузурги пурмашақатеро тай 

намудааст» [168, с. 6-7].  

Дар ибтидои асри ХХ бо таъсиси як қатор рӯзнома ва маҷаллаҳо майдони 

публитсистика ва ҳаҷв фарохтар шуд. Ҳаҷви китобӣ ба ҳаҷви матбуотӣ бадал 

шуд. Ин аз чанд ҷиҳат барои публитсистон мусоид буд. Якум, барои ибрози 

андеша ва чопи асар маблағ лозим набуд. Ин корро ба ҷойи муаллифон 

идораҳои рӯзномаҳо анҷом медоданд. Дуюм, масъала ва муаммои мубрами рӯз 

куҳна нагардида, дар вақташ ба дасти хонанда мерасид. Дар заминаи фаврият 

жанрҳои нави публитсистӣ шакл гирифта инкишоф ёфтанд. Сеюм, ба воситаи 

рӯзнома ва маҷаллаҳо матлаби нашргардидаро шумораи зиёди хонандагон 

мутолиа мекарданд. Аслан, журналистони идораҳои рӯзномаҳо адибон буданд, 

ки вобаста ба руҳияи замон мавзуъҳо куҳна нагардида, афкори хешро дар 

қолаби матлабҳои журналистӣ эҷод менамуданд. «Дар саромади 

публитсистикаи тоҷик, хосса ҳаҷви публитсистии он, аслан адибон меистанд. 

Онҳо на танҳо асосгузори ҳаҷви публитсистӣ дар журналистикаи тоҷик, балки 

устодони моҳири ташаккулдаҳандаи жанрҳои ҳаҷвӣ низ ба ҳисоб мераванд» 

[138, с. 137].  

Нахуст, гӯшаи ҳаҷвии «Шӯълаи инқилоб» бо номи «Тозиёна», баъдан 

замимаи рӯзномаи «Ҳақиқати Узбекистон» – маҷаллаи «Ширинкор», 

«Мушфиқӣ» («Мулло Мушфиқӣ», «Бигиз»), маҷаллаи ҳаҷвии «Калтак», 

гӯшаҳои ҳаҷвии «Гӯшмол» ва «Тарсакӣ» дар рӯзномаи «Тоҷикистони сурх», 

гӯшаҳои «Тозиёна» ва «Қисми ҳаҷвӣ» дар рӯзномаи «Овози тоҷик» барои 

ташаккулёбии ҳаҷви матбуотӣ имконияти фарох бунёд карданд ва 

журнатистони зиёдро дар атрофи худ ҷамъ намуданд. Камтар аз ду даҳсола ин 

маҷаллаи ва гӯшаҳои ҳаҷвӣ пояи ҳаҷви матбуотиро гузоштанд, ки минбаъд он 

бо маром то баимрӯз идомабахши анъана ва суннатҳо он даврон мебошад. 

Гуфтан ба маврид аст, ки маҷаллаҳои ҳаҷвии тотории «Қармоқ», «Чаён», 

«Атака» ва «Шапӣ оғоӣ» мунтазам ба аҳли адаби Осиёи Миёна дастрас мешуд 

ва ин маҷаллаҳо то андозае барои шаклгирии ҳаҷви матбуоти тоҷик саҳмгузор 

мебошанд. Аммо мавзуҳои маҷаллаву гӯшаҳои ҳаҷвии матбуоти тоҷик 

хусусияти миллӣ касб мекард ва бештар ба ҳамин минтақа таълуқ дошт.  

Шариф Камолов дар ҳошияи таҳқиқи осори Айнӣ таъкид менамояд, ки 

аксари адибон дар ин давра аз адабиёт ба публитсистика гузаштанд ва барои 

ташаккули жанрҳои публитсистӣ саҳм гузоштанд. Мавсуф мегӯяд, ки дар осори 

адибони он давра омехтагии бадеият ва воқеият ба мушоҳида мерасад [ниг. 114, 

с. 8]. Дар ин давра матбуот барои шакл гирифтан ва таҳаввули ҳаҷв, хосса 

ҳаҷви публитсистӣ нақши муҳим дорад. Дар зарфи ҳамагӣ чанд соли фаъолияти 

матбуоти миллӣ бо ташкили бахшҳои вижа, ҳаҷв ва эҷоди матлабҳои ҳаҷвӣ аз 

ҷониби адибону журналистон марҳалаи рушду камоли худро сипарӣ кард ва бо 

ин васила маҳорати нигорандагии публитсистони ҷавон сайқал меёфт. 

Мусаллам аст, ки дар ин давра матбуот барои онҳо майдони таҷриба ва 

коромӯзӣ маҳсуб мешуд. Эҷодиёти собиқадорони каломи бадеъ ва муҳаққиқони 

барҷаста дар матбуот барои адибони навқалам мактаби бузурге ба ҳисоб 

мерафт. Фелетон, памфлет, шеър, ҳикоя ва лавҳаҳои ҳаҷвии Садриддин Айнӣ, 

Баҳриддин Азизӣ, Ҳаким Карим, Алӣ Хуш, Саидризо Ализода, Бектош, Ҳайрат 

ва дигарон аз нахустин намунаҳои ҳаҷви публитсистӣ дар замони нав буданд.  

Баҳриддин Азизӣ аз зумраи публитсистони баноми замони Шуравӣ буда, 

ки як марҳилаи адабиёти мо бахусус, насри ҳаҷвӣ ва таҳаввули публитсистикаи 

тоҷик, ҳамчунин инкишофи жанри ҳикоя ва ҳаҷви публитсистӣ ба номи ӯ 

вобастагӣ дорад. Ин публитсисти боистеъдоди тоҷик бо эҷоди осори 

арзишманди худ барои густариш ва вусъати публитсистики тоҷик саҳми 

назаррас гузоштааст.  

Баҳриддин Азизӣ дар радифи публитсистони номвар памфлету фелетон 

ва ҳикояҳои ҳаҷвии худро дар мавзуоти иҷтимоиёт, сиёсат, забон, адабиёт, 

фарҳанг ва ғайра эҷод кардааст. Матлабҳои «Бедонабозӣ» [24, с. 17-18], «Зани 

директор» [76, с. 106-110], «Ҷанги нону намак» [43, с. 2-3], «Сартарош» [31, с. 

18-20], «Подшоҳ-подшоҳ» [25, с. 20-24], «Қурбонӣ» [51, с. 2-3] ва ғайра аз 

намунаҳои хуби ҳаҷви солҳои 20-30-и садаи ХХ маҳсуб мешаванд ва аз нигоҳи 

наздик будан ба воқеият, образҳои табиӣ, фактҳои ҷолиб ва мушаххасият ин 

ҳикояҳои адибро ба гурӯҳи матлабҳои публитсистии бо оҳанги адабӣ эҷод шуда 

метавон шомил намуд. 

Мавзуъ ва масъалагузорӣ, мазмун ва мундариҷаи ҳаҷвиёти Азизиро 

метавон ба таври зайл дастабандӣ намуд:  

а) Таҳлил ва танқиди масъала ва муаммоҳои мавҷуда;  

б) Танқиди замони гузашта, дин ва ҳомиёни он; 

в) Танқиди мансабдорон; 

г) Тарғиби тартиботи давлатдории нав. 

Мусаллам аст, ки дар дар солҳои 20-30-уми асри ХХ дар раванди 

ташаккулёбии давраи нави журналистика ва адабиёт мактаби вижаи 

омодакунии журналистон мавҷуд набуд ва дар оғози ин давра шоирон ва 

нависандагон дар баробари интишори асарҳои зиёди адабӣ бо корҳои 

журналистӣ бештар сару кор доштанд. Омехтагии жанрӣ, яъне эҷоди ҳикояҳои 

фелетонгуна ва ё памфлетҳои ҳикоягуна аз ҳамин ҷо маншаъ мегирад. Адибоне, 

ки завқи гӯйиши ҳаҷвӣ дар онҳо бештар ба мушоҳида мерасид, ҳикояҳои ҳаҷвӣ, 

фелетон, памфлет, луқма ва амсоли ин жанрҳоро ба риштаи эҷод кашиданд ва 

эҷодиёташон дар саҳфаҳои рӯзномаву маҷаллаҳо чоп шудаанд. Баҳриддин 

Азизӣ аз қабили он публитсистонест, ки дар баробари эҷоди ҳикояҳо дар 

равнақи публитсистикаи ҳаҷвӣ ва журналистика саҳми хешро гузоштааст. 

Мавсуф бо услуби вижа камбудиҳоро танқид карда, аз масъулин ҳалли онро 

талаб мекунад. Барои мисол Баҳриддин Азизӣ дар «Ширу шакар» [41, с. 10] 

ном фелетонаш, ки бори аввал дар маҷаллаи «Бигиз» бо имзои «Тарсакӣ» нашр 

гаштааст, ду табақаи мардумро ба таври ошкоро танқид менамояд. Мазмунан 

фелетон моҷарои ворид гардидани як хабар ба рӯзномаи «Ҳақиқати 

Узбекистон» аст. Фелетон аз пайгирӣ ва таҳлили ин хабар шакл гирифта, бо 

хулосаҳои муаллиф ба анҷом мерасад. Дар он мухбире, ки бо ду забон – тоҷикӣ 

ва узбекӣ хабар навиштааст, маҳкум мешавад. Дар ин фелетон адиб бо 

истифодаи тасвир ва ибораҳои интиқодӣ масъулинро танқид менамояд. Якум, 

мухбире, ки бо ду забон хабар навиштааст, мавриди танқид қарор мегирад. 

Дуввум, кормандони рӯзнома, ки хати форсии арабиасосро намедонанд ва ба 

«...домулло Баҳоваддин махсуми мударрис, ки дар як кӯкнорхонаи дар кунҷи 

хона махфиёна амалкунанда қарор дошт...» [41, с. 10], эҳтиёҷ пайдо менамоянд.  

Вазъият тавре сурат мегирад, ки барои таҳлил ва баррасии як хабари ҳам 

бо алифбои нав (лотинӣ) ва ҳам ба қавли муаллиф алифбои куҳна (форсӣ) 

навишташуда, комиссияи вижа таъсис дода мешавад. Дар охир комиссия ба 

хулосае меояд, ки мухбир бемасъулият аст. «Ин гуна мухбироне ба худ 

масъулият ҳис накарда, ба ҳар мақом йурға мекунанд, то имрӯз, ки аз Инқилоби 

Октябр 18 сол мегузарад, алифбои навро ёд нагирифтаанд ва ҳатто забони 

модарии хешро дуруст ёд нагирифта, бо забонҳои дигар хабар навишта, 

«изҳори фазл» карданӣ мешаванд, аз сафи мухбирӣ ҳушт карда шаванд « [41, с. 

10].  

Муроди муаллифи ин сатрҳо он аст, ки алифбои нав дастраси омма бошад 

ва мардум аз ин хат бархӯрдор гарданд, мухбирони камсавод аз идораи рӯзнома 

ронда шаванд ва мутахассисони хуб ба кор ҷалб гарданд. Ин таклиф ба 

талаботи он давраи ҷомеъа ва сиёсат мувофиқ буд. Дар ин мавод адиб даъво 

пеш меоварад, ки аз Инқилоби Октябр ҳаждаҳ сол сипарӣ шудааст, аммо 

мухбир алифбои навро намедонад. Ба назари мо даъвои Баҳриддин Азизӣ дар 

ин замина каме ноҷо афтодааст. Маълум аст, ки баҳси ивази хати форсии 

арабиасос бо хати лотинӣ дар солҳои 1929 ба миён омад ва даъвои Баҳриддин 

Азизӣ дар ин хусус каме баҳснок аст.  

Дар ин фелетон на танҳо масъалаи бо алифбои куҳна ва нав, бо забони 

тоҷикӣ ва узбекӣ бе риояи касбият хабар навиштани мухбир баррасӣ мешавад, 

балки дар охир боз як масъалаи муҳимми касбӣ таъкид мегардад. «Мо ҳам ба 

ин фикри идора дар баробари «ҳай, бале»... гуфтан боз қатъӣ илова карда, 

мемонем: Идораи газета гӯши баъзе мухбиронашро, ки аз газетаи раёниашон 

кӯфия бардошта фиристоданро одат кардаанд, як тоб дода монад, кори ганда 

намешуд» [41, с. 10].  

Маврид ба таъкид аст, ки фелетони мазкур мақсади хандонидани 

хонандаро надорад. Бо мутолиаи ин ва маводи ба ин фелетон монанд ба кас 

комилан руҳи пурханда пайдо намешавад. Дар мавод масъалаи бесаводии 

мухбирон ва таълифи хабарҳои такрорӣ бо усули зебо, нозуку зариф, бо 

заҳрхандаи нешдор ва пешниҳоди ҷиддӣ мавриди танқид қарор мегирад. 

Гарчанд матлаб ҳаҷман хурд аст, аммо дар чанд сатр муаллифи он моҳирона ва 

дақиқкорона масъалаи мавҷударо ба таври дилхоҳ таҳлил намудааст. Бо 

мутолиаи фелетони мазкур хонанда ба ҳоли мухбирон ва ҳайати эҷодии 

рӯзномаи «Ҳақиқати Узбекистон» механдад ва дарк мекунад, ки дар 

маъруфтарин рӯзномаи он давр низ муаммои норасоии рӯзноманигорони касбӣ 

ва ҳайати эҷодии ҳирфавӣ рух медодааст.  

Баҳриддин Азизӣ дар фелетонҳои «Хурҷин» [44, с. 7], «Формализм ба чӣ 

маънӣ?» [55, с. 2], «Деҳ куҷо дарахтон куҷо?» [50, с. 3], «Анбори гул» [53, с. 2], 

«Зайнит» [62, с. 26], «Ғирча пиёз мехоед» [66, с. 7] ва ғайра чун публитсист ва 

журналисти кордон масъала ва муаммоҳои мавҷудаи ҷомеаро мавриди танқид 

ва таҳлил қарор дода, ҳалли онҳоро аз ҷониби масъулин талаб менамояд. 

Ҳангоми мутолиаи ин матлабҳо дарк кардан мумкин аст, ки муаллиф худ 

шоҳиди чунин ҳодисаҳои номатлуб аст. Барои мисол, дар фелетони «Зайнит» 

муаллиф воқеаро аз номи худ нақл мекунад, ки аз шоҳид буданаш далолат 

медиҳад. «Мана, чанд соати коре ки ман дар пеши трубкаи телефон 

гузаронидам. Ба ман номераи 85 даркор шуд, ба пеши телефон рафта трубкаро 

гирифтам, номераи даркориро нагуфтан пештар ҳамин овози «зайнит» омад. 

Ман ҳайрон шуда номераи даркориро гуфтам, боз овози «зайнит» омад. Дар ҳар 

5-10 дақиқа боз мепурсидам, боз ҳамин ҷавоб «зайнит» меомад. Дақиқаҳо ба 

соат наздик шуд, боз «зайнит»« [62, с. 26]. 

Чун ишора шуд, дар эҷодиёти Баҳриддин Азизӣ ҳаҷв ва танз мавқеъ ва 

мақоми хосса дорад. Ба ҳисоби мо тамоми маводи адабӣ ва публитсистии 

Баҳриддин Азизӣ ё комилан аз ҳаҷв таркиб ёфтааст ва ё дар он унсури ҳаҷв 

мушоҳида мешавад. Ҳаҷв чун воситаи муассири бадеӣ ва публитсистӣ дар 

матбуоти даврӣ зуҳур кард ва он ба як манбаи бузурги ғоявӣ табдил ёфт. 

Мақсади ҳаҷви матбуотӣ, ки ба таъбире соҳибминбар шуда буд, на танҳо 

танқид ва мазаммати камбудиҳо маҳсуб мешуд, балки бо нашри матлабҳо 

камбудиҳо ислоҳ мегардиданд, мудиру директорҳоро аз вазифа мегирифтанд ва 

то андозае барои ислоҳи камбудиҳову муаммоҳои мавҷуда таъсири хешро 

мегузошт. «Нависандагон теғи буррои ҳаҷвро ба сӯйи камбудиҳо, доғи нопоки 

ҷамъиятӣ, рафтору кирдорҳои ношоям, хусусиятҳои қабеҳи баъзе одамон 

нигаронида, бо суханҳои обдору намакин, кинояҳои талху нешдор предмети 

тасвири ҳаҷвиро шармандаву шармсор меградонад» [172, с. 37]. 

Баҳриддин Азизӣ дар аксари ҳикоя, фелетонҳои худ, ки бештари онҳо дар 

асоси рӯйдодҳои воқеӣ эҷод гардидаанд, урфу одати замони гузаштаро маҳкум 

мекунад ва ба ин васила машғул шудан бо ин амалҳоро кори нолозим 

мешуморад. Ба далели фикр ҳикояи «Бузкашӣ»-ро ба баррасӣ мекашем. 

«Бузкашӣ» [23, с. 17-18] нахустин маротиба соли 1929 дар маҷаллаи «Роҳбари 

дониш» ба нашр расида, нашри дувуми он бошад дар маҷаллаи «Шарқи сурх» 

сурат гирифтааст. Маводи мазкур аз назари интихоби мавзуъ ва банду баст, 

ҳамчунин сабку услуб яке аз беҳтарин матлабҳои матбуоти даврии солҳои си ба 

шумор меояд. Дар он муаллиф перомуни яке аз суннатҳо ва анъанаи қадимаи 

халқи тоҷик «бузкашӣ» нақл намуда, симои ботинии қаҳрамони асосии он 

Сангинҷонро ба тасвир мегирад. Нависанда бо эҷоди ин матлаб гуфтанӣ аст, ки 

кас агар аз рӯйи ҳавас ва тафаккури сода пайгири мақсадҳои худ шавад, на 

ҳамеша комгор мегардад. Қаҳрамони ин ҳикоя Сангинҷон танҳо аз ҳавас ва 

ҳисси ҳасад ба дӯстони худ дар дил орзуи асп хариданро парварид. Маҳз бо 

меҳнати шабонарӯзии худ муваффақ гардид, ки ба орзуи худ бирасад. 

Публитсист дар ин ҳикоя ёдрас месозад, ки орзу бояд такя ба маърифат ва ақлу 

тавоноии инсон муносиб ва мувофиқ бошад, дар акси ҳол, ба пайомадҳои баде 

мувоҷеҳ мегардад, ки мисоли равшани он сарнавишти талхи Сангинҷон аст.  

Оғози давраи нав тақозо мекард, ки барои бунёди давлати сотсиалистӣ 

сиёсатмадорон, журналистону публитсистон ва фаъолони ҷомеа аксари анъана 

ва одатҳои гузаштаро рад мекарданд ва кор то андозае расид, ки ҳатто 

бузургони сухан, шоирону мутафаккирон, донишмандону равшанфикрони 

гузаштаро адибони давраи феодалӣ ном бурда, осору ашъорашонро қабул 

надоштанд ва ба адабиёти давраи нав зараровар мешумурданд. Аз ин ҷост, ки 

Баҳриддин Азизӣ бозии бузкашӣ ва бо он машғул шуданро нолозим мешуморад 

ва қаҳрамони худ Сангинҷонро фоҷеабор ба ҳалокат мерасонад. Яке аз 

махсусияти осори Баҳриддин Азизӣ дар он аст, ки дар асарҳояш бо тасвир ва 

нишон додани вазъи иҷтимоии қаҳрамонҳо замони куҳна ва нав бо ҳамдигар 

баробар сабқат мекунанд ва қаҳрамонҳо бо иҷрои амале ва ё нишон додани 

мавқеи худ ба таври динамикӣ ё бо ҳам ва ё бо урфу одати даврони гузашта 

мубориза мебаранд. Чунончи Л. Демидчик навиштааст: «... дар асарҳои 

Баҳриддин Азизӣ маишат дар миқёси дугонаи худ ба майдон мебарояд: яке 

зиндагии куҳна ва дигар зиндагии наве, ки дар марҳилаи ташкил ёфтан аст. 

Хусусиятҳои ҳардуро ҳам нависанда дар омезиши хеле мураккаб ва ба 

ҳамдигар зидди онҳо, дар задухӯрд ва мубориза нишон медиҳад» [101, с. 208].  

Дар «Бузкашӣ» Баҳриддин Азизӣ аз калима ва вожаҳои вижаи ин бозӣ 

хеле моҳирона корбаст намудааст, ки аз вижагиҳои ин бозӣ ва дигар анъанаҳои 

гузашта хуб огоҳ будани ӯро дарак медиҳад. Истифодаи калима ва вожаҳои 

«чапандоз», «улоғҷой», «аспи тозӣ», «буз кашидан», «апсро хунук кардан», 

«чилбур андохтан» маводро боз ҳам ҷолиб карда, аз баёни табии гӯянда 

иттилоъ медиҳад. Бо чунин усул навиштан матлабро сода ва ба хонанда наздик 

менамояд ва то андозае барои ифодаи касбӣ далолат медиҳад. Яке аз сабабҳои 

воқеӣ будани мавзуъҳо ва қаҳрамонҳои матлабҳои Баҳриддин Азизӣ он аст, ки 

мавсуф бо пайдо шудани имконият ба гӯшаву канори кишвар сафар карда, аз 

урфу одат, забон ва мушкиливу муаммоҳои халқ огоҳ мешудааст. Бино ба 

таъкиди Соҳиб Табаров «...Ҳаким Карим, М. Турсунзода, Раҳим Ҷалил, 

Алихуш, Баҳриддин Азизӣ ва бисёр нависандагони дигар дар солҳои сиюм ба 

гушаю канорҳои гуногуни республика сафар карда, бо зиндагонию кору 

меҳнати халқ аз наздик ошно шуда буданд» [162, с. 18]. 

Бояд тазакур дод, ки сиёсати он замон тақозо мекард, то адибон бо 

қувваҳои иртиҷоӣ тавассути эҷодиёти хеш мубориза баранд ва адабиёт 

хизматгори сиёсат бошад. Ин раванд барои ташаккули публитсистика ва, 

хусусан ҳаҷви публитсистӣ мусоидат кард. Х. Мирзозода дар ин маврид дуруст 

навиштааст, ки «воқеаҳои солҳои давраи барқароркунӣ ва саноатонидан, 

мубориза бар зидди қувваҳои иртиҷоии ҷамъият жанри публитсистика ва 

ҳаҷвро низ ба миён овард. Дар ин бобат устод Айнӣ, Баҳриддин Азизӣ, 

Муинзода, Суҳайлӣ, Ноил Шерзода ва дигарон иштроки фаъолона доштанд» 

[130, с. 111]. 

Дар матлабҳои ҳаҷвии Баҳриддин Азизӣ ҷузъиётнигорӣ мавқеъ дошта, 

ҷанбаҳои мухталифи зиндагӣ бо кулли ҷузъиёт хеле ҳунармандона нозук, 

динамикӣ ва воқеънигорӣ омезиш ва тасвир ёфтааст, ки аз забон ва хислату 

харакери персонажҳо бештар ба мушоҳида мерасад.  

Аз нигоҳи публитсист мансабпарастону амалдорон, хушомадгӯйҳо, 

маҷлисбозону порахӯрон, авбошону фосиқон ба нашъунамо ва пешрафти 

ҷамъияти Шуравӣ халал мерасонанд. Дар назди публитсисти ҳаҷвнигор 

вазифаи хеле муҳим – оштинопазирӣ ба зараррасонандагони хат, моликияти 

сотсиалистӣ меистад. Баҳриддин Азизӣ дар публитсистики тоҷик бо нақди 

ҳодисаҳои нави маишӣ ва бо сарзаниши сатиравии хурофоту одатҳои қадимӣ 

тарзи зиндагонии нави советӣ, маданияти сотсиалистии зиндагию маишатро бо 

ҷӯшу хурӯш тарғиб кардааст, ки ин хизмати шоиста дар замони ӯ аст. 

Баҳриддин Азизӣ дар асарҳои ҳаҷвиаш қайд мекунад, ки тавоноии инсон 

дар зиндагӣ ба ҳадди лозима ҳаст ва ҳар кас метавонад бо меҳнати ҳалол ва 

нияти пок ба орзуҳои худ бирасад. Аз назари публитсист меҳнати мунтазам ва 

нияти пок василаи расидан ба аҳдофи одамист. Тавре муҳақкиқ М. Шакурӣ 

қайд намудааст: «Қаҳрамонони насри советии солҳои бисту сӣ дар фикру 

андеша ва фаъолияти амалии худ, асосан, имрӯзу фардоро дар назар доштанд, 

таърихи нав бунёд мекарданд. Замонҳои гузашта, моҳияти иҷтимоиву фалсафии 

таърих ҳанӯз мавриди андешаҳои махсуси онҳо қарор наёфта буд» [182, с. 290].  

Муллоҳо аз қаҳрамонҳои ҳамешагии асарҳои ҳаҷвии Баҳриддин Азизӣ 

мебошанд, ки ба сиёсати ҷадид ва талаботи нав чандон созгор нестанд. Дар 

ҳикояву фелетонҳои адиб кору аҳволи муллоҳо, мутобиқ нашудани онҳо ба 

шароити нав ва ҳокимияти ҷадид тариқи усули вижа мавриди ханда қарор 

мегиранд. Ин усул матлабҳоро боз ҳам ҷолибтару хонданбоб гардонидааст. 

Ҳикояву фелетонҳои «Аз масҷид ба клуб», «Ҳасан задагӣ», «Як қубба 

кӯкнорӣ», «Қурбонӣ», «Мазор», «Қуръачӣ» ва ғайра ба мавзуи дин бахшида 

шуда, дар онҳо муаллиф намояндагони динро бо муфтхӯрӣ, бепарвоӣ, 

фиребгарӣ ва фосиқӣ айбдор карда, сохтани ҷомеаи бесинфи сотсиалистиро бе 

таъсири дину иштироки муллоҳо бар манфиати кор медонад.  

Дар натиҷаи таҳқиқот ва таҳлилҳои мо собит шуд, ки аксарияти 

навиштаҳои Баҳриддин Азизӣ аз унсурҳои ҳаҷвсоз таркиб ёфтаанд ва 

вижагиҳои эҷодиёти публитсистро бозгӯ мекунад. Аносири ҳаҷвсоз, махсусан 

дар сохтани образҳои амалдорон ва диндорон мусоидат кардаанд. Худписандӣ 

ва хушомадгӯӣ аз мавзуоти дигари асарҳои ҳаҷвии Баҳриддин Азизӣ мебошанд, 

ки тавассути тасвири аслияти воқеаҳо, образсозӣ, сабки ҷолиб публитсист 

худписандону хушомадгӯёнро мавриди танқид қарор дода, ба ҳоли чунин 

ашхос механдад. Ба воситаи аносири ҳаҷвсоз рафтору амалҳои номатлуби 

қаҳрамонҳо танқиду мазаммат карда мешаванд ва дар рафти муоширати онҳо 

худписанду хушомадгӯй буданашон намудор мегардад. Барои мисол, дар 

фелетони «Бори зарурӣ» Худписандов шогирд, пайрав ва муҳаррир 

Хушомадовро ҳангоми аз як кор ба кори дигар рафтанаш мунтазир мешавад. 

Ҳама ашёҳои кориаш ба ҷойи кори наваш фиристода шудаанд, аммо 

Хушомадов аз дафтари кории куҳна дер баромада, Худписандовро ба ғазаб 

меорад. Худписандов аз ғояти қаҳр тасмим мегирад, ки ҳарчанд то имрӯз 

Хушомадовро танбеҳ надода буд, ҳоло аз сабаби дер монданаш сахт дашном 

дода, ӯро аз кор меронад. Дар охири матн муаллиф воқеаро моҳирона ҷамъбаст 

мекунад, ки ҳам дар матлаб гардиши нав ба вуҷуд меояд ва ҳам хислатҳои 

қаҳрамонҳо аён мегардад: 

«– Ин чӣ номаъқулӣ, наход ки маро ҳамин қадар интизор кунӣ? – 

Мебахшед рафиқ – гӯён ҷавоб дод Хушомадов тӯрбаро ба замин гузашта – 

ҳамин бори зарурӣ монда будааст.  

– Боз чи гуна бори зарурӣ? Ҳамаи борҳои даркориро фиристода будем-ку. 

Наход ки барои овардани як тӯрба чизи намеарзидагӣ ин қадар таъхир кунӣ?  

– Баъд аз ман аз редаксия рафтан одамҳои дар он ҷо мондагӣ инҳоро ба 

таки по партофта мондаанд. Хеле кофтуков карда базӯр ҳамаашро ёфта 

гирифтам.  

– Худи ин фалокат чӣ будааст?  

– Ҳар гуна клишаҳои расми шумост, ки дар ҳар сари вақт ба газета 

бароварда меистодем.  

– Ҳақиқатан хеле бори зарур будааст – гӯён Худписандов сафедии 

дандонашро нишон дода, боз як бори дигар ба худ ҷазм кард, ки ғайр аз 

Хушомадов ба кори муҳаррирӣ дигар одам лаёқат надорад» [68, с. 5]. 

Ин матлаб ҳаҷман кӯтоҳ ва муъҷаз бошаад ҳам, масъала аз ҷониби 

публитсист ба таври динамикӣ ба хонанда пешниҳод гардидааст. Ҷолибияти ин 

матн боз дар он аст, ки дар охири матлаб мақсади муаллиф ба таври шаффоф 

равшан мешавад. Худписандов хушомадгӯйии муҳаррирашро дида, на танҳо 

нияти аз кор ронданаш аз дилаш пок мешавад, балки худро бовар мекунонад, ки 

мисли Хушомадов дар кори муҳаррирӣ касе ёфт намешавад. Дар ин матлаб 

Баҳриддин Азизӣ роҳбарони мансабпараст ва худхоҳро мазаммат карда, таъкид 

мекунад, ки бо чунин мансабдорон ҷомеаи бесинфӣ ва ормонии сотсиалистиро 

бунёд кардан мушкил мебошад. Бо ин мазмун дар ҳикояву фелетонҳои 

«Худкардаро даво нест», «Зани директор», «Ғуломи хӯҷаин ё ғуломи 

бодинҷон» мансабдорон, соҳибвазифаҳои корнодон, роҳбарони ба талабот 

ҷавобгӯ набуда мавриди танқид қарор гирифтаанд. Баҳриддин Азизӣ дар 

танқиду мазаммати ин тоифа шахсони амалдор бо завқи хосса аз ибораву 

ҷумлаҳои ҳаҷвӣ самаранок истифода карда, тавассути ҳаҷв хислати роҳбарони 

танбалро ба хонанда маълум менамоёнад. Бино ба тасвирҳои муаллиф мудир, 

директор, яъне роҳбар онест, ки дар фикри халқ бошад, хоксорӣ пеша кунад, 

корҳои лозимаро дар вақташ ба сомон расонад ва барои зертобеин намунаи 

ибрат бошад, бо сифоти хуби роҳбарӣ ва бо хислату рафтори накӯ ҷомеаи навро 

равнақ бахшад.  

Яке аз мавзуъҳои эҷодиёти Баҳриддин Азизӣ мутобиқ шудани халқи 

меҳнаткаш ва роҳбарону амалдорон ба замони нав мебошанд. Ба ин мақсад ӯ 

дар муқобили қаҳрамонҳои манфӣ, ки тарк кардани урфу одат ва равиши 

зиндагии замони гузашта барояшон душвор аст, қаҳрамонони мусбатро 

мегузорад, ки дар ҷомеаи нав намуна мебошанд ва бо қаҳрамонони манфӣ дар 

муборизаи мафкуравиву ғоявӣ истодагарӣ карда метавонанд.  

Ҳикояии ҳаҷвии Баҳриддин Азизӣ, ки «Зарбдор ва зарбадор» [33, с. 19-

21], ки дар маҷаллаи «Раҳбари дониш» интишор шудааст, ба ҳамин мавзуъ 

бахшида шудааст. Қаҳрамонони ин асар Раъно ва Сангин бар муқобили Мирзо 

Латифбой ва писараш Шамсибойбача муборизаи беамон бурда, дар ниҳоят 

ғолиб меоянд. Ин асар аз бунёди колхозу совхозҳо нақл мекунад. Адиб мақсади 

хешро бо офаридани образҳои манфӣ ва мусбат, сужаҳои печ дар печ баён 

менамояд. Қаҳрамонҳои асосии он Раъно ва Сангин намунаи даврони худ 

ҳастанд, онҳо дар корҳои колхоз ва совхоз пешқадаманд. Ҳар кори намунавиро 

инҳо ва қаҳрамонҳои ёрирасон ба анҷом мерасонанд ва дар ҳикоя мавқеъву 

истодагарии қаҳрамонҳои асосӣ бунёди тафаккуру андешаи фарди замони нав 

маҳсуб мешавад. Публитсист образи Раъноро духтари шӯх ва доно офаридааст. 

Ӯ зирак, ҳушёр ва чашмикордон аст. Ба ҳама лақаб мемонад ва дар меҳвари 

суҳбатҳову баҳсҳо қарор дорад. Сангин бошад, аз ҷавонҳои намунавӣ буда, 

танҳо рақиби кориаш Раъно мебошад. Дар иҷрои кор ва ҳаҷму дараҷаи он ин 

ҳарду баробаранд. Сангин ҷавони корчаллон, кордон ва нотарс аст. Публитсист 

образи марду зани пешқадами замони навро, ки ҳарду ҷавонанд, намунаи 

инсонҳои ин давр мешуморад ва ин ду қаҳрамон тарғибгару пешбарандаи 

офкор ва сиёсати давлати сотсиалистии навбунёданд. Аксари қаҳрамонҳои 

Баҳриддин Азизӣ шахсони воқеиянд ва дар атрофи адиб зиндагӣ мекунанд. 

Адиб моҳирона ва устокорона ба боқимондаҳои замони гузашта механдад ва 

урфу одатҳои куҳнаро мавриди танзу ҳаҷв қарор медиҳад.  

Маводи мазкур аз рӯйи банду баст, ғоя ва занҷирбандии мантиқӣ ба 

жанри ҳикоя ҷавобгӯ буда, сужаи мукаммал дорад. Аммо содагии забон, 

образҳои камтасвир, қаҳрамонҳои оддии ба халқ наздик ва мавзуи мубрам 

матлабро ба публитсистика наздик кардааст. Л. Демидчик дар заминаи таҳқиқи 

осори солҳои 20-30-уми асри ХХ таъкид мекунад, ки Баҳриддин Азизӣ дар 

радифи адибону журналистони маъруф, ба монанди М. Турсунзода, Раҳим 

Ҷалил, Ҳаким Карим, Айнӣ ва Икромӣ барои оғози мактаби бузурги ғоявӣ 

мақолаву ҳикояҳои худро эҷод карда, дар маҷаллаву рӯзномаҳо интишор 

менамуд ва хосса ҳикояи «Зарбдор ва «зарбадор»-и ӯ яке аз аввалин намунаи 

эҷоди ғоявии он замон шинохта шудааст [ниг. 101, с. 235].  

Дар мавзуи ба замони нав мутобиқ шудани халқи меҳнаткаш ва 

роҳбарону амалдорон ҳикояву фелетонҳои «Сартарош» [31, с. 18-20], 

«Паррандагони бепар» [76, с. 100], «Таҷриба» [52, с. 2-3], «Дар хонаи одамони 

нав» [48, с. 2-3],, «Афсонаи хоҷаини маккор ва хизматгори ҳушёр» [54, с. 9] ва 

ғайраро метавон шомил намуд, ки дар ин нигоштаҳо Баҳриддин Азизӣ дар 

баробари нишон додани бадбахтиҳои ҳаёти куҳна, хушбахтиҳои ҳаёти навро ба 

хонанда равшан нишон медиҳад ва дар меҳвари ин матлабҳо ханда қарор дорад.  

Дар фелетони «Корди меҳтарҳо ба болои равған» доир ба як қаҳрамони 

зарифгуфтор – самоворчӣ нақл карда мешавад, ки ҳангоми иҷрои амалҳои 

вазифавӣ аз ноомадии кор ва даромади кам шикоят мекунад ва аз интихоб 

накардани касби дигаре пушаймон аст. Руҷӯи он чунин аст. «...Латифота сару 

рӯяшро аз хокистар пок карда истода, карнайро ба болои самовор гузошта, 

ҳамаи аламашро аз карнайи самовор гирифтанӣ шуда, ба гап даромад:  

– Модоме ки аз рӯзи азал ба пешонаи ман ҳамин карнай насиб шуда 

будааст, чаро карнайчӣ нашуда, самоворчӣ шудам?» [60, с. 2-3]. Дар ин 

фелетони хурд дар баробари қиссаи мушкилии самоворчӣ Латифота ҳамчунин 

аз забони худи қаҳрамон иттилои 19-солагии Инқилоби Октябр, дар соли 1936 

пеш аз муҳлат иҷро шудани нақшаи пахта, музокираи лоиҳаи конститутсияи 

советӣ ва ғайра манзури хонанда гардонида шудааст, ки ҷолиб ва хонданбоб 

аст. Қаҳрамон аз он дар тассуф аст, ки ҳама чорабиниҳо карнайчиён лозиманд, 

чаро ӯ карнайчӣ неву самоворчӣ шудааст. Ҷолибии ин матлаб дар он аст, ки бо 

баёни ормонии як мӯйсафед, иттилои зарурии давлатӣ ва ҳизбӣ, муваффақияту 

комёбии халқи меҳнаткаш ба таври зебо ва санъати ҳаҷвнигорӣ ба хонанда 

пешниҳод гардидааст.  

Ҷойи шубҳае нест, ки Баҳриддин Азизӣ яке аз поягузорони ҳаҷви 

публитсистии тоҷик ба ҳисоб меравад. Ӯ тавассути эҷоди як қатор ҳикояву 

лавҳаҳои ҳаҷвиву танқидӣ, фелетону памфлетҳо дар самти инкишофи ҳаҷви 

матбуотӣ саҳми арзанда гузоштааст. Абдуллоҷон Мавлонов дар ҳошияи 

таҳлили гӯшаи ҳаҷвии «Тозиёна»-и маҷаллаи «Шуълаи инқилоб» чунин таъкид 

мекунад: «Аҳмияти махсуси маҷалла аз он иборат аст, ки вай Садриддин Айнӣ, 

Баҳриддин Азизӣ ва даҳҳо нависандагони ҷавони ҳаҷвнависро ба атрофи худ 

ҷалб намуда, барои инкишофи ҳаҷви адабиёти Шуравии тоҷик кумак 

расонидааст» [124, с. 21]. Гуфтан ба маврид аст, ки Баҳриддин Азизӣ нахустин 

фелетон ва памфлетҳояшро дар ҳамин маҷалла ба нашр расонида, чун 

журналисти ҳаҷвнигор ташаккул ёфтааст. Баъдан ҳаҷвиёти ӯ дар маҷаллаи 

«Мушфиқӣ» («Мулло Мушфиқӣ», «Бигиз») мунтазам ба нашр расиданд, ки аз 

нигоҳи жанрӣ комилтар будаанд ва нигорандаи он ба камол расида буд. Мавсуф 

дар баробари аз вазъи замон огоҳ будан ва бо такя аз руҳияи сиёсӣ матлаб эҷод 

кардан, чун як фарди фаъоли ҷомеа дар ифшо ва баррасии муҳимтарин 

масъалаҳои замони зиндагиаш, ки мавзуъҳои муҳим маҳсуб мегардиданд, 

бетараф набудааст ва дар ин замина бо ҳаҷвиёти худ барои ташаккули 

тафаккури танқидӣ саҳми бориз гузоштааст. Қаҳрамонҳои асарҳои публитсист 

тахайюлӣ набуда, онҳо протитипҳои шахсони воқеӣ маҳсуб мешаванд. Чуноне 

аз мушоҳидаҳои мо бармеояд, ҳаҷвиёти Баҳриддин Азизӣ мақсади хандонидани 

хонандаро надорад. Публитсист бо ибрози назари лутфомез ва интиқодӣ 

мехоҳад масъалаҳо ба зудӣ баррасӣ шуда, роҳи ҳалли худро пайдо кунанд. 

Олими рус В.Ворошилов зикр мекунад, ки публитсистика яке аз шохаҳои 

асосии тарғибот аст [ниг. 93, с. 21]. Публитсистикаи англисро бошад, созандаи 

асосии афкори ҷомеа медонанд [ниг. 110, с. 9-10]. Тадқиқотҳои мо собит кард, 

ки яке аз қисматҳои асосии публитсистикаи Баҳриддин Азизиро тарғиботи 

рӯзгори нав ташкил медиҳад.   

Таҳқиқоти мо нишон дод, ки сол то сол муҳтавои ҳаҷвиёти Баҳриддин 

Азизӣ баланд гардида, ӯ аз нигоҳи касбӣ ба камол расидааст. Интихоби 

мавзуъҳои мубрами рӯз, дарку маърифати амиқи иҷтимоиву сиёсии онҳо, тарзу 

шеваи тасвир ва таҳлил, муносибат ба қаҳрамонон, мавқеъ ва ҷуръати 

шаҳрвандиву касбӣ, маҳорати сужасозиву образофарӣ ва амсоли ин аз камолоти 

эҷодии Баҳриддин Азизӣ дарак медиҳанд.  

Дар фарҷоми ин фасл метавон чунин натиҷаҳоро анҷомбахши баррасиву 

таҳлилҳои ҳаҷвиёти Баҳриддин Азизӣ маънидод кард: 

–  ҳаҷвиёти Баҳриддин Азизӣ, асосан, дар қолабҳои фелетону памфлет 

шакл гирифта, мавзуъҳои мубрами ҳалталаби замони муаллифро фаро 

мегиранд. Дар эҷодиёти ӯ ҳаҷв як василаи танқид ва хандидан ба амалу 

рафтори номатлуби амалдорону роҳбарон маҳсуб мешавад;  

–  ҳаҷвиёти Баҳриддин Азизӣ оҳанги баланди танқидӣ ва руҳияи 

замонавӣ доранд. Муаллиф дар баробари ба миён гузоштани масъалаҳо ва 

баррасии онҳо ба муаммои мавриди таҳлил муносибати журналистӣ менамояд 

ва ҳалли ҳарчи зудтари онҳоро талаб мекунад;  

–  Баҳриддин Азизӣ дорои маҳорати волои дар қолаби ҳаҷв ва жанрҳои 

ҳаҷвӣ ибрози андеша рондан будааст, ки ҳатто воқеаҳои хурд, дар назари аввал 

ночиз менамоянд, дар тасвирҳои ӯ ҳашамати хосса пайдо кардаанд. Ба ин 

фелетони «Ширу шакар» мисол буда метавонад;  

–  осори ҳаҷвии Баҳриддин Азизӣ баёнгари он аст, ки ӯ на танҳо давраи 

гузашта, амалдорону подшоҳон, бою судхуронро мавриди мазаммат қарор 

додааст, балки ба ифшо ва танқиди камбудиҳои замони худ – рафтору амалҳои 

номатлуби мансабдорон, раисону мудирон низ таваҷҷуҳ зоҳир намудааст. 

Баҳриддин Азизӣ аз корҳои номатлуби мудирони ишратпараст ва роҳбарони 

танбал қонеъ набуда, на танҳо онҳоро танқид намудааст, балки ба зиндагии нав 

мувофиқ кунонидани онҳоро мақсади асосии худ қарор додааст;  

–  Баҳриддин Азизӣ, асосан, тарғибгари ғояҳои давлати навтаъсиси 

Шуравӣ мебошад. Ӯ бо эҷоди ҳикояҳои реалистии ҳаҷвӣ, фелетону памфлетҳо 

қаҳрамонҳои манфӣ ва мусбат сохта, бо тасвироти қиёсӣ ҳушдор медиҳад, ки 

пайравони сиёсати нав шахсони пешқадам ва одамони накукоранд. Ин гуна 

одамон дар тасвирҳои ӯ намунаи ибратанд, шахсони доно, тавоно ва барҷаста 

мебошанд; 

–  ҳаҷвиёти Баҳриддин Азизӣ руҳан ва ғоятан моҳияти аз куҳнапарастӣ 

даст кашидан ва навгаро шундани мардумро талқин мекунанд. Ба назар чунин 

мерасад, ки Баҳриддин Азизӣ бо ғоя ва андешаҳои инқилобии худ ба зиндагии 

шоиста расидани мардумро орзу доштааст ва пайваста кӯшиш намудаастт, ки 

муаммоҳо ва бархурди куҳна бо нав ба зудӣ бартараф шавад, барои мардум 

фазои орому осуда фароҳам ояд, дар зиндагии иҷтимоӣ адлу адолат ҳукмрон 

гардад.  

3.2. Таносуби воқеият ва бадеият дар осори ҳаҷвии Баҳриддин Азизӣ 

 

Бо ривоҷ ёфтани равандҳои иҷтимоишавии адабиёт – ташаккули насри 

реалистӣ ва матни мустанад, дар эҷодиёти намояндагони адабиёт ва 

публитсистика воқеънигорӣ дар асоси офаридани образҳои бадеӣ бештар 

гардид ва аксари адибон дар заминаи ин ғоя асар менавиштанд. Адибон ва 

нависандагон воқеаву ҳаводиси аз сар гузаронидаи худро бо образҳои бадеӣ ва 

риояи қонуниятҳои адабӣ ба қолаби жанрӣ дароварда, асарҳо таълиф 

менамуданд ва аз он ки прототипи қаҳрамонҳо аксаран шахсони воқеӣ буданд, 

ба назари хонанда ин зумра навиштаҳо ба воқеият наздик менамуд. Дар 

заминаи ин андеша Демидчик Л.Н. дуруст навиштааст, ки «...камолоти 

реалистии адабиёти советии тоҷик аз такя кардани нависандагон ба таҷрибаи 

ҳаётии худ, ба дидаву донистаҳои худ сар шудааст. Ин ҷо як қонунияти умумии 

типологии бисёр адабиётҳо, ки пештар мактаби бузурги реалистӣ надоштанд, 

падидор мегардад» [101, с. 128]. Ҳунари нигорандагӣ, мавзуъҳои ҷолиб, 

тасвирҳои асоснок ва табиӣ, қаҳрамонҳои реалӣ, ташбеҳу таснифот ба асар 

руҳияи муосир ва набзи зинда бахшида, онро ба хонанда наздик мекард. Чун 

нависанда аз муаммо ва мушкилии ҷомеа менавишт, зуд муаррифӣ мешуд. 

Даврае фаро расид, ки матбуот ва адабиёт перомуни зиндагонии мардуми оддӣ, 

муаммову мушкилӣ ва комёбиҳои онҳо қисса мекарданд. 

Вазифаи адабиёт ва матбуот дар ин давра натанҳо аз муаммо ва 

мушкилии мардум сухан гуфтан буд, балки бунёди тафаккури сотсиалистӣ, 

дарки шуури инқилобӣ, сохтани қаҳрамонҳои замон маҳсуб мешуд. Адибон дар 

руҳияи ғояҳои сотсиалистӣ мардумро ба самти таҳаввулоти нави сиёсати 

давлатӣ роҳнамун сохта, дигаргуниҳои зиёди ҷомеаро мунтазам инъикос 

мекарданд. Дар заминаи ин андеша донишманди тоҷик М. Шукуров чунин зикр 

кардааст: «Адабиёт барои ин ки ба кадом самт равона шудани дигаргуниҳои 

шуури мардум таъин гардад, роли муайян мебозад. Аз ин рӯ, тасодуф нест, ки 

наср ба сӯйи андешапарварии ошкоро роҳ пеш гирифтааст» [182, с. 295].  

Баҳриддин Азизӣ аз зумраи шахсиятҳоест, ки на танҳо дар густариши 

жанри ҳикоя нақш гузоштааст, балки дар идомаи суннатҳои адабӣ чун 

ҳаҷвнигор хидматҳои шоистаеро ба анҷом расонидааст. Маҳз бо осори ӯ 

метавон ташаккули жанри ҳикоя ва бахусус, ҳикояҳои ҳаҷвиро бо назардошти 

принсипҳои насри реалистӣ ба мушоҳида гирифт.  

Баҳриддин Азизӣ дар қатори дигар адибон ҳикояҳои воқеӣ эҷод карда, 

дар густариши ғояҳои сотсиатлистӣ ва сиёсати давлатӣ саҳм гузоштааст. 

Адабиётшинос Атахон Сайфуллоев перомуни ғояи эҷодии адибони солҳои 

бистуми қарни ХХ, аз ҷумла Баҳриддин Азизӣ сухан ронда, таъкид месозад, ки 

муҳтавои эҷодиёти онҳо тарғиби гуманизми сотсиалистӣ дар ҳаёт ва адабиёт 

будааст [ниг. 154, с. 224]. 

Ҳикояҳои Баҳриддин Азизӣ, асосан, дар омехтагии жанрҳои 

публитсистикаи ҳаҷвӣ эҷод гардидаанд ва аксаран масоили иҷтимоиро фаро 

мегиранд. Қаҳрамонҳои аксарияти ҳикояҳои ӯ воқеӣ буда, бо амалҳои худ 

муаммо ва мушкилии ҷомеаро фош мекунанд ва ҳамчунин бо мавқеашон бар 

муқобили қаҳрамонҳои манфӣ истодагарӣ менамоянд. Дар аксари ҳикояҳои 

Баҳриддин Азизӣ худи муаллиф қаҳрамон аст ва мушкилоти ҷомеа аз забони ӯ 

нақл карда мешавад. Бо чунин тарз иншо кардани ҳикоя матлабро ба жанрҳои 

журналистӣ ва ё публитсистӣ наздик карда, мавқеи муаллифро равшантар 

кардааст. Ҳикояҳои «Сартарош», «Кӣ полвон?» ва «Таҷриба» аз қабили он 

ҳикояҳое маҳсуб мешаванд, ки қаҳрамони асосӣ худи муаллиф буда, худ 

воқеаро тасвир мекунад, масъаларо таҳлил менамояд ва хулосаи мавзуъро 

бароварда, ҷонибдори ин ё он раванд ва ё афкор буданашро баён месозад.  

Дар ҳикояи «Сартарош» муаллиф мазаммати урфу одатҳои куҳнаро бо 

тасвири кор ва шарҳи ботини як сартарош нишон медиҳад. Сартарош ба сифати 

шахсе муаррифӣ мешавад, ки бо шеваҳои замони гузашта хизмат мерасонад. 

Дар баробари сартарошӣ, дандон меканад, бо зулук мардумро табобат мекунад, 

ҳазлҳои беҳуда менамояд ва бо андешаву афкор ва суханронӣ коста шудани 

самти фаъолияти худро намоиш медиҳад. Хонанда пас аз мутолиаи ин ҳикоя 

дарк мекунад, ки қаҳрамон ҳамзамони муаллиф аст. Образи сартарош 

фикркардашуда ва тахайюлӣ набуда, асоси воқеӣ дорад ва муаллиф кору 

ҳаракатҳои ӯро табииву ҷолиб тасвир намудааст. Аз нигоҳи жанрӣ ин ҳикоя ба 

гузориш ва ё очерки портретӣ монанд буда, хислати иттилоотӣ ва тавсиявӣ 

дорад. Дар он образҳои бадеӣ бисёр корбаст нашудаанд ва бо ифодаи андешаву 

афкор, муколамаву гуфтор муаллиф аз усулҳои хизматрасонии сартарошҳои 

замони гузашта даст кашиданро тавсия медиҳад. Муаллиф бе асос зидди 

одатҳои куҳна, хосса хизматрасонии сартарош набаромада, ҳар андешаи навро 

бо далел ва бурҳон собит мекунад. Ӯ аз бадбинии беасос, радкунии бедалел ва 

танқиди бефакт даст кашида, образҳои ҳикояҳояшро ба таври табиӣ тасвир 

менамояд ва аксари қаҳрамонҳои асарҳояш дар пояи воқеаҳои ҳақиқӣ офарида 

мешаванд. Чуноне ишора рафт, мавсуф қаҳрамонҳояшро ба гуфтугӯ медарорад 

ва дар рафти диалог хислатҳои онҳоро аз забони худашон фошу маҳкум 

мекунад. Дар баъзе ҳолатҳо Баҳриддин Азизӣ дар танқиди намояндагони ҷомеа 

ба муболиға даст мезанад, ки дар натиҷа гуноҳи қаҳрамонон аз будаш бештар 

намоён мегардад. Барои мисол: 

«- ...Ҳамин лӯнгие, ки ба гарданатон бастаам, соли вабо ғӯзаашро 

падаратон ба ман кушода дода буданд... Медонед, ба карбоси малла чанд 

хосият ҳаст? Якташ ин ки либоси ҳама авлиёҳо аз ҳамин, дуюмаш ҳарчанд 

чиркин шавад номаълум. Мана ҳамин лӯнгиро порсол шӯёнда будам, бинед, то 

ҳол рангаш нагаштааст. Акнун ин сартарошҳои инзамона аз суфи сефед лӯнгӣ 

сохта, ҳафтае чанд бор мешӯёнанд» [76, с. 56-57].  

Ба назари ин ҷониб нафаре пайдо намешавад, ки ба муштарии худ нуқс ва 

камбудии фаъолияти хешро ба таври рӯйкушод баён намояд, дар баробари 

зикри камбудӣ аз он ифтихор кунад. Аммо бо чунин тарз сохтани суҳбат байни 

қаҳрамонҳо образи манфиро хандаовар ва ба матлаб руҳияи ҳаҷвӣ мебахшад.  

Саҳнаи дар сартарошхона дандон кандани сартарош хеле ҷолиб, табиӣ ва 

хандаовар тасвир шудааст. Сартарош амбури калонро ба даст гирифта, дандони 

беморро канданӣ мешавад ва ҳангоми кашидан як маротиба ба замин меафтад. 

Ба ҷойи дандони касал дандони сиҳатро меканад ва бемор аз ҳуш меравад. Дар 

ин саҳна аз падар мерос мондани амбури калон, дар сартарошхона бо 

дандонканӣ машғул шудан ва дар ин самти соҳаи тандурустӣ соҳибкасб 

набудани қаҳрамон ба таври муфассал нишон дода мешавад. Дар охири ин 

саҳна мавқеи сартарош ба навгониҳои соҳаи тиб ва замони нав маълум мгардад:  

«– Бечора беҳуш шуд. Духтурро ҷеғ задан лозим меояд.  

Усто оташин шуда гуфт: 

– Шумо тоза ҳам урус шуда рафтед-дия! Ин гуна касалҳо ҳар рӯз ба ман чандто 

омада шифо ёфта мераванд. Ин бори якум нест...» [76, с. 56-57].  

Дар ин ҳикоя ду образи ба ҳам зид баромад мекунанд. Ҳикоякунанда ва 

сартарош одамони давраҳои гуногун буда, афкору андешаи онҳо аз ҳам тафовут 

дорад. Бо вуҷуди ин дар ин асар образи сартарош назар ба образи ноқил 

фаъолтар аст. Ӯ ҳамаи корро дар пеши назари ноқил анҷом медиҳад, аммо ровӣ 

ба амалҳои ӯ ҷавоб намедиҳад ва танҳо тамошогар аст. Бештари андешаҳои ӯ, 

ки зидди амалҳои сартарош ҳастанд, дар ботин мегузаранд ва сартарош аз онҳо 

хабардор нест. Ҳикоякунанда утоқи чиркин ва бадбӯй, амалҳои ҳайратангези 

сартарошро назорату мушоҳида менамояд. Ӯ, ки бо даъвати як дӯсташ ба ин ҷо 

омада буд, дар охир аз маҷлис дер мемонад.  

«Маҷлис нарафтед-мӣ? – гӯён пурсам, вай ба ман: Э, шумо дар ин ҷо-мӣ? 

Ман ба маҷлис рафта будам. Азбаски шумо — маърӯзачӣ дер мондед, ҳама ба 

шумо «ҳайфи ту» хонда пароканда шуда рафтанд,— гуфт. Ман ҳам ба фикри 

онҳо шарик шуда, «ҳайфи ман, ки ба гапи эшони ҷойдорӣ даромадам» гӯён ба 

тарафи, хона баргаштам» [76, с. 58-59]. 

Ҳикояи «Сартарош» аз ҷиҳати сохт ба асарҳои журналистӣ монанд буда, 

типи шахсони куҳнапараст ва нафарони вазифадори бемавқеъро зери тозиёнаи 

танқид қарор медиҳад. Муаллиф бо зикри камбудиҳои сартарош натанҳо 

муқобили ин гуна афрод аст, балки бо нишон додани камфаъолии қаҳрамон, 

нақлкунандаро низ танқид мекунад ва дар интиҳо дар ҷомеа чи гуна мавқеъ 

доштанашро нишон медиҳад. Ин гуна ашхос дар ҷомеаи навин мавқеи муҳимро 

касб намекунанд ва намояндагони ҷомеаи фаъол онҳоро маҳкум менамоянд. 

Дар баробари нодуруст табобат кардани дандон, мардум то ҳол ба ин қабил 

шахсон эътимод доранд ва соатҳои дароз навбат мепоянд. Нависанда 

қаҳрамони манфиро фаъол, қаҳрамони мусбатро ғайрифаъол ва мардуми 

беморро гумроҳ нишон дода, мақсади хешро бе даъвоҳои зиёд баён месозад. 

Дар ҳикоя бо вуҷуди ғайрифаъол будани қаҳрамони асосӣ руҳияи рад кардани 

одатҳои куҳна ба таври равшан ва мушаххас нишон дода шудааст.  

Ҳикояи дигари Баҳриддин Азизӣ «Булбул аз хонаи ҷинқарча» [59, с. 2] аз 

қабили он ҳикояҳое ба ҳисоб меравад, ки қаҳрамонҳояш шахсони воқеиянд ва 

ҳикоя аз рӯйи талаботи насри реалистӣ эҷод гардидааст. Дар ҳикоя симои 

муаллиме нишон дода мешавад, ки барои омӯхтани аҳволи иҷтимоӣ ба хонаи 

Бобониёз меояд ва суҳбати ҷолибе байни онҳо сурат мегирад. Баҳриддин Азизӣ 

дар ин ҳикоя бесаводии шахси масъул ва соҳибмансабро бо амал, ҳаракот ва 

суҳбат нишон дода, қаҳрамони оддиро, ки намояндаи халқ аст, зирак, доно ва 

пурқувват нишон додааст. Муаллим аз мӯйсафед гузаштаашро яъне, бо чӣ 

бозиву кор машғул шудан, чи гуна савод баровардан ва аз ишқу ҳаваси ӯ доир 

ба одатҳои пешин мепурсад. Муйсафед бо ҷавобҳояш ҳамсуҳбати худро 

тамасхур мекунад. Барои далели ин фикр як порчаи ҳикояро иқтибос меорем:  

«Муаллим: - Шумо дар вақти бачагиятон ба оббозӣ ва ландазагӣ ҳавас 

доштед – мӣ?  

Мӯйсафед: - Дар шариат шарм нест мегӯянд муаллим, дар ҳангоми 

йигитиам вақте ба ман об лозим мешуд, нӯги рӯймолчаамро тагун карда мондан 

мегирифтам. Замоне, ки моҳи саратон расида, оби хунук ба кас форам шавад, 

дар лаби ҷӯй рафта, ба адади ҳар тугун як бор ба об ғӯта зада, аз ҷанобати 

яксола халос мешудам. Мана, иштиёқи ман ба оббозӣ чигуна буданашро 

худатон фаҳмидан гиред. 

– Фарзандҳоятон Сангин ва Маҳтобҷон дар хона ба оббозӣ шавқ доранд? 

– Ман ба онҳо доягӣ накардаам, инро аз янгаатон рафта пурсед. 

– Бисёр хуб бобо, канӣ гӯед чӣ, ба бодравӣ ва дорбозӣ барин ҳунарҳо ҳеҷ 

алоқа доштед-мӣ? 

– Ҳа, дар вақти бачагиям як рӯзи ид тамошои дорбозро дида, ҳавасам 

омада буд. Ба ҳавлӣ омада, ба он дорбоз тақлид карданӣ шуда, ба болои девори 

сепасхагӣ баромада, аз он тараф ба ин тараф метохтам. Якбора поям лағжида 

рафта, сарнагун ба замин афтодам. Аз зарби он пои ростам баромада як моҳ ба 

ҷойгаҳ хоб карда мондам. Ҳамин аст, ки добозро бинам рӯятро Бобоалӣ бинад 

мегӯям. 

– Фарзандҳоятон дар ҳавлӣ ин гуна бозиҳо мекунанд-мӣ? 

– Маҳтобҷон як рӯз аз нардбони сепоя баромаданӣ шуда, чаппагардон 

шуда афтида буд. Ҳамин аст, ки дубора ба нардбон барин чизҳо ҳазл 

намекардагӣ шуд» [59, с. 2].  

Дар ин ҳикоя образи марди оддии деҳотӣ ба образи зиёии мансабдор 

муқобил гузошта шудааст. Чун ин ҳикоя асоси воқеӣ дорад, саҳнаи мусоҳибаи 

байни мӯйсафед ва пурсанда ба таври табиӣ ва ҷолиб баён шудааст. Нависанда 

дар образи Бобониёз шахси ҳозирҷавоб, зарофатгӯй ва доноро намо дода, 

муаллимро шахси навкор, шармгину ноуҳдабаро, содаву камфаъол муаррфӣ 

менамояд. Бобониёз бо ҳисси кунҷковӣ суолҳо дода, пурсандаро дар хиҷолат 

мемононад. Ба ин васила муаллиф қувваи бузург доштани халқи оддиро нишон 

медиҳад. Дигар мақсади публитсист маҳкум ва танқиди шахсони соҳибмансаб 

мебошад, ки аз кори худ хуб огаҳ нестанд.  

Ҳикояи мазкур бо саҳнаи аз парашут паридани духтари Бобониёз ба 

интиҳо мерасад. Мавсуф аз ин воқеа шод аст. Ифтихор мекунад ва ба 

ҳамроҳонаш набераи худро тавсиф менамояд: 

« – Парашутҳои аз осмон боридагиҳоро дидед –мӣ? 

– Ҳа бобо, дидам, чӣ шудааст? 

– Яке аз он бо парашут партофтагиҳо духтарчаи ман Маҳтобҷон буд. 

– Бисёр нағз шудааст, - гуфтам... 

– Дар хотир доред-мӣ? – гуфт Бобониёз. – Як вақт муаллиме, ки аз 

дорбозии ман пурсида, бачагонат ту барин мешаванд гуфта буд. Акнун он 

муаллимро «салом» доданӣ ҳастам» [59, с. 2].  

Хусусияти дигари ин нигошта дар он аст, ки бозиҳои бачагӣ аз нигоҳи 

пурсанда рад ва аз нигоҳи мӯйсафед тамасхур карда мешаванд, дар интиҳо 

муаллиф қаҳрамони дигарро ба мушкилтарин касб, парашутпарӣ соҳибкасб 

мекунад. Даъвои пурсанда он аст, ки муйсафеди дорбозбоз ва бодпаракдӯст 

фарзандони худро дар ин руҳия тарбия хоҳад кард ва онҳо низ ин бозиҳои 

зарароварро дӯст дошта, бо онҳо бозӣ мекунанд. Аммо дар интиҳои ҳикоя 

духтари мӯйсафед аз парашут мепарад, ки ин идомаи мантиқии бозиҳои дар 

замони кӯдакӣ кардааш буда, андешаҳои пурсандаро ба пуррагӣ рад менамояд. 

Аз ин ҳикояи воқеӣ метавон фаҳмид, ки ҳаваси бачагӣ ва бозиҳои ин даврон 

агар дар пояи касбият ташаккул ёбанд, касби манфиатовареро метавон дар худ 

кашф намуд ва ташаккул дод. Бо ин ҳикоя Баҳриддин Азизӣ чандон зидди 

одатҳои замони гузашта набуда, зиёдакории шахсони масъулро баён менамояд, 

ки он асоси воқеӣ дорад. Муаллиф худ шоҳиди ин вақеаҳо буда, бо чашми сар 

ҳамаро дидааст ва иштирокчии ҳаводиси дар ҳикоя зикршуда мебошад. Ин 

усули баён, то андозае ҳикояро ба жанрҳои журналистӣ ва публитсистӣ яъне, 

нигориш, гузориш ва очерк наздик кардааст, ки аз заминаи воқеӣ доштанаш 

дарак медиҳад.  

Ба монанди ин ҳикоя дар осори Баҳриддин Азизӣ ба матлабҳои дигаре 

дучор омадан мумкин аст, ки дар қолаби навиштаҳои хурди ҳаҷвӣ нигошта 

шуда дар онҳо, таносубан воқеият аз бадеият бартарӣ дорад. Ин аз он шаҳодат 

медиҳад, ки Баҳриддин Азизӣ дар баробари истифодаи воситаҳои бадеии 

тасвир, аз унсурҳои маъмули журналистӣ корбаст намудааст. Ба ин маънӣ дар 

эҷодиёти ӯ таъсири журналистика ба таври равшан ба мушоҳида мерасад.  

Ҳикояҳои Баҳриддин Азизӣ аз ҷиҳати сохт ҷолибанд. Нависанда тамоми 

паҳлӯҳои як мавзуъро ба таври динамикӣ ва дар алоқамандии ҳамдигарӣ ба 

шакл медарорад. Чунончи, дар ҳикояи «Корди меҳтарҳо ба болои равған» [60, с. 

2-3] дар баробари танқиди касби самоворчигӣ, зери дуду оташ мондан ҳасрати 

ба карнайнавозӣ ва сурнайнавозӣ машғул нашудани қаҳрамон зикр мегардад. 

Қаҳрамон аз он норизост, ки агар тақдираш карнай бошад, пас чаро 

карнайнавоз нашуда, саморворчигиро интихоб намудааст. Бо ин тазоди оддӣ ва 

муқобилгузории маънӣ Баҳриддин Азизӣ дар замони худ кадом касб бештар 

манфиат доштан ва бо кадом касб зиндагии хуб пеш бурданро нишон медиҳад. 

Аз он ҷиҳат ин ҳикоя ба воқеият наздик аст, ки он аҳволи иҷтимоии як гурӯҳи 

мардуми оддиро бозгӯ мекунад ва қаҳрамон низ аз касби камдаромад ва 

серташвиши худ ризо набуда, он касбу кореро орзу мекунанд, ки даромади хуб 

дорад. Аз он ки ин ҳикоя дар заминаи сужаҳои хурди ҳаётӣ иншо шудааст, 

қаҳрамонҳояш ба пуррагӣ ташаккул наёфтаанд ва хислати эпизодӣ доранд. Дар 

ин зимн ҳақ бар ҷониби муҳаққиқ Аҳмадҷон Усмонов аст, ки навиштааст: 

«қаҳрамонони мусбати аксар ҳикояҳои ҳаҷвии Раҳим Ҷалил, Абдусалом Деҳотӣ 

ва Баҳриддин Азизӣ, ки низ маҳсули солҳои сиюм аст, хусусияти эпизодӣ 

дошта, вале ба маънои томи сухан чун тасидиқкунандагони ҳақиқати ҳаёту 

маҳкумкунандагони қабоҳати он баромад менамуданд» [168, с. 57].  

Чуноне ишора рафт, Баҳриддин Азизӣ аз публитсистоне ба ҳисоб 

меравад, ки бо ҳикояҳои воқеии худ дар ташаккули насри реалистии тоҷик саҳм 

гузоштааст. Аммо ин маънии онро надорад, ки ӯ дар эҷодиёти чунин жанрҳо аз 

санъатҳои бадеӣ, зарбулмасалу мақол ва дигар унсурҳои маънисози адабӣ 

истифода нанамудааст. Ҳарчанд аксари ҳикояҳои Баҳриддин Азизӣ дар 

омехтагӣ бо жанри фелетон эҷод шудаанд ва масъалаи инъикосшуда пояи 

веқеият доранд, аммо публитсист дар доираи маҳорату дониш, фаҳмишу 

таҷриба ба ҳикояҳояш обруранги бадеӣ бахшида, онҳоро бо санъатҳои бадеӣ ва 

унсурҳои адабӣ оро додааст.  

Дар байни ҳикояву фелетонҳои Баҳриддин Азизӣ ба нигоштаҳое 

вомехӯрем, ки бо усули насри мусаҷҷаъ эҷод шудаанд, ки идомаи суннатии 

насри классикии адибони тоҷику форс аст. «Мусаҷҷаъ каломи мукаффо – 

сухани қофиядор аст. Мусаҷҷаъ ҷумлаҳои мусалсалест, ки охири ҳар кадоми 

онҳо бо калимаҳои ҳамшакл ё калимаҳое, ки шаклан ба ҳамдигар наздиканд, 

тамом мешавад» [106, с. 26].  

Тадқиқотҳо нишон дод, ки ду фелетони Баҳриддин Азизӣ – «Худкардаро 

даво нест» [76, с. 59] ва «Формализм ба чӣ маънӣ»-ро [76, с. 195] ба ин мисол 

шуда метавонанд. Дар фелетони «Худкардаро даво нест» муаллиф характер ва 

хислати мудирро тавассути сохтани саҳнаҳои хандаовар ба тасвир кашида, ӯро 

чун роҳбари танбал, коргурез ва корнодон муаррифӣ мекунад. Дар ҳошияи 

тасвир ва саҳнасозӣ мавсуф аз қофия кор мегирад, ки ба матн ҳусни шаклӣ 

бахшидааст. «Мудир баъд аз дохил шудан ба қишлоқ хонаи салқин, ҷӯраи боб, 

бо он мурғи бирён ва кабоб, ҳам шишаҳои майи нобро чӯт карда, ба ҳавлии яке 

ҳуқуқмаҳрумҳо фаромад» [76, с. 60].  

Бо қофия навиштани ҷумла публитсистро чун эҷодкори ботаҷриба ва 

донандаи хуби адабиёти классикии тоҷику форс шинос мекунад. Баҳриддин 

Азизӣ мазмуни ба хонаи як нафар ворид шудан ва бо айшу ишрат машғул 

гардидани мудирро бо усули зебо баён менамояд. Аммо на ҳамеша матни 

ҳамқофия матлабҳои Азизиро зебо ва шавқвар кардааст. Барои мисол парчаеро 

аз фелетони «Формализм ба чӣ маънӣ» иқтибос меорем: «Шавқуну тӯпаланг, 

мушту кекиртаку ҷанг, занозании таранг, кори танқидчиён ванг, баъзе шоирон 

таҷанг, гӯё расида ба пояшон санг, сарашонро хорида мегӯянд – ҳой атанг! 

Китоб варақ мезананд алпангу талпанг» [76, с. 196].  

Баҳриддин Азизӣ барои ҳамқофия шудани ибораву калимаҳо дар ин матн 

вожаҳои мушкилфаҳм ва ё содаи гуфтугӯиро кор фармудааст, ки чандон ба 

услуби баён ва даъвоҳои забондонии худи муаллиф рост намеояд. Барои мисол 

калимаҳои «ванг», «таҷанг», «атанг», «алпанг» ва «талпанг» дар ин матн кор 

фармуда шудаанд, ки барои хонандаи оддӣ нофаҳмо буда, танҳо вазифаи 

усулии қофиянигориро иҷро намудаанд. Дар фарҳанги забони тоҷикӣ калимаи 

«ванг» мазмуни «муфлис, камбағал», калимаи «таҷанг» мазмуни «оташин, 

асабӣ»-ро ифода намуда, калимаҳои «атанг», «алпанг» ва «талпанг» дар 

фарҳанг ҷой надоранд. Шояд ин калимаҳои худсохти муаллиф ва ё вожаҳои 

камистеъмоли гуфтугӯӣ бошанд. Маълум аст, ки ҳар таъбири бемақсади дар 

матн истифодашуда матлабро коста менамояд ва ҳусни баёни онро мекоҳонад. 

Ҳамчунин, метавон қайд кард, ки аксари сухани қаҳрамонҳо ва баъзан матни 

ҳикояҳо бо забони содаи гуфтугӯӣ эҷод гардидаанд, ки аз нигоҳи имрӯз арзиши 

хешро аз даст додаанд.  

Дар асарҳои ҳаҷвии матбуоти даврии солҳои 20-30-и садаи ХХ ба номҳои 

худсохти нависандагон зиёд дучор мешавем. Номҳои худсохти ҳаҷвӣ дар ин 

давра, асосан, барои танқиди афроди маълуми соҳибвазифа ва ё намояндаи 

дину мазҳаб, муайян кардани хислати қаҳрамонҳо ва муносибати онҳо ба сохти 

нави давлатдориву талаботҳои он, ошкор карадни одат ва амалҳои 

пасипардагии ашхос истифода шудаанд. Масалан, Раҳим Ҷалил ба образҳои 

ҳаҷвии ҳикояҳояш Ҳоҷиҳафтияк, Шубҳабоев, Хушомадхоҷа ва Саломати сатанг 

ном ниҳодааст. Ҷалол Икромӣ бошад образҳои ҳаҷвии Эшони Ҳуштак, 

Ҳушёрзода, Мансурхоҷаи Ку-ку ва ғайраро дар ҳикояҳои ҳаҷвиаш истифода 

намудааст. Дар ин замина муҳаққиқ Аҳмадҷон Усмонов таъкид менамояд, ки 

«номҳои ҳаҷвӣ на танҳо баъзе ҷиҳатҳои хислати персонажро аниқ менамояд, 

балки дар ҷамъият ва муносибатҳои иҷтимоӣ чӣ гуна шахс будани онҳоро низ 

аён меградонад» [168, с. 69].  

Баҳриддин Азизӣ низ дар ҳикояҳои ҳаҷвӣ ва фелетонҳояш аз номҳои 

худсохт кор бурдааст. Қаҳрамонҳои асарҳое, ки аз нигоҳи жанр байни ҳикоя ва 

фелетон меистанд, номҳои аҷиб доранд Масалан, дар «Зани директор» [76, с. 

106] директор Ҳардамхаёлов ва завҷааш Маҳтобхоним аз қабили мансабдороне 

маҳсуб мешаванд, ки бо вуҷуди бедонишӣ ва камсаводӣ худро донишманду 

босавод метарошанд. Муҳим будани саводомӯзӣ ва забондониро дарк карда, бо 

вуҷуди балад набудан чала ва ғалат бо русӣ ҳарф мезананд. Баҳриддин Азизӣ 

қаҳрамони худро Ҳардамхаёлов унвон карда характер ва образи онро шарҳ 

медиҳад. Завҷаи Ҳардамхаёлов Маҳтоб бо гирифтани вожаи «хоним» бовиқору 

ҳавобаланд буданаш фош мешавад. Ӯ шахси бекор, ҳавобаланд ва бовиқор 

буда, худро фаъоли ҷомеа меҳисобад. Аммо муаллиф бо далел зани мансабдори 

бекорро моҳирона мавриди танқид қарор мегирад. Гуфтан ҷоиз аз аст, ки 

«бекорӣ, хонашинӣ, бефарҳангиву зоҳирпараситии занон дар матбуоти солҳои 

минбаъдаи тоҷик, ба вежа даҳсолаҳои 1960-1970 идома ёфтааст.» [137, с. 118]. 

Ҳамчунин, чанд номҳои худсохт ва ҳаҷвиро аз эҷодиёти Баҳриддин Азизӣ 

метавон мисол овард. Дар матлаби «Ҳасанзадагӣ» номҳои Муллоҳасрат, Раҷаб 

ширӣ, Шоқӯлхалифа, дар «Як қубба кӯкнорӣ» номҳои Домуллокаҷкӯл, 

Сумалакмахсум, Лӯкидонхӯҷа, Гоҷалакмирзо, дар «Бори зарурӣ» қаҳрамонҳо 

бо унвони Худписандов, Хушомадов истифода шудаанд. Чунин унвон 

гирифтани қаҳрамонҳо хости муаллиф буда, мазмунан ҳаҷвиянд. Номҳои 

қаҳрамонҳо танҳо аз ҳаҷву хандаи холӣ иборат набуда, муаллиф ба ин қабил 

шахсон нафрат дорад ва мехоҳад ба ҳолашон мардум биханданд ва аз чеҳраи 

асосии онҳо огоҳ бошанд. Ҳамчунин, чунин шакли номгузорӣ арзиши адабии 

асарҳоро афзуда, муносибати муаллифро ба ин гуна шахсон муайян намудааст. 

Аксари номҳои худсохт дар асарҳои Баҳриддин Азизӣ ба мавзуи матлаб 

мувофиқ эҷод шудаанд. Масалан, қаҳрамонҳои ҳикояи «Ҳасанзадагӣ» 

Муллоҳасрат ва Раҷаб ширрӣ шахсони талабанда буда, дар моҳи рамазон ба 

деҳаҳо мераванд ва талабандагӣ мекунанд. Ҳар талабанда ҳасраст мекунад ва аз 

мушкилоти худ ҳарф мезанад. Мавзуи ҳикоя бо номи қаҳрамон мувофиқ 

афтодааст. Дар танқиди намояндагони дину мазҳаб дар ҳикояи «Як қубба 

кӯкнорӣ» Баҳриддин Азизӣ номҳои Домуллокаҷкӯл, Сумалакмахсум, 

Лӯкидонхӯҷа ва Гоҷалакмирзоро истифода бурдааст, ки ин номҳо низ ба мавзуи 

интихобшудаи ҳикоя мувофиқ мебошанд. Дар фелетони «Бори зарурӣ» ин ғоя 

равшантар мушоҳида мешавад. Мудир Худписандов ном дорад, исми шогирд 

ва навкараш бошад Хушомадов аст. Дар рафти фелетон аён мегардад, ки мудир 

шахси ҳавобаланд ва худписанд аст. Ҳатто чанд лаҳза навкари хешро мунтазир 

шудан наметавонад. Бо вуҷуди ин хислатҳои зишт, шогирд ва навкараш ҳамеша 

бо ӯ кор мекунад ва аз як кор ба дигар кор ҳамроҳи мудири худ меравад. 

Расмҳои мудирашро ҷамъ кардан ва бо ин вақтгирӣ муъҷиби асабонияти 

роҳбараш гардидан, бо хушомадгӯӣ бори зарурӣ будани овардаҳояшро баён 

намудан, ҳаракоту ҳарфзании қаҳрамон ӯро хушомадгӯй муаррифӣ мекунад. 

Баҳриддин Азизӣ ба ин қаҳрамон Хушомадов ном ниҳода, характерашро бозгӯй 

менамояд ва амалҳои ин образ дар фелетон гӯё номи худашро шарҳ медиҳанд.  

Истифодаи зарбулмасал ва мақол дар осори бадеӣ ҳанӯз аз Рӯдакӣ оғоз 

гардида, баъдан аз ҷониби Фирдавсӣ, Унсурӣ, Низомии Ганҷавӣ, Носири 

Хисрав, Ҷомӣ, Саъдӣ, Румӣ ва дигарон идома ёфтааст. Муҳақиқи тоҷик Бозор 

Тилавов перомуни зарбулмасал андеша ронда зикр мекунад, ки «... зарбулмасал 

дар зинаи нисбатан баланди тафаккури бадеии халқ ташаккул ёфта, дар 

адабиёту фолклор, дар ҳаёти маънавии мардум мавқеи муҳим дорад» [164, с. 3]. 

И. Брагинский перомуни таърихи пайдоиши зарбулмасал дар забони тоҷикӣ 

пажуҳиш ба анҷом рсонида, аз ҷумла таъкид мекунад: «Пайдоиши назми халқи 

тоҷик сарчашмаи худро аз қадимтарин эътиқодот ва урфу одатҳои гузаштагони 

халқи тоҷик, аз давраҳои сохти ибтидоӣ-ибшинагии Осиёи Миёна мегирад» [90, 

с. 145].  

Зарбулмасалҳои тоҷикӣ аз забони гуфтугӯйӣ ба осори бадеӣ ворид шуда, 

бо мурури замон ба қонуниятҳои забонӣ, илмӣ мутобиқ гардид ва яке аз 

унсурҳои адабӣ маҳсуб мешавад, ки бо он гӯянда мақсадашро ҷолиб ва 

эҷодкорона баён месозад. Баҳриддин Азизӣ дар ҳикояву фелетонҳояш аз 

зарбулмасалу мақолҳои халқӣ фаровон истифода бурдааст. Аз ҷумла дар 

ҳикояи «Бузкашӣ» зарбулмасалҳои «Шунидан кай бувад монанди дидан», «Як 

аспгир девонаву як зангир девона», дар ҳикояи «Подшоҳ – подшоҳ» 

зарбулмасали «Бе пир марав, ки дар амонӣ, ҳарчанд Сикандари замонӣ», дар 

ҳикояи «Никоҳи дилхоҳ» зарбулмасалҳои «Аз пушти шолӣ курмак об 

хӯрдааст», «Ба ҳалво гуфтан даҳон ширин нашавад», дар ҳикояи «Сартарош» 

зарбулмасали «Бузро ғами ҷон, қассобро ғами чарбу», дар ҳикояи «Аз масҷид 

ба клуб» зарбулмасалҳои «Аз дӯст як ишорат, аз мо ба сар давидан, «Ҷомаи бо 

маслиҳат бурридагӣ кӯтоҳ намеояд», «Як маизро чиҳил қаландар хӯрдааст», 

«Гадой як дарро набинад» моҳирона ва барҷой истифода шудаанд. Ҳамчунин, 

дар асарҳои дигари ӯ зарбулмасалҳои «Хонаи гург бе устухон намешавад», 

«Гӯштро аз нохун ҷудо карда намешавад», «Илоҷи воқеа пеш аз вуқуъ бояд 

кард», «Ангура хӯру боғаша напурс», «Болои мурда сад чӯб», «Тушбераро хом 

шумурда будааст»ва амсоли инҳо истифода шудаанд ва то андозае ба ҳикояву 

фелетонҳо ҳусни маънӣ бахшидаанд. Дар рафти таҳлилу баррасиҳо ба мо 

маълум гашт, ки Баҳриддин Азизӣ дар истифодаи зарбулмасалҳои халқӣ баъзан 

муносибати эҷодкорона намуда, вобаста ба мақсади матлаб сохти онҳоро 

тағйир дода, ба муҳтавои нигоштаҳо ҳамоҳанг кардааст, аммо бо ин мазмуни 

зарбулмасалҳо дигар нашудааст. Чунин зарбулмасалҳо, дар як навбат, барои 

балоғату фасоҳати сухани гӯянда хидмат карда бошанд, дар навбати дигар, 

барои тақвияти ғояи матн ва мақсади нависанда кумак кардаанд. Ба таъбири 

дигар, баъзан «зарбулмасали иртиҷоӣ дар матн маънои дигаре касб намуда, 

барои фош кардани ин ё он ақидаи зарарнок, танқид, мазаммат, шармандаву 

расво кардани одамони дорои хислатҳои манфӣ равона мешавад» [165, с. 10].  

Баҳриддин Азизӣ дар ҳикояву фелетонҳояш аз ташбеҳ, талмеҳ, таъбиру 

ибораҳои фразеологӣ ва дигар санъатҳои бадеӣ низ моҳирона ва фаровон 

истифода кардааст, ки боиси баланд гардидани фасоҳат ва балоғати асарҳо ва 

арзиши адабии онҳо гардидааст. Таъбирҳои «Дашноми дастабиринҷӣ», 

«Барзагов мурад ҳам, алоии чашмаш намеравад», «Ҳам савобу ҳам хурмо», 

«Агар ба кас хизр назар накунад, дар бозори хар далол намешавад», «Хасро хор 

мадор, ба чашмат мехалад», «Туро саги девона газид-мӣ?», «Деворро пешакӣ 

похса задан», «Одами шири хом хӯрда-дия», «Гӯли ба кори худ ҳушёр», 

«Гусола чаппа омад» ва ғайра дар алоҳидагӣ агар дигар маъниро ифода кунанд, 

дар нигоштаҳои Баҳриддин Азизӣ маънии аслии матнро пурра карда, ба он 

завқи бадеӣ бахшидаанд. Ин таъбирҳо, ки анъанаи суннатии адабиёти классикӣ 

ба ҳисоб мераванд, маҷозан маънии асарҳоро пурра карда, забони онҳоро 

хонову дилчасп гардонидаанд. Масалан, дар ҳикояи «Зарбдор ва зарбадор» аз 

забони қотили Сангин ин таъбир гуфта мешавад:  

«– Се рӯз шудааст, ки маро овардаанд. На гӯсоларо шир медиҳанд ва на 

ба пода сар медиҳанд, ки алаф хӯрад» [33, с. 19-21]. 

Ҷумлаи «На гӯсоларо шир медиҳанд ва на ба пода сар медиҳанд, ки алаф 

хӯрад» дар алоҳидагӣ маънии дигарро ифода мекунад. Аммо дар матн ба 

мазмуни он, ки Қаюмча чанд рӯз инҷониб барои анҷоми кори ваъдакардааш 

бекор нишастааст, таъбири мазкур маънии дигар пайдо кардааст. Баҳриддин 

Азизӣ чунин таъбирҳои фразеологиро дар асарҳояш зиёд истифода намудааст. 

Дар баробари ин дар ҳикояву фелетонҳои Баҳриддин Азизӣ ба порчаҳои назмӣ 

ва мисраъҳои шеърии зиёд дучор мешавем, ки, аз як тараф, ба фикри нигоранда 

нерӯ бахшанд, аз ҷониби дигар, ҷанбаи бадеии асарҳоро пурқувват намудаанд. 

Барои мисол, дар ҳикояи «Никоҳи дилхоҳ» муаллиф мисраҳои шеърии 

«Кабӯтар бо кабӯтар, боз бо боз» ва «Дилро ба дил раҳест дар ин гумбази 

сипеҳр»-ро вобаста ба мазмун ва муҳтавои матн истифода кардааст, ки сухани 

гӯяндаро аз нигоҳи шакл ва маънӣ ғанӣ менамояд. Дар ҳикояи «Зарбдор ва 

зарбадор» мисраи машҳури Хоҷа Ҳофиз «Бо дӯстон мурувват, бо душманон 

мадоро» кор фармуда шудааст. Ҳамчунин, дар фелетонгунаи «Худкардаро даво 

нест» мисраи шеърии «Худкардаро даво нест, вовайлои пинҳонӣ» истифода 

шудааст ва номи ин матлаб аз ин мисраъ сарчашма мегирад.  

Дар натиҷаи таҳлил ва таҳқиқи осори бадеӣ ва публитсистии Баҳриддин 

Азизӣ ба мо маълум гардид, ки аксари зарбулмасалу мақол, таъбирҳои 

фразеологӣ ва мисраъҳои шеърӣ дар осори публитсист аз забони қаҳрамонҳо 

гуфта шудаанд. Дар баёни воқеа ва тасвири он муаллиф аз ин таъбирҳо 

истифода накардааст ва шояд аз забони қаҳрамонҳо овардани зарбулмасалу 

мақол ва ибораҳои фразеологӣ як навъ нишон додани фасоҳату балоғати сухани 

қаҳрамонҳо бошад. Ҳамчунин, бо садо додани ин таъбирҳо аз забони 

қаҳрамонҳои асар хислату хислати онҳо равшантар гардида, чеҳраи аслиашон 

назди хонанда намудор мегардад.  

Қаҳрамонсозӣ дар асари бадеӣ масъалаи муҳим маҳсуб шуда, он дар 

доираи имконият ва истеъдоди публитсист ва адиб, фаҳмишу имконоти ҷараёни 

адабӣ сурат мегирад. Муаллиф дар асари бадеӣ ва публитсистӣ бо сохтани тип, 

образ ва қаҳрамонҳо фикри лозимаро либоси бадеӣ мепӯшонад ва мақсади 

хешро бо офаридани қаҳрамонҳои манфӣ ва мусбат амалӣ мегардонад. Азбаски 

ҳикоя ва фелетонҳои Баҳриддин Азизӣ ҳаҷман хурданд ва тафсилоти зиёд дар 

онҳо мушоҳида намешавад, қаҳрамонҳояш низ лаҳзавиянд. Аксари 

қаҳрамонҳои чунин асарҳои ӯ ба пуррагӣ ташаккул намеёбанд ва мақсади 

Баҳриддин Азизӣ ҳам чеҳракушоӣ набуда, танҳо баёни муаммо ва мушкилот 

мебошад. Масалан, хислату рафтор ва амалҳои Сангинҷон дар ҳикояи 

«Бузкашӣ» [23, с. 17-1821] ба пуррагӣ тасвир намешавад, хислатҳояш шарҳ 

намеёбанд ва образ низ дар ҷараёни воқеот ташаккул намеёбад. Танҳо зикр 

мешавад, ки қаҳрамон чӣ мақсад дорад ва чӣ кор карданро барои худ нақша 

кардааст. Аз тасвири воқеа маълум мешавад, ки Сангинҷон асп надорад ва ӯро 

ба гурӯҳи асптозон ҳамроҳ намекунанд. Дар як саҳнаи ҳикоя маълум мешавад, 

ки Сангинҷон сахт афсурдаҳол аст ва бо модараш дурушт суҳбат мекунад. Ин 

мусоҳибаи ду қаҳрамон ғайритабиӣ эҷод шудааст. Бо вуҷуди дуруштгӯиҳои 

писар модар бо ӯ ором ва меҳрубонона суҳбат мекунад. Дар натиҷаи иллати 

дуруштгӯиҳо ошкор мегардад, ки Сангинҷон асп надоштааст. Дар асар образи 

модар тамоман шарҳ намеёбад. Соҳиб Табаров таъкид мекунад, ки «яке аз 

хислатҳои хоси насри Баҳриддин Азизӣ дар он аст, ки асарҳои вай аз ҷиҳати 

гуногунӣ ва боигарии мавзуъ ва тасвири образҳо хеле маҳдуд мебошанд. 

Бинобар ин аксари асарҳои ӯ бештар ба масъалаи фош намудани симои 

руҳониён ва баъзе намояндагони синфҳои истисморкунандаи собиқ нигаронида 

шуда, оид ба масъалаҳои дигари муҳимми сохтмони сотсиалистӣ асарҳои ба 

назар намоёни пурмазмун ва баландсанъат ба вуҷуд оварда натавонистааст» 

[162, с. 153]. Бо чанд сабаб метавон гуфт, ки барои чӣ қаҳрамонҳои ҳикояҳои 

Баҳриддин Азизӣ ба пуррагӣ ташаккул наёфтаанд: 

а) Дар солҳои сиюми садаи гузашта ҳикояи реалистӣ дар марҳалаи 

шаклгирӣ қарор дошт ва барои Баҳриддин Азизӣ ва ҳамнаслонаш намунаи 

асари мукаммали ба талаботи жанрӣ ҷавобгӯ мавҷуд набуд, то ӯ дар асоси он 

ҳикоя эҷод намояд; 

б) Асарҳои Баҳриддин Азизӣ дар заминаи насри реалистӣ эҷод 

гардидаанд ва дар он муаллиф аз аносири адабӣ кам истифода бурдааст;  

в) Аксари ҳикояҳои ҳаҷвии Баҳриддин Азизӣ дар қолаби жанрҳои 

публитсистӣ эҷод гардидаанд. Дар онҳо на унсурҳои бадеӣ, балки воқеияти 

зиндагӣ дар мадди аввал қарор гирифтааст.  

Муҳаққиқ Соҳиб Табаров таъкид мекунад, ки ҳикояҳои «Дар хонаи 

одамони нав» ва «Гул»-ро аз нигоҳи муҳтаво ва мазмун, образофарӣ ва банду 

баст дар радифи асарҳои пурарзиши реалистии солҳои 20-30-уми асри ХХ 

гузоштан мумкин аст [ниг. 162, с. 153].  

 Таҳқиқоти мо собит кард, ки Баҳриддин Азизӣ номҳои дӯстдоштаи худро 

доштааст ва ин номҳо дар аксари қаҳрамонҳои ҳикояҳояш такроран истифода 

шудаанд. Барои мисол номи Сангин ба қаҳрамонҳои ҳикояҳои «Бузкашӣ», «Кӣ 

полвон?», «Булбул аз хонаи ҷинқарча», «Қурбонӣ», «Зарбдор ва зарбадор» ва 

«Никоҳи дилхоҳ» гузошта шудааст. Шариф бошад дар ҳикояҳои «Бузкашӣ», 

«Бедонабозӣ», «Пошоҳ-подшоҳ», «Гул», «Аз масҷид ба клуб», «Паррандагони 

бепар» номи қаҳрамонҳои ҳикояву фелетонҳо интихоб шудааст. Ҳамчунин, 

номҳои серистеъмоли Баҳриддин Азизӣ Раъно, Шароф, Раҷаб ва ғайра 

мебошанд, ки дар якчанд ҳикояҳои ӯ такроран омадаанд. Ҷойи таъкид аст, ки 

такрор омадани номи қаҳрамонон дар асарҳои гуногун ифодакунандаи идомаи 

як образ дар чанд матлаб набуда, вобаста ба мазмун ва муҳтаваои асар характер 

ва хислати дигар пайдо кардаанд. Баъзан чунин номҳо, агар дар як ҳикоя образи 

манфӣ бошанд дар асари дигар бар зидди образи манфӣ мубориза мебаранд. Бо 

вуҷуди ин ба андешаи ин ҷониб бо як ном дар якчанд фелетон ва ҳикоя 

образҳои гуногун офаридан арзиши адабии асарро коста мекунад ва муаллиф 

бояд дар ҳар ҳикоя ба таври ҷудогона номҳои гуногун мемонд ва дар асоси 

характер ва хислати қаҳрамон образи сохтаи худро шарҳу эзоҳ дода, дар 

заминаи воқеият ва бадеият онро ташаккул медод.  

Ба назари мо номҳои ҳикоя, фелетон ва очеркҳои Баҳриддин Азизӣ ҷолиб 

буда, ба мазмуни нигоштаҳо алоқамандии мантиқӣ доранд. Сарлавҳаҳо 

ифодакунандаи мазмуни асарҳоянд, ки ин ҳам талаботи адабиёт ва ҳам 

журналистика ба ҳисоб меравад. Барои мисол, сарлавҳаи ҳикояи «Сартарош», 

ки ба очерки портретӣ монанд аст, ба мазмунаш ба пуррагӣ мувофиқат 

мекунад. Аз сарлавҳа маълум аст, ки сартарош гапи беҳудаи зиёд мезанад ва 

муаллиф ба чунин «лаққиён» муносибати хуб надорад. Матни матлаб ин 

мазмунро пурра мегардонд, ки аз сергапии сартарош қаҳрамони асосӣ аз 

маҷлис дер мемонад. Ё сарлавҳаи ҳикояи «Аз масҷид ба клуб» зоҳиран 

баёнгари он аст, ки шахсе ё гурӯҳе аз масҷид ба клуб мераванд. Аз эътиқоди 

худ даст мекашанд ва худро ба замона мувофиқ мекунанд. Аз мазмуни ҳикояи 

фелетонгуна бармеояд, ки на танҳо домулло Шариф худро ба фирқа ҳамроҳ 

карданӣ аст, балки дар заминаи афкори навгуфторӣ ва сиёсати нав 

намояндагони ҳокимияти ҷадид масҷидро ба клуб табдил медиҳанд. Дар 

идомаи сухан сарлавҳаи фелетони «Корди меҳтарҳо болои равған»-ро метавон 

ном бурд, ки он низ комилан муҳтавои матлабро фаро мегирад. Бо ин таъбир 

муаллиф ишора дорад, ки шахсони рӯзгордида ва коргар бо маоши ночиз 

қонеъманданд, аммо ҷавонони корнодон ва камтаҷриба соҳиби манзалат, пул ва 

обрӯ мебошанд. Чун таъбири «Корди меҳтарҳо болои равған» маънии зиндагии 

хуб доштан, ҳаёти босаодатро соҳиб будан мебошад, аз мутолиаи фелетон 

маълум мешавад, ки Латифота бо вуҷуди таҷрибаи зиёд доштан ва дар соҳаи 

худ соҳибкасб буданаш аз камии маош ва қадр нашудан шикоят мекунад ва ба 

ҷавонони ҳаваскори карнайнавоз ҳасад мебарад. Сарлавҳаи ин фелетон низ бо 

мазмунаш мувофиқ омадааст.  

Хулоса, Баҳриддин Азизӣ дар баробари ҳамнаслони эҷодкори худ, ба 

воқеиятҳои замон ва талаби даврон ҳамовозӣ намуда, дар қолаби ҷинсу 

жанрҳои адабиву публитсистӣ асарҳои гуногун офаридааст. Ӯ нахуст 

ҳақиқатнигор будааст ва ин шеваи нигориш дар аксари асарҳояш эҳсос 

мешавад. Шеваи ҳақиқатнигорӣ бо аносири ҳунариву бадеӣ алоқаманд гардида, 

Азизиро ҳамчун публитсисти оташинсухан ва адиби муборизи дорои маҳорати 

баланди нигорандагӣ муаррифӣ кардааст. Вижагии асосии маҳорати 

нигорандагии Баҳриддин Азизӣ дар он буда, ки ӯ аносири воқеӣ ва ҳунариро ба 

ҳам пайванд дода ва бадеиятро ба мақсади намои воқеият истифода кардааст. 

Вижагиҳои дигари асарҳои Азизиро ба таври зайл метавон натиҷагирӣ намуд:  

– Баҳриддин Азизӣ асарҳои худро, асосан, дар асоси принсипи насри 

реалистӣ ва қолабҳои жанрии он эҷод намуда, дар инъикосу баррасии 

масъалаҳои мубрам ва ҳалталаби замони хеш бетараф набудааст. Аз ин рӯ, 

аксарияти асарҳои ӯ дар пояи воқеият навишта шуда, қаҳрамонҳояшон шахсони 

мушаххас мебошанд; 

– дар осори публитсист ҳамоҳангии баёни журналистӣ, публитсистӣ ва 

адабӣ ба мушоҳида мерасад. Ҳарчанд дар ҳикояҳои ҳаҷвии ӯ талаботи ин жанр 

ба назар мерасанд, аммо ҷанбаи воқеӣ ва наздикии сужаҳо ба ҳаёти воқеӣ дар 

онҳо бартарӣ дорад. Ин афзалият ба манфиати публитсистика, бахусус, жанри 

фелетон майл мекунад. Ба назар чунин мерасад, ки кори журналистӣ ва 

фоъолияти муҳаррирӣ ба фаъолияти публитсистӣ ва адабии Баҳриддин Азизӣ 

асар кардаанд, зеро дар баъзе ҳикояҳо мавсуф на чун адиб, балки чун 

журналист ва публитсист иштирок мекунад;  

–  таҳқиқоти мо нишон дод, ки дар ағлаби ҳикояҳои Баҳриддин Азизӣ 

фикри меҳварӣ ҳукмфармост, ки то анҷоми асар он ташаккул ёфта, бо образҳо 

ва унсурҳои адабӣ баён мегардад. Дар асарҳои ӯ масъалаҳои иҷтимоӣ бо 

сохтани образ, тип ва саҳнаҳои пурдоман баррасӣ гардида, тадриҷан амалӣ 

шудани мақсади нависанда оварда мерасонанд;  

–  дар аксарияти ҳикояҳои воқеии Баҳриддин Азизӣ дар атрофи мавзуи 

асосӣ ҳодисаҳои ёрирасон сохта мешаванд ва хислату рафтори қаҳрамонон 

нисбат ба зиндагии иҷтимоии нав муайян мегардад. Ин усул боиси он гардида, 

ки асарҳои ӯ аз нигоҳи ҳаҷм хурд ва аз нигоҳи муҳтаво бузург бароянд;  

–  қаҳрамонҳои асарҳои мустанади Баҳриддин Азизӣ дар назари аввал 

ташаккулнаёфта ба мушоҳида мерасанд. Аммо, дар асл чунин нест. Аксарияти 

қаҳрамонҳои асарҳои ӯ лаҳзавӣ бошанд ҳам, нақши мушаххасеро иҷро 

кардаанд. Метавон гуфт, ки Баҳриддин Азизӣ дар сохтани қаҳрамонҳои асарҳои 

худ муваффақ шудааст. Онҳо ифодагари ормонҳои публитсисти муборизанд;  

–  Баҳриддин Азизӣ дар насри худ аз санъатҳои бадеӣ, зарбулмасалу 

мақол ва таъбиру ибораҳои фразеологӣ, абёту мисраъҳои манзум фаровон 

истифода бурдааст, ки аз маҳорати суханфаҳмиву сухандонии ӯ дарак медиҳад. 

Истифодаи бомақсад ва бамавриди ин воситаҳои ороиши сухан забони 

асарҳоро дилчасп ва маъниашонро қувват бахшидааст;  

–  дар осори Баҳриддин Азизӣ баъзан ба гӯишҳои содаи халқӣ дучор 

шудан мумкин аст, ки то андозае ҳусни асарҳоро коста менамоянд. Баъзан адиб 

аз забони қаҳрамон гуфторҳои кучагӣ ва лаҳни содаро кор фармудааст, ки 

чандон дилчасп нест. Чунин хусусият пайдо кардани осори Баҳриддин Азизӣ ба 

вижагиҳои насри реалистӣ иртибот мегирад, ки содакунии матбуоту адабиётро 

тақозо менамуд. Бо вуҷуди ин аксари асарҳои Баҳриддин Азизӣ ба талаботи 

забони адабии солҳои 1920-1930 ҷавобгӯй мебошанд.  

ХУЛОСА 

 

Омӯзиш ва пажуҳиши диссертатсионии зиндагинома, муҳити эҷодӣ, 

осори публитсистӣ ва публитсистиву бадеии Баҳриддин Азизӣ нишон дод, ки ӯ 

ҳамчун фарзанди замони худ, бо ҳаёту фаъолияти эҷодиаш ҳамқадами даврон 

гашта, масъалаҳои муҳим ва мубрами иҷтимоиро дар қолаби жанрҳои гуногуни 

публитсистӣ ва насри мустанад мавриди инъикос ва тасвир қарор додааст. 

Маҳсули қалами рӯзноманигорӣ, публитсистӣ ва адабии ӯ аз воқеияти муҳимми 

замон маншаъ гирифта, бо аносири ҳунариву бадеӣ алоқаманд шудааст.  

Баҳриддин Азизӣ дар инъикос ва тасвири масъалаҳои гуногуни иҷтимоӣ 

аз имкониятҳои жанрҳои гуногуни публитсистиву адабӣ кор гирифта бошад 

ҳам, дар эҷодиёти ӯ ҳикояҳои ҳаҷвии мустанад ва фелетон мавқеи назаррасро 

ишғол мекунанд. Ҳикояҳои ҳаҷвии ӯ, ки асосан воқеаҳои солҳои 20-30-юми 

асри гузаштаро фаро гирифтаанд, аз нигоҳи вижагии жанрӣ ба фелетон шабоҳат 

доранд. Ба ибораи дигар, ҳарчанд чунин нигоштаҳои Баҳриддин Азизӣ аз 

ҷониби адабиётшиносон ҳамчун ҳикоя шинохта шудааст, аммо дар онҳо 

зиндагии воқеӣ, рӯйдодҳои мушаххас ва оҳангҳои иҷтимоӣ бартарӣ доранд.  

Ба ин минвол, омӯзиш, таҳқиқ ва таҳлили рӯзгор ва осори Баҳриддин 

Азизӣ, вазъи адабиву фарҳангии замони ӯ, равандҳои сиёсиву маданӣ ба мо 

имкон дод, ки чунин натиҷаҳоро ҳосил намоем: 

1. Баҳриддин Азизӣ дар соли 1895 дар шаҳри Ӯротеппа (ҳоло 

Истаравшан) дар оилаи муфтӣ ба дунё омадааст. Дар тарбияи маънавӣ ва 

касбии ӯ мадрасаи Девонбегии шаҳри Бухоро (1910), омӯзишгоҳи педагогии 

шаҳри Тошканд (1917) кор дар нашрияҳои даврӣ, суҳбату вохӯриҳо бо 

шахсиятҳои сиёсиву эҷодӣ, хосса адибони шуҳратёри тоҷик С. Айнӣ, М. 

Турсунзода, Ҳ. Карим, С. Улуғзода, Қ. Баҳлулзода ва дигарон мусоидат 

намудааст. Дар самти мактабу маориф, бунёди мактабҳои нав, ба роҳ мондани 

низоми таълими сифатан замонавӣ корҳои зиёдеро ба сомон расонида, аз 

аввалин ташвиқу тарғибгарони илму маориф дар шаҳри Ӯротеппа маҳсуб 

меёфтааст [1-М; 5-М; 8-М]. 

2. Баҳриддин Азизӣ дар замони мураккаби солҳои 1920-1930 кору 

фаъолият намуда, бо ноадолатиҳои замон мубориза бурдааст, вазифа ва шуғли 

касбиашро ҷиддан ва виҷдонан иҷро намудааст. Дар нимаи дуюми даҳсолаи 

1930 бо ҷурми шахсиятпарастӣ ба гирдоби яъсу ноумедӣ ва тақдири 

фалокатбор дучор шудааст ва соли 1944 дар Калимаи Русия вафот кардааст. 

Солҳои 1936-1937 барои Баҳриддин Азизӣ марҳалаи пурмаҳсули эҷодӣ будааст, 

зеро бештари мақолаву ҳикоёташ дар матбуоти даврӣ, аз ҷумла дар маҷаллаи 

адабии «Барои адабиёти сотсиалистӣ», маҷаллаи ҳаҷвии «Бигиз» ва дигар 

нашрияҳои даврӣ дар ҳамин солҳо ба табъ расидаанд [6-М; 7-М; 8-М]. 

3. Фаъолияти эҷодии Баҳриддин Азизӣ аз рӯзноманигорӣ шуруъ 

гардида, баъдан дар самтҳои гуногун идома ёфтааст. Маҳсули фаъолияти 

эҷодии ӯро ба: а) публитсистика (публитсистикаи ҳаҷвӣ); б) осори адабӣ; в) 

нақди адабиёт ва публитсистика; г) тарҷумаҳо ҷудо намудан мумкин аст [1-М; 

2-М; 10-М; 11-М]. 

4. Адабиёти тоҷик дар солҳои 20-30-уми садаи ХХ, бахусус, дар замони 

зиндагӣ ва эҷоди Б. Азизӣ дар давраи ниҳоят мураккаб, замони пурпечутоб ва 

зӯргӯйиву зараррасонии сиёсати адабӣ ба аҳли илму адаб инкишоф меёфт. 

Нақду адабиётшиносии ин даврон маҳз дар доираи сиёсати Шуравӣ шакл 

гирифта, аксари осори публитсистон ва адибон ғайримунсифона арзёбӣ 

гардидааст. Аксари публитсистон ва адибоне, ки дар марҳалаи аввали 

эҷодиёташон ба васфу ситоиши сиёсату ҳукумат танқиди замони гузаштаи худ 

қадам бардоштанд, дар интиҳо аз ҷониби сиёсат худ ҳамчун миллатчӣ ва 

душмани халқ маҳкум карда шуданд. Дар ин даврон қисми зиёди журналистон 

ва нависандагони боистеъдоди тоҷик қурбони ҳамин гуна сиёсат гардиданд, ки 

аз ин журналистика ва адабиёти тоҷик зарар дид. Дар ин росто Баҳриддин 

Азизӣ низ ба ҷурми миллатчии буржуазӣ ва душмани халқ ба абад маҳкум шуд 

ва зиндагии хешро дар маҳбас гузаронид [1-М; 6-М; 7-М; 8-М]. 

5.  Баҳриддин Азизӣ ва эҷодиёти ӯ пас аз вафоти Сталин бо тағйир 

хӯрдани сиёсату муносибат ба публитсистикаву адабиёт мавриди таваҷҷуҳ 

қарор гирифта, осори ӯ дар шакли маҷмуа ба нашр расидаааст. Ин маҷмуа соли 

1962 бо кӯшиши Шукрӣ Иброҳим чоп шудааст, ки ҳикояҳои дар матбуоти 

даврӣ нашршудаи публитсистро фаро мегирад. Баъдан, соли 1985 маҷмуаи 

«Зани директор» аз ҷониби Кенҷабой Юсуфзода таҳия шуд, ки ҳикояву 

фелетонҳои адибро фаро мегирад [2-М; 6-М; 9-М]. 

6.  Дар нақди публитсистика ва адабиёти замони Шуравӣ осори 

Баҳриддин Азизӣ мавриди таваҷҷуҳ қарор гирифта, баҳои мусбат дода шудааст. 

Аксари мунаққидон бар онанд, ки осори Баҳриддин Азизӣ дорои вижагиҳои хос 

буда, дар публитсистикаи советии тоҷик ҷойгоҳи намоён дорад. Эътирофи 

мероси публитсистӣ ва адабии Баҳриддин Азизӣ аз ҷониби олимону муҳақиқон 

нишонгари он аст, ки мавсуф ифодагари рӯҳи замон ва тасвиргари воқеият 

мебошад [9-М; 10-М; 11-М]. 

7. Баҳриддин Азизӣ бо навиштани мақолаву тақризҳо низ машғул 

шудааст. Тақризҳои Баҳриддин Азизӣ арзиши адабӣ ва илмӣ дошта, барои 

бозтоби сатҳу дараҷа ва равияҳои илмии замонаш хидмат мекунанд. 

Силсиламақолаҳои Баҳриддин Азизӣ дар мавзуъҳои забон ва алифбо имрӯз 

барои муайян кардани равандҳои эҷодӣ, сатҳи баҳсҳои илмӣ ва равияҳои 

методӣ хидмат карда метавонанд [1-М; 3-М; 4-М]. 

8. Ҳаҷвиёти публитсист аз намунаҳои аввалини ҳаҷви матбуотӣ маҳсуб 

шуда, барои ташаккули жанрҳои фелетон ва луқма мусоидат кардаанд. Чун 

асарҳои Баҳриддин Азизӣ бештар масъалаҳои замонро фаро гирифта, дар асоси 

воқеаҳои рухдода эҷод шудаанд, дар осори ӯ алоқамандии баёни журналистӣ ва 

воқеънигорӣ бештар мушоҳида мешавад. Баҳриддин Азизӣ дар аксарияти 

асарҳои мустанадаш чун журналист намудор мегардад [4-М; 5-М; 10-М; 11-М]. 

9.  Ба ҳам пайванд додани аносири ҳаҷви публитсистӣ ва адабӣ яке аз 

вижагиҳои мероси адабии Баҳриддин Азизӣ маҳсуб мешавад. Ба падидаҳои 

манфии замон бо нигоҳи интиқодӣ назар афкандан, хонандаро бо ҳаҷву 

ширингуфториҳо нисбат ба зуҳуроти номатлуб ва хурофотомез ошно кардан ва 

ӯро ба дурустии зиндагӣ ташвиқ намудан аз имтиёзот ва хусусиятҳои хоси 

публитсистикаи ӯ ба шумор меоянд. Бо сухани ҳаҷвӣ баррасӣ кардани 

масъалаҳои иҷтимоӣ махсусияти дигари асарҳои публитсистию бадеии ӯ ба 

шумор меравад [2-М; 4-М; 8-М]. 

10. Таҳлил ва таҳқиқи осори Баҳриддин Азизӣ моро мутмаъин месозад, 

ки ӯро чун қаламкаши равшанфикр, донандаи хуби забон ва адабиёт, 

публитсисти оташинсухан, нотарс ва адиби мубориз дарёбем. Аз асарҳои 

публитсистии ӯ дарк кардан мумкин аст, ки Баҳриддин Азизӣ дар баёни матлаб 

муносибати ҷиддӣ ва амиқ дорад, ба далелҳои таърихӣ рӯ меорад, ҳувияти 

миллиро ба инобат мегирад, нисбат ба ноадолатиҳои замон оштинопазир аст [1-

М; 6-М]. 

11. Ҳарчанд доманаи мавзуъҳои осори публитсистии Баҳриддин Азизӣ 

фарох ва гуногун аст, аммо таносубан мавзуъҳои забон, алифбо, хат, имло, 

урфу одатҳои куҳна бартарӣ доранд. Ӯ зимни баррасии масъалаҳои забон ба 

ҷанбаҳои таърихӣ, иҷтимоӣ ва касбӣ эътибор додааст. Як хусусияти хоси 

маводи марбут ба забон, алифбо, хат ва имло он аст, ки муаллиф зимни таҳлилу 

баррасиҳо ҳамчун донандаи хуби забонҳои русӣ ва узбекӣ ба масъалаҳо назари 

интиқодӣ намуда, мавқеи худро равшан нишон медиҳад [2-М; 3-М; 5-М; 9-М]. 

12. Баҳриддин Азизӣ дар матбуоти даврии солҳои 1920-1930 бештар дар 

қолаби жанрҳои репортаж, мухбирнома, мақола, тақриз, лавҳа, очерк, фелетон 

ва ҳикояи мустанад мавод интишор намудааст. Ӯ, аз як тараф, аз вижагиҳои ин 

жанрҳо истифода намуда, аз ҷониби дигар, дар ташаккули онҳо саҳм 

гузоштааст. Аксарияти асарҳои ӯ сохтори муайяни жанрӣ дошта, дар заминаи 

нақли муаллиф ва гуфтугӯи қаҳрамонон шакл гирифтаанд [2-М; 3-М; 5-М]. 

13. Яке аз вижагиҳои хосси публитсистикаи Баҳриддин Азизӣ бартарӣ 

доштани баёни ҳаҷвӣ аст. Маҳорату санъати ҳаҷвгуфторӣ боис шудааст, ки 

Баҳриддин Азизӣ ба мушкилтарин жанри публитсистию бадеӣ – фелетон даст 

занад ва дар ин самт то андозае муваффақ ҳам гардад. Сохтори фелетонҳои ӯро 

воқеа, нақл ва тасвир ташкил дода, ғояи меҳварии онҳо дар заминаи факту 

арқом ва нишон додани хислати қаҳрамонон рӯҳ пайдо кардааст [10-М; 11-М].  

14.  Дар ҳаҷвиёти Баҳриддин Азизӣ, асосан, мушкилоти замони гузашта, 

дин ва ҳомиёни он, хислату рафтори мансабдорони бемасъулият, тарғиби 

афзалиятҳои тартиботи давлатдории нав ва амсоли ин мавриди танқид ва 

мазаммат қарор гирифтааст. Мақсади ғоявии адиб нишон додани бартариҳои 

замони нав ва тарк кардани урфу одатҳои куҳна будааст [4-М; 9-М]. 

15. Публитсистикаи бадеии Баҳриддин Азизӣ аз нигоҳи сабку услуб ва 

забон ҷолибу рангоранг буда, аз унсурҳои насри мусаҷҷаъ, истифодаи 

зарбулмасалу мақол, ташбеҳ, талмеҳ, таъбиру ибораҳои фразеологӣ ғанианд. 

Истифодаи чунин воситаҳои тасвири сухан, аз як тараф, барои балоғату 

фасоҳати сухани гӯянда хидмат карда бошанд, аз ҷониби дигар, барои тақвияти 

ғояи матн ва мақсади публитсист кумак кардаанд. Дар баробари ин, услуби 

нигоштаҳо равон, сода ва фаҳмо гардида, кайфияти мутолиаи асарҳо таъмин 

шудааст [2-М; 3-М].  

16. Умуман, Баҳриддин Азизӣ ҳамчун фарзанди замони худ, сиёсати нави 

давлатдориро ба хушнудӣ қабул намуда, бо эҷодиёти худ кӯшиш намудааст, ки 

дар бунёди ҷомеаи нав саҳм гузорад. Аз ин рӯ, асоси нигоштаҳои ӯро воқеаҳои 

ҳаётӣ, бахусус, рӯйдодҳои иҷтимоие, ки ба сохтмони ҷомеаи Шуравӣ халал 

мерасониданд, ташкил медиҳад. Дар инъикоси чунин рӯйдодҳо ӯ муносибати 

ҳақиқатнигорона доштааст, ки ин шеваи нигориш дар аксари асарҳояш эҳсос 

мешавад. Шеваи ҳақиқатнигорӣ бо аносири ҳунариву бадеӣ алоқаманд гардида, 

Баҳриддин Азизиро ҳамчун публитсисти оташинсухан ва адиби муборизи 

дорои маҳорати баланди нигорандагӣ муаррифӣ кардааст [1-М; 6-М; 7-М]. 

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ 

 

Мавзуе, ки таҳқиқии диссертатсионии он ба анҷом расид, ба муҳимтарин 

масъалаҳои таърих ва назарияи рӯзноманигории тоҷик –вижагиҳои муҳтавоиву 

жанрии публитсистикаи Баҳриддин Азизӣ марбут буда, дар он ташаккули 

шахсияти эҷодии ӯро бо назардошти омилҳои сиёсиву иҷтимоӣ мавриди 

таҳлилу баррасӣ қарор гирифтааст. Аз ин рӯ, пас аз баррасиҳои амиқи ин 

мавзуъ истифодаи амалии натиҷаҳои таҳкиқро метавон ба тариқи зайл 

пешниҳод намуд: 

1. Матолиби диссертатсия дар оянда метавонад барои таҳқиқи густурдаи 

масъалаи публитсистикаи тоҷик дар ибтидои садаи ХХ имкон фароҳам оварад. 

2. Нашри осори адабӣ, публитсистӣ ва илмӣ-интиқодии Баҳриддин Азизӣ 

яке аз корҳои муҳим дар самти таҳия ва нашри мероси адабии тоҷик хоҳад шуд.  

3. Нуқтаҳои назариявиеро, ки хулосаҳои пажуҳиш дар асоси онҳо ҳосил 

шудаанд, метавон дар таҳқиқи вижагиҳои сохторӣ ва муҳтавоии 

публитсистикашиносии тоҷик истифода кард. 

4. Бо роҳи таҳлили вижагиҳои жанриву мундариҷавии публитсистикаи Б. 

Азизӣ метавон доир ба вазъ ва фазои иҷтимоиву сиёсӣ ва адабиву фарҳангии 

ибтидори садаи ХХ маълумоти муфид ва фаровонро ба даст овард. Аз ин ҷиҳат, 

чопи натиҷаҳои бадастомада дар шакли як дастур барои рӯзноманигорону 

публитсистони навкор аз аҳаммият холӣ нахоҳад буд. 

